
Matthew 

Matthew 1 
1 Isufuta'anga sulia sa Jesus na Christ. Nia futa ma'i ana sa David na ngwae 
tatalafa'a ne'e nia futa ma'i ana kwalafa sa Abraham. 
2 Ma na isufuta'anga ne'e, nia tala'ae ma'i ana sa Abraham. Na ngela sa 
Abraham ne'e sa Aesak, sa Aesak alua sa Jakob, ma sa Jakob ka alua sa Juda 
fa'inia ngwaefuta nia ki. 
3 Ma na ngela sa Juda ki ne'e sa Peres fa'inia sa Sera. (Te'a kera satana 'i 
Tama.) Ma na ngela sa Peres ne'e sa Hesron, sa Hesron ne'e alua sa Ram. 
4 Sa Ram ka alua sa Aminadab, sa Aminadab ka alua sa Nason, sa Nason ka 
alua sa Salmon. 
5 Sa Salmon ka alua sa Boas, ma te'a nia satana 'i Rahab. Sa Boas ka alua sa 
Obed, ma te'a nia satana 'i Rut. Sa Obed ka alua sa Jesi. 
6 Sa Jesi ne'e alua sa David na ngwae tatalafa'a Israel. Sa David ka alua sa 
Solomon, ma te'a nia ne'e 'uruna sa Iuraea. 
7 Sa Solomon ka alua sa Rihoboam, sa Rihoboam ka alua sa Abaeja, sa Abaeja 
ka alua sa Asa. 
8 Sa Asa ka alua sa Jehosafat, sa Jehosafat ka alua sa Joram, sa Joram ka alua 
sa Iusaea. 
9 Sa Iusaea ka alua sa Jotam, sa Jotam ka alua sa Ehas, sa Ehas ka alua sa 
Hesikaea. 
10 Sa Hesikaea ka alua sa Manase, sa Manase ka alua sa Emon, sa Emon ka 
alua sa Josaea. 

11 Sa Josaea ka alua sa Jekonaea fa'inia na ai burina ki. Kira futa ka sui mala 
na malimae kira ki ka fi'i ngalia ngwae 'i Israel ki 'uana fanoa 'a'ana 'i 
Babilon. 
12 'I buri ana na malimae kira ki ka ngalia ngwae 'i Israel ki 'uana 'i Babilon, 
sa Jekonaea ka fi'i alua sa Sialtiel. Ma sa Sialtiel ka alua sa Serababel. 
13 Sa Serababel ka alua sa Abaeud, sa Abaeud ka alua sa Elaeakim, sa 
Elaeakim ka alua sa Aso. 
14 Sa Aso ka alua sa Sadok, sa Sadok ka alua sa Akim, sa Akim ka alua sa 
Eliud. 
15 Sa Eliud ka alua sa Elaesa, sa Elaesa ka alua sa Matan, sa Matan ka alua sa 
Jakob. 
16 Sa Jakob ka alua sa Josef ara'i 'i Mary te'a sa Jesus ne'e kira saea logo 'ani 
na Christ, osi'ana nia'a ne'e na ngwae God nia filia fuana tatalafa'a 'anga. 
17 Ma tala'ae ma'i ana sa Abraham leleka ka dao ana sa David na ngwae 
tatalafa'a, akwala ma fai unita'i ngwae. Sui ka tala'ae ma'i ana sa David na 
ngwae tatalafa'a leleka ma'i ka dao ana kaida'i ba malimae kira ki ngalia 
ngwae 'i Israel ki 'uana 'i Babilon, ta'i akwala ma fai unita'i ngwae. Ma ka 
tala'ae ana kaida'i ngwae Israel ki kira leka 'uana 'i Babilon leleka ma'i ka dao 
ana kaida'i sa Jesus na Christ nia futa, ta'i akwala ma fai unita'i ngwae la'u. 
18 Na futalana ma'i sa Jesus na Christ nia 'uri: Kaida'i kira alu fafia 'i Mary na 
te'a sa Jesus fuana sa Josef, ma noa'a kera kasi tua fiku 'ua, 'i Mary ka saiana 
nia kulufa'a na'a sulia na Ano'i ru Abu. 
19 Ma sa Josef, na ngwae ne'e kira alu fafia fuana, nia ka manata 'uana ka 
ilanga'inia, osi'ana nia'a na ngwae saga. Bore ma nia 'aila 'ani fa'a'ekelana 'i 
maana ngwae ki, ma ka manata 'uana ka ilanga'i ago ana. 
20 Bore ma kaida'i nia ka manata go'o 'ana 'ua sulia na ru ne'eri ki, na 'ainsel 
God ka fa'ata'i fuana 'i saena maliu bole'a ka 'uri, "Josef 'ae, 'ae'o ngwae ana 
kwalafa sa David, 'oe kosi ma'u 'ani korelana 'i Mary fuana na 'afe 'oe. 
Du'ungana nia kulufa'a lala sulia na Ano'i ru Abu. 

21 Ma nia ke ba'a fa'afuta ta'i ngela ngwane, ma 'oke saea 'ani sa Jesus (ne'e 
fadalana 'Fa'amauri'), sulia nia ke ba'a fa'amauria na ngwae nia ki fa'asia na 
abula ta'anga'a kira ki.” 
22 Ma na ru ne'e ki ka fuli fasi 'iri ka fa'amamana ru ba God nia fa'arongo ma'i 
'ani, ana kaida'i ba profet nia fata 'uri, 
23 "Ta'i sari'i abugani ke ba'a ina ma ka fa'afuta ta'i ngela ngwane, ma kira ke 
saea 'ani sa Emanuel." Ma fadalana sata ne'eri: "God nia tua fa'i kia.” 
24 Ma kaida'i sa Josef ada na'a, nia ka sasi na'a sulia ru ne'eri ki ne'e 'ainsel 
God sae'e fuana. Ma nia ka korea na'a 'i Mary. 
25 Bore ma noa'a kera 'iri tua fiku 'ua leleka ka dao ana kaida'i 'i Mary nia 
fa'afuta na ngela ngwane. Ma sa Josef ka fa'asata 'ani sa Jesus. 

Matthew 2 
1 Ana kaida'i ne'e sa Herod tatalafa'a na'a, sa Jesus nia futa 'i Betlehem, na 
fanoa 'i saena na aba'i kula 'i Judea. Ma noa'a kasi tau go'o 'i buri 'ana, ti 
ngwae fa'asia 'i fanelana sina ne'e kira saiana na bulubulu ki, kira ka dao ma'i 
'i saena na fanoa doe 'i Jerusalem. 
2 Ma kira ka saefiloa ngwae ki ma kika 'uri, "'Uri ma na ngela ba ke ba'a 
tatalafa'a fuana Jiu ki nia futa 'i fa'i? Kami saiana nia futa 'i ne'e, osi'ana 
kaida'i kaimili tua 'ua ma'i 'i fanelana sina, kami lisia na'a fa'i bulubulu ne'e 
fa'ata'inia futalana ma'i, ma kami ka leka ma'i 'iri mika bobouruuru, ma mika 
fa'a aofia.” 
3 Ma na manatana sa Herod na ngwae tatalafa'a nia manata 'abera liu kaida'i 
nia rongo sulia na ru ne'eri, ma na ngwae 'i Jerusalem ki logo. 
4 Ma nia ka ri 'uana na fata abu doe ki, ma na ngwae fa'amanata ana taki ki, 
fuana kira ka fiku ma'i, ma nia ka saefilo 'uri ada, "'Uri ma 'i fa'i ne'e na Christ 
baera ke ba'a futa ma'i ana?” 
5 Ma kira olisia kira ka fata 'uri, "'I Betlehem ba, na fanoa saena aba'i kula 'i 
Judea. Osi'ana na kerekere'a profet ba fata 'uri, 

6 'Betlehem 'ae, na fanoa saena aba'i kula 'i Juda, noa'a 'oe kosi ti'iti'i 'i 
safitana fanoa 'inoto'a ki 'i Juda, osi'ana ta'i ngwae 'inoto'a ke ba'a leka ma'i 
fa'asi 'oe, fasi 'iri ke tala'ia na ngwae nau ki 'i Israel.' “ 
7 Ma sa Herod ka ri ago ma'i 'uana na ngwae ne'e dao ma'i ki fa'asia fanelana 
sina fuana ala'anga ago'a, 'iri nia ke dao to'ona kaida'i tae ne'e kira eta lisia na 
fa'i bulubulu baera. 
8 Ma nia ka ba'e kira kwau 'uana 'i Betlehem, ka fata 'uri, "Muke leka, muka 
lulu ngangata 'uana na ngela ne'eri. Ma di'ia kamu ka dao to'ona, muke 
fa'arongo nau ma'i, fasi 'iri nau'a bore nau kui leka fuana fa'a aofialana.” 
9 Ma 'i buri 'ana sa Herod nia fata 'una'eri ka sui, kira ka leka na'a 'ada. Ma 
ana kaida'i kira dao na'a kwau sulia na tala, kira ka lisia la'u fa'i bulubulu ba 
kira eta lilisia logo ma'i 'i fanelana sina. Kira ka saele'a liu ana kaida'i kira 
lisia la'u. Ma fa'i bulubulu ne'eri ka etaeta 'i na'o ada leleka ka daudau 
bolofa'inia na kula ba sa Jesus nia teo ana. 
11 Kira ru'u 'i luma, ma kira ka lisia na ngela fa'inia te'a nia 'i Mary. Kira ka 
bobouruuru kika fa'a aofia na ngela ne'eri, ma kira ka 'ifingia na ngwa'i kira 
ki, ma kira ka kwatea na'a kwate'a liulani doe ki fuana: gol, ma na ru ne'e 
sasuna moko le'a, ma na ngwaingwai moko le'a ki. 
12 Sui kira ka oli na'a 'ada sulia ta tala matamata 'uana fanoa kira, osi'ana God 
nia lui totonga'i ada saena maliu bole'a, ma ka saea noa'a kira kasi oli la'u 
siana sa Herod. 
13 Ma 'i buri 'ana na ngwae ne'eri ki kira oli na'a 'ada 'uana fanoa kira, na 
'ainsel God ka fa'ata'i fuana sa Josef 'i saena na maliu bole'a, ma ka fata 'uri, 
"Josef 'ae, 'oke tata'e, ko ngalia na ngela ne'e fa'inia te'a nia, muka tafi 'uana 'i 
Ejipt, ma kamu ka tua ma'i 'i ne'eri leleka ka dao ana kaida'i nau kui saea 
muke oli la'u ma'i. Osi'ana sa Herod nia lulu 'uana na ngela ne'e fasi 'iri ke 
saungia.” 
14 Ma sa Josef ka tata'e, ma ka ngalia na ngela fa'inia te'a nia 'i Mary, ma kira 
ka leka saena rodo ne'eri 'uana ma'e fanoa 'i Ejipt. 

15 Ma kira tua 'i ne'eri leleka sa Herod ka mae. Ma na ru ne'eri ka fa'amamana 
na'a tae ba God saea fuana na profet ba keresia ka 'uri, "Nau ku ri ma'i 'uana 
na ngela nau fa'asia 'i Ejipt.” 
16 Ma kaida'i sa Herod na ngwae tatalafa'a ka saiana ne'e ngwae ne'eri ki kira 
leka ma'i fa'asia fanelana sina kira 'osoa nia'a, na liana ka saeta'a liu. Ma nia 
ka kwatea fatalana fuana ngwae fuani oro nia ki fasi 'iri kike saungia ta'ifau 
kaela ngela ngwane ki 'i Betlehem ma ana ma'efanoa kalikalia ki ta'ifau. Nia 
falamaada 'iri kike saungia kaela ngela ngwane ne'e noa'a kasi dao 'ua ana ro 
fa'i ngali'a, di'ia na ala'anga ba na ngwae baera ki sulia kaida'i ba fa'i 
bulubulu baera nia eta fa'ata'i ana. 
17 'Una'eri na ngwae ne'e kira tua saena 'i Betlehem, kira ka angi 'uana ngela 
kira ki ne'e mae na'a. Kira angi 'una'eri, di'ia ba sa Jeremaea na profet nia 
saea na'a ma'i 'i na'o, 
18 "Kira rongoa linga'i angi'a ne'eri leka ma'i fa'asia na fanoa 'i Rama ne'e 
linga'i o'omae'a doe. 'I Rachel ka angisia ngela ti'iti'i nia ki. Kaida'i nia angi, 
noa'a ta ngwae kasi gwa'oa nia'a, sulia ne'e ngela nia ki kira mae ta'ifau.” 
19 Ma 'i buri 'ana sa Herod ka mae na'a, na 'ainsel God ka fa'ata'i la'u 'i saena 
maliu bole'a fuana sa Josef 'i Ejipt, 
20 ma ka fata 'uri, "Josef 'ae, tata'e, 'oke ngalia na'a ngela fa'inia te'a nia 'i 
Mary, muka oli na'a 'uana 'i Israel, osi'ana ngwae ba kira sasi 'uana saungilana 
na ngela ne'e, kira mae na'a.” 
21 Ma sa Josef ka tata'e, ma ka ngalia na'a ngela fa'inia te'a nia 'i Mary, ma 
kira ka oli na'a 'uana 'i Israel. 
22 Bore ma kaida'i sa Josef nia rongoa sa Akilas nia tatalafa'a didifulia ma'a 
nia sa Herod 'i Judea, nia ka ma'u 'ani tua'a 'i ne'eri. Ma na 'ainsel ka saea la'u 
fuana 'i saena na maliu bole'a, fasi 'iri kike leka 'uana na aba'i kula 'i Galili. 
23 Nia ne'e kira ka tua ana fanoa 'i Nasaret 'i saena aba'i kula 'i Galili. Ma ka 
fa'amamana na tae ba na profet ki kira ala'a 'uri ana, "Kira ke ba'a saea 'ani na 
ngwae fa'asia 'i Nasaret." 

Matthew 3 
1 Ma bara fa'i ngali 'i burina, kaida'i sa Jesus nia 'a'ana na'a, sa John ngwae ni 
Siuabu ka dao ma'i, ma ka etangia na'a fa'amanata'anga saena na aba'i kula 
kwasi 'i Judea, ka fata 'uri, 
2 "Muke kakari alifa'i fa'asia na abula'anga ta'a kamu ki, sulia kaida'i ne'e God 
ke gwaunga'i fafia na ngwae nia ki karangi dao na'a.” 
3 Sa John na ngwae ba na profet Aesea nia fata ma'i sulia, ma ka 'uri, "Ta'i 
ngwae ka ri 'i saena na aba'i kula kwasi ne'e noa'a kasi bolo fa'inia ta ngwae 
ka tua ana. Ma nia ka 'uri, 'Na Aofia nia ke dao ma'i! Muke fa'asaga na tala 
fuana!' “ 
4 Sa John ru'ufia na ifi 'ani ifuna kamel, ma ka nikia na fo'osae nia 'i li'itana 
ana na 'u'uila buluka. Ma na fanga nia ne'e siko ki ma na ngingidua kwasi. 
5 Ma na ngwae 'oro ki kira ka leka ma'i siana fa'asia na fanoa ba 'i Jerusalem, 
ma na fanoa ki ta'ifau 'i saena aba'i kula 'i Judea, ma fa'asia na fanoa ki ta'ifau 
karangia na kafo 'i Jodan. 
6 Ma kira ka fulanga'inia ta'anga'a kira ki, ma nia ka siuabu kira 'i saena kafo 
'i Jodan. 
7 Ma kaida'i sa John ka lisia na ngwae 'oro ana Farasi ki ma na Sadusi ki kira 
leka logo ma'i siana fasi 'iri nia ka siuabu kira, nia ka fata 'uri fuada, "Kamu 
di'ia go'o 'amu'a kaela ba'eko tolo ki! Noa'a nau ku 'iri saea la'u fuamu'a ne'e 
na siuabu'anga ke fa'atafi kamu fa'asia na kwa'ikwa'inga God, sui bore 'ana 
noa'a kamu kasi kakari ali fa'i. 
8 Muke sasia lala ru ne'e nia fa'ata'inia kamu kakari alifa'i na'a fa'asia na abula 
ta'anga'a kamu ki. 
9 Ma noa'a kamu kasi manata 'uri 'i saena liamu'a, 'Kami'a na ngwae ne'e kami 
futa na'a ma'i ana kwalafa sa Abraham. 'Afita'i ta kwa'ikwa'inga fa'asia God ka 
dao ami'a.' Ma nau ku sae saga ana fuamu'a, nia talangwara'u go'o 'ana fuana 
God ka ngalia ti gwa'i fau ana fau ne'e ki, ma ka saunga'inia 'ani kwalafa sa 
Abraham ki! 

10 Ana kaida'i ne'e, God sasi aka'u na'a ana kwa'ikwa'inga, di'ia ta ngwae ba 
nia dau ana kwa'ikwa'i, ma ka sasi aka'u fuana na tufulana 'ai ki. Ma na 'ai ki 
ta'ifau ne'e noa'a kasi fungu 'ani ta fua'i ai le'a ki, nia ke tufuda ma ka to'osida 
'i saena mafula. 
11 "Nau ku siuabu kamu 'ani kafo fasi 'iri ka fa'ata'inia ne'e kamu kakari alifa'i 
na'a fa'asia na abula'anga ta'a kamu ki. Bore ma ta'i ngwae ne'e ke leka ma'i 
buriku, nia ke ba'a siuabu kamu 'ani na Ano'i ru Abu ma na mafula. Ma nia 
talinga'i ka liufi nau, ma nau noa'a naisi le'a ka bolo fa'inia na'a ngalilana na 
ta'e butu nia ki. 
12 Ma nia sasi aka'u na'a fuana matalanga'ilana ngwae ki ta'ifau, ka di'ia ta 
ngwae ba nia efoa na maga ru le'a ki fa'asia na ta'eta'eru ki. Ma nia ka fikua 
na maga ru le'a ki 'i saena luma ni goniru'a. Ma nia ka do'ofia na'a ta'eta'eru 
ki 'i saena na mafula ne'e du'adu'a kasi mae.” 
13 Ana kaida'i ne'eri, sa Jesus ka leka ma'i fa'asia aba'i kula 'i Galili 'uana kafo 
'i Jodan siana sa John fasi 'iri sa John ke siuabu nia. 
14 Bore ma sa John ka ili 'uana na rokisilana na manatana sa Jesus, ka 'uri, 
"Nia bolo fa'inia 'ae'o ne'e 'oke siuabu nau, ma 'oko leka lala ma'i siaku fuana 
nau kui siuabu 'oe.” 
15 Ma sa Jesus ka olisia ka fata 'uri, "Sui bore 'ana ka 'una'eri, 'oke sasi na'a 
ma'i 'amu ta ru fuaku, osi'ana sasilana na ru ne'e, koro sasi na'a ru ki ta'ifau 
ne'e God nia oga." Ma sa John ka ala na'a fafia. 
16 Ma ana kaida'i sa Jesus siuabu ka sui na'a, nia ka tata'e ma'i fa'asia kafo. 
Ma 'i langi ka 'ifi fuana, ma nia ka lisia na Ano'i ru Abu God ka koso ma'i di'ia 
ta bola, ma ka to'o 'i fafona. 
17 Ma ta'i lingalinga 'i ru nia talo ma'i fa'asia 'i langi ma ka 'uri, "Nia na'a ne'e 
ngela muta'i nau ne'e nau ku alafe liu ana, ma nau ku saele'a liu fa'inia." 

Matthew 4 
1 Ma 'i buri 'ana na ru ne'e, na Ano'i ru Abu ka tala'ia sa Jesus 'uana aba'i kula 
kwasi fasi 'iri sa Saetan ke ilito'ona. 

2 Ma sa Jesus ka abu fanga sulia fai akwala fa'i asoa ki, ma fai akwala fa'i 
rodo ki, ma nia ka fiolo liu na'a. 
3 'Una'eri, sa Saetan ka leka ma'i siana, ka fata 'uri, "Osi'ana ne'e 'ae'o na 
Ngela God, 'oke fata fuana gwa'i fau ne'e ki 'iri ke alua ta beret.” 
4 Ma sa Jesus ka olisia ka 'uri, "Na Kerekere'a Abu ba saea, 'Na ngwae noa'a 
kasi mauri go'o ana fanga ta'ifilia. Bore ma, nia mauri na'a 'ani ala'anga ki 
ta'ifau ne'e saka ma'i fa'asia God.' “ 
5 Sui sa Saetan ka tala'i la'u sa Jesus 'uana na fanoa abu 'i Jerusalem, ma nia 
ka fa'auua ana ta'i kula ne'e nia ra'e liu 'i langi, fafona na Luma Abu God. 
6 Ma ka fata 'uri fuana, "Osi'ana 'ae'o na Ngela God, 'oke lofo toli 'i ano fa'asia 
'i ne'e, sulia na Kerekere'a Abu ba fata 'uri, 'God ke kwatea ma'i na 'ainsel nia 
ki fuamu, ma kike saku'u, fasi 'iri na 'aemu bore kasi foto ana ta gwa'i fau.' “ 
7 Ma sa Jesus ka olisia ka 'uri, "Ma na Kerekere'a Abu ba fata logo 'uri, 'Noa'a 
'oe kosi ilito'ona God 'oe.' “ 
8 Sui sa Saetan ka tala'ia la'u sa Jesus 'uana gwauna totoloa fane liu ne'eri, ma 
ka fa'ata'inia na 'inoto'anga ki ta'ifau ana magalia ma na kwanga'a kira ki 
fuana sa Jesus. 
9 Ma sa Saetan ka fata 'uri, "Na ru ne'e ki ta'ifau go'o nau ku kwateda fuamu, 
di'ia 'oko bobouruuru 'i maana 'aeku, ma 'oko fa'a aofia nau.” 
10 Ma sa Jesus ka olisia ka 'uri, "Saetan 'ae, 'oke leka tau kwau fa'asi nau! 
Sulia na Kerekere'a Abu ba saea, 'Ta'ifilia God 'oe go'o ne'e 'oke fo'osia, ma 
'oko rao fuana.' “ 
11 Sui ana kaida'i ne'eri, sa Saetan ka leka na'a fa'asia sa Jesus. Ma na 'ainsel 
ki kira ka leka ma'i, ma kika kwai'afi na'a ana nia'a. 
12 Kaida'i sa Jesus rongoa ne'e kira alua na'a sa John saena na luma ni lokafo, 
nia ka oli 'uana aba'i kula 'i Galili. 

13 Ma nia kasi tua saena fanoa nia 'i Nasaret. Nia ka leka, ka tua lala 'ana 'i 
Kapaneam, na fanoa 'i ninimana na 'osi 'i Galili, ana na aba'i kula 'i Sebulun 
ma 'i Naftali. 
14 Nia sasi 'una'eri fasi 'iri ka fa'amamana na fatalana profet Aesea ba 'uri, 
15 "Na fanoa 'i Sebulun ma na fanoa 'i Naftali, kira tua saena aba'i kula 'i 
Galili, ma kira tua sulia tala 'uana 'osi doe, ma ka tua ta'i bali ana kafo 'i 
Jodan, kula ne'e ngwae noa'a la'u Jiu ki kira tua ana. 
16 Na ngwae ne'eri ki, kira tua saena na ma'erodo, kike ba'a lisia madako'anga 
doe. Ma sa tai fa'ida ne'e kira tua saena fanoa rorodo'a ana mae'a ne'e, 
madako'anga ka tala 'afi kira.” 
17 'Ita ana kaida'i ne'eri, sa Jesus ka fa'arongo 'ani fa'arongo'a nia ka 'uri, 
"Muke kakari alifa'i fa'asia na abula'anga ta'a kamu ki, sulia kaida'i God ke 
gwaunga'i fafia ngwae nia ki nia dao karangi kamu na'a!” 
18 Ana kaida'i sa Jesus liu sulia na 'osi 'i Galili, nia ka lisia sa Simon (ne'e nia 
saea logo 'ani sa Peter) fa'inia sa Andrew na ngwaefuta nia. Kero'a ro ngwae 
dee ki. Kero'a dee adaro'o 'ani furai kera saena 'osi 'i Galili. 
19 Ma sa Jesus ka fata 'uri fuadaro'o, "Moro leka ma'i fa'inau, koro'o ro ngwae 
dee i'a ki, bore ma nai ba'a fa'amanata koro'o 'ani ngali ngwae'a ma'i fuaku.” 
20 Ma kaida'i ne'eri nama go'o, kera ka fa'asia na'a na furai kero'a ki, ma kera 
ka leka na'a fa'inia. 
21 Sui sa Jesus ka leka la'u kwau, ma ka lisia la'u ta ro ngwae, sa James ma sa 
John na ro ngela sa Sebedi ki. Kera tua adaro'o 'i saena na gwa'i baru fa'inia 
ma'a kera sa Sebedi, ma kira subungia furai kira ki. Sa Jesus ka saedaro'o. 
22 Ma ana kaida'i ne'eri go'o, kera ka fa'asia na'a adaro'o na gwa'i baru fa'inia 
na ma'a kera, ma kera ka leka na'a fa'inia sa Jesus. 
23 Sa Jesus ka liufia na'a fanoa ki 'i saena aba'i kula 'i Galili, ma ka fa'amanata 
na ngwae ki saena na luma fuana fo'onga'a Jiu ki. Ma nia ka fa'arongo 'ani na 

Fa'arongo'a Le'a sulia na Gwaunga'i 'anga God, ma ka gura na ngwae ne'e kira 
mata'i 'ani mata'inga matamata ki ta'ifau ne'e saungida. 
24 Ma na ala'anga ki sulia sa Jesus ka talofia fanoa ki ta'ifau 'i saena aba'i kula 
'i Siria, ma ngwae 'oro ki ne'e kira mata'i 'ani mata'inga matamata 'oro ki, kira 
ka ngalida ma'i siana. Na ngwae ne'e nonida fii liu, ma ngwae ne'e ano'i ru 
ta'a ki ka kwai'ida, ma na ngwae ne'e ba'asi saungida ki, ma ngwae ne'e 'aeda 
ka mae, kira leka ma'i siana. Ma sa Jesus ka gurada ta'ifau. 
25 Ma na ngwae 'oro liu ki logo, kira ka leka sulia sa Jesus ana kaida'i ne'eri. 
Ngwae fa'asia aba'i kula 'i Galili, ma fanoa 'i Jerusalem, ma ti fanoa la'u saena 
aba'i kula 'i Judea, ma ana aba'i kula 'i Dekapolis, ma fa'asia na bali kafo 'i 
Jodan ra'e lana sina. 

Matthew 5 
1 Ma ana kaida'i ne'e sa Jesus nia lisia na'a fiku'a doe ne'eri, nia ka ra'e 'i 
gwauna na kula ne'e ta'i fane, ma ka tua 'i ano. Ma na fafarongo nia ki kira ka 
fiku kalia, 
2 ma nia ka tala'ae na'a ana fa'amanatalada, ka 'uri, 
3 "Saesaele'anga fuada ngwae ne'e kira saiana kira dala'a 'i maana God, osi'ana 
ne'e kira ka to'o na'a ana ru le'a ki, kaida'i God ka gwaunga'i fafi kira. 
4 Saesaele'anga fuada ngwae ne'e kira kwaimanatai ki, osi'ana God ke ba'a 
gwaleda. 
5 Saesaele'anga fuada ngwae ne'e kira fa'ati'iti'i kira talada ki, osi'ana God ke 
ba'a kwatea na magalia ne'e fuada. 
6 Saesaele'anga fuada ngwae ne'e kira oga liua sasilana ru 'olo'olo ki, osi'ana 
God ke ba'a fa'atolia maurilada. 
7 Saesaele'anga fuada ngwae ne'e manatada ofia ngwae matamata ki, osi'ana 
God ke ba'a ofida logo. 
8 Saesaele'anga fuada ngwae ne'e liada sakadola fuana God, osi'ana kira ke 
ba'a lisia God. 

9 Saesaele'anga fuada ngwae ne'e kira rao fuana na aroaro'a 'i safitana ngwae 
ki, osi'ana God ke ba'a sae kira 'ani na ngela nia ki. 
10 Saesaele'anga fuada ngwae ne'e kira fa'akaisida du'ungana sasilana ru saga 
ki, osi'ana ne'e kira to'o na'a ana ru le'a ki, kaida'i God ka gwaunga'i fafi kira. 
11 "Saesaele'anga fuamu'a kaida'i ne'e ngwae ki kira ka fata buri amu'a, ma 
kira ka fa'akaisi kamu, ma kira ka saea ru ta'a 'oro ki amu'a osi'ana kamu'a 
na'a ne'e fafarongo nau ki. 
12 Nau ku saea ru ne'eri osi'ana kike ba'a sasia logo ru ta'a ki fuamu'a ne'e 
ngwae ki kira sasi ana profet ki ma'i 'i na'o. Muke saele'a amu'a, osi'ana God 
ke ba'a kwatea kwaiara'anga doe ne'e nia gonia fuamu'a 'i langi.” 
13 Sa Jesus ina'u ana fatalana ka 'uri, "Na fiki asi ne'e fa'ale'a na fanga 
fuamu'a. Ma kamu logo muke di'ia na fiki asi fuana fa'ale'alana na ngwae ki 
ta'ifau. Bore ma di'ia ne'e asilalana nia leka fa'asia, nia 'afita'i liu 'oko fa'a 
asila la'u. Ma noa'a kasi le'a na'a fuana sasilana la'u 'ani ta ru, ma nia le'a 
fuana muke 'ui na'a amu'a 'ani 'i maa, fasi 'iri na ngwae ki kike uria na'a 'ada. 
14 "Kaumulu di'ia logo na fa'i unu fuana na ngwae ki ta'ifau saena magalia. Na 
luma ne'e kira saunga'inia 'i gwauna fa'i ua nia 'afita'i ka ago. 
15 Ma noa'a ta ngwae kasi fa'adu'a na fa'i unu, sui ka alua 'ana 'i olofana na 
dako. Kaida'i nia fa'adu'a fa'i unu ka sui mala, nia ka ngalia, ka daura'inia ana 
kula 'i langi, fasi 'iri ka rara fuana na ngwae ki ta'ifau 'i saena na luma. 
16 Ma ka 'una'eri logo, na fa'i unu kamu ka sina kwau 'i na'o ana ngwae ki 
ta'ifau, fasi 'iri ana kaida'i kira lisia na ru le'a ne'e kamu sasi'i ki, kika fi'i 
ba'atafea na Ma'a kamu ne'e nia tua ma'i 'i langi. 
17 "Noa'a kamu kasi fia fasi nau ku leka ma'i fuana na fa'asuilana na taki sa 
Moses ki ma na fa'amanata'anga na profet ki. Nau kusi leka la'u ma'i fuana na 
fa'asuilada, bore ma nau ku leka lala ma'i fuana na fa'a ali'afulana na 
fa'amanata'anga kira ki. 

18 Nau ku saea ru mamana fuamu'a, ana kaida'i ne'e 'i langi ma na magalia 
kira teo 'ua, noa'a ta ru ti'iti'i ana na taki ki kasi sui leleka ka dao ana ta 
kaida'i ne'e ru ki ta'ifau ana na taki ki ke dao mamana. 
19 Nia ne'e, sa tai bore 'ana ne'e noa'a kasi ro'osulia ta taki ti'iti'i, ma ka 
fa'amanata ti ngwae fuana 'aila 'anga ana ta taki ti'iti'i logo, God ke ba'a alu 
nia ka 'isi'isi ana na 'Inoto'anga nia. Bore ma sa tai ne'e ka ro'osulia na taki ki 
ma ka fa'amanata ti ngwae fuana ro'osulilana di'ia nia'a, God ke ba'a alu nia 
ke 'a'ana 'i saena na 'Inoto'anga nia. 
20 Nau ku saea fuamu'a, di'ia noa'a kamu kasi sasi le'a ka liufia na ngwae 
fa'amanata ana taki ki, ma na Farasi ki ana sasi'a sulia ru ne'e God nia oga, 
nia 'afita'i liu muke tua fa'inia ngwae ne'e God ke gwaunga'i fafida ki. 
21 "Kaumulu rongoa ta'ifau na'a na fata'a totonga'i ne'e kira saea fuana ko'o 
bora kia ki 'i na'o ba 'uri, 'Noa'a 'oe kosi sau ngwae. Di'ia sa tai bore 'ana ne'e 
ka sau ngwae, kike ba'a ngali nia 'i na'ona na ngwae kwaigiosi ki.’ 
22 Bore ma kaida'i ne'e, nau ku saea fuamu'a, sa tai ne'e ka saeta'a fuana na 
ngwaefuta nia, kike ba'a ngali nia 'i na'ona na ngwae ni kwaigiosi ki. Ma sa 
tai ne'e ka saea fuana na ngwaefuta nia, ''Ae'o na ru 'o'o go'o 'ana,' kike ba'a 
ngalia 'i na'ona na ngwae ni kwaigiosi ki. Ma sa tai ne'e ka saea na ngwaefuta 
nia 'ani, 'Na ru bolebole'a,' nia ke ba'a leka saena tala 'uana na mafula ne'e 
du'adu'a noa'a kasi mae. 
23 Ta ne'e, di'ia 'oko sasi aka'u na'a ana kwai su'usi'anga 'oe fuana God fafona 
na fuli fu'a, ma 'oko manata to'ona noa'a kasi madako 'ua 'i safitamuro'o 
to'olamu sulia na rora'a 'oe, 
24 'oke fa'asia basi kwai su'usi'a 'oe 'i maana fuli fu'a, sui 'oko oli, ma 'oko fata 
kwaima basi fa'inia. Sui 'i buri, 'oko oli ma'i, ma ko fi'i kwate na kwai 
su'usi'anga 'oe fuana God. 
25 "Ma di'ia ta ngwae ka ngali 'oe fuana kwai matalanga'inga, 'oko fata 
kwaima basi fa'inia, kaida'i noa'a koro'o kasi dao 'ua. Si di'ia koro'o dao na'a, 
nia ke ba'a kwate 'oe na'a fuana na ngwae kwaigiosi, ma 'i buri 'ana nia ka 

matalanga'i 'oe, nia ka fi'i kwate 'oe la'u fuana ngwae firi ngwae ki, ma na 
ngwae firi ngwae ki ka fi'i alu 'oe la'u saena lokafo. 
26 Nau ku saea fuamu, di'ia nia 'una'eri, nia 'afita'i 'oko ru'u fa'asia na lokafo 
leleka 'oko kwatea nama na mani 'isi 'oe ne'e nia bolo fa'inia kwa'ikwa'inga 
'oe. 
27 "Kamu rongoa ta'ifau na'a na fata'a totonga'i ki kira saea, 'Noa'a 'oe kosi 
kakabara.’ 
28 Ma kaida'i ne'e, nau ku saea fuamu'a, sa tai bore 'ana ne'e bubungia ta kini 
'ani lia 'i ngwae ni kakabara'anga, nia kakabara ka sui na'a 'ani liana. 
29 Nia ne'e, di'ia 'oko oga 'oke fulia ta ru ta'a 'ani bali maa 'olo'olo 'oe, 'oko 
lafua, ma 'oko 'ui 'ania fa'asi 'oe. Nia ta'i le'a go'o 'ana fuamu di'ia 'oko 'ui 'ania 
ta bali ana na nonimu, 'asu 'ubani God ka fi'i 'ui 'ania na nonimu ta'ifau 'i 
saena na mafula ana kula ni mae'a. 
30 Ma di'ia 'oko oga 'oke fulia ta ru ta'a 'ani bali lima 'olo'olo 'oe, 'oke siki 
muusia ma 'oko 'ui 'ania fa'asi 'oe. Nia ta'i le'a go'o 'ana di'ia 'oko 'ui 'ania ta 
bali ana nonimu, 'asu 'ubani God ka fi'i 'ui 'ania na nonimu ta'ifau 'i saena na 
mafula ana kula ni mae'a. 
31 "Kamu rongoa ta'ifau na'a na fata'a totonga'i ki kira saea, 'Sa tai bore 'ana 
ne'e ilangani na 'afe nia, nia ka kwatea kerekere'a ana kwai ilanga'inga fuana.’ 
32 Bore ma kaida'i ne'e, nau ku saea fuamu'a, noa'a ta ngwae kasi ilangani na 
'afe nia. Di'ia ngwae ilangani 'afe nia, nia'a ne'e kwatea 'afe nia ka kakabara. 
Ma di'ia ta ngwae ka korea la'u na kini ne'eri, na ngwae ne'eri nia kakabara 
logo 'i na'ona God. Ta'i ru go'o ne'e ngwae saiana ka ilanga'inia na 'afe nia 
du'ungana. Di'ia nia kakabara ana ta ngwae matamata. 
33 "Kamu rongoa logo na fata'a totonga'i ki kira saea fuana na ngwae ki 'i na'o 
'ua na'a ma'i, 'Di'ia 'oko fa'angasingasia alanga'inga 'oe 'ani satana God, tama 
noa'a 'oe kosi 'oia na'a alanga'inga 'oe.’ 

34 Ma kaida'i ne'e, nau ku saea fuamu'a, noa'a 'oe kosi fa'angasia alanga'inga 
'oe 'ani ta ru. Ma noa'a 'oe kosi fa'angasia alanga'inga 'oe 'ani 'i langi, osi'ana 
God nia gwaunga'i ne'eri. 
35 Ma 'oe kosi fa'angasia alanga'inga 'oe 'ani magalia, osi'ana God nia 
gwaunga'i logo 'i ne'eri. Ma 'oe kosi fa'angasia alanga'inga 'oe 'ani 'i 
Jerusalem, sulia nia ne'e fanoa na ngwae tatalafa'a doe ka tasa. 
36 Ma noa'a 'oe kosi fa'angasia alanga'inga 'oe 'ani gwaumu, sulia nia 'afita'i 
'oko saunga'inia ta'i ifu 'i gwaumu ka kwao nama ka goa. 
37 Di'ia 'oko alanga'i, saea go'o, ''Iu.' Nama di'ia 'oe kosi alanga'i, saea go'o 
'Noa'a.' Ma di'ia 'oko saea la'u ta ru, na ru ne'eri nia leka na'a ma'i fa'asia sa 
Saetan na ngwae ta'a.” 
38 Sa Jesus ala'a la'u ka fata 'uri, "Kamu rongoa ta'ifau na'a na fata'a totonga'i 
ki fata 'uri, 'Di'ia ta ngwae ka fa'alia na maana ta ngwae, kike fa'alia logo 
maana ngwae ne'eri. Ma gwa'i lifa logo fuana du'ulana ta gwa'i lifa.’ 
39 Bore ma kaida'i ne'e, nau ku saea fuamu'a, noa'a 'oe kosi du'ua ta ru ne'e ta 
ngwae sasia ka ta'a fuamu. Di'ia ta ngwae ka fidalia na bali sate 'olo'olo 'oe, 
'oko ala'ania nia ka fidalia la'u ta bali sate mauli amu. 
40 Ma di'ia ta ngwae ka ngali 'oe 'uana na matalanga'inga fuana ngalilana na 
to'ongi fafo doe 'oe, 'oke ala'ania nia ke ngalia logo na to'ongi sae 'oe fuana. 
41 Ma di'ia ta ngwae ka su'uma'inia 'oko ngalia na 'oko ru nia sulia ta'i kadi 
tala, 'oko ngalia la'u sulia ruana kadi tala. 
42 Ma 'oke kwatea fuana ta ngwae ne'e nia ke gania ta ru amu'a. Ma kaida'i ta 
ngwae ka oga na ngali langalana ta ru amu, 'oko kwatelanga ana fuana. 
43 "Kamu rongoa ta'ifau na'a na fata'a totonga'i ki fata 'uri, 'Muke alafe 'amu'a 
fuana na ngwae kwaima kamu ki, ma muke suulanga'inia na malimae kamu 
ki.’ 
44 Bore ma kaida'i ne'e, nau ku saea fuamu'a, muke alafe fuada na malimae 
kamu ki, ma muke fo'o fuada sa tai ne'e kira fa'akaisi kamu. 

45 Di'ia kamu sasi 'una'eri, muke alu na'a na ngela na Ma'a kamu ma'i 'i langi. 
Sulia nia saunga'inia na sina, ma ka rara 'afia na ngwae ta'a ki, ma na ngwae 
le'a ki ta'ifau go'o, ma ka kwatea na uta fuada sa tai fa'ida ne'e kira fulia ru 
le'a ki, ma fuana sa tai fa'ida ne'e kira fulia ru ta'a ki. 
46 Di'ia muke alafe go'o amu'a fuana na ngwae ne'e kira alafe fuamu'a, God 
noa'a kasi kwaiara kamu go'o. Osi'ana na ngwae 'aurafu ni goni mani'a ana 
takisi bore, kira sasia logo ru ne'eri! 
47 Ma di'ia kamu fata le'a go'o 'amu'a fa'inia na kwaima kamu ki, noa'a kamu 
kasi matamata go'o fa'asia na ngwae ki ta'ifau. Sulia na ngwae kira kina God 
ki bore, kira sasia logo ru ne'eri! 
48 Muke saga ta'ifau na'a, di'ia na Ma'a kamu 'i langi ba saga ta'ifau." 

Matthew 6 
1 Ma sa Jesus ka fata la'u 'uri, "Muke madafi kamu, 'asu 'ubani muke sasia 
go'o amu'a na ru le'a kamu ki, fasi 'iri ngwae ki kike lisia, ma kika aura'e 
kamu fa'ini'i. Di'ia kamu sasi 'una'eri, noa'a kamu kasi ngalia ta kwaiara'a 
fa'asia na Ma'a kamu ma'i langi. 
2 Di'ia 'oko kwatea na kwate'a fuana 'afilana ngwae dala'a ki, noa'a 'oe kosi 
fa'afulanga'inia fuana ngwae ki fasi 'iri kike ba'atafe 'oe fafi'i. Sulia na falafala 
ne'eri, ngwae kwalabasa ki kira sasi. Kira kwai'afi ana ngwae dala'a ki saena 
luma fuana fo'onga'a ki ma sulia na tala doe ki logo, fasi 'iri ngwae ki ta'ifau 
kira ka ba'atafeda. Ma nau ku saea fuamu'a, God noa'a kasi kwatea ta 
kwaiara'a fuada, sulia kira ngalia na'a na kwaiara'a kira ki. 
3 Ma kaida'i 'oko kwatea ta ru fuana kwai'afi'anga, noa'a 'oe kosi fa'ata'inia 
fuana ta ngwae, fasi 'iri ta kwaima amu bore noa'a kasi saiana. 
4 Kaida'i 'oko kwatea ta ru fuana ta ngwae, 'oke sofonga'inia fa'asia ta ngwae 
bore 'ana noa'a kasi lisia nama ka saiana. Sui bore 'ana 'oko kwate ago ana, na 
Ma'a 'oe ne'e nia tua ma'i langi, nia ka lisia tae ki ne'e 'oko sasia, ma nia ka 
kwatea kwaiara'a fuamu.” 

5 Sa Jesus ka fata la'u 'uri, "Kaida'i kamu fo'o, noa'a kamu kasi di'ia ngwae 
kwalabasa ne'e kira fo'o go'o 'ada fasi 'iri ne'e ngwae ki ka lisida. Sulia ana 
kaida'i kira fo'o, kira oga liu uu'a saena luma fuana fo'onga'a ki, nama sulia 
tala doe ki, fasi 'iri ne'e ngwae ki kira ka lisida, ma kika aura'eda. Ma nau ku 
saea fuamu'a, kira ngalia na'a na kwaiara'a kira ki fa'asia na ngwae ne'e kira 
aura'eda ki. 
6 Ma ana kaida'i 'oko fo'o, 'oke leka ana ta kula ne'e tua banita'i, ma 'oko tua 'i 
ne'eri, ma 'oko fo'osia God, ma noa'a ta ngwae kasi lisia. Sui bore 'ana noa'a ta 
ngwae kasi lisi 'oe ana kaida'i 'oko fo'o, Ma'a 'oe ne'e tua ma'i 'i langi ne'e ke 
ba'a lisi'o. Ma nia logo ne'e ke ba'a kwaiara 'oe fuana tae ki ne'e 'oko sasi'i. 
7 "Ana kaida'i kamu fo'o, noa'a kamu kasi di'ia la'u ngwae ne'e kina God ki. 
Sulia ana kaida'i kira fo'o, kira fata keta liu, ma noa'a kira kasi sai madako 
ana na tae ki ne'e kira sae'e. Manatada fia di'ia kira fo'o keta 'una'eri, God ke 
ba'a rongoda. 
8 Ma noa'a kamu kasi sasi la'u di'ida, sulia Ma'a kamu ma'i 'i langi nia saiana 
ta'ifau na'a tae ki ne'e kamu bo'obo'o 'uana, sui mala kamu fi'i gania. 
9 "'Iu, ana kaida'i kamu fo'o, muke fata 'uri, 'Ma'a kami 'i langi 'ae, Kami oga 
ngwae ki ta'ifau kike fa'adoea satamu, osi'ana nia abu liu. 
10 Dao ma'i 'ani gwaunga'i 'anga 'oe fafia maurilana ngwae ki ta'ifau. Ma na 
kwaiogai'anga 'oe kike sasia na'a 'i ano di'ia logo 'i langi. 
11 'Oke kwatea ma'i fuami'a na fanga ne'e bolo fuana asoa ne'e. 
12 'Oke rufuanata ana ta'anga'a kami ki, di'ia logo ne'e kami rufuanata ana 
ta'anga'a ngwae ki ta'ifau ne'e kira fulia ru ta'a ki ami'a. 
13 'Oe kosi danga 'ani kami fuana ilito'onga ka liufi kami. Ma 'oko olita'i kami 
fa'asia sa Saetan.’ 
14 "Aia, ma di'ia kamu rufuanata ana sa tai ne'e fulia ru ta'a amu'a, Ma'a kamu 
ma'i 'i langi nia ka rufuanata logo ana ta'anga'a kamu ki. 

15 Ma di'ia kamu kasi rufuanata ana sa tai ne'e nia fulia ru ta'a amu'a, Ma'a 
kamu ma'i 'i langi bore noa'a kasi rufuanata logo amu'a.” 
16 Sa Jesus ka fata la'u 'uri, "Ana kaida'i kamu abu fanga fuana fo'onga'a 
ngasingasi'a, noa'a kamu kasi di'ia ngwae kwalabasa ki. Sulia ana kaida'i kira 
abu fanga, kira lia di'ia ngwae kira kwaimanatai fasi 'iri ne'e ngwae ki ka lisi 
ne'e kira abu fanga, ma kika fatale'a ada. Aia, ma nau ku saea fuamu'a, na 
ngwae ne'e ki 'afita'i kira ka ngalia ta kwaiara'a la'u, sulia ngwae ki kira 
kwatea na'a na kwaiara'a kira 'ani tafelada. Ma God noa'a kasi kwatea na'a ta 
kwaiara'a fuada. 
17 Bore ma ana kaida'i 'oke abu fanga, 'oke siu 'amu, ma 'oko salaifu 'amu di'ia 
'oko sasia sulia asoa ki, 
18 fasi 'iri ta ngwae kasi lia saiamu ne'e 'oko abu fanga. Ma sui bore 'ana ta 
ngwae kasi lia saiamu, Ma'a 'oe 'i langi ka lisi 'oe, ma nia ka kwatea na 
kwaiara'a fuamu osi'ana na tae ki ne'e 'oko sasi'i. Nia saiana ka lisi'o sulia 
asoa ki, sui bore 'ana noa'a 'oe kosi lisia.” 
19 Sui, sa Jesus ka fata la'u 'uri, "Kamu kasi gonia na to'oru'a kamu ki 'i ne'e 
saena magalia ana na kula ne'e sufusufu ma na fura'a ke fa'alia, ma na ngwae 
bili ki ka bilia. 
20 Muke gonia na to'oru'a kamu ki 'i langi, kula sufusufu ma na fura'a kasi 
fa'alia, ma na ngwae bili noa'a kasi bilia. 
21 Osi'ana kaida'i na to'oru'a kamu nia teo 'i langi, na maurilamu'a ka agwa'i 
ta'ifau na'a 'uana 'i langi. Ma kaida'i na to'oru'a kamu nia teo saena magalia, 
na maurilamu'a ka agwa'i ta'ifau na'a 'uana ru saena na magalia ki. 
22 "Si di'ia maamu le'a, 'oko tua saena na madakola'a ana fa'amanata 'anga 
God, osi'ana na maamu ne'e dau tala'ia ma'i madakola'a saena nonimu. 
23 Di'ia noa'a 'oe kosi lisia na madakola'a ne'e, maamu ne'e ta'a, ma 'oko tua 
go'o 'amu saena ma'erodo. Muke madafi kamu, si di'ia kamu ilangani na 
madakola'a God, saena maurilamu'a nia rodo'a liu mala.” 

24 Sa Jesus ka fata la'u 'uri, "'Afita'i ta ngwae ka rao fuana ta ro ngwae 'a'ana 
matamata. Di'ia nia 'una'eri, nia ke ba'a malimae'a ana ta ngwae 'a'ana, ma ka 
kwaima ana ta ngwae 'a'ana. Ma nia ka rao le'a fuana ta ngwae, ma ka danga 
fa'iburi 'ani ta ngwae. Nia ne'e, ka 'afita'i liu di'ia ne'e muke rao fuana God, 
ma na mani la'u ana ta'i kaida'i. 
25 "Ta ne'e nau ku saea fuamu'a, noa'a kamu kasi manata 'abera sulia tae ne'e 
kamu ke 'ania, ma muka kwa'ufia, ma tae ne'e kamu ke toro 'ani fafia 
nonimu'a. Osi'ana na mauri'a ne'e, nia le'a ka tasa liufia na fanga, ma na noni 
ne'e, nia le'a ka tasa liufia na toro. 
26 Lisia na fa'i no'o ki saena mamanga, noa'a kira kasi 'abera go'o sulia rao'a 
ana ta o'ola. Ma noa'a kira kasi loia go'o ta fanga, ma kira kasi saunga'inia 
go'o ta babala fuana alu fanga'a. Bore ma Ma'a kamu 'i langi sareda go'o 'ana. 
Aia, God nia lia doe liu amu'a ka liufia mala fa'i no'o ki. Nia ne'e, God ka sare 
kamu go'o 'ana. 
27 Sui bore 'ana kamu ka manata 'abera sulia mauri'a kamu ki, nia 'afita'i liu 
kamu ka sasi maurilamu'a ka ta'i tau ti'iti'i la'u. 
28 "Ma fa'uta mo ne'e muka manata 'abera sulia na toro ki? Muke lisia basi na 
takana 'ai ne'e kira afola ki. Noa'a kira kasi rao go'o, ma noa'a kira kasi 
saunga'inia go'o ta toro fuada. 
29 Ma nau ku saea fuamu'a, kira lia kwanga ka tasa liufia toro ne'e sa 
Solomon na tatalafa'a nia ru'ufi'i ki. 
30 Ma na takana 'ai ki, kira teo go'o 'ada sulia kala kaida'i dokodoko, ma kira 
ka 'ui logo 'anida saena mafula. Sui ka 'una'eri bore 'ana, God nia fa'aru'ufida 
'ani ru le'a ki. 'Uri ma kamu fitala fasi God noa'a kasi fa'atoro kamu logo? Na 
fito'onga kamu ki nia ti'iti'i. 
31 "Ta ne'e, noa'a kamu kasi manata 'abera 'uri, 'Na fanga, ma na ru ni 
kwa'ufilana, nama na toro nau ki ke ba'a leka ma'i fa'asia 'i fa'i?’ 

32 'Iu, na ngwae tua kwaikinai ana God ki, kira saiana manata 'abera'a sulia ru 
ne'eri ki. Ma kamu'a, Ma'a kamu 'i langi nia saiana ka sui na'a ne'e kamu 
bo'obo'o 'uana ru ne'eri ki. 
33 Muke oga liu lala 'amu'a na mauri'a ne'e God nia gwaunga'i fafia ka tasa 
fa'inia sasilana na ru saga ki. Muke oga liu 'amu'a ru ne'e ki ka liufia na ru 
matamata ki ta'ifau, ma nia ke ba'a kwatea fuamu'a na ru ki ta'ifau ne'e kamu 
bo'obo'o 'uana ki. 
34 Nia ne'e, noa'a kamu kasi manata 'abera sulia bo'obo'o 'anga fuana rorodo. 
Teo na'a 'ana fuana rorodo. Noa'a kasi bolo fuana muke fikua na 'abera 'anga 
rorodo ki fa'inia na 'abera 'anga ki ana asoa ta'ena logo. Osi'ana asoa ta'ena 
to'o ana 'abera'anga bolo fa'inia ta'ena." 

Matthew 7 
1 Ma sa Jesus ka fata la'u 'uri, "Noa'a kamu kasi matalangani ta ngwae 
matamata, 'asu 'ubani God ka matalanga'i kamu logo. 
2 Di'ia kamu matalangani ta ngwae, God ke matalanga'i 'una'eri logo amu'a. 
Ma taki tae ne'e kamu matalanga'inia 'ani ta ngwae, na taki ne'eri logo ne'e 
God ke ba'a matalanga'i kamu 'ani. 
3 'Oko to'o ana ta'anga'a doe ki, bore ma 'oko balufia go'o 'amu ta ngwae ne'e 
nia to'o ana ta'anga'a ti'iti'i. 'Oko di'ia ta'i ngwae ne'e nia lisia na gegeo 'i 
saena na maana sa to'olana, bore ma nia kasi lisia go'o ta buli ano doe ne'e 
nia saena maana talana. 
4 Ma 'oko fata 'uri fuana na ngwae matamata, ''Oko fulia ta ru ne'e nia ta'a, 
ala 'ania nai fa'asaga maurilamu.' Bore ma 'oe kosi manata 'abera go'o sulia 
ta'anga'a doe ne'e 'oko sasi'i ki. 
5 'Ae'o ngwae kwalabasa. 'Oke fa'asia basi na ta'anga'a 'oe ki. Sui, 'oko fi'i bolo 
fuana kwai'afi'anga kwau ana ta ngwae matamata fuana na ta'anga'a nia ki. 
6 "Ma noa'a kamu kasi kwatea ru abu ki fuana kui ki, sulia kira ke abula, ma 
kike ba'a 'ale kamu. Ma noa'a kamu kasi kwatea na laungi kamu ki fuana 
gwata ki, 'asu 'ubani kira kata uria go'o 'ada.” 

7 Sa Jesus ka fata la'u 'uri, "Kamu ke gani ana God 'iri muke ngalia ru ne'e 
kamu gani 'uana. Kamu ke lulua ru kamu bo'obo'o 'uani ki ana God, ma nia ka 
'afi kamu, 'iri muke lisia. Kamu ke fa'afo ana sinamaa, ma God ke 'ifi fuamu'a. 
8 Osi'ana na ngwae ki ta'ifau ne'e kira gani ana God, kira ngalia na'a ru ne'e 
kira gania. Ma na ngwae ki ta'ifau ne'e kira lulua ru kira bo'obo'o 'uani ki ana 
God, kira ka lisia. Ma na ngwae ki ta'ifau ne'e kira fa'afo ana sinamaa, ma 
God ke 'ifi fuada. 
9 "'Uri ma, sa tai aumulu ana ma'a ki, ne'e di'ia na ngela 'oe nia gani'o 'uana 
fanga, 'oke kwatea lala na fau fuana? 
10 Ma di'ia na ngela 'oe nia gani 'uana ta i'a, 'oke kwatea lala fa'i loi fuana? 
Noa'a liu! 
11 Sui bore 'ana kamu'a ta'ifau ngwae ta'a ki, kaumulu saiana kwatelana na ru 
le'a ki fuana ngela kaumulu ki. Bore ma na Ma'a kamu ne'e nia 'i langi, nia 
le'a ka tasa liufi kamu. 'Una'eri ne'e nia ka kwatea na ru le'a ki fuana ngwae ki 
ne'e kira gani nia 'uana. 
12 "Ta tae ne'e kamu oga ana ngwae matamata ki kike sasia fuamu'a, muke 
sasia logo fuada. Sulia nia ne'e na fadalana na fa'amanata'anga ana taki sa 
Moses ki, ma na profet ki ta'ifau.” 
13 Sa Jesus ka fata la'u 'uri, "Muke ru'u kwau ana sinamaa ne'e susukuru, sulia 
na sinamaa ne'e doe ma ka reba, nia leka 'uana na mae'a firi. Ma na leka'a 
sulia ka talangwara'u go'o 'ana, ma na ngwae 'oro liu ki ne'e kira leka sulia na 
tala ne'eri. 
14 Aia, ma na sinamaa ne'e susukuru nia leka 'uana na mauri'a firi, ma na 
leka'a sulia ka 'afita'i, ma bara ngwae go'o ne'e kira leka sulia.” 
15 Sa Jesus ka ala'a la'u ka fata 'uri, "Muke madafi kamu fa'asia na profet 
'oso'oso ki. Muke madafi kamu sulia kira lia di'ia ngwae le'a ki, bore ma na 
manatalada ne'e di'ia kui kwasi ki ne'e kira oga fa'ali lamu'a. 
16 Ma muke ba'a lia sai go'o 'amu'a ana na profet 'oso'oso ne'eri ki 'ani ru ta'a 
ne'e kira sasi'i ki. Kulu saiana 'ai ki ta'ifau nia le'a nama ka ta'a, osi'ana fufua'i 

ru kira ki ne'e kira fungu 'ani. Ma nia 'afita'i ta ngwae ka fisua na fufuana 'ai 
le'a fa'asia na kwalongarangara'a. 
17 Ma na 'ai le'a nia fungu nama 'ani fua'i ru le'a ki, ma na 'ai ta'a ki ka fungu 
logo 'ani fua'i ru ta'a ki. 
18 'Ai le'a 'afita'i ka fungu 'ani fua'i ru ta'a, ma na 'ai ta'a 'afita'i ka fungu 'ani 
fua'i ru le'a. 
19 Na 'ai ki ta'ifau go'o ne'e noa'a kasi fungu 'ania ta fua'i ru le'a, kira ka 
tufuda, ma kika 'ui 'anida 'i saena mafula. 
20 Nia ne'e, nau ku saea fuamu'a, muke ba'a lia saiana na profet 'oso'oso ki 
'ani ru ne'e kira sasi'i ki.” 
21 Sa Jesus ka fata la'u 'uri, "Noa'a la'u na ngwae ki ta'ifau ne'e kira fata 'uri 
aku, 'Aofia 'ae! Aofia 'ae!' kira ke tua fa'inia ngwae ne'e God ke gwaunga'i 
fafida ki. Ma sa tai fa'ida ne'e kira sasi sulia na kwaiogai'anga Ma'a nau 'i 
langi go'o ne'e, kike tua fa'inia ngwae ne'e God ke ba'a gwaunga'i fafida ki. 
22 Ma na ngwae 'oro ki kike ba'a fata 'uri fuaku ana fa'i asoa ana 
matalanga'inga ne'eri, 'Aofia 'ae, kaimili fa'atalo na'a sulia fatalana God 'ani 
na satamu, ma kami ka ifulani na ano'i ru ta'a ki 'ani na satamu, ma kami ka 
sasia ru 'oro ni 'arefo'anga ki 'ani satamu.’ 
23 Bore ma nai ba'a fata madako 'uri fuada, 'Nau noa'a kusi sai aumulu. 
Kaumulu na ngwae ta'a ki. Muke leka tau kwau fa'asi nau!’ 
24 "Nia ne'e, na ngwae ki ta'ifau ne'e kira rongoa ala'anga nau ki, ma kira ka 
sasi sulia, kira di'ia na ngwae liato'o ne'e nia saunga'inia na luma nia 'i fafona 
na diro 'ai ki ne'e nia 'ilia ka koso lalo. 
25 Na uta doe ka to'o, ma na kafo ki ka igo, ma na iru doe ka kwai'ia na luma 
ne'eri, bore ma na luma ne'eri kasi 'asia go'o, sulia nia uu ngasi 'i fafona na 
diro 'ai ngasi ki. 

26 "Ma na ngwae ki ta'ifau ne'e kira rongoa na ala'anga nau ki, ma noa'a kasi 
sasi sulia, kira di'ia na ngwae bolebole'a ne'e saunga'inia na luma nia 'i fafona 
one ma noa'a nia kasi 'ilia diro 'ai ki kasi koso lalo go'o. 
27 Na uta doe ka to'o, ma na kafo ki ka igo, ma na iru doe ka kwai'ia na luma 
ne'eri, ma na luma ne'eri ka 'asia, ma ka mangisi ta'ifau na'a.” 
28 Ana kaida'i sa Jesus fa'amanata na ngwae ki 'ani na ru ki ta'ifau ka sui, kira 
ka 'arefo liu, 
29 sulia kira sai le'a ana ne'e sa Jesus nia fa'amanata 'ani ngasingasi'anga ma 
na mamana'anga ma'i ana God. Noa'a nia kasi donga la'u sai 'i ru'anga ngwae 
fa'amanata ana taki sa Moses ki, osi'ana kira fa'amanata lala 'ani 
ngasingasi'anga kira ki talada. 

Matthew 8 
1 Kaida'i sa Jesus nia koso na'a ma'i 'ana fa'asia 'i gwauna fa'i ua ne'eri, na 
fiku'a doe liu kira ka leka ma'i sulia. 
2 Ma ta'i ngwae ne'e kuu saungia nonina ka leka ma'i, ma ka bobouruuru 
na'ona sa Jesus, ma ka fata 'uri, "Ara'i kwa, di'ia 'oko ma'udi, 'oko saiana 'oke 
gura nau go'o 'amu kwa.” 
3 Sui sa Jesus ka taga kwau na limana, ma ka sama to'ona nonina, ma ka fata 
'uri, "'Iu, nau ku ma'udi. 'Oko mafo na'a." Ma 'ali'ali 'i buri 'ana ala'anga ne'eri 
ki sa Jesus saea go'o, na kuu ne'eri ka siki na'a fa'asia ngwae ne'eri. 
4 Sa Jesus ka fata 'uri fuana, "Noa'a 'oe kosi fa'arongoa la'u ta ngwae 'ani ru 
ne'e nau ku sasia fuamu. Bore ma 'oke leka basi, ma 'oko fa'ata'inia na'a 
nonimu fuana na fata abu God, 'oko ala'ania fata abu God ka iro'o. Sui ma 
'oko kwatea na kwaisu'usi'anga 'oe di'ia ba sa Moses nia saea fuana 
kwatelana, fasi 'iri ke kwatea fa'amamana'anga fuana na ngwae ki ta'ifau ne'e 
nonimu nia mafo na'a." Ma sa Jesus ka kwatea ngwae ne'eri ka leka na'a 'ana. 
5 Ma ana kaida'i sa Jesus nia dao na'a ana fanoa 'i Kapaneam, ta'i ngwae 
fa'ina'ona'o ana ngwae ni fu'a ki fa'asia 'i Rom, nia ka leka ma'i siana sa Jesus, 
ma ka gania fuana ke 'afia  

6 ma ka 'uri, "Aofia 'ae, na ngwae ni rao nau, nia mata'i liu, ma ka teo go'o 
'ana, ma ka kina fa'ita'ilana nonina, ma na nonina ka fii liu.” 
7 Sa Jesus ka fata 'uri fuana, "Le'a go'o 'ana, nau kui ba'a leka ma'i 'uana 'i 
luma 'oe fuana guralana.” 
8 Ma ngwae fa'ina'ona'o ne'e ka fata la'u 'uri fuana sa Jesus, "Kwala Aofia kwa, 
noa'a nau kusi totolia fasi 'iri nau ku kwalo 'oe 'i saena luma nau. 'Oke saea 
go'o ma'i ta ala'anga, si di'ia 'oko saea bore 'amu ma'i ta ala'anga, na ngwae 
rao nau nia ke ba'a 'akwa na'a. 
9 Nau ku saiana 'oko bolo go'o 'amu fuana sasilana ru ne'eri, du'ungana nau'a 
talaku na ngwae nau ku rao 'i olofana na ngwae doe ki, ma nau ku to'o ana 
ngwae ni fu'a ki ne'e kira rao 'i olofana na gwaunga'inga nau. Ma di'ia nau ku 
fata 'uri fuana ta ngwae, ''Oke leka,' ma nia ka leka na'a. Ma di'ia nau ku fata 
'uri fuana ta ngwae, ''Oke leka ma'i,' nia ka leka logo ma'i. Ma di'ia nau ku 
saea ta ngwae rao nau ma nau ku 'uri, ''Oke sasia nama ru ne'e,' nia ka sasia 
na'a.” 
10 Ma kaida'i sa Jesus rongo na ru ne'e, nia ka 'arefo liu. Ma nia ka abula 
fuana ngwae ne'e kira leka sulia ki, ma ka fata 'uri fuada, "Nau ku saea 
fuamu'a, naisi lisia 'ua ta ngwae ne'e nia fa'amamana ka 'uri, sui bore 'ana 
saena 'i Israel. 
11 Ma nau ku saea fuamu'a, ngwae 'oro ne'e noa'a la'u Jiu ki kike leka ma'i 
fa'asia fanoa 'oro ki saena magalia fuana 'ado'a fa'inia na ko'o bora kia ki sa 
Abraham, sa Aesak, ma sa Jakob ana maoma ana saele'anga 'i langi. 
12 Ma 'orolada Jiu ki ne'e fuila kira ka 'ado ana ru le'a ki ana 'i langi, God ke 
ba'a lalida 'uana kula rorodo'a. Ma kaida'i kira tua ana kula ne'eri, kike ba'a 
angi, ma kike 'ala girigiri 'ani lifada, osi'ana kira nonifii.” 
13 Ma sa Jesus ka kakari abula la'u fuana ngwae doe ne'eri, ka fata 'uri fuana, 
"'Oko oli kwau. Nau ku sasia na'a ru ne'e 'oko gania, osi'ana 'oko fa'amamana 
ana nau'a." Ma ana kaida'i ne'eri nama go'o, na ngwae rao ba nia ka 'akwa 
na'a. 

14 Ma ana ta'i asoa, sa Jesus ka leka ma'i 'i luma sa Peter. Kaida'i sa Jesus ru'u 
'i luma, nia ka lisia funga kini sa Peter nia teo go'o 'ana, ne'e nia mata'i ana 
'ako'ako'a doe. 
15 Ma sa Jesus ka sama to'ona limana na kini ne'e. Ma ana kaida'i ne'eri go'o, 
na 'ako'ako'anga ne'e ka sui na'a fa'asia. Nia ka 'akwa na'a, ma ka tata'e ka sasi 
fanga na'a 'ana fuana sa Jesus. 
16 Ma kaida'i nia sa'ulafi na'a, ngwae ana fanoa ne'eri kira ka ngalia ma'i 
ngwae 'oro ki siana ne'e ano'i ru ta'a ki kira ru'ufida. Ma sa Jesus ka ifulani 
ano'i ru ta'a ne'eri ki fa'asida 'ani fatalana go'o. Ma nia ka gura logo ngwae 
mata'i ki ta'ifau. 
17 Kaida'i nia sasia na ru ne'eri ki, nia fa'amamana na fatalana na profet Aesea 
ba keresia ka fata 'uri, "Nia'a ne'e fa'amauri kia fa'asia na mata'inga kia ki.” 
18 Ma kaida'i sa Jesus nia lisia ngwae 'oro kira fiku ma'i kalikalia, nia ka fata 
'uri fuana fafarongo nia ki, "Kulu to'ofolo 'uana bali 'osi lo'oko.” 
19 Ana kaida'i ne'eri logo, ta'i ngwae fa'amanata ana taki ki ka leka ma'i siana 
sa Jesus ka fata 'uri, "Ngwae Fa'amanata 'ae, nau ku oga nai leka fa'i 'oe 'i fa'i 
bore 'ana ne'e 'oke leka 'uana.” 
20 Kaida'i sa Jesus rongoa na ru ne'e, nia ka fata 'uri, "Noa'a nia kasi 
talangwara'u. Na kui kwasi ki kira to'o ana na kula kira ki fuana teo'a, ma na 
no'o ki logo kira ka to'o ana na nu'i kira ki. Bore ma nau'a, na Ngela Ngwae, 
noa'a nau kusi to'o ana ta luma 'aku talaku fuana maliu'a ana.” 
21 Ma ta'i ngwae ana fafarongo nia ki, ka fata fuana sa Jesus ka 'uri, "Ara'i 
kwa, 'oke ala'ani nau 'iri nau kui leka, ku tua basi fa'inia ma'a nau, leleka nia 
ka mae mala, nau ku kwaiatoa ka sui, nau ku fi'i donga'o.” 
22 Sa Jesus olisia ka fata 'uri, "Noa'a. 'Oke leka na'a ma'i fa'inau ana kaida'i 
ne'e. Ala'ania na ngwae ne'e noa'a kira kasi to'o ana mauri'a ana God ki, kike 
kwaiatoa na'a 'ada na ngwae mae kira ki.” 
23 Ma sa Jesus ka ta'e saena gwa'i baru fa'inia fafarongo nia ki. 

24 Ma ana kaida'i kira 'idu tau na'a kwau, ma'e kauburu ka dao 'ali'ali ma'i, ma 
na asi ka lualua'a, ma ka magara na'a ma'i fafia na gwa'i baru ne'eri. Ma na 
gwa'i baru ne'eri ka karangi kuru na'a. Bore ma sa Jesus nia ka maliu go'o 
'ana saena gwa'i baru ne'eri. 
25 Na fafarongo nia ki kira ka fa'a ada, kira ka fata 'uri, "Aofia kwa! 'Oke 
fa'amauri kulu! Kulu karangi mae na'a.” 
26 Ana kaida'i ne'eri sa Jesus ka fata 'uri fuada, "Fa'uta ne'e kamu ka ma'u? 
Nau ku lisia na fa'amamana 'anga kamu aku noa'a 'iri doe." Sa Jesus ka fata 
'una'eri fuada ta'ifau ka sui, nia ka tata'e, ma ka fata ngasingasi'a fuana iru ma 
na nafo, fasi 'iri kira ka tua aroaro. Ma ana kaida'i ne'eri go'o, na iru ma na 
nafo ki kera ka tua aroaro na'a, ma ka fola'a na'a. 
27 Ma na fafarongo nia ki kira ka 'arefo liu, ma kika fata 'uri, "Ngwae fa'uta 
na'a nini'a re? Na iru ma na nafo ki bore kira ro'o na'a sulia!” 
28 Ma kaida'i kira dao na'a ana ta bali 'osi ana ma'efanoa 'i Gadara, sa Jesus ka 
dao to'ona ro ngwae ne'e ano'i ru ta'a ki tua adaro'o. Ro ngwae ne'e ki kera 
tua ma'i saena ma'e faoda ana alu ngwae mae'a saena. Ma osi'ana kero'a 
balubalu'a liu, ne'e kwate ma noa'a ta ngwae kasi dao karangia go'o kula ne'e 
kera tua ana. 
29 Ana kaida'i ano'i ru ki ne'e tua ana ro ngwae ne'eri ki, kira lisia sa Jesus, 
kira ka ri 'uri, "Ngela God 'ae, tae ne'e 'oko oga 'oke sasia aimili? Fa'uta 'oko 
leka ma'i fuana fa'akaisi laimili 'i na'ona mala na kaida'i ne'e fa'akaisi 'anga ke 
dao?” 
30 Ana kaida'i ne'eri, na gwata 'oro ki kira fanga karangia 'i ne'eri. 
31 Na ano'i ru ne'eri ki kira 'engo ana sa Jesus kika 'uri, "Di'ia 'oko ifulani 
kaimili, 'oke lali kaimili 'uana saena gwata lo'oko ki.” 
32 Ma sa Jesus ka fata 'uri fuana ano'i ru ne'eri ki, "Mulu leka na'a!" Ma kira 
ka fa'usaka, ma kira ka leka na'a 'uana saena gwata ne'eri ki. Ma gwata ne'eri 
ki ta'ifau kira leka toli na'a sulia ninimana faulifu ne'eri 'uana saena 'osi 
baera. Ma kira ka mae ta'ifau 'i ne'eri. 

33 Ma na ngwae ne'e kira lia sulia gwata ne'eri ki, kira ka lalili 'uana fanoa 
kira. Ma kira ka ala'a sulia ru ne'e sa Jesus sasia, ma na tae ne'e nia fuli fuana 
na ro ngwae baera ki fa'inia na ano'i ru ba kiri. 
34 Ma na ngwae ki ta'ifau ana ma'efanoa ne'eri kira ka leka ta'ifau ma'i fuana 
lisilana sa Jesus. Ana kaida'i kira dao siana, kira ka 'engoa nia'a fasi 'iri nia 
leka fa'asia fanoa kira. 

Matthew 9 
1 Aia, sa Jesus fa'inia na fafarongo nia ki, kira ra'e 'i saena gwa'i baru, ma kira 
ka to'ofolo la'u ana gwa'i 'osi doe ne'eri 'i Galili. Ma kaida'i kira dao na'a ana 
fanoa nia 'i Kapaneam, 
2 ti ngwae kira ka ngalia ma'i ta'i ngwae ne'e nonina mae 'i fafona 'ifita'i siana 
sa Jesus, 'iri nia ka gura. Ma kaida'i sa Jesus ka lisia na'a fa'amamana'anga 
kira, nia ka fata 'uri fuana ngwae nonina mae ne'eri, "Noa'a 'oe kosi ma'u la'u 
ngwade, nau ku rufuanata na'a ana ta'anga'a 'oe ki ta'ifau ne'e 'oko sasi'i.” 
3 Ana kaida'i ne'eri, ti ngwae fa'amanata ana taki ki kira ka manata 'uri, 
"Talito'ona go'o God ne'e saiana rufuanatalana ta'anga'a ki. Nia ka 
fa'abolota'inia na'a fa'inia God.” 
4 Ma sa Jesus nia sai logo ana manata'anga kira ki saena liada, ma nia ka fata 
'uri fuada, "Kamu kasi manata ta'a la'u 'una'eri." Ma sa Jesus saiana logo ne'e 
kira fa'amamana talito'ona go'o God ne'e ke gura ngwae ki. 
5 Go'o 'una'eri nia ka fata 'uri, "Di'ia nau ku fata 'uri fuana ngwae nonina ta'u 
ne'e ku 'uri, 'Ta'anga'a 'oe ki, nau ku rufuanata na'a ani,' kaumulu kasi lisia 
go'o ne'e nia fuli. Bore ma di'ia nau ku fata 'uri, 'Tata'e ma 'oko fali,' 'i ne'eri 
kamu ka fi'i lisia ne'e ngasingasi'anga nia aku fuana gura'a. 
6 Kaida'i nai ba'a gura ngwae ne'e, nai fa'ata'inia fuamu'a ne'e nau'a, Ngela 
Ngwae, nau ku to'o ana ngasingasi'anga fuana rufuanatalana ana ta'anga'a ki." 
Sui sa Jesus ka fata 'uri fuana ngwae nonina ta'u ne'eri, "'Oke tata'e na'a, 
ngalia 'ifita'i 'oe, ma 'oko leka na'a 'i fanoa 'oe.” 
7 Ana kaida'i ne'eri go'o, ngwae ne'eri ka tata'e, ma ka oli na'a 'uana fanoa nia. 

8 Ana kaida'i ne'e ngwae ki kira lisia tae ne'e sa Jesus nia fulia, kira 'arefo, ma 
kika ma'u. Ma kira ka ba'atafea God sulia nia kwatea na ngasingasi'anga 
'una'eri fuana na ngwae ki. 
9 Ma ana kaida'i sa Jesus nia leka na'a fa'asia kula ne'eri, nia ka lisia sa 
Matthew. Nia tua go'o 'ana ana kula fuana gonilana mani ana takisi, si ne'e 
nia rao 'i ne'eri. Ma sa Jesus ka fata 'uri fuana, "'Oke leka ma'i fa'inau." Ma sa 
Matthew ka tata'e, ma ka leka na'a 'ana fa'inia. 
10 Ma 'i buri 'ana ne'e sa Jesus nia ba'ea sa Matthew fuana fafarongo nia, nia 
ka leka fanga na'a 'i luma nia. Ma na ngwa'i to'a goni mani ana na takisi ki 
tua logo 'i ne'eri. Ma ti ngwae abula ta'a logo, kira fanga logo fa'inia sa Jesus 
ma na fafarongo nia ki. 
11 Ma kaida'i ne'e Farasi ki kira lisia ru ne'e, kira ka saefiloa na fafarongo nia 
ki, kika 'uri, "Nia bolofa'inia nia kasi fanga la'u fa'inia ngwae 'ufuni ki.” 
12 Sa Jesus ka rongoa ru ne'eri, ma ka fata 'uri, "Ngwae ne'e noa'a kira kasi 
mata'i ki, kira kasi oga go'o ta ngwae kwaigurai, bore ma ngwae ne'e kira 
mata'i ki tari, kira ka bo'obo'o 'uana ngwae kwaigurai. 
13 Muke manata basi sulia fadalana Kerekere'a Abu ba 'uri, 'Nau ku oga kamu 
ke kwaimanatai fuana ngwae ki, ma noa'a la'u na kwaisu'usi'anga kamu ki.' 
Nau ku 'iri leka la'u ma'i fuana laefilana ngwae 'olo'olo ki 'iri kike kakari 
alifa'i, bore ma na ngwae ne'e abulalada ta'a ki lala tari ne'e nau ku leka ma'i 
fuana laefilada 'uana rokisi manata'anga.” 
14 Buri 'ana ru ne'eri ki, na fafarongo sa John ngwae ni Siuabu ki, kira ka leka 
ma'i siana sa Jesus, kika fata 'uri, "Kaimili fa'inia na Farasi ki, kami saiana 
mika abu fanga. Ma fa'uta mo ne'e fafarongo 'oe ki noa'a kasi sasi 'una'eri?” 
15 Ma sa Jesus ka olisida ka 'uri, "Nia kasi bolo fa'inia to'a ne'e kira tua ana 
fafanga'a ana arara'inga ne'e kika kwaimanatai. Du'ungana ne'e, kaida'i ara'i 
faolu nia go'o 'ana 'ua fa'inida ngwae ki, kira saele'a. Bore ma kaida'i ke dao 
ma'i aiga'i ne'e kike ba'ea na ara'i faolu fa'asida. 'Una'eri mala, kira fi'i abu 

fanga la'u, osi'ana ne'e kira kwaimanatai. Nia ne'e noa'a kasi bolo fa'inia na 
fafarongo nau ki ne'e kike abu fanga kaida'i nau ku tua 'ua go'o 'aku fa'inida.” 
16 Sui sa Jesus ka fata la'u 'uri, "Noa'a ta ngwae kasi subungia ta toro ne'e nia 
muu na'a 'ani ta ngisingisi toro faolu. Si di'ia nia sasia 'una'eri, na ngisingisi 
toro faolu ne'eri ka gasia na toro 'ua ne'eri du'ungana toro faolu nia lukuluku 
'i buri 'ana sa'ulana, ma nia ka sasi na ma'ekwakwa ne'e ka doe liu. 
17 "Ma muke sai logo ana, ne'e noa'a kasi bolo fuana ta ngwae ka alua na'a 
waen faolu 'i saena ngwa'i 'ua ana 'u'uila nanigot, du'ungana ngwa'i ru 'ua 
ne'eri kasi ba'u. Si di'ia nia sasia 'una'eri, kaida'i na waen ne'eri ke totoro go'o 
ma'i, nia ka foga na'a ngwa'i ru 'ua ne'eri, ma na waen ne'eri ka kisita'i, ma na 
ngwa'i ru ne'eri ka ta'a na'a. Nia ne'e ngwae ke alua nama waen faolu 'i saena 
na ngwa'i ru faolu ne'e nia saiana ke ba'u fasi 'iri ro ru ne'eri ki noa'a kasi 
ta'a.” 
18 Kaida'i sa Jesus nia ala'a 'ua, ta'i ngwae fa'ina'ona'o ana ngwae Jiu ki ka 
leka ma'i. Ma nia ka bobouruuru 'i na'ona sa Jesus, ma ka fata 'uri, "Na sari'i 
nau fi'i maemae go'o. Nau ku oga 'oko leka ma'i 'iri 'oke alua limamu fafia 'iri 
nia ka mauri la'u 'ana.” 
19 Ma sa Jesus fa'inia na fafarongo nia ki kira ka leka fa'inia ngwae ne'eri. 
20 Ma ana kaida'i kira leka 'ua go'o 'ada, ta'i 'afe ne'e gwa'i 'abu tafangia, ma 
nia ka mata'i 'ani sulia akwala ma ro fa'i ngali ki, nia ka leka ma'i burina sa 
Jesus, ma ka sama to'ona mumudu'ana ifi keta nia. 
21 Osi'ana na kini ne'e nia manata ka 'uri, "Sui bore 'ana di'ia nau ku sama 
to'ona na mumudu'ana ifi sa Jesus, nau ku 'akwa na'a.” 
22 Kaida'i nia sama to'ona na mumudu'ana ifi nia, sa Jesus ka alifa'i, ma ka 
lisia na'a kini ne'eri, ma ka fata 'uri fuana, "'Oe kosi manata 'abera la'u. 'Oko 
'akwa na'a, sulia 'oko fa'amamana ana nau'a." Ma ana kaida'i ne'eri nama go'o, 
na mata'inga ne'eri ka sui na'a fa'asia. 

23 Ma kaida'i sa Jesus fa'inia na fafarongo nia ki kira dao, kika ru'u 'i luma 
ngwae fa'ina'ona'o ne'eri, kira ka lisia na ngwae ki kira ufia na'a 'au ana 
mae'a, ma na ngwae 'oro ki la'u go'o kira fiku 'i ne'eri, ma kira ka angi. 
24 Ma sa Jesus ka fata 'uri fuana ngwae ne'eri ki, "Kaumulu ta'ifau go'o muke 
ru'u 'i maa. Ngela kini ne'e noa'a kasi mae go'o, bore ma nia maliu go'o 'ana." 
Kaida'i kira rongoa sa Jesus nia fata 'una'eri, kira ka ga'asia lala nia'a. 
25 Ma 'i buri 'ana na ngwae ki kira ka leka fa'asia, sa Jesus ka ru'u kwau saena 
mae luma ne'eri, ma ka sama 'i maana na limana sari'i ne'eri, ma nia ka tata'e. 
26 Buri 'ana ru ne'e sa Jesus nia sasia, na ala'anga sulia fi'i talofia na aba'i kula 
ne'eri ta'ifau. 
27 Buri 'ana sa Jesus nia leka kwau fa'asia kula ne'eri, na ro ngwae maada 
rodo ki kira donga sa Jesus, kera ka ri, ma keka fata 'uri, "Ngwae ne'e futa 
ana kwalafa sa David na ngwae tatalafa'a 'ae, 'oke manatai kero'o!” 
28 Ma ana kaida'i sa Jesus nia ru'u 'i saena ta'i luma, ro ngwae maada rodo 
ne'eri ki kera ka ru'u logo 'i burina. Ma sa Jesus ka fata 'uri fuadaro'o, "'Uri ma 
koro'o fa'amamana ana nau'a fasi nau ku bolo fuana guralana na maamuro'o?" 
Ma kera ka olisia keka fata 'uri, "'Iu, Aofia.” 
29 Ma sa Jesus ka sama to'ona na maadaro'o, ka fata 'uri, "Osi'ana ne'e koro'o 
fa'amamana, ru ne'eri ka fuli mamana na'a fuamuro'o.” 
30 Ma na maada ka lia na'a, ma sa Jesus ka fata ngasingasi'a fuadaro'o noa'a 
kera kasi fa'arongo 'ani ta ngwae. 
31 Ma sui ana kaida'i kera ru'u na'a kwau, kera fi'i ala'a na'a adaro'o sulia sa 
Jesus siana sa tai fa'ida ne'e kera dao to'ona saena bali aba'i kula ne'eri. 
32 Aia, ma kaida'i ro ngwae ba kiri kera ru'u kwau, ti ngwae kira ngalia la'u 
ma'i ta'i ngwae siana sa Jesus. Na kwakwana ngwae ne'eri nonoto, sulia ta'i 
ano'i ru ta'a ne'e ru'ufia. 
33 Ma sa Jesus ka ifulani ano'i ru ta'a ne'eri fa'asia ngwae ne'eri. Sui, na ngwae 
ne'e ka fata logo 'ana. Ma na ngwae ne'e kira fiku ana kaida'i ne'eri, kira ka 

'arefo liu ana, ma kira ka fata 'uri, "Noa'a kulu kasi lilisia 'ua ma'i ta ru 'uri 'i 
fanoa kia 'i Israel!” 
34 Bore ma na Farasi ki, kira ka fata 'e'e ana sa Jesus kika 'uri 'ada, "Ngwae 
gwaunga'i ana ano'i ru ki ne'e kwatea ngasingasi'anga fuana ngwae ne'e ka 
ifulani 'ana ano'i ru ta'a ki.” 
35 Ma kaida'i sa Jesus nia liliu 'ana ana fanoa ki ma na ma'efanoa ki, nia ka 
fa'amanata saena luma fuana fo'onga'a kira ki, ma ka fulanga'inia na 
Fa'arongo'a Le'a sulia 'Inoto'anga God, ma ka gura ngwae ne'e kira mata'i 'ani 
mata'inga matamata to'oto'o ki ta'ifau. 
36 Ma sa Jesus nia lisia na ngwae ne'e ki, ma ka kwaimanatai liu fuada sulia 
kira ngwata'uta'u, ma kira kasi totolia 'afilada talada. Kira di'ia sipsip ki ne'e 
noa'a ta ngwae fuana lia'a sulida. 
37 Ma nia ne'e sa Jesus ka fata 'uri fuana fafarongo nia ki, "Na ngwae ne'e ki 
di'ia na unita'i 'ai nia maua na'a saena o'ola ma ni'i ka 'oro liu. Bore ma na 
ngwae rao ki ne'e noa'a kasi 'oro 'iri kike tala'ida 'uana God. 
38 Aia, 'una'eri kamu ke fo'o, ma muke gania God ne'e 'a'ana ana rao'a fasi 'iri 
ke kwatea ma'i ngwae ni rao ki kike tala'ida 'uana God." 

Matthew 10 
1 Sa Jesus ka saea na'a ma'i akwala ma ro ngwae ni fafarongo nia ki siana, ma 
ka kwatea na'a ngasingasi'anga fuada fuana ifulanga'ilana na ano'i ru ta'a ki, 
ma fuana na guralana na mata'inga matamata 'oro to'oto'o ki ta'ifau. 
2 Ma na satana na akwala ma ro ngwae lifurongo nia ki ne'e 'uri: etana, sa 
Simon (ne'e nia saea logo 'ani sa Peter), ma na ngwaefuta nia sa Andrew, ma 
sa James ma sa John, ro ngela sa Sebedi ki. 
3 Ma sa Filip, ma sa Batolomiu, ma sa Tomas, ma sa Matthew, na ngwae ba 
fuana gonilana mani ana takisi, ma sa James na ngela sa Alfeas, ma sa 
Tadeas, 

4 ma sa Simon, ta ngwae ana ngwa'i to'a Jiu ne'e kira oga lalilana na ngwa'i 
to'a 'i Rom fa'asia 'i Israel, ma sa Judas Iskariot na ngwae ba nia ke ba'a 
'olosaea sa Jesus fuana malimae nia ki. 
5 Ma sa Jesus ka asunga'inia na akwala ma ro ngwae ne'eri ki, ka 'uri, "Noa'a 
kamu kasi leka 'i safitada ngwae noa'a la'u Jiu ki, ma kamu kasi ru'u 'i saena 
ti fanoa ana ngwae 'i Samaria ki. 
6 Muke leka lala 'aumulu fuada na ngwae 'i Israel ki, ne'e kira di'ia na sipsip 
ki ne'e kira o'osi na'a 'ada. 
7 Ma ana kaida'i kamu leka, kamu ka fulanga'inia 'uri, 'Kaida'i God ke 
gwaunga'i fafia ngwae nia ki, nia dao karangi kamu na'a!’ 
8 Ma kamu ke gura ngwae mata'i ki, ma kamu ke ta'ea ngwae mae ki, ma 
kamu ke gura na ngwae ne'e kuu nia fa'alida ki, ma kamu ke ifulani na ano'i 
ru ta'a ki. Kaumulu ngali sakonga'i ana, 'una'eri ne'e muke kwate 'o'o logo. 
9 Na ngwae ni rao, nia bolo fa'inia na ngwae ki ka lia sulia. Nia ne'e ana 
kaida'i kaumulu leka, noa'a kamu kasi manata 'abera 'uana dau'a fafia ta 
mani. Noa'a kamu kasi ngalia ta ngwa'i. Ma noa'a kamu kasi ngalia ta ro 
to'ongi nama ta ta'e butu, nama ta fa'i kuba bore. 
11 "Ma di'ia kamu dao ana ta fanoa, muke lia 'uana ta ngwae ne'e oga ke 
kwalo kamu 'uana 'i saena luma nia. Ma muke tua fa'inia ngwae ne'eri leleka 
ka dao ana kaida'i muke leka fa'asia ma'efanoa ne'eri. 
12 Ma ana kaida'i kamu ru'u 'i saena ta luma, muke fata 'uri fuana ngwae ne'e 
kira tua ne'eri ki, 'God ke fa'ale'a kamu, ma na aroaro'anga nia ka tua fa'i 
kamu 'i saena na luma ne'e.’ 
13 Di'ia ne'e ngwae saena luma ne'eri kira ka kwaima fa'i kamu, na fa'ale'anga 
kamu ke ba'a tua logo fa'i kira. Ma di'ia noa'a, na fa'ale'anga ne'eri ka oli logo 
ma'i fuamu'a. 
14 Aia, ma di'ia kamu dao ana ta fanoa, ma noa'a ta luma nama noa'a ta 
ngwae kasi ma'udi go'o fuana kwalo lamu'a, nama kira ka 'aila 'ania 
rongolana fatalamu'a, muke leka fa'asia na kula ne'eri. Ma ana kaida'i kamu 

leka fa'asia, muke kwa'i tafula ano fa'asia 'aemu'a di'ia na fa'abasu'anga na'a 
fuada ne'e God ke ba'a matalanga'i kira, du'ungana kira 'aila 'ania rongolana 
fatalana God. 
15 Ma nau ku saea ru mamana fuaumulu, ana fa'i asoa ne'e God ke ba'a 
matalangani na magalia, na kwa'ikwa'inga ne'e nia ke ba'a kwatea fuana 
ngwae ne'eri ki ka doe ka tasa liufia matalanga'inga ne'e God ke ba'a kwatea 
fuana ngwae ta'a ba kiri saena ro ma'efanoa ba 'i Sodom ma 'i Gomora ki.” 
16 Ma sa Jesus ka fata la'u 'uri, "Muke fafarongo le'a, nau ku ba'e kamu kwau 
'uana na 'afita'i'anga, osi'ana kamu leka na'a di'ia sipsip ki siana ngwae ta'a ki 
ne'e kira di'ia na'a kui kwasi ki ne'e kira oga fa'alilamu'a. Nia ne'e, muke lialia 
le'a, ma noa'a kamu kasi sasi ta ru rora ne'e kika fafi kamu 'ani. 
17 Muke lia suli kamu, osi'ana ti ngwae kira ke ba'a dau kamu, ma kira ka 
tala'i kamu siana ngwae kwaigiosi ki, ma kika ulasi kamu saena luma ni 
fo'onga'a kira ki. 
18 Du'ungana ne'e kamu leka suli nau, kike ba'a tara kamu siana ngwae 
fa'ina'ona'o ma na tatalafa'a kira ki fuana matalanga'ilamu'a. Ma ana kaida'i 
kira sasi na'a 'una'eri, muke fa'arongo 'ani na Fa'arongo'a Le'a fuada ma fuana 
ngwae noa'a la'u Jiu ki. 
19 Kaida'i kira ngali kamu 'i na'ona ngwae ni kwaigiosi ki, noa'a kamu kasi 
manata 'abera 'uana ta tae ne'e muke saea ma muke ba'a fata fa'uta 'ani, 
osi'ana God na'a ne'e ke ba'a kwatea ala'anga ki fuamu'a fuana saelani ana 
kaida'i ne'eri. 
20 Noa'a kamu kasi ba'a ala'a ta'ifili kamu na'a. Na Ano'i ru God na Ma'a kamu 
ma'i langi ne'e ke ba'a fa'afata kamu. 
21 "Ngwae 'oro ki, kike ba'a ngalia ngwae asina kira ki ne'e kira fa'amamana 
aku fuana ngwae ki 'iri kika saungida. Ma ngwae 'oro ki logo, kike ba'a sasi 
logo 'una'eri ana ngela kira ki ne'e kira fa'amamana aku. Ma ngela 'oro ki 
logo, kike ba'a malimae na'a ana ma'a ma te'a kira ki, ma kika ngalida siana 
ngwae ki fuana saungilada. 

22 Na ngwae 'oro ki, kika ila 'ani kamu sulia kamu na fafarongo nau ki. Ma 
di'ia sa tai bore 'ana ne'e ka fa'amamana ngasi, leleka ka dao ana na 'isilana 
kaida'i ana 'afita'i 'anga, God ke ba'a fa'amauri nia. 
23 Di'ia ngwae ana ta'i fanoa kira fa'akaisi kamu, muke tafi, muke leka fa'asia 
ma'efanoa ne'eri 'ali'ali, ma kamu ka leka la'u 'aumulu 'uana ta fanoa 
matamata. Nau ku saea fuamu'a, 'afita'i kamu ka fa'asuia go'o na rao'a kamu 
ana ma'efanoa Israel ki, 'i na'o ana nau'a, na Ngela Ngwae, nai ba'a dao ma'i. 
24 "Aia, na ngwae ne'e nia saesae'i ru go'o 'ana, nia 'afita'i ka doe liufia na 
ngwae ne'e fa'amanata nia. Ma na ngwae ni rao noa'a kasi doe liufia na ara'i 
gwaunga'i nia. 
25 Nia ka le'a fuana ngwae saesae'i ru ke ba'a usulia na ngwae fa'amanata nia. 
Ma na ru ne'e kira sasia ana ngwae gwaunga'i, ke ba'a sasia logo ana ngwae 
rao nia ki. Ma di'ia nau'a, na ngwae gwaunga'i kamu, kira sae nau 'ania sa 
Saetan ne'e ngwae gwaunga'i ana ano'i ru ta'a ki, 'irai ma kamu'a bore, kike 
ba'a sae kamu 'ania ta sata ne'e ta'a ka tasa.” 
26 Sa Jesus ka fata la'u fuana na fafarongo nia ki ka 'uri, "Noa'a kamu kasi 
ma'u 'ani na ngwae ki. Ru ki ta'ifau ne'e ngwae ki kira sofonga'inia, God ke 
ba'a fa'ata'inia. Ma na ru ago ki ta'ifau, God ke ba'a fata sulia. 
27 Ma na ru ne'e nau ku saea fuamu'a 'i saena na rodo, muke saea la'u go'o 
ana 'ata'ata asoa. Ma ru ne'e nau ku kwaroro ana fuamu'a, muke fata abitako 
fuada na ngwae ki ta'ifau. 
28 Ma noa'a kamu kasi ma'ungia na ngwae ki ne'e kira saungia na nonimu'a ka 
mae, bore ma nia 'afita'i fuana na saungilana na mango'i ru. Muke ma'ungia 
lala God, osi'ana nia'a ne'e bolo fa'inia na'a malangisilana na mango 'i ru ma 
na noni ru saena na kula ne'e mafula du'a du'a kasi mae. 
29 Ma na no'o ti'iti'i ki bore ne'e miga, nia 'afita'i fuana kala ta'i no'o ada ka 
'asia 'i ano di'ia na Ma'a kamu 'i langi noa'a kasi ala'ania. 
30 Aia, ma kamu'a bore, na ifu ana gwaumu'a ki, God nia saiani ta'ifau go'o. 

31 Nia ne'e noa'a kamu kasi ma'u, osi'ana God nia manata doe ana ngwae ki 
ka liufia na fa'i suba miga 'oro ne'e ki! 
32 "Ma sa tai ne'e ka fulanga'inia fuana na ngwae ki fasi nia ka fa'amamana 
nau, nau ku fulanga'inia 'una'eri logo fuana na Ma'a nau 'i langi. 
33 Ma sa tai bore 'ana ne'e ka tofe nau 'i maana ngwae ki, nai ba'a tofe logo 
fafia fuana na Ma'a nau 'i langi.” 
34 Ma sa Jesus ka fata la'u 'uri, "Noa'a kamu kasi fia la'u fasi nau ku leka ma'i 
fa'inia na aroaro'a fuana magalia. Noa'a nau kusi ngalia go'o ma'i aroaro'a. 
Nau ku leka ma'i fasi 'iri sa tai ne'e noa'a kasi fa'amamana aku, kira ke ba'a 
fu'a fa'inia na ngwae nau ki. 
35 Na malimae ngwae, nia'a ne'e ta ngwae go'o ana kwalafa nia. Sulia ngwae 
'alako ki, kike ba'a fu'a fa'inia ma'a kira ki. Ma na kini sari'i ki, kike ba'a fu'a 
fa'inia te'a kira ki. Aia, na kini ne'e 'afe ma'i ki bore, kike ba'a fu'a fa'inia 
funga kini kira ki. 
37 "Ma sa tai bore 'ana ne'e ka alafe ana na ma'a nia nama na te'a nia ka liufi 
nau, nia noa'a kasi totolia ka donga nau. Ma sa tai bore 'ana ne'e ka alafe 
fuana na ngela nia ki ka liufi nau, nia noa'a kasi totolia ka donga nau. 
38 Ma nia 'afita'i fuana ta ngwae ka di'ia ta fafarongo aku, si di'ia nia noa'a 
kasi ma'udi fuana donga laku, sui bore 'ana kaida'i nia ke nonifii, ma ke mae 
ana 'ai rara folo. 
39 Ma sa tai bore 'ana ne'e 'aila kasi donga nau du'ungana ni oga ka sasi 'ana 
sulia kwaiogai'anga nia ki talana, nia ke ba'a talafia na mauri'a firi. Bore ma 
di'ia sa tai bore 'ana ne'e noa'a nia kasi sasi sulia kwaiogai'anga nia ki talana, 
ma nia ma'udi ke mae osi'ana nia donga nau, nia ka to'o ana mauri'a firi. 
40 "Ma sa tai bore 'ana ne'e nia kwalo kamu, nia kwalo nau logo. Ma sa tai 
bore 'ana ne'e ka kwalo nau, nia kwaloa logo God ne'e nia asunga'i nau ma'i. 
41 Ma sa tai bore 'ana ne'e ka kwaloa na profet, osi'ana ne'e ngwae ne'eri nia 
rao fuana God, nia ke ba'a ngalia na'a kwaiara'a di'ia logo na kwaiara'a ne'e 
God kwatea fuana na profet. Ma sa tai bore 'ana ne'e ka kwaloa na ngwae 

saga, sulia na ngwae ne'eri nia saga, nia ke ba'a ngalia na'a kwaiara'a di'ia 
na'a ngwae saga. 
42 Ma nau ku saea ru mamana fuamu'a, di'ia ta ngwae ka kwatea ta ma'e kafo 
gwari fuana ta ta'i ngwae ana na fafarongo ne'e nau ki, sulia ne'e nia'a na 
fafarongo nau, nia ke ba'a ngalia logo ta kwaiara'a." 

Matthew 11 
1 Kaida'i sa Jesus nia ala'a fuana na akwala ma ro fafarongo nia ki ka sui, nia 
ka leka la'u fuana fa'atalonga'ilana Fa'arongo'a Le'a fa'inia fa'amanatalana 
ngwae ana ma'efanoa ki kalikalia 'i Galili. 
2 Ana kaida'i ne'eri sa John ngwae ni Siuabu nia tua 'i saena na luma ni 
lokafo, nia ka rongoa na rao'a ne'e sa Jesus Christ nia sasi'i ki, ma nia ka 
kwatea ti ngwae ana fafarongo nia ki kira ka leka siana sa Jesus. 
3 Ma kira saefiloa, kira ka fata 'uri, "'Oke fa'arongo kami ma'i. 'Uri ma 'ae'o 
na'a ne'e na Christ ne'e sa John saea ke ba'a dao ma'i, nama kami ke masia 
la'u 'aimili ta ngwae matamata?” 
4 Ma sa Jesus ka olisida ka 'uri, "Kamu ke oli, ma muka fa'arongoa sa John 
'ani na ru ne'e kamu rongo'i ma kamu ka lisi'i ki. 
5 Na ngwae ne'e maada rodo ki, kira ka lia la'u. Ma na ngwae ne'e 'aeda mae 
ki, kira ka fali la'u. Ma na ngwae ne'e kuu fa'alida ki, na nonida ka mafo na'a. 
Ma na ngwae ne'e alingada bani ki, kira ka rongo la'u. Ma na ngwae ne'e kira 
mae na'a ki, kira ka mauri la'u. Ma na Fa'arongo'anga Le'a baera, ba nau ku 
fata na'a sulia fuana ngwae dala'a ki. 
6 Ma 'oilaki'a fuana sa tai ne'e noa'a kasi manata ruarua ana nau'a.” 
7 Kaida'i ne'e na fafarongo sa John ki kira oli na'a, sa Jesus ka fata sulia sa 
John fuana na fiku'a ne'eri, ka 'uri, "Ana kaida'i kamu leka siana sa John 
saena aba'i kula kwasi, sa tai nini kamu leka fuana lisilana 'i ne'eri? Ta ngwae 
ne'e manata ruarua ka di'ia go'o 'ana ta gwango rade ne'e nia saola ana iru? 
Noa'a! Sa John nia noa'a la'u ngwae 'una'eri. 

8 'Uri ma, tae ne'e kamu leka fuana lisilana? Ta ngwae ne'e nia toro 'ania ifi 
ne'e folilana doe? Noa'a! Osi'ana ngwae ne'e kira toro 'una'eri ki, kira tua 'i 
saena luma ngwae tatalafa'a ki. 
9 Kamu ke fa'arongo nau ma'i. Tae ne'e kamu leka kwau fuana lisilana? Ta 
profet? 'Iu! Nia ta profet mamana logo! Ma nia liufia mala na profet 'i na'o ki 
ta'ifau. 
10 Sa John na'a ba kira kerekere sulia saena Kerekere'a Abu ana kaida'i God 
nia fata fuana na Christ ka 'uri, 'Lia basi, nai ba'a kwatea kwau na ngwae ni 
ngali ala'anga nau 'i na'o amu, fasi 'iri nia ke sasi aka'u ana ngwae ki fuamu.’ 
11 "Nau ku saea ru mamana fuamu'a, sa John nia talinga'i ka liufia na ngwae 
ki ta'ifau ne'e kira futa ma'i 'i saena magalia ne'e. Sui ka 'una'eri bore ana, na 
ngwae ne'e kira ti'iti'i ki saena na Gwaunga'i 'anga God, kira talinga'i ka tasa 
ka liu ana sa John. 
12 Aia, tala'ae ma'i ana kaida'i sa John nia etangia fa'arongo'a 'ani Fa'arongo'a 
Le'a leka ka dao ta'ena, na ngwae ta'a ki kira ka fu'alia Gwaunga'i 'anga God, 
ma kira sasi 'uana laulana Gwaunga'i 'anga God. 
13 Na taki sa Moses ki, ma na profet ki ta'ifau leleka ka dao ana kaida'i sa 
John, kira fata fa'atalo ma'i sulia daolana ma'i na Christ. 
14 Kira saea sa Elaeja na profet ke ba'a oli la'u ma'i 'i na'ona na Christ. Ma nia 
le'a fuana kamu ka fa'amamana ne'e sa John na'a ne'e sa Elaeja baera. 
15 Muke fafarongo le'a ana ala'anga ne'e nau ki.” 
16 Ma sa Jesus ka fata la'u 'uri fuada, "Nau kui fa'abolota'inia fuamu'a na tua 
lamu'a ngwae ana ta'ena, kamu'a di'ia na kaela ngela ne'e kira fiku 'i maana 
usi'a 'ani ro fiku'a ki. Ma kira ka ri kwailiu fuada, 
17 'Kaimili ufi 'au, ma kamu kasi ngwa'e go'o sulia. Ma kaimili ka ngulia na 
fa'i ngu sulia mae'a fuaumulu, ma kamu kasi kwaimanatai go'o.’ 
18 Kaida'i sa John ngwae ni Siuabu nia dao ma'i, nia abu fanga, ma noa'a kasi 
kwa'ufia ta waen, ma kira ka saea fasi nia to'o ana ano'i ru ta'a. 

19 Sui, kaida'i nau'a, na Ngela Ngwae, nau ku dao ma'i, nau ku fanga fiku, ma 
nau ku kwa'u fa'inia ngwae ki, ma kamu ka fata logo 'uri, 'Kamu lisia! Nia 
fanga doe, ma ka kwa'u doe ana waen, ma nia ka kwaima fa'inia ngwae ne'e 
kira goni mani ana takisi ki ma ngwae abulalada ta'a ki logo.' Bore ma, ngwae 
ne'e kira ro'osulia na liato'o God ki, kira fa'ata'inia ne'e God nia mamana.” 
20 Buri 'ana sa Jesus fata 'una'eri ka sui, nia ka tala'ae ka fata dalea na'a 
ma'efanoa ba nia sasia ma'i na fa'anada'a 'oro ki ana, sulia ngwae ana 
ma'efanoa ne'eri ki kira kina kakari alifa'i'anga fa'asia ta'anga'a kira ki. 
21 Sa Jesus nia fata 'uri, "Nia ta'a lilisu na'a fuamu'a ne'e kamu tua 'i Koresin. 
Ma kamu'a ne'e kamu tua 'i Betsaeda ka 'una'eri logo. Osi'ana kamu 'iri 
fa'amamana na fa'anada'a 'oro ba nau ku sasia fuamu'a ki. Di'ia kira sasi 
fa'anada'a ne'eri ki 'i Taea ma 'i Saedon 'i na'o, na ngwae 'i ne'eri ki kira ka tua 
'i ano, ma kira ka ru'ufia toro bili'a ki, ma kira ka rafua nonida ana fu'a, fasi 
'iri ka fa'ata'inia ne'e kira kakari alifa'i ta'ifau na'a fa'asia abula ta'anga'a kira 
ki. 
22 Ru mamana ne'e nau ku saea fuamu'a, ana fa'i asoa God ke ba'a 
matalanga'inia ngwae ana magalia ne'e, na kwa'ikwa'inga kamu ke ba'a tasa 
ka liufia na ngwae 'i Taea fa'inia Saedon ki. 
23 "Aia, kamu'a na tua'a 'i Kapaneam, kamu fia God ke ba'a lafu kamu 'uana 'i 
langi. Bore ma, nia ke ba'a 'ui lala 'ani kamu 'i saena kilu ana nonifii'a. Sulia 
na fa'anada'a ba nau ku sasi'i 'i ma'efanoa kamu ki, si di'ia nau ku sasia ma'i 
'una'eri 'i Sodom, 'irai ngwae 'i Sodom ki kira ka kakari alifa'i na'a, ma God 
noa'a kasi malangisia fanoa kira ki. 
24 Nia ne'e, nau ku saea fuamu'a, ana fa'i asoa ne'e God ke ba'a matalangani 
na ngwae ana magalia, na kwa'ikwa'inga kamu ke ba'a tasa ka liufia na 
ngwae 'i Sodom ki.” 
25 Ana kaida'i ne'eri, sa Jesus ka fo'o ka fata 'uri, "Ma'asi, 'Ae'o ne'e 'oko 
gwaunga'i fafia ru ki ta'ifau 'i langi ma 'i ano logo. Nau ku ba'atafe 'oe, 
du'ungana ne'e 'oko fa'ata'inia Gwaunga'i 'anga 'oe fuana ngwae ne'e kira di'ia 

ngela ti'iti'i ki, ma 'oko sofonga'inia ru ne'e ki fa'asia ngwae ne'e kira aura'eda 
du'ungana kira liato'o, ma kika lia saiana ru 'oro ki. 
26 'Iu Ma'asi, na ru ne'eri ki nia 'una'eri na'a sulia na kwaiogai'anga 'oe 'ua na'a 
ma'i 'i na'o.” 
27 Ma sa Jesus ka fata 'uri fuana na fiku'a ne'eri, "Ma'a nau nia kwatea ru ki 
ta'ifau na'a fuaku. Ma ta'ifilia na Ma'a go'o ne'e nia saiaku na ngela nia. Ma 
ta'ifilia logo na Ngela talana ne'e nia saiana Ma'a nia, ma ta'ifili go'o ngwae 
ne'e na Ngela nia filida fuana fa'ata'ilana fuada ki, ne'e kira saiana na Ma'a. 
28 "Na fata'a totonga'i ne'e na ngwae fa'amanata ana taki sa Moses ki kira alua 
fuamu'a ki, ni'i kwate ma kamu ka laeorooro na'a olofani'i. Mulu leka ma'i 
siaka, ma nai ba'a lafuta'inia fa'asi kamu. 
29 Ma muke kwairo'oi aku, ma nai ba'a fa'amanata kamu, sulia na falafala nau 
ki enoeno ma ka aroaro, ma muke dao to'ona na mamalo'anga fuana na 
mangomu'a. 
30 Osi'ana na kwai tala'i 'anga nau fuamu, nia talangwara'u fuana dongalana." 

Matthew 12 
1 Ma ana kaida'i ne'eri, ana ta'i Sabat asoa ana mamalo'anga, sa Jesus fa'inia 
na fafarongo nia ki kira leka, ma kira ka liu to'o folo ana ta'i o'ola ana witi, na 
ru kira saungani fuana beret. Ma ana kaida'i ne'eri, na fafarongo nia ki kira 
fiolo, ma kira ka fisua fingi ru ki, ma kira ka 'ania. 
2 Ma ti ngwae ana Farasi ki kira lisida. Ma kira ka balufia sa Jesus kira ka 
'uri, "'Oko lisia! Na ru ne'e fafarongo 'oe ki kira sasia, nia 'oia na taki sa Moses 
ki, du'ungana kamu loia witi ne'e ana Sabat, asoa ana mamalo'a!” 
3 Ma sa Jesus ka olisida ka 'uri, "Nau ku saiana kaumulu to'oma'i sulia saena 
Buka Abu na ru ba sa David na tatalafa'a nia sasi 'i na'o. Ana kaida'i ne'eri, sa 
David fa'inia ngwae nia ki kira fiolo liu, 
4 nia ka leka 'i saena na luma God, ma na 'ingata'i fata abu ka kwatea fuana 
sa David na beret ne'e kira 'au abua fuana God. Ma sa David ka 'ania na'a 

beret ne'eri, ma ka kwatea logo fuana ngwae nia ki, ma kira ka 'ania. Bore ma 
na taki kami ala'ani fuana talito'ona go'o na fata abu God ki ne'e kira saiana 
'anilana. Ma noa'a kulu kasi lisia saena Buka Abu ne'e God nia saeta'a fuana 
sa David.” 
5 Ma sa Jesus ka fata la'u 'uri, "Nau ku saiana kaumulu to'oma'i sulia saena 
Buka Abu, na taki ki sulia fata abu ki ba kira rao saena Luma Abu God ana 
Sabat, asoa ana mamalo'anga. Kira ka rao bore 'ada 'una'eri noa'a God kasi 
matalanga'inida go'o. 
6 Aia, nau ku saea fuamu'a, na rao'a nau ku sasi ne'e doe ka tasa liufia na 
Luma Abu God, ma nau'a nini'a na'a fa'i kamu. 
7 'Iu, God nia fata 'uri, 'Nau ku oga kamu ke kwaimanatai fuana ngwae ki, ma 
noa'a la'u na kwaisu'usi'anga kamu ki.' Ma di'ia kamu ka saiana fadalana na 
ru ne'e, nia 'afita'i fuana muka matalangani na ngwae nau ki, osi'ana ne'e 
noa'a kira kasi rora go'o. 
8 Du'ungana ne'e nau'a, na Ngela Ngwae, nau ku to'o ana na ngasingasi'anga 
fuana saelana ru ki fuana ngwae ki kira saiana kike sasia go'o 'ada ana asoa 
ana mamalo'anga.” 
9 Ma kaida'i sa Jesus nia leka fa'asia na kula ne'e, nia ka leka saena ta'i luma 
fuana fo'onga'a. 
10 Ma ta'i ngwae limana mae tua logo saena luma fuana fo'onga'a ne'eri. Ma ti 
ngwae kira saefiloa sa Jesus kika 'uri, "'Uri ma nia bolo go'o 'ana fuana 
guralana ngwae mata'i ki ana Sabat, na asoa ana mamalo'anga kwa?" Kira 
saefiloa 'una'eri fasi 'iri kira ka dao to'ona ta ru fuana fata maanalana sa Jesus 
ana 'oilana taki God ana gura'a, ru ne'eri kira manata sulia nia di'ia rao'a. 
11 Ana kaida'i ne'eri, sa Jesus ka saefilo kira la'u ka 'uri, "Muke fa'arongo nau 
basi, di'ia ta ngwae amu'a, na sipsip nia 'asia saena ta kilu ana Sabat, 'uri ma 
nia kasi leka ma ka lafua la'u fa'asia na kilu ana fa'i asoa ne'eri? 

12 Kaumulu saiana, God lisia ngwae ne'e talinga'i ka liufia na sipsip. Aia, sulia 
ngwae ne'e nia talinga'i 'una'eri, noa'a nia kasi rora go'o fuana sasilana ta ru 
le'a fuana ma 'afilana ta ngwae ana Sabat asoa ana mamalo'anga.” 
13 Ana kaida'i ne'eri nama go'o, sa Jesus ka fata 'uri fuana ngwae ne'e limana 
mae, "'Oke taga ma'i limamu." Ma ngwae ne'eri ka taga na limana. Ma ana 
kaida'i ne'eri nama go'o, na limana ba mae ka le'a logo 'ana di'ia ruana ta bali 
lima. 
14 Ma ana kaida'i na Farasi ki kira lisia na ru ne'e, kira ka ru'u ta'ifau 'i maa. 
Ma kira ka fiku loko'i ru na'a fuana saungilana sa Jesus. 
15 Kaida'i sa Jesus nia rongoa go'o 'ana ne'e kira fiku loko'i ru fasi 'iri kika 
saungia, nia ka leka na'a fa'asia fanoa ne'eri. Ma na ngwae 'oro ki, kira ka leka 
sulia sa Jesus, ma nia ka gura ngwae 'oro ne'e kira mata'i ki, ma kira ka 'akwa 
ta'ifau na'a. 
16 Ma sa Jesus ka fata luida noa'a kira kasi ala'a suli nia siana ta ngwae la'u. 
17 Nia sasi 'una'eri fasi 'iri ka fa'amamana na fatalana God ba profet Aesea nia 
saea ka 'uri, 
18 "Na ngwae rao nau nini'a, nau ku filia fasi 'iri ka sasia rao'a nau. Nau ku 
alafe liu fuana, ma nau ku saele'a liu sulia. Nai ba'a kwatea kwau na Ano'i ru 
nau fasi 'iri ka tua fa'inia. Aia, na ngwae ne'e nia ka kwatea logo kwai 
matalanga'inga 'olo'olo fuada ngwae ne'e noa'a la'u Jiu ki. 
19 Noa'a nia kasi tua 'ani kwaingilongiloi 'anga, ma noa'a kasi ri kwaa, ma 
noa'a nia kasi fata aura'ea maana fanoa ki. 
20 Noa'a nia kasi ba'a danga fa'iburi 'ani na ngwae dala'a ma ngwae 
ngwata'uta'u ki. Ma nia ke ba'a kwatea kwai matalanga'inga 'olo'olo fuana na 
ngwae ki. 
21 'Ani na ngwae ne'e, ngwae 'oro fa'asia na fanoa ki ta'ifau, kira ke ba'a fito'o 
ana.” 

22 Sui buri 'ana, ti ngwae kira ngalia ma'i ta'i ngwae siana sa Jesus fuana 
guralana. Ngwae ne'e, ano'i ru ta'a nia sura ana, ma na maana ka rodo, ma 
kwakwana ka noto. Ma sa Jesus ka gura na ngwae ne'eri, ma nia ka lia ma ka 
fata na'a la'u. 
23 Na fiku'a ne'eri ka 'arefo liu, ma kira ka saefilo kira kwailiu kika 'uri, "'Uri 
ma na ngwae ne'e nia ne'e ngwae ba God nia filia, ma ke ba'a futa ma'i ana 
kwalafa sa David na ngwae tatalafa'a taka nini'a?” 
24 Ma kaida'i ti Farasi kira rongoa na ru ne'eri ki, kira ka fata 'uri, "Noa'a la'u 
nia'a nini'a. Sa Jesus nia ifulani na'a ano'i ru ta'a ki 'ani ngasingasi'anga sa 
Saetan na 'ingata'i ano'i ru ta'a.” 
25 Ma osi'ana ne'e sa Jesus nia sai go'o ana na manatalada, nia ka fata 'uri 
fuada, "Di'ia ngwa'i to'a saena ta fanoa doe kira fu'ali kira talada, 'irai na 
fanoa doe ne'eri ke takalo na'a. Ma di'ia ta fanoa, nama na ngwae, ma na 'afe, 
ma na ngela nia ki, kira fu'a fa'i kira talada, nia 'afita'i fuana kira ka tua fiku. 
26 Ma na 'inoto'anga sa Saetan ne'e 'una'eri logo. Di'ia sa Saetan ke fu'a fa'inia 
to'a ne'e kira leka sulia, 'irai kira ke takalo kwailiu go'o. 
27 "'Iu, ma kaumulu saea nau ku ifulani ano'i ru ta'a ki 'ani ngasingasi'anga sa 
Saetan. 'Irai ma ngasingasi'anga sa tai mo nini'a ti fafarongo aumulu ifulani 
ano'i ru ta'a ki 'ani? Sa Saetan? Noa'a liu! Du'ungana ru ne'eri ki, nia 
fa'ata'inia ne'e kaumulu rora. 
28 "Nau ku ifulani ano'i ru ta'a ki 'ani ngasingasi'anga God. Ma nia ka 
fa'ata'inia na'a fuamu'a ne'e na 'Inoto'anga God fafia ngwae ki dao karangi 
na'a ma'i siamu'a. 
29 "Aia di'ia ta ngwae go'o 'ana oga ka ifulani ta ano'i ru ta'a, ngwae ne'eri ke 
ngasingasi'a ka liufia sa Saetan. Ka di'ia logo ta ngwae ne'e oga ke ru'u saena 
luma na ngwae ngasingasi'a fuana ngalilana ru nia ki. Nia ke ngasingasi'a ka 
liufia mala ngwae ne'eri, fasi 'iri ke talangwara'u fuana firi'ilana ngwae 
ngasingasi'a ne'eri, sui mala nia ka fi'i ngali ru nia ki. 

30 "Aia, sa tai ne'e noa'a nia kasi leka ma'i buriku, nia na malimae nau. Ma sa 
tai ne'e noa'a kasi kwai'afi aku fuana fikulana ma'i ngwae ki siana God, nia ka 
takalonga'i kira na'a fa'asia God. 
31 Sulia nia 'una'eri, nau ku saea fuamu'a, God saiana ke ba'a rufuanata ana ru 
ta'a ki ta'ifau go'o ne'e ngwae nia sasia ma na ru ta'a nia ka saea. Ma di'ia ta 
ngwae ka fata ta'a aku na Ngela Ngwae, God saiana ka rufuanata ana. Bore 
ma di'ia ta ngwae ka fata fa'alia na rao'a Ano'i ru Abu, noa'a liu God ka 
rufuanata ngwae ne'eri, sui bore 'ana kaida'i ne'e, nama ta kaida'i ne'e nia 
ma'i 'ua.” 
33 Sa Jesus ka fata la'u 'uri, "Kaumulu saiana di'ia kamu to'o ana 'ai le'a, na 
fua'i ru bore ka le'a logo. Ma di'ia kamu to'o ana 'ai ta'a, na fua'i ru bore ka 
ta'a na'a logo. 'Una'eri logo ana ngwae. Sulia ru le'a ki leka ma'i fa'asia na 
ngwae le'a, ma ru ta'a ki ka leka ma'i fa'asia na ngwae ta'a. 
34 Ma kamu di'ia go'o amu'a kaela na ba'eko tolo ki! Ma 'afita'i liu kamu ka 
saea ta ru ka le'a, sulia na manata'anga kamu ki ni'i ta'a. Tae ne'e nia tua 
saena manata'anga ngwae, nia ne'e ka sakatafa ma'i ne'e ngwae ka ala'a 'ani. 
35 Na ngwae ne'e le'a, na fatalana bore ke ba'a le'a logo. Ma na ngwae ne'e 
ta'a, na fatalana bore ke ta'a logo. 
36 "Nau ku saea fuamu'a, kaida'i ana kwa'ikwa'inga, God ke ba'a 
matalanga'inia ngwae ki ta'ifau saena magalia fuana ala'anga ta'a kira sae'e ki. 
37 Ma God ke ba'a matalanga'i ngwae 'ani fatalada talada. Di'ia ala'anga ta 
ngwae ka le'a, God ke ba'a fulangani ngwae ne'e ni 'olo'olo. Ma di'ia ala'anga 
ta ngwae ka ta'a, God ke ba'a fulangani na ngwae ne'e ni rora.” 
38 Sui ti ngwae fa'amanata ana taki ki ma ti Farasi, kira leka ma'i siana sa 
Jesus, kira ka fata 'uri fuana, "Fa'amanata 'ae, kaimili oga liu 'oko sasia ta 
fa'anada'a, fasi 'iri ke fa'ata'inia mamana'anga God ne'e kwate'o ma'i.” 
39 Sa Jesus ka fata 'uri fuada, "Kamu ngwae ana ta'ena, kamu ngwae ta'a ki. 
Du'ungana kamu oga lisilana ta fa'anada'a ne'e ke fa'ata'inia ngasingasi'anga 

God, bore ma nia 'afita'i fuamu'a fuana lisilana. Kamu ke ba'a lisia go'o amu'a 
na fa'anada'a di'ia na ru ba nia fuli fuana sa Jona na profet 'i na'o. 
40 Sa Jona ba tua saena ogana gwa'a sasu sulia uulu fa'i asoa, ma uulu fa'i 
rodo ki. Aia, ma nau'a, na Ngela Ngwae, nai ba'a 'una'eri logo. Nai ba'a tua 
saena ano sulia uulu fa'i asoa ma uulu fa'i rodo ki. 
41 Ma ana kaida'i God ka matalanga'inia ngwae ki, na ngwae ne'e kira tua 'i 
Ninifa, kira tata'e fasi 'iri kira ka ala'a sulia na rora'a kamu ki. Kira sasi 
'una'eri, sulia kira kakari alifa'i na'a fa'asia na ta'anga'a kira ki, ana kaida'i sa 
Jona fulanga'inia fuada. Ma ta'i ngwae nia talinga'i ka liufia sa Jona nia tua 
na'a fa'i kamu. Sui ka 'una'eri bore, noa'a kamu kasi kakari alifa'i go'o fa'asia 
na ta'anga'a kamu ki. 
42 Ma ana kaida'i God ke matalanga'inia na ngwae ki, na gwaunga'i kini 'i 
Siba, nia ka tata'e logo fuana ala'anga sulia na rora'a kamu. Na kini ne'e nia 
sasi 'una'eri, sulia nia leka ma'i fa'asia fanoa nia ne'e tau liu mala fuana na 
rongolana sa Solomon na ngwae tatalafa'a. Ma ta'i ngwae talinga'i ka liufia sa 
Solomon nia tua go'o 'ana fa'i kamu. Sui ka 'una'eri bore 'ana, noa'a kamu kasi 
oga go'o na rongolana.” 
43 Sa Jesus ka fata 'uri la'u, "Kaida'i kira ifula'inia ano'i ru ta'a nia leka fa'asia 
ta ngwae, nia ka liliu saena kula kwasila'a, ma ka lulu 'uana ta kula fasi 'iri 
nia ke tua la'u ana. Ma di'ia nia lulu ma ka noa'a na'a, 
44 nia ke manata 'uri, 'Nai oli 'uana na ngwae ba nau ku tuatua ma'i ana 'i 
na'o, ma nau ku leka ma'i fa'asia.' Ana kaida'i nia oli ma'i ka dao, nia ka lisia 
ngwae baera nia fa'asikasika ma ka fa'asaga na'a maurilana ta'ifau. 
45 Kaida'i nia lisia ne'e nia 'una'eri, nia ka oli ma ka tala'ia la'u ma'i ta fiu ano'i 
ru ne'e ta'a ka tasa liufia nia'a, kira ka leka ma'i, ma kira ka tua na'a 'i saena 
ngwae baera. Ana kaida'i ne'eri, na tualana ngwae ne'eri ka fi'i ta'a ka liufia 
na'a 'i na'o. Ma nia ka 'una'eri logo fuamu'a ngwae ana ta'ena, kamu ngwae 
ta'a ki, ma tualamu'a ka fi'i ta'a ka liufia na'a 'i na'o, osi'ana kamu 'aila 'ani 
nau.” 

46 Ana kaida'i sa Jesus nia ala'a 'ua fuana ngwae ki, te'a nia fa'inia ngwaefuta 
nia ki kira ka dao ma'i. Ma kira ka uu go'o 'ada 'i maa, ma kira ka fata ma'i 
'uana fasi 'iri kira ka ala'a fa'inia. 
47 Ma ta'i ngwae ana ngwae ne'eri ki ka fata 'uri fuana sa Jesus, "Te'a 'oe 
fa'inia ngwaefuta 'oe ki, kira uu go'o ma'i 'ada 'i maa, ma kira ka oga kike 
ala'a fa'i 'oe.” 
48 Sa Jesus olisida ka 'uri, "Nau ku saea sa tai fa'ida ne'e te'a nau ma na 
ngwaefuta nau ki.” 
49 Ana kaida'i ne'eri, sa Jesus ka fa'ata'inia na fafarongo nia ki, ma ka fata 'uri, 
"Muke lisia basi. Kira ne'e kira di'ia na'a te'a nau ki ma na ngwaefuta ki. 
50 Sulia sa tai ne'e sasi sulia na kwaiogai'anga Ma'a nau ma'i langi, nia ne'e 
ngwaefuta nau, ma na ngwaingwaena nau, ma na te'a nau." 

Matthew 13 
1 Ana fa'i asoa ne'eri logo, sa Jesus ka ru'u kwau fa'asia luma ne'eri, ma ka 
leka 'i ninimana na 'osi, ma ka tua 'i ano fuana fa'amanata'anga. 
2 Ma sulia na fiku'a doe liu kira fiku kalia, nia ka ra'e saena ta'i gwa'i baru, 
ma ka tua 'i saena, ma na ngwae ki kira ka uu kwau 'i 'a'e one. 
3 Sui nia ka fa'arongo kira 'ani ru 'oro ki 'ani ala'anga tarifula'a ki, ka 'uri, "Ta'i 
ngwae nia leka ka tasalia maga witi ki 'i saena o'ola nia. 
4 Ma kaida'i nia tasalia maga witi ne'eri ki, ti maga witi kira 'asia sulia na 
talalinga, ma na no'o ki kira ka lofo ma'i, ma kira ka 'anida ta'ifau. 
5 Ma ti maga witi kira ka 'asida ana kula faula ki, kula ne'e ano kasi doe. Ma 
kira ka bulao 'ali'ali sulia ne'e ano nia kasi 'oro. 
6 Ma ana kaida'i ne'e sina nia tae ma'i, nia ka sinafia na witi ne'e masubu ki, 
ma kira ka kuku logo, sulia ne'e lali ru ki kasi koso lalo. 
7 Ma ti maga witi kira 'asida 'i safitana na kwalo 'abui ki, ma kwalo ne'eri ka 
nuku fafia na witi ki. 

8 Ma ti maga witi la'u ni'i 'asida 'i saena na ano le'a, ma kaida'i kira tae ma'i, 
kira ka fungu ana fua'i ru 'oro ki. Ma ti witi kira ka fungu 'ania ta'i talanga'i 
fa'iru'a, ma ti witi kira ka fungu 'ania ono akwala fa'iru'a, ma ti witi la'u kira 
ka fungu 'ania uulu akwala fa'iru'a.” 
9 Ma sa Jesus ka fa'asuia fatalana ka 'uri, "Di'ia ta ngwae oga ka sai le'a ana ru 
ne'e ki, ni ka sailinga le'a mala.” 
10 Na fafarongo nia ki leka ma'i siana, ma kira ka saefilo 'uri ana, "Fa'uta ne'e 
'oko fata fuana na ngwae ki 'ani ala'anga ana tarifula'anga ki kwa?” 
11 Sa Jesus ka olisida ka 'uri, "Kaida'i sui ki, God noa'a kasi fa'amadakola 'ua 
fa'uta ne'e nia ke ba'a gwaunga'i fafia ngwae nia ki. Bore ma ta'ena, na 
madakola'a nini'a dao na'a fuamu'a. Ma na ngwae ne'e noa'a la'u fafarongo 
nau ki, noa'a naisi fa'amadakola fuada. 
12 Sa tai bore 'ana ne'e ka to'o ana ta madakola'a ti'iti'i sulia 'Inoto'anga God, 
God ke ba'a luda gwauna fuana, fasi 'iri nia ka to'o ana madakola'a 'oro ka 
ali'afu go'o. Bore ma sa tai ne'e noa'a kasi ro'osulia fa'amanata 'anga ne'e ki, ta 
madakola'anga ti'iti'i bore 'ana ne'e nia to'o ana sulia 'inoto'anga God, God ke 
ngali olita'inia fa'asia. 
13 Aia, nau ku fata fuada 'ani ala'anga tarifula'a ki, osi'ana ngwae ne'e ki lisia 
na'a ru nau ku sasi'i ki, bore ma noa'a kira kasi lia saiana. Kira rongoa 
ala'anga laku, bore ma noa'a kira kasi malingani'i. 
14 Nia 'uri 'iri ka fa'amamana na ala'anga ba sa Aesea na profet nia saea 'i na'o 
ba 'uri, 'Kira ke fafarongo ma kike fafarongo, bore ma noa'a kira kasi saiana 
fa'arongo'a God. Ma kira ke lia ma kira ke lia, bore ma noa'a kira kasi lisia tae 
ne'e God ka sasi fuada. 
15 Osi'ana ne'e manatada ka o'eo'ela, ma kike bania na alingada, ma kike 
bokota logo na maada. 'Asu 'ubani maada kata lisia, nama alingada kata 
rongoa, ma na manatada ka malinga'inia fatalana God, ma kika fa'ita'i ma'i 
'uaku ma nau ku gurada.' “ 

16 Ma sa Jesus ka fata la'u 'uri, "'Oilaki'a liu fuaumulu, sulia ne'e maamulu 
lisia na'a rao'a nau ku sasi'i ki, ma na alingamu'a ka rongoa fa'amanata'anga 
nau ki. 
17 Ru mamana nau ku saea fuamu'a, na profet 'oro ki, ma na ngwae saga ki 'i 
na'o, kira oga lisilana ru ne'e kamu lisi'i ki, bore ma noa'a kira kasi lisia. Ma 
kira oga na'a rongolana na ru ne'e kamu rongo'i ki, ma noa'a kira kasi rongoa. 
18 "Muke fafarongo na'a 'uana na fadalana ala'anga tarifula'anga ne'e sulia na 
ngwae ne'e tasali maga witi. 
19 Ti ngwae ne'e kira rongoa na fa'arongo'anga sulia na 'Inoto'anga God, ma 
noa'a kira kasi malingani, 'una'eri sa Saetan ka leka ma'i, ma ka laua na'a 
fatalana God fa'asida ne'e kira rongoa. Kira di'ia na maga witi ne'e kira 'asida 
sulia na talalinga, ma na no'o ki kira ka 'ania. 
20 Ma na maga witi ne'e kira 'asi'i 'i fafona ano ne'e nia faula, nia di'ia na 
ngwae ne'e kira rongoa fatalana God, ma kira ka ngalia fa'inia na saele'anga. 
21 Bore ma, fatalana God noa'a kasi lalisusu go'o saena maurilada. Kira ka 
fa'amamana go'o sulia kaida'i ti'iti'i. Bore ma kaida'i ilito'onga ma 
fa'akaisi'anga nia dao go'o ma'i, du'ungana kira fa'amamana ana fatalana God, 
ma kira kasi fa'amamana na'a. 
22 Ma ti ngwae ne'e kira di'ia maga witi ne'e kira 'asida 'i safitana na kwalo 
'abui ki. Kira rongoa na fatalana God, bore ma kira manata 'abera 'ada sulia 
ru ki ana mauri'a kira, ma kira ka manata doe ana na mani. Ma ru ne'eri ki, 
nia di'ia na kwalo 'abui ki nia nuku fafia na fatalana God saena maurilada. 
Noa'a kira kasi rokisi go'o saena maurilada ka di'ia na witi ne'e noa'a kasi 
fungu go'o 'ani ta fua'i ru. 
23 Ma ti ngwae la'u ne'e kira di'ia na maga witi ne'e kira 'asida 'i saena ta ano 
le'a. Kira rongoa fatalana God, ma kira ka malingani, ma kika fa'ata'inia tua'a 
'olo'olo ka di'ia witi ne'e nia fungu 'ani fua'i ru ki. Ti witi ne'e ta'i talanga'i 
fua'i ru'anga, ma ti witi ne'e ono akwala fua'i ru'anga, ma ti witi uulu akwala 
fua'i ru'anga.” 

24 Sa Jesus ka saea la'u ta'i tarifula'anga fuada, ka 'uri, "Na 'Inoto'anga God 
di'ia na ngwae ne'e ka fasia na maga ru ki saena na o'ola nia. 
25 Ma ana ta'i rodo, kaida'i ne'e ngwae ki kira maliu 'ada, na malimae ka leka 
ma'i ma ka fasia ti maga laua ta'a 'i safitana na maga ru le'a nia ki. Sui nia ka 
leka na'a 'ana. 
26 Ma kaida'i ne'e maga ru le'a ki kira bulao ma'i, ma kira ka tala'ae fungu, na 
maga laua ta'a ba kiri kira ka bulao logo. 
27 Na ngwae ni rao nia ki, kira ka leka ma'i siana, ma kika saefiloa 'uri, 'Ara'i 
kwa, 'oko fasia na maga ru le'a ki ba. Ma na laua lo'oko ki ni'i leka ma'i fa'asia 
'i fai?’ 
28 Ma nia ka olisida ka 'uri, 'Ta malimae na'a ne'ana nia sasia na ru ne'eri.' Ma 
na ngwae ni rao nia ki, kira ka saefiloa 'uri, ''Oko oga mike leka ma kami ka 
failia na laua ta'a ne'e ki?’ 
29 Nia ka olisida ka 'uri, 'Noa'a, 'asu 'ubani ana kaida'i kamu failia na laua 
lo'oko ki, kamu kata fa'alia logo ti 'ai le'a fa'inia. 
30 Muke alu kera ke tae fiku na'a adaro'o leleka ka dao ana kaida'i ni goniru'a. 
Ma ana kaida'i ne'eri, nai ba'a saea fuana na ngwae ne'e kira gonia na ru nau 
ki, ku 'uri: Muke lafua na laua ki 'i na'o, ma kamu ka firi fikuda, ma kamu ka 
du'afia. Sui kamu ka fi'i lafua na ru le'a ki, ma kamu ka ngalia ma'i 'uana 
saena babala ni tainga'i'anga nau.' “ 
31 Sui sa Jesus ka saea la'u ta'i tarifula'anga ka 'uri, "Na 'Inoto'anga God nia 
'uri: Ta'i ngwae nia ngalia maga 'ai ti'iti'i liu ne'e kira saea 'ani mastad, ma ka 
fasia 'i saena na o'ola nia. 
32 Ma sui bore 'ana na maga ru ne'eri ka ti'iti'i liu ana na maga ru ki ta'ifau, 
kaida'i nia tae ma'i, nia ka alua na'a na 'ai ne'e doe ka liufia na'a na 'ai ki 
ta'ifau 'i saena na o'ola ne'eri. Ma kaida'i na 'ai ne'e doe ka ulubono, na no'o ki 
kira ka saunga'inia na nu'i kira ki ana na rarana 'ai ne'eri.” 
33 Sui sa Jesus ka fata la'u 'ani ta tarifula'anga ka 'uri, "Na 'Inoto'anga God nia 
di'ia na isi ti'iti'i fuana fa'aubulana na beret, ne'e ta kini nia ngalia, ma ka 

dola fa'inia flaoa 'oro, leleka ka nongalia na ka'aka'a ne'eri ka ubu, ma ka 
fane.” 
34 Sa Jesus 'idufa'i ala'a sulia na ru ne'e ki ta'ifau go'o 'ani na tarifula'anga ki 
fuana na fiku'a ne'eri. 
35 Nia sasi 'una'eri fasi 'iri ka fa'amamana na ala'anga God ne'e profet nia 
keresia ka 'uri, "Nau kui ba'a fata 'ani tarifula'anga ki fuana ngwae ki. Ma nai 
ba'a fada na ru ne'e ago ki 'ita na'a ma'i ana kaida'i nau ku saunga'inia na'a na 
magalia.” 
36 Sui sa Jesus ka fa'asia na'a fiku'a ne'eri ma ka ru'u saena luma. Ma na 
fafarongo nia ki kira ka dao ma'i siana, ma kira ka fata 'uri, "'Oke fada basi 
fuami'a na tarifula'anga ba sulia na laua ne'eri ki saena na o'ola.” 
37 Nia ka olisida ka 'uri, "Na ngwae ne'e nia fasia na maga ru le'a ki, na'a ne'e 
nau'a, na Ngela Ngwae. 
38 Ma na o'ola na'a ne'e magalia, ma na maga ru le'a ki na'a ne'e na ngwae 
God ki olofana 'Inoto'anga nia. Ma na laua ne'eri ki ne'e na ngwae ro'osulia sa 
Saetan ki. 
39 Ma na malimae ne'e nia fasia na laua ki, na'a ne'e sa Saetan. Ma kaida'i ana 
goniru'a na'a ne'e 'isilana na magalia, ma na ngwae ne'e kira goniru na'a ne'e 
na 'ainsel ki. 
40 Kaida'i ne'e ngwae ni rao ki kira gonia na laua ki, ma kira ka du'afia 'i 
saena na mafula, nia ka di'ia logo ana 'isilana na magalia. 
41 Nai ba'a kwatea 'ainsel ki, ma kira ka gonia ngwae ki ta'ifau ne'e kira sasia 
ru ta'a ki, ma na ngwae ne'e kira fa'arora na'a ngwae ki, ma na 'ainsel ki kira 
ka lafuda fa'asia na 'inoto'anga nau. 
42 Ma kira ka 'ui 'ani kira 'i saena mafula, kula ne'e kira ke ba'a angi, ma kira 
ka 'ala girigiria na lifada. 
43 Aia, na ngwae saga ki, kira ka sina di'ia na mada'afi saena na 'inoto'anga na 
Ma'a kira. Muke manata le'a sulia na ru ne'eri.” 

44 Sa Jesus ka fata logo 'uri fuana na fafarongo nia ki, "Na 'Inoto'anga God nia 
di'ia na mani doe ne'e kira sofongani saena na o'ola. Ma kaida'i ta'i ngwae 
lisia, nia ka sofonga'inia logo 'ana. Ma nia ka saele'a liu, ma nia leka ma ka 
'oifoli 'ani na ru nia ki ta'ifau, ma ka folia na'a o'ola ne'eri, fasi 'iri ka ngali 
'ana mani doe ne'eri. 
45 "Ma na 'Inoto'anga God nia di'ia logo na ngwae 'oifoli ne'e nia lulu 'uana na 
fau ngwairoiro le'a ki ne'e folilani doe liu. 
46 Kaida'i nia dao to'ona kala ta'i fau ngwairoiro ne'e liulana doe liu, nia ka 
leka, ka 'oifoli 'ani na ru nia ki ta'ifau, ma ka fi'i folia. 
47 "Na 'Inoto'anga God nia di'ia logo na furai ne'e kira dee 'ani 'i saena na asi, 
ma kira ka deea 'ani kwalukaela i'a matamata ki ta'ifau. 
48 Ma kaida'i nia fungu, na ngwae ne'e kira dee ki kira olonga'inia 'i sara, ma 
kira ka tua 'i ano. Sui kira ka gonia na'a i'a le'a ki saena kukudu ki, ma kira ka 
'ui 'ania na i'a ta'a ki. 
49 Nia ka 'una'eri logo ana 'isilana na magalia. Na 'ainsel ki kike leka ma'i, ma 
kira ka daro'ia na ngwae ta'a ki fa'asia na ngwae le'a ki. 
50 Ma na ngwae ta'a ki, kira ka 'ui 'anida 'i saena na mafula, ma 'i ne'eri kira 
ka angi, ma kira ka 'ala girigiri 'ani lifada.” 
51 Sui sa Jesus ka saefiloda ka fata 'uri, "Kaumulu saiana ru ne'eri ki?" Ma 
kika olisia kira ka 'uri, "'Iu.” 
52 Ma sa Jesus ka fata 'uri fuada, "Kamu'a na ngwae ne'e nau ku fa'amanata 
kamu na'a. 'Una'eri kamu ka fa'amanata 'ania ala'anga sulia 'Inoto'anga God. 
Kamu sai le'a ana na Kerekere'a Abu saena Fau Alanga'i 'anga 'Ua ma na fata'a 
faolu ne'e nau ki.” 
53 Ana kaida'i sa Jesus nia ala'a 'ani tarifula'anga ne'eri ki ka sui, nia ka leka 
na'a fa'asia ma'efanoa ne'eri. 
54 Ma nia ka oli la'u ma'i ana ma'efanoa nia 'i Nasaret. Ma nia ka leka 'i saena 
luma fuana fo'onga'a fuana fa'amanatalana ngwae ki. Ma ana kaida'i ngwae ki 

kira rongoa, kira ka 'arefo liu, ma kira ka fata 'uri, "Na ngasingasi'anga ana sa 
tai nini'a kwate nia ka fa'amanata 'ania fatalana God 'uri, ma fa'inia sasilana 
na fa'anada'a ki? 
55 Kulu sai go'o akulu ana ne'e ngwae ne'e, nia'a na ngela sa Josef go'o nini'a, 
na ngwae ni saiana saunga'ilana ru ki 'ani 'ai ki, ma te'a nia 'i Mary. Na 
ngwaefuta nia ki ne'e sa James, sa Josef, sa Simon, ma sa Judas go'o. 
56 Ma na ngwaingwaena nia ki, kira tua go'o 'ada fa'i kulu 'i ne'e. Fa'uta ne'e 
nia ka liato'o liu 'uri?” 
57 Ma ana kaida'i ne'eri, kira ka 'aila 'ani sa Jesus. Sui sa Jesus ka fata 'uri 
fuada, "Na profet nia 'afita'i fuana ngwae futa nia ki fa'inia na ngwae ana ma'e 
fanoa nia ki, kira ka fu'usi doe ana nia'a.” 
58 Ma sa Jesus noa'a kasi sasia na ru fa'anada'a 'oro ki ana ma'efanoa nia, sulia 
na ngwae ne'eri ki, kira 'aila kasi fa'amamana ana. 

Matthew 14 
1 Ma ana kaida'i ne'eri, sa Herod Antipas ne'e ngwae tatalafa'a 'i Galili, nia ka 
rongoa fa'arongo'a sulia sa Jesus, 
2 ma nia ka fata 'uri fuana ngwae ne'e kira rao fa'inia ki, "Ngwae ne'e, nia'a sa 
John ngwae ni siuabu nia mauri la'u! Nia nini'a ke sasia la'u na ru ni 'arefo'a 
ki.” 
3 Ana kaida'i sa John nia mauri 'ua, sa Herod ne'e korea 'i Herodias na 'afe 
ngwae futa nia sa Filip. Ma sa John ka balufia sa Herod ka 'uri, "Na taki God 
noa'a kasi alafafia ne'e 'oke korea 'afe ngwaefuta 'oe." Nia ne'e sa Herod ka 
kwatea ti ngwae fasi 'iri kika daua sa John, ma kira ka firi'ia, ma kira ka alua 
saena luma ni lokafo. Sa Herod nia sasia ru ne'e sulia na 'afe nia 'i Herodias 
ne'e oga. 
5 Ana kaida'i sa John tua saena luma ni lokafo, sa Herod ka oga liu 
saungilana, bore ma nia ma'u 'ani ngwae ki, sulia kira saea sa John nia'a ta 
ngwae ana profet ki. 

6 Sui ana ta'i asoa, sa Herod ka saunga'inia ta'i fanga'a doe fuana manata'anga 
to'ona fa'i asoa nia futa ana. Ana fanga'a ne'eri, na sari'i 'i Herodias nia leka 
ma'i ka ngwa'e fuana sa Herod fa'inia kwaima nia ki fasi 'iri kira ka ada ana. 
Kaida'i sa Herod ka lisia sari'i ne'e nia ngwa'e, nia ka saele'a liu fa'inia. 
7 Ma nia ka eta fata'a na'a fuana sari'i ne'eri ka 'uri, "Nai ba'a kwatea ta tae 
go'o 'ana ne'e 'oko gani nau 'uana.” 
8 Aia, te'a na sari'i ne'e ka ala'a fuana sari'i, nia ka fata 'uri, "'Oke gani, 'oko 
fata 'uri, 'Nau ku oga 'oke kwatea ma'i gwauna sa John ngwae ni Siuabu 
fuaku ana kaida'i ne'e na'a. 'Oko alua ma'i fafona ta ta'e ru.' " Ma na sari'i ne'e 
ka sasi 'una'eri. 
9 Ma kaida'i sa Herod ka rongoa ru ne'e, nia ka kwaimanatai liu. Sui bore 
'ana, nia ka sasia na'a 'ana, sulia nia eta fata'a na'a, ma na kwaima nia ki kira 
ka rongoa ta'ifau na'a. 
10 Ma nia ka kwatea ngwae rao nia ki ka leka kika siki musia ma'i gwauna sa 
John ngwae ni Siuabu saena luma ni lokafo. 
11 Ma kira ka ngalia ma'i gwauna sa John fafona ta'e ru, ma kira ka kwatea 
na'a fuana sari'i 'i Herodias. Ma na sari'i ne'e ka ngalia ka kwatea na'a fuana 
te'a nia. 
12 Kaida'i na fafarongo sa John ki kira rongoa na ru ne'e, kira leka ma'i, kira 
ka ngalia nonina, kika kwaiatoa na'a saena na kilu gwa'u. Sui, kika leka kika 
fa'arongoa sa Jesus 'ani. 
13 Ana kaida'i sa Jesus nia rongo sulia na ru ne'eri nia fuli fuana sa John, nia 
ka fa'asia na'a kula ne'eri, ma ka leka ta'ifili nia saena gwa'i baru 'uana kula 
ne'e noa'a ta ngwae kasi tua ana. Na ngwae ki kira rongoa ru ne'e sa Jesus 
sasia, ma kira ka fa'asia na fanoa kira ki, ma kika donga buri 'ana sulia tala. 
14 Ma kaida'i sa Jesus koso ma ka lisia na fiku'a doe, nia ka kwaimanatai 
fuada, ma ka gura na ngwae ne'e kira mata'i ki. 
15 Ma ana sa'ulafi ne'eri, na fafarongo nia ki kira leka ma'i siana, ma kira ka 
fata 'uri, "Kula ne'e noa'a kasi tua karangia ta fanoa, ma nia karangi ka rodo 

na'a. 'Oke kwatea na fiku'a ne'e kika leka na'a 'ada, fasi 'iri kira ka leka 'uana 
na ma'efanoa ki 'iri ne'e kike foli fanga 'ada.” 
16 Sa Jesus ka olisida ka 'uri, "Noa'a kira kasi leka. Kaumulu ne'e muke 
kwatea ta fanga fuada fuana 'anilana.” 
17 Ma kira olisia kika 'uri, "Kaimili to'o go'o ana lima afu beret ki ma ro gwa'i 
i'a ki.” 
18 Ma sa Jesus ka fata 'uri fuada, "Muke ngali'i ma'i 'i ne'e siaku.” 
19 Ma nia ka kwatea na ngwae ki kira ka tua 'i ano 'i saena na karasi. Sui nia 
ka ngalia na lima afu beret ba kiri ma ro gwa'i i'a ne'eri ki. Ma ka lia 'ala'a 
'uana 'i langi, ma ka ba'atafea God. Sui nia ka ngiia afu beret ne'eri ki, ma ka 
kwatea fuada na fafarongo nia ki, ma kira ka daro'ia fuada na ngwae ne'eri ki. 
20 Na ngwae ne'eri ki ta'ifau, kira ka fanga leleka kira ka abusu na'a. Sui na 
fafarongo nia ki kira ka gonia na fanga ne'e ore ki 'i saena ta'i akwala ma ro 
kukudu, leleka ni'i ka fungu ta'ifau. 
21 Ma na ngwae ba kira fanga ki bolo fa'inia lima to'oni ngwane, ma noa'a 
kira kasi to'omani go'o na kini ki ma na ngela ki. 
22 Ma 'i buri 'ana ru ne'eri, sa Jesus nia asunga'inia na fafarongo nia ki kira ka 
etaeta 'uana ta bali ana 'osi ne'eri saena na baru. Ma nia ka tua buri fasi 'iri ke 
saea fuana na fiku'a ne'eri kira ka leka na'a 'ada. 
23 Ma buri 'ana ne'e ngwae ki kira oli na'a, nia ka ra'e ta'ifili nia gwauna ta'i 
kula fane 'iri nia ka fo'o. Ma ana fa'i rodo ne'eri, nia ka tua 'ana ta'ifili nia 'i 
ne'eri. 
24 Ma kaida'i ne'eri, ne'e gwa'i baru baera ka tau na'a fa'asia 'i sara, ma na 
nafo ki ka kwai'ia sulia nia na'ofia na iru. 
25 Ma ana kadi rodo 'i 'ofodangi, sa Jesus ka fali na'a ma'i 'i fafona na kafo, 
ma ka leka na'a ma'i fuada. 
26 Ma ana kaida'i kira lisi nia ka fali ma'i 'i fafona na kafo, kira ka ma'u liu. 
Ma kira ka ri 'uri, "Na anoano ru!" Ma kira ka fai araarai. 

27 Ma 'ali'ali go'o sa Jesus ka fata fuada ka 'uri, "Noa'a kamu kasi ma'u la'u! 
Nau'a go'o nini'a.” 
28 Ma sa Peter ka olisia ka 'uri, "Aofia 'ae, di'ia 'ae'o mamana na'a ne'ana, 'oke 
fata ma'i 'uaku 'iri nau kui leka kwau 'uamu 'i fafona na kafo ne'e.” 
29 Sa Jesus ka fata 'uri, "'Iu, leka ma'i." Sui sa Peter ka koso fa'asia na gwa'i 
baru, ma ka tala'ae fali 'i fafona na kafo 'uana sa Jesus. 
30 Sui ana kaida'i nia ka lisia na iru doe, nia ka ma'u ma ka tala'ae ka kuru 
na'a 'i saena na kafo. Ma nia ka ri ka 'uri, "Aofia 'ae, 'oke fa'amauri nau!” 
31 Ma ka 'ali'ali go'o sa Jesus ka kwate lima kwau 'uana, ka dau ana nia'a, ma 
ka fata 'uri, "Na fito'onga 'oe nia ti'iti'i liu. Fa'uta ne'e 'oko manata ruarua ana 
nau'a?” 
32 Ma ana kaida'i kera ra'e na'a 'i saena na gwa'i baru, na iru ka aroaro na'a. 
33 'Una'eri go'o na ngwae ne'e kira tua 'i saena na gwa'i baru ki, kira ka fa'a 
aofia kika 'uri, "'Ae'o na'a ne'e Ngela God mamana na'a.” 
34 Ma kaida'i kira to'ofolo saena 'osi, kira ka koso na'a ana ta'i ma'efanoa kira 
saea 'ani Genesaret. 
35 Ma na ngwae ana ma'efanoa ne'eri ki, kira ka lia saiana sa Jesus. Ma kira 
ka kwate ala'anga fuana ti ma'efanoa la'u sulia sa Jesus, fasi 'iri ngwae ne'eri 
ki, kira ka ba'ea ma'i ngwae mata'i kira ki ka leka ma'i siana. Ma kira ka 
ngalia ma'i ngwae mata'i 'oro ki siana. 
36 Ma na ngwae ki ka gania sa Jesus fasi 'iri ka ala'ania na ngwae mata'i ne'eri 
ki kira ka sama 'ada to'ona 'aena na ifi nia. Ma sa tai fa'ida ne'e kira sama 
to'ona ifi nia, kira ka 'akwa na'a. 

Matthew 15 
1 Sui ti Farasi ma na fa'amanata ana taki ki, kira ka leka ma'i fa'asia 'i 
Jerusalem siana sa Jesus fuana saefilolana. 

2 Kira ka fata 'uri, "Fa'uta ne'e fafarongo 'oe ki kasi ro'osulia na 
fa'amanata'anga ne'e ko'o bora kia ki alua na'a ma'i fuaka, osi'ana noa'a kira 
kasi taufia go'o na limada 'i na'o, ma kira fi'i fanga?” 
3 Sa Jesus ka olisida ka 'uri, "Kamu'a logo, fa'uta ne'e kamu ka sasi amu'a sulia 
fa'amanata'anga kamu ki talamu'a, ma noa'a kamu kasi sasi sulia taki God ki? 
4 God fata 'uri, ''Oke fa'adoea na ma'a 'oe ma na te'a 'oe.' Ma 'Di'ia sa tai ne'e 
nia taofia ma'a nia nama te'a nia, kira ke saungia ka mae.'  
5 Bore ma, kamu fa'amanata rora lala 'uri, di'ia ta ngwae nia to'o ana ti ru ne'e 
nia saiana ke 'afia 'ani ma'a nia nama te'a nia, ma ka fata lala 'uri, 'Nai ba'a 
kwatea na'a ru baera ki fuana God.’ 
6 Kamu saea, nia le'a go'o 'ana fuana ne'e nia kasi 'afia na'a ma'a nia ma na 
te'a nia 'ani ru baera ki ba nia eta fata'a 'ani fuana God. Ma di'ia nia 'una'eri, 
na fa'amanata'anga ne'e kamu alua, nia ka kware te'ete'e na'a ana fatalana 
God. 
7 Ma kaumulu ka saea kamu ro'osulia God, ma noa'a nia kasi mamana go'o. 
Sa Aesea nia fata mamana kaida'i ba nia ala'a suli kamu, di'ia ba nia keresia 
ne'e God fata 'uri, 
8 'Na ngwa'i to'a ne'e ki kira fa'adoe nau go'o 'ada 'ani ala'anga kira ki, bore 
ma na manatada nia tau liu fa'asi nau. 
9 Kira fo'osi nau 'o'o go'o 'ada, du'ungana kira fa'amanata go'o 'ada sulia taki 
kira ki talada, ma kira ka saea fasi taki God ki na'a ne'eri'a!' “ 
10 Ma sa Jesus ka saea ma'i na ngwae 'oro ki siana, ma ka fata 'uri fuada, 
"Mulu fafarongo ma'i fuaku, ma muke saiana. 
11 Noa'a la'u ta ru ne'e ta ngwae nia ke 'ania, ne'e nia kwatea na sua'a fuana. 
Noa'a! Na ala'anga ne'e ru'u ma'i fa'asia kwakwana ngwae lala ne'e nia fa'asua 
na maurilana ngwae.” 

12 Sui na fafarongo sa Jesus ki, kira ka leka ma'i siana, kira ka fata 'uri fuana, 
"Na ru ba 'oko sae'e ki, na Farasi ki rongoa, ma na manatada noa'a kasi le'a 
sulia.” 
13 Ma sa Jesus ka olisida ka 'uri, "God ke ba'a fa'alia na fa'amanata'anga rora 
ki, osi'ana ne'e noa'a kasi leka ma'i fa'asi nia, di'ia ta ngwae ne'e nia failia na 
ru ta'a ne'e kira bulao ma'i karangia ru ne'e nia fasi'i ki. 
14 Noa'a kamu kasi manata 'abera 'ani Farasi ne'eri ki. Sulia kira di'ia go'o 'ada 
na ngwae maa rodo ne'e nia tala'ia logo ta ngwae maa rodo. Ma kamu ka sai 
logo ana, di'ia ta ngwae ne'e maana rodo ma ka tala'ia logo ta ngwae ne'e 
maana rodo, kera'a ka 'asidaro'o ta'ifau go'o 'i saena mae kilu.” 
15 Ma sa Peter ka fata 'uri fuana sa Jesus, "'Oke fada basi ma'i na fadalana 
ala'anga ba 'oko fi'i sae'e go'o ma'i fuaimili ki.” 
16 Sa Jesus ka olisia ka fata 'uri, "Kaumulu fafarongo nau ki na'a, bore ma 
noa'a kamu kasi kwa'atafa 'ua logo di'ia kira'a. 
17 Fa'uta ne'e noa'a kamu kasi saiana ru ne'e ki? 'Iu, na ru ne'e ta ngwae 'ania 
ke ba'a leka daofa'i liu na'a 'ana 'i saena ogana, ma 'i buri nia ke ba'a ru'u la'u 
go'o ma'i 'ana fa'asia saena nonina. 
18 Bore ma ta ala'anga ta'a ne'e nia ru'u ma'i fa'asia kwakwana ngwae, nia 'ita 
ma'i fa'asia saena manatana ngwae. Na ru ne'eri lala ne'e ke fa'asua na 
maurilana ngwae. 
19 Ma ru ta'a ne'e ka ru'u ma'i fa'asia saena manatalana ngwae ki ne'e 'uri: 
saungwae'a, kakabara'anga, sasi ta'anga'a fa'inia ta ngwae, soke'a fafia ta 
ngwae, bililana na ru ta ngwae, fa'inia na ala'anga ta'a sulia ta ngwae. 
20 Aia, ru ne'eri ki saiana ka fa'asua maurilana ngwae 'i na'ona God. Bore ma 
na tau lima'anga 'i na'ona fanga, di'ia na falafala ne'e ko'o bora kia ki kira 
fa'amanata kia ma'i 'ani, sui bore 'ana ta ngwae noa'a kasi sasia sulia, na 
maurilana kasi ta'a go'o.” 
21 Sa Jesus ka leka na'a fa'asia na kula ne'eri, ma ka leka na'a 'uana na aba'i 
kula tala 'ana 'i Taea ma 'i Saedon. 

22 Ma ta'i kini ne'e noa'a la'u Jiu saena tua'a 'i Kenan ka leka ma'i siana, ma ka 
ri 'uri, "Aofia 'ae, 'oe na 'alako ana kwalafa sa David, 'oke manatai nau ma'i! 
Na ano'i ru ta'a ne'e nia ru'ufia na defo nau, ma ka nonifii liu.” 
23 Sa Jesus noa'a kasi olisia go'o 'ani ta ala'anga. Ma na fafarongo nia ki kira 
ka leka ma'i siana sa Jesus, ma kira ka 'uri, "'Oke ba'ea nia ka leka kwau 'ana, 
sulia nia donga kulu go'o 'ana, ma nia ka isi liu na'a.” 
24 Sa Jesus ka fata fuana kini ne'eri ka 'uri, "God kwate nau go'o ma'i fuana na 
ngwae Jiu ki ne'e kira di'ia na sipsip ne'e kira o'osi na'a 'ada ki.” 
25 Sui na kini ne'eri ka leka ma'i, ma ka bobouruuru na'a 'ana 'i na'ona 'aena 
ka 'uri, "Aofia kwa, 'oke kwai'afi ma'i aku!” 
26 Sa Jesus ka olisia ka 'uri, "Noa'a kasi saga fuana ngalilana na fanga ngela 
ki, ma ka 'ui 'ania fuana na kui ki.” 
27 Na kini ne'eri ka 'uri, "'Iu. Bore ma na kui ki saiana kika 'ania go'o 'ada na 
ngisingisi fanga ne'e 'asia fa'asia na tatafe na ngwae ne'e kira sareda ki.” 
28 Sui sa Jesus ka olisia ka 'uri, "Kini ne'e 'ae, na fa'amamana'anga 'oe nia doe 
liu! Ma na ru ne'e 'oko gania, nai kwatea fuamu." Ma na defo nia ka 'akwa 
na'a ana kaida'i ne'eri nama go'o. 
29 Kaida'i sa Jesus nia leka ma'i fa'asia ma'efanoa ne'eri, nia ka oli ma'i sulia 
tala ne'e liu ninimani 'osi doe 'i Galili. Ma nia ka ra'e gwauna ta'i ua, ma ka 
tua 'i ne'eri. 
30 Ma ana kaida'i ne'eri, ngwae 'oro liu ki kira ka leka ma'i siana. Ma kira ka 
ngalia logo ma'i ngwae 'oro mata'i ki, ti ngwae 'aeda ka mae ma na limada ka 
mae, ti ngwae maada ka rodo, ma ti ngwae kwakwada ka nonoto. Kira aluda 
'i na'ona 'aena sa Jesus, ma nia ka gurada, ma kira ka 'akwa ta'ifau. 
31 Ma na ngwae ne'eri ki ne'e kira fiku fuana bubu'a, kira ka 'arefo liu ana 
kaida'i kira lisia ngwae ne'e kwakwada nonoto ki, ma kira ka ala'a la'u, ma 
ngwae ne'e 'aeda mae, ma na limada mae ki kira ka le'a la'u, ma sa tai ne'e 
noa'a kira kasi fali le'a, kira ka fali le'a na'a, ma na ngwae ne'e maada ka 

rodo, kira ka lia la'u. Ma sulia ne'e kira lisia ru ne'eri ki, kira fi'i aura'ea God 'i 
Israel. 
32 Sui sa Jesus ka saea ma'i na fafarongo nia ki siana, ka 'uri fuada, "Nau ku 
kwaimanatai liu fuana ngwae ne'e ki, osi'ana kira tua fa'i kulu sulia uulu asoa 
ki ka sui na'a, ma na fanga kira ki ka sui na'a. Ma noa'a nau kusi oga 
olita'ilada 'uana fanoa kira ki ana kaida'i kira fiolo 'uri, 'asu 'ubani ta ngwae 
'ada kata ngwata'uta'u, ma ka maefelo sulia tala.” 
33 Na fafarongoa nia ki olisia kira ka fata 'uri fuana, "Saena fanoa gwa'u 'uri 
kulu ke ba'a dao to'ona na fanga 'i fa'i 'iri ka bolo fa'inia ngwae 'oro 'uri kwa?” 
34 Ma sa Jesus ka saefilo kira ka 'uri, "Fita afu beret ki ne'e kamu to'o ana?" 
Fafarongo nia ki olisia kira ka fata 'uri fuana, "Fiu afu ru ki go'o, fa'inia bara 
gwa'i i'a go'o ne'e kami to'o ana.” 
35 Ana kaida'i ne'eri, sa Jesus ka saea ngwae ki kira ka tua 'i ano. 
36 Sui, nia ka ngalia fiu afu beret ki fa'inia gwa'i i'a ne'eri ki, ka ba'atafea God. 
Sui nia ka ngiia, ma ka kwatea fuana fafarongo nia ki, 'iri kira ka daro'ia 
fuana ngwae ne'eri ki. 
37 Ma ngwae ne'eri ki, kira fanga ta'ifau, ma kira ka abusu. Buri 'ana kira 
fanga ka sui, na fafarongo ki kira ka fa'afungua fiu kukudu ki 'ani orengana 
fanga ne'e ore. 
38 Ngwae ne'e kira 'ania fanga ne'eri, kira fai to'oni ngwane ki. Noa'a kira kasi 
to'omani go'o na kini ma na ngela ki. 
39 Aia, ma buri 'ana kira fanga ka sui na'a, sa Jesus ka fi'i olita'inida 'uana 'i 
fanoa kira ki. Ma nia fa'inia na fafarongo nia ki, kira ka koso, ma kika ra'e 
saena ta'i gwa'i baru, kira ka leka 'uana ma'efanoa kira saea 'ani Magadan. 

Matthew 16 
1 Aia, ti Farasi fa'inia ti Sadusi, kira ka leka ma'i siana sa Jesus 'iri kika 
ilito'ona go'o 'ada, ma kira ka saefiloa fasi 'iri nia ka fulia ta fa'anada'a 'iri ka 
fa'ata'inia God ne'e asunga'i nia ka leka ma'i. 

2 Sa Jesus ka olisida ka fata 'uri fuada, "Ana kaida'i ne'e sina ka suu, di'ia 
kamu lisia ne'e gwa'i salo ki ni'i meo, kamu saiana uta noa'a kasi to'o rorodo. 
3 'Iu, ma 'i 'ofodangi, di'ia kamu lisia ne'e gwa'i salo ki ni'i meo ma ka goa, 
kamu ke saiana logo ne'e uta ke ba'a to'o. Kamu saiana lisilana mamanga, 
bore ma noa'a kamu kasi lia saiana ru ne'e God fulia ana kaida'i ne'e ki. 
4 Kamu ngwae ta'ena ne'e kamu sasia ru ta'a 'oro ki, ma noa'a kamu kasi 
fa'amamana go'o ana God. Kamu ka oga lisilana fa'ata'inga ki. Bore ma nau 
noa'a kusi ba'a sasi go'o ta fa'anada'a fuamu'a. Na fa'anada'a ne'e nau ku sasia 
fuana kamu ka lisia go'o ne'e na fa'anada'a ne'e nia fuli fuana na profet sa 
Jona 'i na'o." Buri 'ana sa Jesus nia fata 'una'eri ka sui, nia ka leka na'a 'ana 
fa'asi kira. 
5 Ana kaida'i sa Jesus fa'inia na fafarongo nia ki kira to'ofolo 'uana na bali 'osi 
lo'oko, na fafarongo nia ki noa'a kasi to'o ana ta beret, osi'ana ne'e kira 
manata bura 'ani ngalilana fa'i kira. 
6 Ma sa Jesus ka fata 'uri fuada, "Kamu ke lia le'a suli kamu fa'asia na isi 
fuana beret ana Farasi ki ma na Sadusi ki logo.” 
7 Ma ana kaida'i ne'e fafarongo nia ki kira rongoa na ala'anga ne'eri ki, kira ka 
fata na'a 'ada sulia 'i safitana kira ta'ifilida, ma sulia kira fia fasi sa Jesus nia 
ka fata sulia beret mamana, ma kira ka 'uri, "Sali sa Jesus nia fata 'una'eri, 
osi'ana ne'e noa'a kulu 'iri ngalia ma'i ta beret taka nini'a!” 
8 Ma osi'ana sa Jesus nia sai go'o ana manatalana na fafarongo nia ki, nia ka 
fata 'uri, "Fa'uta ne'e kamu ka manata 'abera liu sulia ne'e kamu kasi ngalia 
ma'i ta beret? Na fa'amamana'anga kaumulu ki ti'iti'i liu! 
9 Noa'a kamu kasi malinga'inia 'ua na manatai ngwae saena na ru nini nau ku 
saea fuamu'a? Ma kamu manata bura na'a 'ani lima afu beret ba nau ku sarea 
'ani lima to'oni ngwae ki, ma kamu ka fa'afungua kukudu 'oro 'ani fanga ba 
ore ki. 

10 Sali bore kamu manata bura na'a logo 'ani fiu afu beret ki go'o ba nau ku 
sarea 'ani fai to'oni ngwae ki, ma kamu ka fa'afungua kukudu 'oro ba kiri 'ani 
fanga ne'e ore ki. 
11 Fa'uta ne'e noa'a kamu kasi saiana tae ne'e nau ku fata sulia? Noa'a la'u na 
beret ne'e nau ku fata sulia. Tae ne'e nau ku saea na'a ne'e kamu ke madafi 
kamu fa'asia na isi ne'e ke fa'aubua na beret na Farasi ki ma na Sadusi ki.” 
12 Buri 'ana nia fata 'una'eri ka sui, na fafarongo ki kira fi'i saiana tae ne'e sa 
Jesus nia fata sulia. Nia fata lala sulia na fa'amanata'anga Farasi ki ma na 
Sadusi ki. 
13 Kaida'i sa Jesus nia dao ana na aba'i kula 'i Sesarea Filipae, nia ka saefiloa 
na fafarongo nia ki ka 'uri, "'Uri ma ngwae ki kira sae nau, Ngela Ngwae, 'ani 
sa tai?” 
14 Kira olisia kika 'uri, "Ti ngwae kira sae'o 'ani sa John ngwae ni Siuabu ne'e 
nia mauri la'u, ma ti ngwae kira sae'o 'ani sa Elaeja ne'e nia mauri la'u. Ma ti 
ngwae la'u kira ka sae'o 'ania sa Jeremaea nama ta ngwae ana profet ki ne'e 
nia mauri la'u.” 
15 Sui sa Jesus ka saefiloda ka 'uri, "'Irai ma kaumulu mo, kamu sae nau mo 
'ani sa tai?” 
16 Ma sa Simon Peter ka olisia ka 'uri, "'Ae'o na'a ne'e na Christ, na ngwae God 
nia filia fuana fa'amaurilana ngwae nia ki, na Ngela God ne'e mauri firi.” 
17 Ma sa Jesus ka fata 'uri, "Simon na ngela sa John 'ae, nia 'oilaki'a fuamu. 
Sulia ta ngwae kasi fa'ata'inia ru ne'e fuamu. Bore ma na ma'a nau 'i langi ne'e 
nia fa'ata'inia fuamu. 
18 Ma nau ku saea fuamu, 'oe sa Peter, ne'e fadalana ba na fau, ka di'ia na 
luma ne'e kira saunga'inia fafona na fau. Nai alu 'ae'o ta ngwae lalifu ne'e 'oke 
fa'angasingasia ngwae ne'e kira ke ba'a fa'amamana aku ki. Ma na 
ngasingasilana mae'a noa'a kasi bolo fa'inia liufilada. 
19 Ma nau ku kwatea ngasingasi'anga fuamu ne'e nia di'ia na kii ana sina maa 
ana Gwaunga'i 'anga God. Fuana ta tae ne'e 'oko luia ngwae ki noa'a kasi sasia 

saena magalia, God ka alafafia logo fatalamu 'i langi. Ma ta tae ne'e 'oko 
ala'ania ngwae ki ka sasi 'i saena magalia, God ka ala'ania logo ma'i 'i langi.” 
20 Sui sa Jesus ka fata totonga'i fuana na fafarongo nia ki, 'iri noa'a kira kasi 
fa'arongoa ta ngwae fasi nia'a ne'e na Christ. 
21 'Ita ana kaida'i ne'eri ka leka, sa Jesus ka tala'ae ana fata fa'amadakolana 
fuana na fafarongo nia ki ka 'uri, "Nai leka nama 'uana 'i Jerusalem. Ma na 
ngwae fa'ina'ona'o ki, ma na fata abu doe ki, ma na ngwae fa'amanata ana 
taki ki, kike ba'a fa'afii nau, ma kike saungi nau. Ma ana uulu fa'i asoa, God 
ke ba'a ta'e nau la'u 'uana na mauri'a.” 
22 Ma sa Peter ka tala'ia kwau, ma ka balufia ka 'uri, "Aofia 'ae, God luia! Na 
ru ne'e ki, noa'a kasi fuli fuamu!” 
23 Ma sa Jesus ka kakari abula, ma ka fata 'uri fuana sa Peter, "Saetan 'ae, 
leka tau kwau 'amu fa'asi nau! 'Oko uu sauli nau. Sulia ne'e manatalamu 'ita 
ma'i fa'asia na ngwae ki go'o 'ana. Ma noa'a la'u fa'asia God.” 
24 Sui sa Jesus ka fata 'uri fuana na fafarongo nia ki, "Sa tai bore 'ana ne'e oga 
ke donga nau, noa'a nia kasi manata 'abera sulia ru nia oga'i ki go'o 'ana 
talana. Nia ke donga nau lala 'ana, ana kaida'i nia ke nonifii, ma ke mae ana 
'ai rara folo. 
25 Sa tai bore 'ana ne'e 'aila kasi donga nau du'ungana nia oga ke sasi 'ana 
sulia kwaiogai'anga nia ki talana, nia ke ba'a talafia na mauri'a firi. Bore ma 
di'ia sa tai bore 'ana ne'e ke mae fuaku, nia ke to'o ana mauri'a firi. 
26 Di'ia ne'e ta ngwae ka to'o ana ru 'oro saena magalia ne'e, ma nia ka mae, 
ma nia ka tua tau fa'asia God, ru ne'eri kasi fulia go'o ta le'anga'a fuana. Noa'a 
ta ngwae kasi totolia folilana na mauri'a firi 'ani ta mani. 
27 Nau ku saea ru ne'e osi'ana nau'a, na Ngela Ngwae, nai ba'a leka ma'i 
fa'inia na 'ainsel nau ki, ana 'Inoto'anga na Ma'a nau, ma nai ba'a kwatea na 
kwaiara'a nama na kwa'ikwa'inga fuana na ngwae ki ta'ifau, osi'ana na ru ne'e 
kira sasia. 

28 Ru mamana nau ku saea fuamu'a, ti ngwae aumulu noa'a kira kasi mae 
leleka kira ka lisia nau ku dao ma'i, ma nau ku gwaunga'i." 

Matthew 17 
1 Na ono fa'i asoa ki 'i buri, sa Jesus ka tala'ia sa Peter, ma na ro ngwae asina 
ki sa James ma sa John ta'ifilida 'uana 'i gwauna ta'i fa'i ua ne'e fane. 
2 Ma kaida'i kira lia kwau, kira ka lisia na'a maana sa Jesus nia rokisi. Na 
maana ka ngwasinasina di'ia na sina, ma na ifi nia ki ka kwao liu. 
3 Ma na uulu ngwae fafarongo ne'e ki, kira ka lisia sa Moses fa'inia sa Elaeja 
kera ala'a adaro'o fa'inia sa Jesus. 
4 Ma sa Peter ka fata 'uri kwau fuana sa Jesus, "Aofia 'ae, nia le'a liu ne'e kulu 
ka tua na'a akulu 'i ne'e. Di'ia 'oko oga, nai saunga'inia ta uulu babala, ta ai 
fuamu, ta ai fuana sa Moses, ma ta ai fuana sa Elaeja.” 
5 Ma ana kaida'i sa Peter nia fata go'o 'ana 'ua 'una'eri, ta'i gwa'i salo ne'e 
ngwasinasina liu uku ma'i, ma nunufilana ka buta fafida, ma kira ka rongoa 
na'a lingalinga 'i ru nia fata ma'i 'uri fa'asia saena na gwa'i salo ne'eri, "Na 
ngela muta'i nau nini'a ne'e nau ku alafe liu na'a ana. Nau ku saele'a fa'inia. 
Kamu ke rongo sulia nia'a!” 
6 Ma kaida'i ne'e fafarongo nia ki kira rongoa na'a lingalinga 'i ru ne'e, kira ka 
ma'u liu, ma kira ka teo na'a 'ada fafia na maada 'i ano. 
7 Ma sa Jesus ka dao ma'i siada, ma ka sama to'oda, ka fata 'uri, "Muke tata'e. 
Noa'a kamu kasi ma'u.” 
8 Ma ana kaida'i kira lia kwau, noa'a kira kasi lisia na'a ta ngwae, bore ma 
ta'ifilia sa Jesus go'o. 
9 Ma ana kaida'i kira koso ma'i fa'asia 'i gwauna fa'i ua ne'eri, sa Jesus ka fata 
totonga'i fuada ka 'uri, "Noa'a kamu kasi fa'arongoa ta ngwae ana ru nini'a 
kamu lisi'i ki, leleka ka dao ana kaida'i God ke ta'e nau, na Ngela Ngwae, 
fa'asia na mae'a.” 

10 Uulu fafarongo nia ki saefiloa kira ka 'uri, "Fa'uta ne'e fa'amanata ana taki 
ki kira saea sa Elaeja ke ba'a oli la'u ma'i, sui mala na ngwae ba God filia ka 
fi'i leka ma'i?” 
11 Sa Jesus ka olisida ka 'uri, "Nia mamana. Sa Elaeja ne'e ke eta oli na'a ma'i, 
'iri ka 'afia ngwae ki fuana na sasi aka'u 'anga. 
12 Ma nau ku saea la'u fuamu'a, sa Elaeja nia dao ma'i ka sui na'a. Bore ma na 
ngwae ki noa'a kasi lia sai go'o ana. Nia ne'e, kira ka sasia go'o 'ada ru ta'a ki 
ana nia'a sulia na kwaiogai'anga kira ki. Ma kike ba'a sasi 'una'eri logo ana 
nau'a.” 
13 Ana kaida'i uulu fafarongo ne'eri ki kira rongoa, kira fi'i saiana ne'e sa 
Jesus ala'a fuada sulia sa John ngwae ni Siuabu. 
14 Kaida'i sa Jesus fa'inia uulu fafarongo nia ki kira koso ma'i 'uana 'aena ua 
ne'eri, na ngwae 'oro ki kira fiku na'a, ma ta'i ngwae ka leka ma'i, ka 
bobouruuru 'i na'ona 'aena sa Jesus, ma ka fata 'uri, 
15 "Aofia 'ae, 'oke manataia ma'i na ngela ngwane nau, osi'ana ne'e na 
no'omae nia saungia. Na mata'inga ne'e sasi ma nia ka bolebole'a, ma ana 
kaida'i 'oro nia 'ui 'ani nia'a na'a saena mafula, ma 'i saena kafo logo. 
16 Nau ku ngalia ma'i fuana fafarongo 'oe ki. Bore ma nia 'afita'i liu fuada 
fuana guralana.” 
17 Sa Jesus ka fata 'uri fuada, "Kamu'a manatamu'a ngasi liu, ma ngwae tua 
lamu'a ta'a ki! Noa'a kamu kasi fa'amamana nau 'ua! Nau ku noni maruku 
na'a 'ani abu fito'onga nini kamu. Nau ku tua fa'i kamu ka dao na'a 'uri, fuila 
kaumulu ka fa'amamana nau na'a." Sui nia ka fata 'uri fuana ngwae ne'eri, 
"'Oke ngalia ma'i na ngela 'oe 'i ne'e.” 
18 Ma sa Jesus ka fata totonga'i fuana na ano'i ru ta'a ne'eri, ma nia ka leka 
fa'asia ngela ne'eri. Ma na ngela ne'eri ka 'akwa na'a ana kaida'i ne'eri nama 
go'o. 

19 Sui, kaida'i kira tua ta'ifilida, na fafarongo ki leka ma'i siana sa Jesus, ma 
kira ka saefiloa kika 'uri, "Fa'uta ne'e nia 'afita'i fuaimili fuana ifulanga'ilana 
na ano'i ru ta'a baera kwa?” 
20 Ma sa Jesus olisida ka fata 'uri, "Nia 'una'eri, osi'ana ne'e fa'amamana'anga 
kaumulu nia olidoko liu. Ma nau ku saea fuamu'a, di'ia na fa'amamana'anga 
kaumulu ana God doe ka di'ia bore 'ana na maga 'ai ti'iti'i ne'e kira saea 'ani 
mastad, kaumulu saiana muke sasia go'o 'aumulu na tae ne'e nia ka 'afita'i. 
Di'ia nia 'una'eri, fa'i ua lo'oko bore, kamu ka 'idua fa'asia fuila 'ani 
fatalaumulu. Ma di'ia kamu fa'amamana ana ngasingasi'anga ana God, noa'a 
ta ru kasi 'afita'i fuana muke sasia.” 
22 Ma ana kaida'i fafarongo nia ki kira fiku ma'i 'i Galili, sa Jesus ka fata 'uri 
fuada, "Nau'a, na Ngela Ngwae, kike ba'a kwate nau fuana malimae nau ki, 
23 'iri kira ka saungi nau. Bore ma ana uulu fa'i asoa, God ke ba'a ta'e nau la'u 
'uana mauri'a." Ma kaida'i fafarongo ki kira rongoa sa Jesus nia fata 'una'eri, 
kira ka kwaimanatai liu. 
24 Ana kaida'i sa Jesus fa'inia na fafarongo nia ki kira leka ma'i 'uana fanoa 'i 
Kapaneam, na ngwae kira goni mani ana takisi fuana Luma Abu God ki, kira 
leka ma'i siana sa Peter, ma kira ka saefiloa, "'Uri ma ngwae fa'amanata 
kaumulu saiana ka kwatea logo mani ne'e kami liu fuana gonilana fuana 
Luma Abu God?” 
25 Ma sa Peter olisida ka 'uri, "'Iu, nia saiana ka kwatea." Ma kaida'i sa Peter 
ka ru'u saena luma, sa Jesus eta saefiloa basi ka 'uri, "Simon 'ae, 'oko manata 
fa'uta? Tai na'a ne'e tatalafa'a ana magalia saiana ka ngalia mani fa'asida? Na 
ngela kira ki talada, nama fa'asia ngwae kwaita ki?” 
26 Sa Peter olisia ka 'uri, "Fa'asia ngwae kwaita ki." Ma sa Jesus ka 'uri, "Nia 
'una'eri, na ngela kira ki noa'a kasi kwatea go'o na takisi ne'e. Nia ne'e, di'ia 
nau noa'a kusi kwatea bore na takisi fuana Luma Abu na Ma'a nau, nia le'a 
go'o 'ana. 

27 Ma sui bore 'ana ka 'una'eri, noa'a kasi le'a kulu ka fa'alia na manata'anga 
kira ki fuakulu. 'Oke leka 'i saena 'osi, 'oko a'oa ma'i. Na gwa'i i'a ne'e 'oko eta 
lafua, 'oko 'ifingia kwakwana, 'oke ba'a lisia mani ne'e bolo fa'i koro fuana 
folilana takisi fuana ta'i fa'i ngali. Ngalia mani ne'eri, ma 'oko kwatea fuada." 

Matthew 18 
1 Ana kaida'i ne'eri, na fafarongo sa Jesus ki kira leka ma'i siana, ma kira ka 
saefiloa kira ka 'uri, "'Uri ma? Kaida'i God ke ba'a gwaunga'i, sa tai ana 
kaimili ne'e ke 'inoto'a ka tasa kwa?” 
2 Ana kaida'i ne'eri, sa Jesus ka saea ma'i ta'i kala ngela siana, ma ka fa'auua 'i 
safitada. 
3 Ma nia ka fata 'uri, "Ru mamana nau ku saea fuaumulu, di'ia kamu ka olisia 
na abula'anga kamu, ma kamu ka fa'ati'iti'i kaumulu talamu'a di'ia kala ngela 
ki, kamu totolia fuana God ka gwaunga'i fafi kamu. 
4 Ma sa tai ne'e ka fa'ati'iti'i nia 'i talana di'ia kala ngela ne'e, nia ke 'inoto'a 
kaida'i God ke gwaunga'i. 
5 Di'ia sa tai ne'e 'oko kwaloa ta ngela 'uri du'ungana ne'e 'oko fa'amamana 
nau, 'oko kwalo nau la'u go'o. 
6 "Di'ia ta ngwae ka kwatea ngwae nini'a kira enoeno ki ka 'asi fa'asia 
fito'onga kira aku, nia le'a fuana kike firi'ia ta fau doe 'i luana, ma kika 'ui 
'ania 'i saena na 'atako. 
7 Kwaimanatai fuana ngwae 'i saena magalia sulia ru 'oro fuana fa'aroralada 
ni'i ke ba'a leka talau. Ma kwaimanatai liu fuana ngwae ne'e ke ba'a sasia ru 
ne'eri ki fasi 'iri ka kwatea ngwae ki ka 'asi fa'asia fito'onga kira aku. 
8 "Ma di'ia limamu nama 'aemu kwate 'oko 'asi fa'asia fito'onga 'oe aku, 'oke 
siki muusia fa'asi'o. Nia ta'i le'a go'o 'ana fuamu di'ia 'oko tua tau 'amu saena 
mauri'a 'i langi fa'inia na ngurunguru lima nama ngurunguru 'ae, 'asu 'ubani 
'oko fi'i koso 'i saena kula ana kwa'ikwa'inga fa'inia ro lima ki nama ro 'ae ki, 
kula ne'e mafula nia du'adu'a kasi mae. 

9 Ma di'ia maamu kwate 'oko 'asi fa'asia fito'onga 'oe aku, 'oke lafua 'amu 
fa'asi'o, ma 'oke to'osia. Nia ta'i le'a go'o 'ana fuamu di'ia 'oko ru'u 'i saena 
mauri 'i langi fa'inia ta'i bali maa, 'asu 'ubani 'oko fi'i koso 'i saena kula ana 
mafula ne'e noa'a kasi mae fa'inia ro bali maa ki.” 
10 Ma sa Jesus ka fata la'u 'uri, "Noa'a kamu kasi silolonga'inia na kala ngela 
ne'e ki. Sulia ne'e 'ainsel kira ki fa'arongoa 'ani God na Ma'a nau 'i langi, sulia 
tae ne'e kamu sasi ada. 
12 "Ma di'ia ta ngwae ka to'o ana ta'i talanga'i sipsip, ma ta'i ai ada ka o'osi 
na'a, ma tae ne'e ngwae ne'e ke ba'a sasia? Ngwae ne'e ke ba'a fa'asia siko 
akwala ma siko sipsip ki ana kula kira fanga ana, ma ka leka ka lulu 'uana ta'i 
sipsip ne'e nia o'osi ma ka no'ana. 
13 Kaida'i nia dao na'a to'ona, nia saele'a ka tasa liufia na'a saele'anga nia 
fa'inia na sipsip ne'e kira tua go'o 'ada fa'inia. 
14 Na Ma'a kamu ma'i langi, nia ka manata logo 'una'eri, sulia noa'a nia kasi 
oga fuana ta kala ngela ana ne'e ka funu sulia na abula ta'anga'a nia ki.” 
15 Sa Jesus ka fata 'uri fuana na fafarongo nia ki, "Di'ia ne'e to'olamu sasia ta 
ru ka rora fuamu, 'oke leka siana, 'oko fa'arongoa 'ani na rora'a nia 'i 
safitamuro'o ta'ifili koro'o. Ma di'ia nia ka fafarongo fuamu, moro ka kwaima 
la'u. 
16 Ma di'ia nia kasi fafarongo fuamu, 'oko tala'ia ta ta'i ngwae nama ta ro 
ngwae la'u fa'i 'oe, 'iri kera ka fa'amamana ru ki ta'ifau ne'e 'oko saea, fasi 'iri 
'oko sasi sulia na Kerekere'a Abu ba saea, 'Na ro ngwae nama ta uulu ngwae 
fasi 'iri kira ka fa'amamana na ala'anga ne'e nia saea.’ 
17 Ma di'ia noa'a nia kasi ala go'o fafia fata fa'amamana 'anga kira, 'oko 
fa'arongoa 'ani na fikuta'i ngwae God ki. Ma di'ia ne'e fikuta'i ngwae God ki 
bore, nia kasi fafarongo go'o fuada, 'oko alua 'i maa fa'asia fiku ta'i ngwae 
kamu ka di'ia na ngwae kira kina God, nama ta ngwae ta'a ne'e nia gonia na 
mani ana takisi. 

18 "Ru mamana nau ku saea fuamu'a, ta tae ne'e kamu luia ngwae ki noa'a 
kasi sasi saena magalia, God alafafia logo 'i langi. Ma ta tae ne'e kamu 
ala'ania ngwae ki ka sasi 'i saena magalia, God ala'ania logo ma'i 'i langi. 
19 "Nau ku saea la'u fuaumulu, di'ia ta ro ngwae ana kaumulu kera ka alafafia 
ta ru 'i saena magalia, ma kera ka fo'o 'uana, na Ma'a nau 'i langi nia ke ba'a 
kwatea fuadaro'o. 
20 Sulia di'ia ta ro ngwae nama ta uulu ngwae kira fiku ana ta kula, osi'ana 
kira fa'amamana nau, nau ku tua logo 'i ne'eri fa'i kira.” 
21 Sa Peter dao siana sa Jesus, ma ka saefiloa ka 'uri, "Aofia 'ae, ta fita kaida'i 
ne'e nau ku saiana nai rufuanata ana to'olaku, kaida'i nia ka sasia ta ru ka ta'a 
fuaku? Nia leleka ka dao ana fiu kaida'i ki?” 
22 Ma sa Jesus ka olisia ka 'uri, "Nau ku saea fuamu, noa'a la'u fiu kaida'i ki, 
bore ma ana kaida'i ki ta'ifau go'o ne'e 'oke rufuanata ana. 
23 Nau ku saea 'una'eri osi'ana gwaunga'i 'anga God di'ia ta ngwae tatalafa'a 
ne'e nia oga na fa'asagalana na ngali langa'anga ki fa'inia na ngwae rao nia ki. 
24 Aia, na etana ngwae ni rao ka dao ma'i ne'e nia ngali langa ana mole'e 
mani. 
25 Ma na ngwae ni rao ne'eri noa'a kasi bolo na'a fa'inia na du'ulana na ngali 
langa'anga nia, ma na ngwae tatalafa'a ne'e asunga'inia, fasi 'iri kira ka 'oifoli 
'ani nia'a, fa'inia na 'afe nia, ma na ngela nia ki, ma na ru nia ki ta'ifau fuana 
na du'ulana na ngali langa'anga nia. 
26 "Ma na ngwae rao ne'eri leka ma'i ka bobouruuru 'i na'o ana na ngwae 
tatalafa'a ne'e, ma ka amasia ka 'uri, ''Oke mabetau basi fa'i nau, 'iri nai ba'a 
du'ua na ru 'oe ki ta'ifau.’ 
27 Ma na ngwae tatalafa'a ne'eri ka kwaimanatai fuana, ma nia ka rufuanata 
na'a ana ngali langa'a nia 'iri nia kasi du'ua na'a, ma nia ka ala'ania ka leka 
na'a 'ana. 

28 "Aia, ma kaida'i ne'e ngwae ne'eri ka ru'u kwau 'i maa, nia ka saka fuana 
ta'i ngwae ana na ngwae rao ki ne'e nia ngali langa ana kala bara mani siana. 
Nia ka daua, ma ka tala'ae na'a 'inilana kukuna, ma ka fata 'uri, ''Oke du'ua 
na'a ru ba 'oko ngali langa ani siaku ki!’ 
29 "Ma ngwae rao ne'eri ka bobouruuru, ma ka amasia ka 'uri, ''Oke mabetau 
basi fa'i nau, ma nai ba'a du'u fuamu.’ 
30 "Bore ma nia ka 'aila, ma ka ngali nia, ma ka alu nia saena na luma ni 
lokafo, leleka nia ka du'ua nama na ngali langa'a ne'eri. 
31 Ma kaida'i ti ngwae rao kira lisia na ru ne'eri, manatalada ka kwaimanatai 
liu. Ma kira ka leka siana na ngwae tatalafa'a ne'eri, ma kira ka fa'arongoa 
'ani na ru ki ta'ifau. 
32 "Ma na ngwae tatalafa'a ne'eri ka saea ma'i na ngwae rao etaeta ne'eri, ma 
ka fata 'uri fuana, ''Ae'o na ngwae ta'a liu! Nau ku rufuanata na'a ana ngali 
langa'a ba 'oe ki ta'ifau, sulia 'oko amasi nau 'uana. 
33 Fuila 'oke kwaimanatai go'o fuana na ngwae rao ne'eri, di'ia ba nau ku 
sasia logo fuamu.’ 
34 Ma na ngwae tatalafa'a ne'eri ka saeta'a liu, ma ka kwatea fuana na 
kwa'ilana saena na luma ni lokafo, leleka nia ka du'ua nama na ru ki ta'ifau 
ne'e nia ngali langa ani.” 
35 Ma sa Jesus ka fa'asuia na tarifula'a ne'eri ka 'uri, "Ma na ru ne'eri logo ne'e 
na Ma'a nau 'i langi ke ba'a sasia fuamu'a, di'ia noa'a kamu kasi rufuanata 
mamana go'o ana to'olamu'a fa'ida." 

Matthew 19 
1 Kaida'i sa Jesus ala'a ka sui na'a, nia ka leka fa'asia aba'i kula ne'eri 'i Galili. 
Ma nia ka leka to'ofolo ana kafo 'i Jodan, ma ka dao ana ta bali ana aba'i kula 
'i Judea. 
2 Ma na ngwae 'oro liu kira leka sulia. Ma na ngwae ne'e kira mata'i ki, sa 
Jesus ka gurada ma kira ka 'akwa. 



70 

 

 
© 2003, Wycliffe Bible Translators, Inc. 

 

 
 

 

3 Ma ti Farasi kira leka logo ma'i fuana na ilito'olana go'o 'ada sa Jesus. Ma 
kira saefiloa, kika 'uri, "'Uri ma ana na taki sa Moses, nia le'a go'o 'ana fuana 
ngwae ka ilanga'inia na 'afe nia 'uana ta ru bore 'ana ne'e nia oga?” 
4 Sa Jesus olisida ka 'uri, "'Uri ma noa'a kamu kasi manata le'a sulia ru ne'e 
kaumulu to'oma'ini'i saena Kerekere'a Abu? Na Kerekere'a Abu fata 'uri, 'Ana 
etangilana ma'i, God nia saunga'inia ngwae ki 'ania ngwangwane ma na kini.'  
5 Ma na Kerekere'a Abu ka fata logo 'uri, 'Du'ungana ru ne'eri, ngwae ka 
fa'asia na ma'a nia fa'inia te'a nia, ma ka tua ratai fa'inia na 'afe nia, ma kera 
ke alua na'a ta'i manata'anga di'ia ta'i ngwae go'o.’ 
6 Noa'a la'u ta ro ngwae to'oto'o, bore ma di'ia ta'i ngwae na'a. 'Una'eri ru ne'e 
God firi fikua ka sui na'a, noa'a kasi le'a fuana ta ngwae ke logea la'u.” 
7 Ma na Farasi ki kira saefiloa la'u kira ka fata 'uri, "Ma ta'i taki sa Moses fata 
'uri, 'Sa Moses nia ala'ania ne'e ngwae ke keresia ta 'aba ru ana kwai 
ilanga'inga, ma ka kwatea fuana na 'afe nia 'iri nia ka ilanga'inia na'a.' Ma 
fa'uta ne'e sa Moses ka ala'ania fuana ngwae ki kika sasi 'una'eri?” 
8 Sa Jesus ka fata 'uri fuada, "Sa Moses nia ala'ania fuamu'a Jiu ki fuana 
ilanga'ilana 'afe kamu ki, osi'ana nia 'afita'i fuana fa'amanata lamu'a, osi'ana 
ne'e manatamu'a ngasi liu. Sui bore 'ana ka 'una'eri, 'i na'o ma'i ana kaida'i 
God nia saunga'inia na ngwae ma na kini, noa'a nia kasi 'una'eri. 
9 Ma nau ku saea fuamu'a, di'ia 'afe ta ngwae noa'a kasi kakabara go'o 'ana, 
ma na ara'i nia ka 'aila 'ania ma ka korea lala ta kini la'u, na ngwae ne'e nia 
rora na'a 'ania kakabara'anga.” 
10 Buri 'ana sa Jesus ka fata 'una'eri fuada ta'ifau, fafarongo nia ki kira ka fata 
'uri fuana, "Ma di'ia nia 'afita'i liu fuana ngwae ka ilangani na 'afe nia 'una'eri, 
ni le'a fuana ngwae noa'a kasi ara'i go'o.” 
11 Ma sa Jesus ka 'uri fuada, "Ngwae 'oro ki noa'a 'iri sai le'a ana ru mamana 
sulia ara'inga. Bore ma bara ngwae go'o ne'e God kwatea liato'o fuada 'iri kike 
malinga'inia fa'amanata'anga ne'e. 

12 Nau ku saea ru ne'e osi'ana ti ngwae noa'a kasi ara'i, sulia tala'ae ana 
kaida'i kira futa ma'i ana noa'a ta ru 'iri 'olo'olo saena na nonida, nia ne'e 
sasia noa'a kira kasi bolo fuana ara'inga. Ma ti ngwae noa'a kasi ara'i sulia na 
ngwae ki kira saunga'inia na nonida ne'e sasia ma noa'a kira kasi bolo na'a 
fuana ara'inga. Ma ti ngwae noa'a kira kasi ara'i 'iri kika rao tatai na'a fuana 
God. Ma na ngwae ne'e kira totolia kika ara'i, ala 'ani kika leka sulia na 
fa'amanata'anga nini'a sulia ara'inga ne'e.” 
13 Ma 'i buri 'ana ru ne'e, ti ngwae kira ngalia ma'i na kaela ngela ki siana sa 
Jesus, fasi 'iri nia alua limana fafida, ma ka fo'o fafida. Ma na fafarongo nia ki 
ka balufida. 
14 Ma sa Jesus ka fata 'uri fuada, "Muke ala'ania na kala ngela ki ka leka ma'i 
siaku, noa'a kamu kasi luida la'u. Sulia God nia gwaunga'i fafia ngwae ne'e 
enoeno ka di'ia kala ngela ne'e ki.” 
15 Sui sa Jesus ka alua na'a limana 'i fafona kala ngela ne'eri ki, ma ka fa'ale'a 
kira. Sui, nia ka leka na'a 'ana. 
16 Ana ta'i kaida'i, ta'i ngwae 'alako nia leka ma'i siana sa Jesus, ma ka saefilo 
'uri, "Fa'amanata 'ae, na ru le'a tae ki ne'e nau ku sasi 'iri nau ku to'o ana na 
mauri'a firi?” 
17 Sa Jesus ka fata 'uri fuana, "Fa'uta ne'e 'oko saefilo nau sulia na ru le'a ki 
kwa? Ta'i God go'o ne'e nia le'a. Di'ia 'oko oga 'oke to'o ana mauri'a firi fa'inia 
God, 'oke ro'o sulia na taki nia ki ne'e nia sae'e.” 
18 Ma na ngwae ne'eri ka saefiloa la'u sa Jesus ka 'uri, "Taki tae ki kwa?" Sa 
Jesus ka olisi 'uri ana, "'Oe kosi sau ngwae, 'oe kosi kakabara, 'oe kosi bilia ta 
ru, 'oe kosi soke fafia ta ngwae. 
19 Ma 'oko fu'usi doe ana ma'a 'oe ma te'a 'oe. Ma 'oke alafe fuana ngwae ki 
ta'ifau ka di'ia logo ne'e 'oko alafe fuamu talamu.” 
20 Sui ngwae 'alako ne'e ka fata 'uri fuana sa Jesus, "Ru ne'eri ki, nau ku sasi 
na'a ma'i suli'i. 'Uri ma tae la'u ne'e nai sasia la'u kwa?” 

21 Ma sa Jesus olisia ka 'uri fuana, "Di'ia 'oko oga 'oe tua le'a ta'ifau, leka 'oko 
'oifoli 'ani ru 'oe ki ta'ifau, ngalia mani ne'eri, 'oko kwatea fuana ngwae dala'a 
ki, ma 'oke ba'a to'o ana to'oru'a 'i langi. Sui 'oko fi'i leka ma'i suli nau.” 
22 Ma ana kaida'i ngwae 'alako ne'eri ka rongoa na ru ne'eri ki, na liana ka 
kwaimanatai liu na'a, ma nia ka leka na'a 'ana, sulia nia na ngwae to'oru liu. 
23 Ma sa Jesus ka fata 'uri fuana na fafarongo nia ki, "Nau ku saea fuamu'a, 
nia 'afita'i liu na'a fuana na ngwae to'oru ki kike ru'u saena mauri'a ne'e God 
ke gwaunga'i fafia. 
24 Ma nau ku saea logo fuamu'a, nia 'afita'i liu fuana ta kamel ke ru'u sulia na 
ma'e kwakwa ti'iti'i 'i 'aena sugila. Nia 'afita'i ka liu la'u fuana ta ngwae to'oru 
ne'e God ke gwaunga'i fafia maurilana.” 
25 Aia, ma ana kaida'i fafarongo nia ki kira rongoa na'a ru ne'eri ki, kira ka 
'arefo liu, ma kika fata 'uri, "Ma di'ia nia 'afita'i fuana ngwae to'oru ki 'una'eri, 
sa tai mo ne'e ka bolo fuana mauri'a firi?” 
26 Ma ana kaida'i sa Jesus ala'a, nia ka lia saga kwau fuana fafarongo nia ki, 
ma ka fata 'uri, "Nia 'afita'i fuana na ngwae ki ke toda mauri'a firi, bore ma 
fuana God noa'a nia kasi 'afita'i go'o. Na ru ki ta'ifau nia talangwara'u go'o 
'ana fuana God.” 
27 Ana kaida'i ne'eri, sa Peter ka saefiloa sa Jesus ka 'uri, "Ma kaimili fa'uta 
mo? Osi'ana kami fa'asia na'a to'oru'a kaimili ki ta'ifau, ma kami ka leka na'a 
suli'o. Ma tae ne'e God ke kwatea fuaimili?” 
28 Ma sa Jesus ka olisia fuada ka 'uri, "Nau ku saea fuamu'a, ana kaida'i God 
ke ba'a alua na magalia faolu, nau'a, na Ngela Ngwae, nai ba'a tua ana fuli 
tua'a nau fuana na matalanga'ilana ngwae ki ta'ifau. Ana kaida'i ne'eri, 
kaumulu akwala ma ro ngwae fafarongo nau ki, kamu ke ba'a tua fa'i nau ana 
kula ana 'inoto'anga fuana matalanga'ilana ngwae ki ana akwala ma ro 
kwalafa ana Israel ki. 
29 Ma sa tai ne'e ka fa'asia luma nia, ma na ngwaefuta nia ki, ma na 
ngwaingwaena nia ki, ma na ma'a fa'inia te'a nia, ma ngela nia ki, nama ta 

ano bore 'ana, sulia nia leka suli nau, na ngwae ne'eri nia ke ba'a ngalia ru 
le'a 'oro ki liufia ru ba nia to'o ana 'i na'o ki. Ma God ke ba'a kwatea logo 
mauri'a firi fuana. 
30 Ma ngwae 'oro ne'e kira 'a'ana ana kaida'i ne'eri, kike ba'a ti'iti'i. Ma ngwae 
'oro ne'e kira fa'ati'iti'i kira ana kaida'i ne'e, kike ba'a 'a'ana." 

Matthew 20 
1 Sa Jesus ka fata la'u 'uri fuana na fafarongo nia ki, "Na 'Inoto'anga God nia 
'uri: Nia di'ia na ngwae ne'e to'o ana ano, ma ka leka 'i 'ofodangi fuana na 
laefilana ngwae ki fuana rao'a 'i saena o'ola nia. 
2 Ma nia ka alafafia na folilada 'ani mani ne'e bolo fuana ta'i asoa, ma ka 
ba'eda na'a fuana rao'a saena na o'ola nia. 
3 "Ma ana sikona kadi sina 'i 'ofodangi, nia ka leka la'u, ma ka lisia ti ngwae 
ne'e kira uu 'o'o go'o 'ada 'i saena usi'a, ma noa'a kira kasi sasia go'o ta ru. 
4 Ma nia ka 'uri fuada, 'Kaumulu ke leka logo ma'i, 'iri kuke rao 'i saena na 
o'ola nau, ma nau kui ba'a foli kaumulu 'ani ru ne'e totolia.'  
5 Ma kira ka leka na'a. "Ma tofongana asoa, ma ana uula kadi sina asoa, nia 
ka leka la'u, ma ka sasi logo 'una'eri. 
6 Ma sa'ulafi na'a, nia ka leka ma ka dao to'ona ti ngwae ne'e kira uu 'o'o go'o 
'ada maana fuli usi'a. Ma nia ka saefiloda ka 'uri, 'Fa'uta ne'e kamu ka uu 'o'o 
go'o aumulu 'i ne'e sulia asoa la'ula'u ne'e, ma noa'a kamu kasi sasia go'o ta 
ru?’ 
7 "Ma kira olisia kika 'uri, 'Noa'a ta ngwae kasi sae kaimili go'o.' "Ma nia ka 
fata 'uri fuada, 'Kaumulu ke leka logo ma'i, 'iri kuke rao 'i saena na o'ola nau.’ 
8 "Ma kaida'i ne'e sina ka suu na'a, ngwae ne'e to'o ana o'ola, ka fata 'uri fuana 
na ngwae 'a'ana ana na rao'a nia, ''Oke saea ma'i na ngwae rao ki, ma 'oko foli 
kira 'ani na mani kira ki. 'Oke tala'ae ana na ngwae ba nau ku saeda 'isi, 
leleka ka dao ana na ngwae ba nau ku eta saeda ki.’ 

9 "Na ngwae rao ba nia saeda 'i buri 'i sa'ulafi ki, kira dao ma'i, ma nia ka 
folida 'ani mani ne'e totolia ta'i asoa fuana ta'i ngwae. 
10 Ma kaida'i ne'e ngwae ba nia saeda ma'i 'i na'o kira dao ma'i, kira fia fasi 
nia ke ba'a foli kira ka ta'i doe. Bore ma kira ta'ifau kira ngalia go'o mani ne'e 
totolia ta'i asoa fuana ta'i ngwae'a. 
11 Ma kaida'i kira ngalia na'a, kira ka ngunungunu buri fuana na ngwae ne'e 
to'o ana na o'ola, kira ka fata 'uri, 
12 'Na ngwae nini 'oko saeda ma'i buri, kira rao go'o sulia kaida'i ti'iti'i, ma 
'oko folida ka bolo logo fa'i kaimili ne'e kami ngali kulu'a na'a ana na rao'a 
sulia fa'i asoa la'ula'u ne'e, ma na sina ka sina fifi liu na'a aimili.’ 
13 "Ma nia ka olisia ta'i ngwae ada ka 'uri, 'Kwala ngwade 'ae, nau kusi 'aurafu 
'oe go'o. 'Oko alafafia na rao'a fuana ta'i mani go'o ba. 
14 Ngalia na'a fofoli'a 'oe, ma 'oko leka na'a kwau 'amu. Nau ku oga nai 
kwatea fuana ngwae ne'e nau ku laefia 'i'isi ka di'ia logo ne'e nau ku kwate 
fuamu. 
15 Ma nau ku to'o ana ngasingasi'anga fuana sasilana tae ne'e nau ku oga kui 
sasia 'ania na mani nau talaku. Fa'uta 'oko 'uga, osi'ana nau ku kwate ru doe 
fuana ngwae matamata lo'oko ki?' “ 
16 Ma 'isilana sa Jesus ka fata 'uri, "Nia ne'e, na ngwae ne'e 'isi'isi nini'ari, ke 
ba'a etaeta la'u. Ma na ngwae ne'e kira etaeta nini'ari, kike ba'a 'isi'isi la'u.” 
17 Kaida'i sa Jesus nia leka 'uana 'i Jerusalem, nia ka tala'ia na fafarongo nia 
ki kira ka leka karangi nia ta'ifilida, ma nia ka ala'a fuada ta'ifilida ka 'uri, 
18 "Kamu ke fafarongo le'a ma'i fuaku. Kulu leka kwau 'uana 'i Jerusalem. Ma 
ta'i ngwae ke ba'a kwate nau, na Ngela Ngwae, fuana fata abu doe ki, ma na 
fa'amanata ana taki ki, fasi 'iri kira ka matalanga'i ta'a aku fuana na 
saungilaku. 
19 Ma kike ba'a kwate nau fuana ngwae ne'e noa'a la'u Jiu ki, ma kike ba'a 
'oidorole 'ani nau, ma kika ulasi nau. Sui kike ba'a foto'i nau ana 'ai rara folo 

fuana saungilaku. Aia, ma ana uula asoa, God ke ba'a ta'e nau la'u fuana 
mauri.” 
20 Buri 'ana ru ne'eri, 'afe sa Sebedi fa'inia na ro ngela nia ki, sa James ma sa 
John, kira ka dao ma'i fuana lisilana sa Jesus. Na kini ne'eri ka leka ma'i, ka 
bobouruuru 'i na'ona sa Jesus, ma ka gania 'uana sasilana ta ru fuana ro ngela 
nia ki. 
21 Ma sa Jesus ka saefiloa kini ne'e ka 'uri, "Tae ne'e 'oko oga?" Nia ka fata 
'uri, "Nau ku oga 'oke eta fata'a fuaku 'oko ala 'ania ro ngela ne'e nau ki, kera 
ka tua karangi 'oe, ta ngwae ka tua 'i bali 'olo'olo amu, ma ta ngwae 'i bali 
mauli 'amu, kaida'i 'oke tatalafa'a 'i saena 'Inoto'anga 'oe.” 
22 Ana kaida'i ne'eri, sa Jesus ka fata 'uri fuana ngela ne'eri ki, "Ru ne'e koro'o 
gania, koro'o noa'a 'iri sai go'o ana na fadalana. Koro'o totolia go'o 'amuro'o 
nonifii'anga di'ia ne'e nai ba'a nonifii 'ania?" Ma kera ka fata 'uri, "'Iu, kero'o 
totolia go'o 'amiro'o.” 
23 Sa Jesus ka fata 'uri la'u fuadaro'o, "Nia mamana na nonifii'anga ne'e ke 
ba'a dao ana koro'o. Bore ma fuana ta ngwae ne'e ka tua bali 'olo'olo aku, ma 
ta ngwae bali mauli aku di'ia ne'e koro'o oga, noa'a la'u nau'a ne'e nai filia. 
Ta'ifilia Ma'a nau ma'i langi go'o 'ana ne'e saiana kwatelana fuana sa tai fa'ida 
ne'e nia filida fuana ka sui na'a.” 
24 Kaida'i ne'e akwala fafarongo ne'eri ki kira rongoa ru ne'e, kira ka saeta'a 
fuana ro ngwae asina ne'eri ki. 
25 Nia ne'e, sa Jesus ka sae kira ta'ifau go'o ma'i siana, ka fata 'uri, "Kaumulu 
saiana na ngwae gwaunga'i ki ne'e kira gwaunga'i fuana ngwae ne'e noa'a la'u 
Jiu ki, kira to'o ana ngasingasi'anga, ma kira sai liu ana usunga'ilana ngwae ki 
fuana sasilana ru kira oga'i ki. 
26 Sui bore 'ana, noa'a nia kasi 'una'eri la'u 'i safitamu'a. Di'ia ta ngwae 
aumulu nia oga ka fa'ina'ona'o, nia ke saiana nia ngwae rao kaumulu. 
27 Ma di'ia sa tai aumulu ne'e nia oga ka 'inoto'a, nia ke rao 'o'o fuana ngwae 
ki. 

28 Nia ka sasi di'ia nau'a, na Ngela Ngwae. Du'ungana nau noa'a kusi leka ma'i 
'iri ne'e ngwae ki kira ka rao fuaku. Ma nau ku leka lala ma'i 'iri nai rao fuana 
ngwae ki ta'ifau, ma nau ku kwatea na'a maurilaku fuana fa'amaurilana na 
ngwae 'oro ki fa'asi ta'anga'a kira ki.” 
29 Ma ana kaida'i sa Jesus fa'inia fafarongo nia ki kira leka kwau 'uana 'i 
Jerusalem, kira ka liufia na'a kwau ma'efanoa 'i Jeriko. Ma kaida'i kira ka 
leka fa'asia na fanoa ne'eri, na ngwae 'oro liu kira leka ma'i sulida. 
30 Ma na ro ngwae maada rodo ki kera tua ninimana tala. Ma kaida'i kera 
rongoa sa Jesus leka ma'i sulia tala, kera ka ri na'a, kera ka 'uri, "'Ae'o na 
'alako ana kwalafa sa David, 'oke manatai kero'o ma'i.” 
31 Ma kaida'i ne'e ngwae ki kira rongo kera, kira ka balufi kera, ma kika 'uri, 
"Moke tua aroaro!" Bore ma kaida'i kira fata 'una'eri, kera fi'i ri doe ka tasa 
la'u 'uri, "'Ae'o na 'alako ana kwalafa sa David, 'oke manatai kero'o ma'i.” 
32 Ma kaida'i sa Jesus rongo kera ri ma'i 'una'eri, nia ka uuto'o, ma ka saeda 
ma'i, ma ka saefiloda ka 'uri, "Tae ne'e koro'o oga nai sasia fuamuro'o?” 
33 Kera olisia, keka 'uri fuana, "Kero'o oga 'oke 'ifingia maamiro'o fasi 'iri 
kero'o ke lia la'u.” 
34 'Una'eri, sa Jesus ka kwaimanatai liu fuadaro'o, ma nia ka sama to'ona 
maadaro'o. Ma ana kaida'i ne'eri nama go'o, na maadaro'o ka lia na'a, ma kera 
ka leka na'a fa'inia sa Jesus. 

Matthew 21 
1 Ma sa Jesus fa'inia na fafarongo nia ki kira dao karangia na'a 'i Jerusalem, 
ana fanoa 'i Betfeis, 'i gwauna fa'i ua 'i Olif. 'I ne'eri, sa Jesus ka kwatea ta ro 
ngwae ana na fafarongo nia ki, kera ka etaeta 'i na'o, 
2 ma nia ka fata 'uri fuadaro'o, "Moke leka 'uana fanoa lo'oko ne'ana koro'o 
leka kwau 'uana, ma koro'o ke ba'a dao to'ona ta'i dongki, kira firi'ia 'i ne'eri 
fa'inia na bibina. Koro'o ka logedaro'o, ma moro ka ngalida ma'i siaku. 

3 Ma di'ia ta ngwae ka saefilo koro'o, koro'o ka saea fuana moka 'uri, 'Na 
Aofia ne'e oga'i.' Ma 'una'eri nia ke ba'a ala 'anida fuamuro'o.” 
4 Ru ne'e nia fuli fasi 'iri ka fa'amamana tae ba na profet nia saea ka 'uri, 
5 "Muke saea fuana ngwae ki 'i Jerusalem muka 'uri, 'Lisia basi. Na ngwae 
tatalafa'a kamu, nia leka na'a ma'i siaumulu. Nia ka fa'ati'iti'i nia, ma ka leka 
ma'i 'i fafona na dongki. Nia ka leka ma'i 'i fafona na kala dongki.' “ 
6 Ma na ro ngwae ana na fafarongo nia ki, kera ka etaeta na'a 'i na'o, ma kera 
ka sasia na'a ru ne'e sa Jesus saea fuadaro'o ki. 
7 Kera tala'ia ma'i na dongki ne'eri fa'inia na bibina, ma kira ka safata'inia na 
ifi kira ki 'i fafona ilina bibina, ma sa Jesus ka tua 'i fafona. 
8 Ma na ngwae 'oro liu ki kira safata'inia na ifi kira ki sulia na tala, ma ti 
ngwae kira ka tufua na uila niniu ki, ma kira ka safata'inia sulia na tala fuana 
fa'a'inoto'alana sa Jesus. 
9 Na fiku'a doe ne'e kira etaeta 'i na'o ana sa Jesus, ma kira ka 'isi kwau 'i 
burina, kira ako ma kika 'uri, "Aura'e 'anga fuana ngela ana kwalafa sa David 
na tatalafa'a! Ma God 'oko 'oilakita'inia na ngwae ne'e nia leka ma'i 'ani na 
ngasingasi'anga 'oe! Kulu ba'atafea God!” 
10 Ma kaida'i sa Jesus nia dao 'i Jerusalem, na fanoa ka ngalu liu na'a, ma ti 
ngwae kira saefiloda kira ka 'uri, "Sa tai nini'a?” 
11 Ma na fiku'a ne'eri kira ka 'uri, "Nia'a sa Jesus na profet, na ngwae fa'asia 
na fanoa 'i Nasaret 'i saena na aba'i kula 'i Galili.” 
12 Kaida'i sa Jesus leka ma'i ka dao saena Luma Abu God, nia ka lalia na 
ngwae ne'e kira usi 'ada 'i ne'eri ki. Ma nia ka giosia na tatafe ana ngwae ne'e 
kira rokisi mani ne'eri ki, ma ka gilosia na ru fuana tua'a na ngwae ne'e kira 
'oifoli 'ani na fa'i fao ki. 
13 Ma sa Jesus ka fata 'uri fuana ngwae ne'eri ki, "Na Fatalana God saena 
Kerekere'a Abu nia fata 'uri, 'Na Luma nau, na luma ni fo'o.' Bore ma kamu 
fa'ita'inia ka alua lala kula fuana bililana ru ngwae ki.” 

14 Ana kaida'i ne'eri, ti ngwae maada rodo, ma ti ngwae 'aeda mae, kira leka 
logo ma'i siana sa Jesus saena Luma Abu God, ma nia ka gurada ta'ifau. 
15 Aia, ma na fata abu doe ki, ma na fa'amanata ana taki ki, kira ka saeta'a liu 
kaida'i kira lisia ru le'a ki ne'e sa Jesus nia sasi'i, ma kira ka rongoa kala ngela 
ki kira ri kika 'uri, "Aura'e 'anga fuana ngela ana kwalafa sa David na 
tatalafa'a!” 
16 Ma na fata abu doe ki fa'inia na fa'amanata ki, kira ka fata 'uri fuana sa 
Jesus, "'Oko rongoa tae ne'e kira saea! Fa'uta ne'e noa'a 'oe kosi luida kwa?" 
Ma sa Jesus ka olisida ka 'uri, "'Iu, nau ku rongoa. Noa'a kamu 'iri to'omani 
go'o ala'anga ba saena Kerekere'a Abu? Nia fata 'uri, ''Oko fa'amanata na kaela 
ngela ki fasi 'iri kira ka ba'atafe 'oe talamu.' “ 
17 Sui 'i buri 'ana, sa Jesus fa'inia na fafarongo nia ki, kira ka leka na'a fa'asia 
'i Jerusalem, ma kira ka leka 'uana 'i Betani. Ma kaida'i nia rodo na'a, kira ka 
teo 'i ne'eri. 
18 'Ofodangi ana ruana asoa, kaida'i sa Jesus fa'inia na fafarongo nia ki kira 
oli ma'i 'uana 'i Jerusalem, ma sa Jesus ka fiolo. 
19 Ma nia ka lisia ta'i 'ai figi ne'e uu 'i ninimana tala, ma ka leka 'i 'aena, bore 
ma noa'a nia kasi lisia go'o ta fua'i ru ana, bore ma na rauna go'o ne'e 
ulubono. Ma nia ka fata 'uri fuana 'ai figi ne'eri, "Osi'ana noa'a 'oe kosi alua 
go'o ta fua'i ru, 'ira 'ita ana kaida'i ne'e noa'a 'oe kosi fungu la'u!" Ma ana 
kaida'i ne'eri nama go'o, na 'ai ne'eri ka kuku na'a. 
20 Kaida'i fafarongo ki kira lisia ru ne'eri, kira ka 'arefo liu. Ma kira ka saefiloa 
'uri, "Tae ne'e sasi ma na 'ai ne'e ka mae 'ali'ali go'o 'ana 'uri kwa?” 
21 Ma sa Jesus olisida ka 'uri, "Nau ku saea fuamu'a, di'ia kamu fa'amamana 
ma noa'a kamu kasi manata ruarua, kaumulu saiana muke sasia go'o 'aumulu 
ru doe ki liufia ru ne'e nau ku sasia ana 'ai figi ne'e. Di'ia kamu saea fuana fa'i 
ua ne'e, ''Oke leka, 'oko tua saena asi,' 'ira nia ke ba'a leka go'o 'ana. 
22 Di'ia kamu fo'osia God, ma kamu ka fa'amamana ne'e God ke sasi ru ne'e 
kamu gania, nia ke sasi go'o 'ana.” 

23 Aia, ana kaida'i sa Jesus nia oli la'u saena Luma Abu God fuana 
fa'amanatalana ngwae ki, na fata abu doe ki, ma ti ngwae fa'ina'ona'o ana Jiu 
ki, kira ka leka ma'i siana. Ma kira ka saefiloa 'uri, "Na ngasingasi'anga tae 
ne'e 'oko to'o ana fuana na sasilana ru ne'e ki kwa? Ma sa tai mo ne'e nia 
kwatea na mamana'anga ne'e fuamu?” 
24 Ma sa Jesus ka olisida ka 'uri, "'Iu, nau ku saefilo kaumulu basi 'uana ta'i 
ru. Di'ia kamu olisia, nau ku fi'i fa'arongo kaumulu ana na mamana'anga ne'e 
nau ku to'o ana fuana sasilana ru ne'e ki. 
25 'Iu, kamu ke saea basi fuaku, na mamana'anga ne'e sa John nia to'o ana 
fuana na siuabu'anga, nia 'ita ma'i fa'asia 'i fai? Nia 'ita ma'i ana God, nama 
nia 'ita ma'i ana na ngwae ki go'o?" Ma kira ka tala'ae ana olisu'usu'unga 'i 
safitada kwailiu kira ka 'uri, "Tae ne'e kulu ke saea? Di'ia kulu olisia ma kulu 
ka 'uri, 'Fa'asia ma'i God,' nia ke ba'a fata 'uri, ''Irai ma fa'uta mo ne'e kamu 
kasi fa'amamana sa John?’ 
26 Ma di'ia kulu fata 'uri, 'Ngwae go'o 'ana ne'e kwatea ngasingasi'anga fuana 
sa John ka siuabu ana ngwae ki, noa'a la'u God,' ngwae ki kira ke ba'a saeta'a 
fuakulu." Kira ma'u, sulia na ngwae ki kira saea sa John nia'a ne'e na profet. 
27 Nia ne'e kira ka olisia 'uri go'o 'ada ana fuana sa Jesus, "Kaimili kina go'o sa 
tai ne'e saea fuana sa John ka siuabua ngwae ki." Ma sa Jesus ka fata 'uri 
fuada, "'Iu, di'ia nia 'una'eri, noa'a nau kusi saea logo fuamu'a sa tai ne'e 
kwatea na ngasingasi'anga ne'e fuaku.” 
28 Ma sa Jesus ka fata la'u 'uri fuada, "Kamu manata fa'uta sulia ru ne'e? Ta'i 
ngwae nia to'o ana ro ngela ngwane ki. Ma nia ka leka siana na ngela 'i na'o, 
ma ka fata 'uri fuana, ''Alako nau 'ae, ta'ena 'oke leka, ma 'oke rao 'i saena na 
o'ola ba kulu.’ 
29 "Ma nia ka olisia ka 'uri, 'Nau ku 'aila go'o kwa.' Ma sui 'i buri, nia ka 
rokisia na manata'anga ne'eri, ma ka leka na'a 'i saena na o'ola. 



80 

 

 
© 2003, Wycliffe Bible Translators, Inc. 

 

 
 

 

30 Ma 'i buri, na ma'a ka leka la'u siana na ruana ngela ana, ma ka saea logo 
ta'i ala'anga ne'eri. Ma na ngela ne'e ka olisia ka 'uri, 'Nia le'a go'o 'ana nai 
ba'a leka.' Bore ma noa'a nia kasi leka go'o. 
31 "'Uri ma sa tai adaro'o na'a ne'e sasia ru ba na ma'a kera nia oga?" Ma kira 
olisia kika 'uri, "Na ngela ba 'i na'o." Ma sa Jesus ka fata 'uri fuada, "Ru 
mamana nau ku saea fuamu'a, na ngwae ta'a ki ne'e kira gonia na mani ana 
na takisi, ma na kini sesele ki, kike ba'a eta ru'u 'i saena na mauri'a ne'e God 
nia gwaunga'i fafia 'i na'o ana kamu'a. 
32 Sa John ngwae ni Siuabu ba dao na'a ma'i siaumulu fuana na fa'ata'ilana na 
tua'a ne'e God nia oga fuamu'a muke tua sulia, ma noa'a kamu kasi 
fa'amamana go'o ana nia'a. Bore ma, na ngwae 'aurafu ki ne'e kira gonia mani 
ana na takisi, ma na kini sesele ki, kira ka fa'amamana ana nia'a. Ma sui bore 
'ana muke lisia na ru ne'eri ki, noa'a kamu kasi fa'amamana go'o ana sa John, 
ma noa'a kamu kasi rokisia go'o manatamu'a.” 
33 Sa Jesus ka fata la'u fuada ka 'uri, "Muke rongoa basi ta'i tarifula'anga ne'e 
la'u. Ta'i ngwae nia fasia na o'ola. Ma nia ka saunga'inia sakali kalikalia, ma 
ka 'ilia ta'i kilu fuana na ngisilana na fua'i 'ai ki fuana saunga'ilana waen, ma 
ka saunga'inia ta'i luma fuana na folo'a. Ma nia ka alua na o'ola nia saena 
limana ngwae ki ne'e kira rao 'i saena. 'Una'eri, nia ka leka na'a 'ana 'uana ta 
ma'e fanoa. 
34 Ma kaida'i ne'e o'ola ne'eri nia maua, nia ka kwatea na ngwae ni rao nia ki 
fuana na ngwae ne'e kira lia sulia na o'ola nia, fasi 'iri kira ke kwatea ma'i ta 
bali ana fua'i ru ne'e kira loi'i ki. 
35 "Ma na ngwae ne'e lia sulia na o'ola ki, kira daua na ngwae rao nia ki, ma 
kira ka ulasia ta'i ngwae, ma ruana ngwae kira ka saungia ka mae na'a, ma 
uula ngwae kira ka 'uia na'a 'ani fau fuana saungilana. 
36 Sui nia ka kwatea la'u ti ngwae rao 'oro la'u fuada ka liufia 'i na'o. Ma na 
ngwae ne'e kira lia sulia na o'ola ne'eri, kira ka sasi 'una'eri logo ada. 

37 Ma 'isilana, nia ka kwatea na'a ngela muta'i nia fuada. Ma nia ka manata 
'uri, 'Kike ba'a fu'usi doe go'o 'ada ana na ngela nau.’ 
38 "Sui ma ana kaida'i ne'e ngwae ne'eri ki kira lisia na'a ngela nia, kira ka 
saea kwailiu na'a fuada kira ka 'uri, 'Nia na'a ne'e ngela na ngwae ne'e to'o 
ana na o'ola ne'e. Kulu saungia ka mae, fasi 'iri kuke ngalia 'akulu na ru ne'e 
nia ki ta'ifau.’ 
39 Ma kira daua, ma kika 'ui 'ania 'i maa fa'asia na o'ola ne'eri, ma kira ka 
saungia ka mae. 
40 "'Una'eri ma kaida'i ne'e ngwae ne'e to'o ana na o'ola ka dao ma'i, tae ne'e 
nia ke ba'a sasia fuana na ngwae ne'e kira lia sulia na o'ola ki?” 
41 Ma kira olisia kika 'uri, "Nia ke ba'a saungia na ngwae ta'a ne'eri ki ka mae, 
ma nia ka kwatea la'u na o'ola nia fuana ti ngwae matamata ne'e kike ba'a 
kwatea ta bali fuana ana kaida'i 'ana goniru'a.” 
42 Ma sa Jesus ka fata 'uri fuada, "Nia mamana kamu to'omani na Kerekere'a 
Abu ba nia fata 'uri, 'Na fau ne'e na ngwae saunga'i luma ki kira 'aila 'ania, 
nia ne'e na fau ne'e talinga'i ka liufia na fau ki ta'ifau ana 'odoa. God ne'e 
fulingani ru ne'eri, ma na lisilana ka le'a liu.’ 
43 "Ma nia ne'e nau ku saea fuamu'a, na ngwangane'anga ana gwaunga'inga 
God ke ba'a lafua fa'asi kamu, ma ka kwatea 'ana fuada na ngwae ne'e kira 
ro'osulia ki. 
44 Ma di'ia sa tai ne'e nia 'asia fafona fau ne'eri, nia ke mangisia na'a. Ma di'ia 
sa tai ne'e fau ne'eri ka 'asia fafia, na nonina ka meme ta'ifau na'a.” 
45 Ma kaida'i ne'e fata abu doe ki, ma na Farasi ki kira rongoa tarifula'a ne'eri, 
kira lia saiana sa Jesus nia fata sulida. 
46 Ta ne'e kira oga kira ka daua. Bore ma kira ma'u, osi'ana ne'e ngwae 'oro ki 
kira fiku ana kaida'i ne'eri, kira fa'amamana ana sa Jesus ne'e nia'a na profet. 

Matthew 22 
1 Sa Jesus ka fata la'u 'ani tarifula'anga fuada na ngwae ki ka 'uri, 

2 "Na 'Inoto'anga God nia 'uri: Ta'i ngwae tatalafa'a nia saunga'inia na 
fafanga'a ana ara'inga fuana na 'alako nia ne'e ke ara'i. 
3 Ma nia ka kwatea na ngwae rao nia ki fuada na ngwae ki ne'e nia laefida 
ma'i ki fuana na fafanga'a ne'eri, fasi 'iri kira ka leka ma'i. Bore ma kira ka 
'aila lala 'ani leka'a ma'i. 
4 "Sui nia ka kwatea la'u ti ngwae rao, ka fata 'uri fuada, 'Kamu ke fa'arongoa 
na ngwae ne'e nau ku laefida ki, na fanga'a nau kwaibobori na'a. Nau ku 
saungia ta'ifau na'a na buluka doe nau ki ma na kala buluka le'a nau ki, ma 
na ru ki ta'ifau ka kwaibobori na'a. Muke leka na'a ma'i ana na fafanga'a nau.'  
5 "Bore ma noa'a kira kasi oga go'o ro'onga'a sulia, ma kira ka leka matamata 
lala 'ada. Ta ngwae ka leka na'a 'ana saena o'ola nia, ma ta ngwae ka leka na'a 
'ana saena na sitoa nia. 
6 Ma ti ngwae kira daua na'a ngwae rao ne'eri ki, kira ka kwai'ida, ma kira ka 
saungida. 
7 Ma na ngwae tatalafa'a ne'e ka saeta'a liu, ma nia ka kwatea na'a ngwae 
fuani oro nia ki, ma kira ka saungia na'a ngwae ne'eri ki ne'e kira saungia na'a 
ngwae rao nia ki. Ma kira ka du'afia na'a fanoa doe kira. 
8 "Sui nia ka fata 'uri fuana na ngwae rao nia ki, 'Na fanga'a kwaibobori na'a, 
bore ma na ngwae ba nau ku laefida ki, kira kasi totolia leka'a ma'i ana na 
fafanga fa'i kaimili. 
9 Kamu ke leka sulia na tala ki, ma kamu ka saea ma'i na ngwae ki ta'ifau ne'e 
kamu dao to'oda, kira ka leka ma'i ana fanga'a ne'e.’ 
10 Ma na ngwae rao ki kira ka leka sulia na tala ki, ma kika fikua ma'i na 
ngwae ki ta'ifau ne'e kira dao to'oda. Ma na fanga'a ana na ara'inga ne'eri ka 
fungu 'ani ngwae le'a ki ma na ngwae ta'a ki. 
11 "Sui kaida'i ne'e ngwae tatalafa'a ka dao ma'i fuana lisilana na ngwae ne'e 
kira dao ki, nia ka lisia ta'i ngwae ne'e noa'a kasi toro go'o 'ani na toro ana na 
ara'inga. 

12 Ma na ngwae tatalafa'a ka fata ka 'uri, 'Noa'a 'oko 'iri toro go'o 'ani na toro 
fuana fanga'a ana ara'inga, 'una'eri noa'a 'iri le'a fuana 'oe tua 'i ne'e.' Ma na 
ngwae ne'eri noa'a kasi saea na'a ta ru. 
13 "Sui na ngwae tatalafa'a ka saea fuana na ngwae rao nia ki ka 'uri, 'Kamu 
ke firi fafia na limana ma na 'aena ngwae ne'e, ma kamu ka 'ui 'ani nia'a 
saena na kula rorodo'a ne'e 'i maa, ana kula ne'e ngwae ke angi ma ka 'ala 
girigiri ana lifada, osi'ana kira nonifii.' “ 
14 Sui sa Jesus ka fata na'a 'uri, "Na ngwae 'oro ki mala ne'e God laefida, bore 
ma bara ngwae go'o ne'e nia filida.” 
15 Na ngwae Farasi ki kira leka, ma kira ka loko'i ru fuana na fa'aroralana sa 
Jesus 'ani ru ne'e nia sae'e ki. 
16 Ma kira ka kwatea fafarongo kira ki fa'inia ti ngwae ne'e oga kwalafa sa 
Herod ka tatalafa'a siana sa Jesus. Ma kira ka fata 'uri, "Ngwae Fa'amanata 
'ae, kaimili saiana ru 'oko sae'e ki, ru mamana ki ta'ifau go'o. 'Oko fa'amanata 
go'o 'amu sulia mamana'anga ma kwaiogai'anga God fuana na ngwae ki. Ma 
'oe kosi ado go'o fa'inia ta ngwae 'ani ta tae ne'e kira manata sulia. Ma noa'a 
'oe kosi manata go'o 'uana na 'inoto'alana na ngwae. 
17 'Iu, 'oke saea basi fuaimili! 'Uri ma na taki kia, nia luia na kwatelana na 
mani ana takisi fuana na ngwae gwaunga'i ana 'afutana 'i Rom? 'Uri ma nia 
bolo fa'inia kaimili ke kwatea takisi baera, nama noa'a?” 
18 Ma sa Jesus ka sai na'a ana na manata'anga ta'a kira, ma ka fata 'uri, 
"Kaumulu na ngwae kwalabasa ki, fa'uta ne'e kamu ka sasi 'uana na 
fa'aroralaku? 
19 Muke fa'ata'inia basi na mani ne'e kamu folia 'ani na takisi." Ma kira ka 
ngalia ma'i ta'i selene, kira ka fa'ata'inia fuana. 
20 Ma nia ka saefilo kira ka 'uri, "Na nununa sa tai nini'a? Ma na satana sa tai 
mo nini'a?” 

21 Ma kira olisia, kira ka 'uri, "Na nununa ma na satana na tatalafa'a 'i Rom." 
Ma sa Jesus ka fata 'uri, "Kamu ke kwatea fuana na tatalafa'a 'i Rom na ru nia 
ki, ma kamu ka kwatea logo ru God ki fuana God.” 
22 Ma kaida'i kira rongoa na'a na olisi'anga ne'eri ka le'a 'una'eri, kira ka 'arefo 
liu, ma kira ka leka na'a 'ada fa'asia. 
23 Ma ana fa'i asoa ne'eri logo, ti Sadusi kira leka ma'i siana sa Jesus. Na 
Sadusi ki kira saea fasi na ngwae ki noa'a kira kasi tata'e la'u fa'asia na mae'a. 
24 Ma kira ka saefiloa sa Jesus, kira ka fata 'uri, "Ngwae Fa'amanata kwa, sa 
Moses nia keresia na taki fuaka ka alanga'i 'uri, 'Di'ia ta ngwae nia mae, ma 
na 'afe nia ka mauri 'ua, bore ma noa'a nia kasi to'o ana ta ngela, na 
ngwaefuta nia ka korea la'u na gwa'i 'uru ne'eri, fasi 'iri kera ka to'o ana ta 
ngela fuana ka talafuila na ngwae ne'e nia mae na'a.’ 
25 Ma ta'i kwalafa ana kulu'a Jiu ki, kira to'o ana fiu ngwae asina ki. Ma na 
ngwae etaeta ka korea ta'i sari'i. Aia, ma ana kaida'i kera kasi to'o 'ua ana ta 
ngela, ngwae ne'eri ka mae na'a 'ana. 
26 Na ruana ngwae ka korea la'u na kini ne'eri. Aia, ma noa'a kera kasi to'o 'ua 
ana ta ngela logo, ma nia ka mae logo 'ana. Uula ngwae ka korea la'u, ma ka 
mae logo. Nia 'una'eri leleka fiu ngwae asina ne'eri ki, kira maemae ka sui. 
27 Buri 'ana bara ngwae asina ne'e kira mae, kini ne'e bore ka mae na'a logo. 
28 Aia, ma na kini ne'e nia 'afe 'afe ma'i fuana fiu ngwae asina ne'e ki. Di'ia 
'una'eri, kaida'i ngwae ki kira tata'e fa'asia mae'a, sa tai ana fiu ngwae asina 
ne'eri ki ne'e ara'i mamana nia?” 
29 Sa Jesus ka olisi kira ka 'uri, "Kaumulu rora na'a, sulia kamu kasi sai go'o 
ana na Kerekere'a Abu ki ma na ngasingasi'anga God. 
30 Sulia, kaida'i ne'e ngwae mae ki kike tata'e la'u fuana na mauri'a, kira di'ia 
na'a 'ada na 'ainsel ki 'i langi ne'e noa'a kira kasi kore kini na'a. 
31 "'Iu, nau ku fa'amanata kamu sulia na tata'enga fa'asia na mae'a. Nau ku 
saiana kamu to'omani sulia ba God saea 'ua na'a ma'i ka 'uri, 

32 'Nau'a na God sa Abraham, ma na God sa Aesak, ma na God sa Jakob.' Na 
fadalana ne'e 'uri, ngwae ne'eri ki ne'e kira mae na'a, God nia saea ne'e nia 
God kira 'ua, osi'ana kira mauri na'a fa'inia.” 
33 Ma ana kaida'i ne'e ngwae 'oro ki kira fiku kalia sa Jesus, kira rongoa na ru 
ne'eri ki, kira ka 'arefo liu ana fa'amanata'anga nia. 
34 Ana kaida'i ne'e Farasi ki kira rongoa sa Jesus ne'e fa'anotoa na'a Sadusi ki 
'ani na olisi'anga nia, kika fiku ma'i siana. 
35 Ma ta'i ngwae ada ne'e fa'amanata 'ani taki ki, nia ka iliili 'uana ka fa'arora 
sa Jesus 'ani na saefilo'a ka 'uri, 
36 "Ngwae fa'amanata 'ae, na taki tae ne'e talinga'i ka liufia taki kia ki ta'ifau 
kwa?” 
37 Ma sa Jesus ka olisia ka 'uri, "'Oke alafe ana God 'oe, 'ania manatamu 
ta'ifau, ma 'ani mangomu ta'ifau, ma 'ani liamu ta'ifau. 
38 Nia'a na'a ne'e taki etaeta ma ka talinga'i ka tasa. 
39 Ma ruana taki ka di'ia logo ka 'uri, ''Oke alafe fuana to'olamu ka di'ia logo 
ne'e 'oko alafe fuamu talamu.’ 
40 Ma na taki fa'asia sa Moses ki ta'ifau, ma na fa'amanata'anga na profet ki 
kira fiku ta'ifau go'o ana ro taki ne'e ki.” 
41 Ana kaida'i ti Farasi kira fiku kalia sa Jesus, nia saefiloda ka 'uri, 
42 "Na Christ, ngwae ne'e God nia filia fuana fa'amaurilana ngwae ki, 
kaumulu saea nia futa ma'i ana sa tai nini'a?" Kira ka olisi 'uri ana, "Na Christ 
ke ba'a futa ma'i ana kwalafa sa David na tatalafa'a.” 
43 Sui sa Jesus ka saefilo kira la'u, "Di'ia nia ka futa go'o 'ana ana kwalafa sa 
David na ngwae tatalafa'a, fa'uta mo ne'e na Ano'i ru Abu ba nia fa'afata sa 
David ka 'uri, 
44 'God nia fata 'uri fuana Aofia nau: 'Oko tua bali 'olo'olo aku, ma 'oko 
gwaunga'i fa'inau, masia kaida'i nau kui alua malimae 'oe ki ke ro'osuli'o.’ 

45 "Sa David 'ana talana ne'e nia saea na Christ 'ani na 'Aofia.' Nia ne'e, na 
Christ nia noa'a la'u 'alako ana kwalafa sa David go'o 'ana. Nia'a Aofia nia 
logo.” 
46 Ma ana kaida'i ne'eri, noa'a ta ngwae ada kasi bolo na'a fuana olisilana 'ani 
ta ru. Ma kira ka 'eke na'a 'ada fuana saefilolana la'u sa Jesus. 

Matthew 23 
1 'I buri 'ana ru ne'eri, sa Jesus ka fata fuana na ngwae ne'e kira fiku ma'i ki, 
ma na fafarongo nia ki ka 'uri, 
2 "Na ngwae fa'amanata ana taki ki, ma na Farasi ki, kira to'o ana 
ngasingasi'anga fuana na fa'amanata'anga 'ani taki sa Moses ki. 
3 Nia ne'e, kamu ka ro'osulida, ma kamu ka sasia na ru ki ta'ifau ne'e kira saea 
fuamu'a. Bore ma noa'a kamu kasi sasi la'u sulia na ru ne'e kira sasi'i ki, 
osi'ana noa'a kira kasi sasi go'o sulia na ru ne'e kira fata sulia. 
4 Kira alua la'u ti taki 'oro ne'e 'afita'i fuana na ngwae ki ka ro'o sulia, bore ma 
noa'a kira kasi ma'udi go'o fuana kwai'afi'anga ana ngwae ki fuana sasi'a sulia 
na taki ne'eri ki. 
5 "Ma kira sasi na'a ru ki ta'ifau fasi 'iri na ngwae ki ka lisida ma ka fia fasi 
kira ngwae le'a ki. Ma na ru 'uri ki ne'e kira sasi'i. Kira ka firi'ia 'i maana 
darada ma 'i limada na reba ru doe ki ne'e kira keresia na Kerekere'a Abu ki 
ana. Ma kira taia na namunamuna ifi kira ki ka keta. 
6 Ma kira ka oga liu na tua'a ana kula 'inoto'a ana na fanga'a ki, ma kula 
'inoto'a ki fuana tua'a saena luma fuana fo'onga'a ki. 
7 Ma kira ka oga liu na fa'adoelada 'i maana usi'a ki, ma kira oga ngwae ki ka 
fata 'uri ada, 'Ngwae Fa'amanata nau, ne'e nau ku ro'o sulia fatalamu.’ 
8 "Bore ma noa'a kasi le'a fuana ta ngwae go'o 'ana ne'e ka fata 'uri amu'a, 
'Ngwae Fa'amanata nau, ne'e nau ku ro'o sulia fatalamu,' osi'ana nau'a go'o 
ne'e ta'i ngwae fa'amanata kamu, ma kaumulu na barangwai asina saena 
fiku'a fa'amamana'anga. 



87 

 

 
© 2003, Wycliffe Bible Translators, Inc. 

 

 
 

 

9 Ma noa'a kamu kasi fa'a'inoto'a ta ngwae fa'amanata saena magalia ne'e 'ani 
ala'anga 'uri, 'Ma'a kami,' osi'ana kaumulu ke fa'a'inoto'a go'o ta'i Ma'a kamu 
ne'e nia tua ma'i langi. 
10 Ma noa'a kasi le'a fuana ta ngwae go'o 'ana ne'e ka fata 'uri amu'a, 'Ngwae 
'a'ana,' osi'ana kaumulu to'o go'o ana ta'i ngwae 'a'ana, ma nia'a na'a ne'e 
nau'a, na Christ, na ngwae ne'e God nia filia fuana fa'amaurilana ngwae ki. 
11 Di'ia ta ngwae ne'e oga ka 'a'ana 'i safitamu'a, nia ka di'ia na'a ngwae rao. 
12 Ma ta ngwae ne'e ka fa'adoea nia 'ana talana, God ke ba'a fa'ati'iti'ia nia'a. 
Ma ta ngwae bore 'ana ne'e ka fa'ati'iti'i nia 'ana talana, God ke ba'a fu'usi doe 
ana.” 
13 Ma sa Jesus ka fata la'u 'uri, "Nia ta'a liu fuamu'a na fa'amanata ana taki ki 
ma kamu'a na Farasi ki, kamu ngwae kwalabasa ki! God ke ba'a kwa'i kamu, 
osi'ana ne'e kamu fono 'usia na sinamaa ana 'Inoto'anga God fa'asia na ngwae 
ki. Kamu'a logo noa'a kamu kasi oga go'o ne'e muka ru'u saena 'Inoto'anga 
God, ma kamu ka fonea ngwae ne'e kira fa'isu'usu'u 'uana ru'unga'a. 
15 "Nia ta'a fuamu'a na fa'amanata ana taki ki ma kamu na Farasi ki na ngwae 
kwalabasa ne'e kamu 'oi 'ana ngwae ki, fasi 'iri kira ka saea kamu 'ani na 
ngwae le'a ki. Aia, God ke ba'a kwa'i kamu, sulia kamu laga ulafu liu 'ani 
galilana kula ki ta'ifau, saena asi ma saena tolo, 'uana dao'a to'ona ta ngwae, 
fasi 'iri ka leka sulia na taki sa Moses ki. Aia, ma ana kaida'i ngwae ne'e ka 
leka go'o suli kaumulu, kamu fi'i sasi aka'u go'o ana nia'a fuana leka'a 'uana 
kula ana mae'a. Ma na kwa'ikwa'inga nia ke ba'a tasa ka liufia kaumulu sulia 
na abulalana ta'a ka liufi kaumulu ta'ifau na'a. 
16 "Nia ta'a fuamu'a, ma kaumulu di'ia na'a ngwae maa rodo ki ne'e kira tala'ia 
na ngwae ki. Nia ne'e, God ka kwa'i kamu liu, sulia kamu fa'amanata 'uri ana 
ngwae ki, 'Sui bore 'ana sa tai ne'e ka fa'angasia alanga'inga nia 'ani na Luma 
Abu God, nia le'a go'o 'ana di'ia noa'a nia kasi sasi tae ne'e nia alanga'i fuana. 
Bore ma di'ia nia ka fa'angasia alanga'inga nia 'ani na gol ba saena Luma Abu 
God, nia ne'e ka abu liu fuana 'oilana alanga'i 'anga nia.’ 

17 Kamu maa rodo, ma muka bolebole'a liu. Tae ne'e doe, na gol nama na 
Luma Abu God ne'e sasia gol ne'e ka abu? Na Luma Abu God ne'e doe ka 
liufia na gol! 
18 Ma muke fa'amanata logo na ngwae ki 'uri, 'Sui bore 'ana sa tai ne'e ka 
fa'angasia alanga'inga nia 'ani na fuli fu'a, nia le'a go'o 'ana di'ia noa'a nia kasi 
sasia tae ne'e nia alanga'i 'ani. Ma di'ia nia ka fa'angasia alanga'inga nia 'ani 
na kwaisu'usi'anga ne'e tua fafona fuli fu'a, nia ne'e abu ka tasa fuana 'oilana 
alanga'i 'anga ba nia.’ 
19 Kamu maa rodo. Tae ne'e doe, kwaisu'usi'anga nama na fuli fu'a ne'e nia 
kwatea kwaisu'usi'anga ne'e ka abu? Na fuli fu'a ne'e 'inoto'a ka liufia na 
kwaisu'usi'anga. 
20 Du'ungana na fuli fu'a ne'e 'inoto'a ka liufia na kwaisu'usi'anga, ma sa tai 
ne'e nia fa'angasia alanga'inga nia 'ani na fuli fu'a, tama nia alanga'i 'ani na 
fuli fu'a lo'oko fa'inia kwaisu'usi'a ki ta'ifau ne'e kira tua 'i fafona fuli fu'a 
ne'eri. 
21 Ma sa tai bore 'ana ne'e ka fa'angasia alanga'inga nia 'ani Luma Abu God, 
'una'eri tama nia alanga'i na'a 'ani God ne'e nia tua saena Luma Abu ne'eri. 
22 Ma di'ia ta ngwae ka fa'angasia alanga'inga nia 'ani 'i langi, tama nia 
alanga'i 'ani fuli tua'a God ne'eri'a, ma God ne'e tua logo 'i langi. 
23 "Nia ta'a fuamu'a na ngwae fa'amanata ana taki ki ma kamu'a na Farasi ki, 
kamu ngwae kwalabasa ki. God ke ba'a kwa'i kamu. Kamu kwatea tangafula 
ana ru ki fuana God 'ani kala ru ne'e kamu fasi'i saena o'ola kamu ki fuana 
fa'a rakufa lana fanga kamu ki, ma noa'a kamu kasi manata 'abera go'o fuana 
ro'onga'a sulia fa'amanata'anga doe ana taki ki. Na fa'amanata'anga doe ana 
taki ki fata 'uri, 'Ngwae ka sasia na'a ru ki ta'ifau ne'e 'olo'olo fuana ngwae ki. 
Nia ka kwaimanatai fuana ngwae ma ka saea ru mamana ki.' Muke sasia na'a 
ru ne'eri ki, fa'inia na ru ti'iti'i ki saena taki ki logo. 
24 Kamu di'ia na ngwae maa rodo ne'e tala'ia na ngwae ki. Kamu saiana go'o 
amu'a manata 'abera 'uana leka'a sulia kala ru saena taki ki. Ma noa'a kamu 

kasi manata 'abera go'o 'ani ru doe ki saena taki ki. Kaida'i kamu sasi 'una'eri, 
ru ne'e nia lia di'ia kamu lafua go'o 'aumulu na lango fa'asia tae ne'e kamu 
kwa'ufia, bore ma muke onomia go'o 'aumulu na kamel doe ki. 
25 "Nia ta'a fuamu'a na fa'amanata ana taki ki ma kamu na Farasi ki ne'e kamu 
saiana sasilana ru ki fasi 'iri ngwae ki kira ka sae le'a 'ani kamu. Aia, God ke 
ba'a kwa'i kamu, osi'ana kamu madafia liu sa'ulana nonina na titiu fuana 
fanga ki, bore ma kamu fa'afungu'i 'ani na fanga ne'e kamu ngali 'ani 
suulanga'i lana ngwae ki sulia guguta 'anga. 
26 Kamu na Farasi ki ne'e di'ia maamu'a nia rodo! Mulu rokisia na'a 
manata'anga kamu ki ka sikasika. Di'ia ne'e manata'anga kamu ki sikasika, na 
abula'anga kamu ki bore ka sikasika logo. 'Una'eri, na maurilamu'a di'ia na 
titiu ki ne'e sikasika 'i nonina ma saena logo. 
27 "Nia ta'a fuamu'a na fa'amanata ana taki ki ma kamu na Farasi ki, kamu 
kwatea ngwae ki kira ka saea kamu na ngwae le'a ki. Bore ma God ke ba'a 
kwa'i kamu, sulia kaumulu di'ia kilu gwa'u ki ne'e kira rafua lisilana ka le'a 'i 
maa, bore ma 'i saena nia fungu 'ani suli fa'inia na nonina ngwae ne'e kira 
mae, ma kira ka ngwa'a na'a ki. 
28 Ru ne'e nia mamana 'ani kamu, sulia tae ki ne'e kamu sasia nia lia le'a liu 
maana ngwae ki. Bore ma na manata'anga kamu ki ta'a liu, ma kamu ka 
saiana na sokelana ngwae. 
29 "Nia ta'a fuamu'a na fa'amanata ana taki ki, ma kamu'a logo na Farasi ki, 
kamu saiana sasilana na ru ki fuana ngwae ki kira ka saea kamu ngwae le'a 
liu. Bore ma God ke ba'a kwa'i kamu, sulia kamu saea di'ia kamu tuatua ana 
kaida'i 'i na'o, noa'a kamu kasi 'afia go'o na ko'o bora kamu ki fuana 
saungilana na profet ki. Bore ma muka alua na'a fau le'a fafona kilu gwa'u na 
profet ne'eri ki, ma na ngwae le'a ki 'i na'o fuana fa'akwangalana. 
31 Kaida'i kamu saea kira na ko'o kamu ki, nia fa'ata'inia kamu futa olitana 
na'a na kwalafa ko'o ta'a kamu ki ne'e kira saungia na profet ki 'i na'o. 

32 Aia, ma di'ia 'una'eri, fa'asuia na'a amu'a na rao'a ne'e ko'o kamu ki etangia 
ma'i 'i na'o! 
33 Kamu'a na'a ne'e abula'anga kamu ki di'ia na fa'i loi ki. Ka 'afita'i liu fasi 
kamu ka tafi fa'asia kwa'ikwa'inga 'ani mafula ana kula ni mae'a. 
34 Du'ungana ru ne'eri ki, nau ku saea ru ne'e fuamu'a, nai ba'a kwatea ti 
profet ma ti ngwae sae 'i ru ma ti fa'amanata siaumulu. Ma ti ai ada muke 
ba'a saungida ma muke foto'ida ana 'ai rara folo. Ma ti ai ada muke ba'a 
dauda ma muke ulasida saena luma fuana fo'onga'a kamu ki, ma muke lali 
kwailiu ada fa'asia saena fanoa kamu ki. 
35 Nia ne'e kwatea God ke ba'a kwa'i kamu fafia na saungilana na ngwae ki 
ta'ifau, tala'ae ma'i ana maelana sa Ebol, na ngwae saga, leleka ma'i ka dao 
ana maelana sa Sekaraea, na ngela sa Barakaea ne'e kamu saungia ka mae 
karangia na fuli fo'osi saena Luma Abu God. 
36 Nau ku saea fuamu'a ne'e matalanga'inga fuana maelana ngwae ne'eri ki 
ta'ifau ke ba'a tua fafomu'a ngwae ana kaida'i ne'e.” 
37 Ma sa Jesus ka lia kwau fuana fanoa 'i Jerusalem, ma ka fata 'uri, "Ngwae 
ana Jerusalem 'ae! Kamu ba 'uila'i fau ana na profet ba God nia asunga'inida 
ma'i fuamu'a ki, ma muka saungida. Ana kaida'i 'oro nau ku oga muke leka 
ma'i siaku 'iri nau ku lia suli kamu di'ia ta karai nia ofia na bibina 'i olofana 
'aba'abana. Bore ma noa'a kamu kasi oga go'o. 
38 Ma, ana kaida'i ne'e na'a, God ke ba'a leka fa'asi kamu, ma ka danga fa'iburi 
na'a 'ani fanoa kamu. 
39 Ma nau ku saea fuamu'a, noa'a kamu kasi lisi nau la'u, leleka ka dao ana na 
kaida'i ne'e muke fata 'uri, 'God, 'oko 'oilakita'inia na ngwae ne'e nia leka ma'i 
'ani na ngasingasi'anga 'oe!' " 

Matthew 24 
1 Ma 'i buri 'ana ne'e sa Jesus fata 'una'eri ka sui, nia ka leka fa'asia Luma Abu 
God. Ma ana kaida'i sa Jesus ka leka kwau, na fafarongo nia ki kira ka leka 

ma'i siana, ma kira ka fata 'uri, "'Oko lisia basi 'amu na Luma Abu le'a ne'e 
ki.” 
2 Sa Jesus ka fata 'uri fuada, "'Iu, 'oko lisia na luma doe ne'e ki. Noa'a ta ta'i 
gwa'i fau 'i ne'e ana Luma Abu God ke ba'a teo la'u 'i fuila. Kira ta'ifau kike 
ba'a takalo 'i ano.” 
3 Buri 'ana, sa Jesus ka ra'e gwauna fa'i ua 'i Olif, ma ana kaida'i nia tua 'ana, 
na fafarongo nia ki kira leka ma'i siana, ma kira ka tua ta'ifili kira. Ma kira ka 
saefiloa sa Jesus kika 'uri, "Kaida'i tae ne'e na ru nini 'oko saea fuaimili ki ke 
ba'a dao ma'i? Aia, ma tae ne'e ke ba'a dao ma'i fasi 'iri ke fa'ata'inia kaida'i 
'oe fuana oli'a ma'i fa'inia kaida'i ne'e magalia ke ba'a sui ana?” 
4 Sa Jesus ka olisi kira ka 'uri fuada, "Muke lia suli kamu, sulia ngwae 'oro ki 
ne'e kike ba'a leka ma'i 'i nunufana sataku, ma kike soke kamu, kike fata 'uri, 
'Nau'a na Christ, na ngwae ba God filia.' Ma ana kaida'i kira sasia na'a ru 
ne'eri ki, na ngwae 'oro ki kike ba'a fa'amamana ana soke'a nari kira ki. Aia, 
ma kamu ke lia suli kamu, 'asu 'ubani ta ngwae ada kata soke kamu, ma 
muke fa'amamana ana soke'a kira ki. 
6 Ma ta'i ru la'u, muke ba'a rongoa lingana fu'anga ana fanoa karangi ki, ma 
na ala'anga ki sulia fu'anga ki ana ti fanoa tau logo ma'i. Ka 'una'eri bore 'ana, 
noa'a kamu kasi manata 'abera sulida. Ru 'una'eri ki ke ba'a dao nama ma'i, 
bore ma noa'a kasi fa'ata'inia la'u 'isilana magalia ne'eri'a. 
7 Na ma'e fanoa ki kike ba'a fu'alida kwailiu, ma na 'inoto'anga ki kike fu'alida 
kwailiu. Ma na unifiolo'a ma tikitiki ki ke liu ana kula ki ta'ifau. 
8 Ma ru ne'eri ki ni'i ne'e etangilana nonifii'a, di'ia go'o 'ana na kini fa'afuta ba 
nia tala'ae ka ngela fii. 
9 "Ana kaida'i ne'eri logo, na ngwae ana ma'efanoa matamata kwailiu saena 
magalia ne'e ki, noa'a kira kasi oga kamu, sulia kamu'a na ngwae nau ki. Ma 
ti ngwae ada kike ba'a dau kamu, ma kike kwate kamu fuana malimae kamu 
ki fuana kwa'ilamu'a ma fuana saungilamu'a. 

10 Ma ngwae 'oro ki ne'e kira fa'amamana ana nau'a, noa'a kira kasi ngangata 
ana fa'amamana'anga. Ma ngwae ki kike ba'a malimae'a ana kira'a kwailiu. 
Ma kira ke kwatea na ngwae God ki fuana malimae kira ki. 
11 Ma ana kaida'i ne'eri, ti profet 'oso'oso 'oro kira ke dao ma'i, ma kira ke 
tala'ia, ma kike sokea ngwae 'oro ki, ma kike leka sulia na fa'amanata'anga 
rora kira ki. 
12 Ma kike ba'a sasia ru rora 'oro liu ki. Ma sulia ru ne'e, na alafe'anga ngwae 
'oro ki ke ba'a ngwata'uta'u. 
13 Sui bore 'ana ka 'una'eri, di'ia sa tai ne'e nia ngangata fuana leka'a sulia 
God leleka ka dao 'isilana kaida'i ne'eri, nia ne'e God ke ba'a fa'amauria. 
14 Ma Fa'arongo'anga Le'a ne'e sulia 'Inoto'anga God, kike ba'a fa'arongo 'ani 
saena magalia fuana ngwae ki ta'ifau. Buri 'ana na'a, 'isilana magalia fi'i dao 
ma'i. 
15 "Ma kaumulu ke ba'a lisia na Ru Sua ke tata'e ma'i ana kula abu. Na ru ta'a 
ne'eri ke fa'asua na Luma Abu God, ma ke sasi 'iri God ke malangisia. Aia, ru 
ne'e profet Daniel eta fata na'a ma'i sulia 'i na'o." (Na ala'anga fuana na ngwae 
ne'e nia to'oma'i nia 'uri: 'Oko malinga'i le'a ana na fadalana ru ne'e.)  
16 "Kaida'i muke lisia na ru ne'e ki ka dao ma'i, na ngwae ki ne'e kira tua ana 
na aba'i kula 'i Judea, kike tafi 'uana gwauna fa'i ua ki. 
17 Ana kaida'i ne'eri, di'ia ta ngwae ka tua ma'i 'i maa ana luma nia, nia ka 
tafi 'ali'ali, ma noa'a nia kasi manata la'u 'uana ru'unga'a saena luma nia 'uana 
ngalilana ta ru 'ana. 
18 Ma sa tai ne'e ka tua ma'i 'ana saena o'ola, noa'a nia kasi oli la'u ma'i luma 
'uana ta toro 'ana. 
19 Kwaimanatai'anga doe liu fuada bara kini ne'e kira ina ki, ma kira ka 
fa'asusufia kala ngela ti'iti'i ki ana kaida'i ne'eri, sulia nia 'afita'i liu kira ka 
tafi 'ali'ali. 

20 'Iu, muke fo'o ma muka gania God, fasi 'iri ru ne'e noa'a kasi fuli la'u ana 
ma kamu ka tafi ana kaida'i ana gwari'a, nama na Sabat, asoa ana mamalo'a. 
21 Du'ungana na nonifii'anga ana fa'i asoa ne'eri ki, nia ke ba'a ta'a ka liufia na 
nonifii'anga ne'e ngwae saena magalia ki kira saiana, 'ita 'ua ma'i ana 
safalilana kaida'i God nia saunga'inia na magalia ka dao ana kaida'i ne'e. Ma 
noa'a na'a ta ru 'una'eri ne'e ke fuli ma'i 'i buri. 
22 Ma di'ia God kasi fa'adokodokoa kaida'i ana nonifii'anga, nia 'afita'i ne'e ta 
ngwae ke mauri. Ma nia fa'adokodokoa kaida'i ne'eri fuana le'alana ngwae 
ne'e nia filida ki. 
23 "'Iu, di'ia ta ngwae ka fata 'uri fuaumulu, 'Lisia basi, nia na'a ne na Christ,' 
nama ka fata 'uri, 'Lisia basi, nia na'a 'i lo'oko,' noa'a kamu kasi fa'amamana 
nia. 
24 Sulia na ngwae 'oso'oso ki ke ba'a dao ma'i, ma kike fata 'uri, 'Nau'a na 
Christ,' fa'inia na ngwae 'oso'oso ki kike fata 'uri, 'Nau'a ta profet.' Ma kike 
fulia fa'anada'a doe ki fasi 'iri ke tala'i rora ana na ngwae ne'e God nia filida 
ki bore ma nia 'afita'i liu fuada. 
25 Nia ne'e, sui bore 'ana ru ne'e ki noa'a kira kasi dao 'ua ma'i, nau ku saea 
na'a fuamu'a 'i na'o, fasi 'iri muke saiana. 
26 "Ana kaida'i nau, na Ngela Ngwae, nau ku oli ma'i, ngwae ki ta'ifau kike 
ba'a lisi nau. Di'ia logo ne'e kamu saiana lisilana meamea kaida'i nia mea ma'i 
ana bali tata'elana sina leka ka dao ma'i bali sulana sina saena mamanga. Aia, 
di'ia ti ngwae kira fata 'uri fuamu'a, 'Na Christ tua saena aba'i kula kwasi,' 
noa'a kamu kasi leka 'uana kula ne'eri. Di'ia ti ngwae kira fata 'uri fuamu'a, 
'Christ ba ago 'i ne'e,' noa'a kamu kasi fa'amamana ana ala'anga 'una'eri ki. 
28 "Na olilaku ma'i noa'a ta ngwae kasi talafia, ka di'ia logo ne'e na afa noa'a 
kasi talafia ta ru mae. 
29 "I buri 'ana kaida'i ne'e nonifii'anga ne'eri ki ka sui mala, 'God ke fonea na 
mada'afi, ma na madamo, ma noa'a kero'a kasi sina. Ma God ke kwate na 

bulubulu ki kike ba'a 'asida fa'asia mamanga. Ma God ke sasi na ru 'i langi ki, 
kike leka rora fa'asia fulida.’ 
30 "Buri 'ana ru ne'e ki, na ma'etoto ana olilaku ma'i fi'i fa'ata'i ma'i saena 
mamanga. Ma ana kaida'i ne'eri go'o, na ngwae ki ta'ifau saena magalia, kike 
angi sulia kira ka lisi nau ku oli ma'i fafona gwa'i salo saena mamanga, ma 
nai ba'a leka ma'i fa'inia ngasingasi'anga nau fa'inia na madako'anga doe nau. 
31 Ma na 'ainsel ke ufia na bungu ke ba'a angi doe fuana fikulana na ngwae 
nau ki ne'e nau ku filida ta'ifau na'a. Ana kaida'i ne'eri, nau ku kwatea ma'i 
'ainsel nau ki, 'iri kike ba'a ukua ma'i ngwae nau ki ta'ifau fa'asia na fanoa ki 
ta'ifau saena magalia.” 
32 Go'o, sa Jesus ka fata sulia tarifula'a ka 'uri, "Kamu ke manata basi sulia na 
'ai figi ki. Kaida'i kamu lisia na rauna nia ngosa, muke saiana na kaida'i fuana 
unita'i 'ako'ako'a nia dao karangi na'a. 
33 Ka 'una'eri logo, kaida'i kamu lisia na nonifii'anga ne'eri ki ta'ifau ke ba'a 
dao ma'i, muke saiana na olilaku ma'i nia karangi na'a. 
34 Ru mamana ne'e nau ku saea fuamu'a, ngwae ki ta'ifau ne'e kira mauri ana 
kaida'i ne'e, kira kasi mae 'i na'ona ru ne'eri ki ke ba'a dao ma'i. 
35 Na ru ki ta'ifau ma'i langi ma saena magalia kike ba'a sui. Bore ma na 
fatalaku go'o ne'e tuatua noa'a kasi sui. 
36 "Noa'a ta ngwae kasi saiana kaida'i nai ba'a oli ma'i ana. Na 'ainsel ki bore 
noa'a kasi sai logo ana, ma nau'a, na Ngela bore, nau kusi sai logo ana. God 
na Ma'a ta'ifilia go'o ne'e nia saiana. 
37 Na olilaku ma'i ke ba'a di'ia ru ba fuli ana kaida'i ba sa Noa. 
38 Ana fa'i asoa ba 'i na'o ki, ana na igo doe baera, na ngwae ki kira fanga ma 
kira ka kwa'u 'ada, ma na ngwae ki ma na kini ki kira ka ara'i 'ada ma kira ka 
kwate kini 'ada kwailiu, leleka ka dao go'o ana fa'i asoa ba sa Noa nia ra'e 
saena na faka doe ba nia. 

39 Bore 'ana, kira kina 'ua na tae ne'e ka dao ma'i, leleka ka dao ana kaida'i 
ne'e igo doe baera dao ma'i, ma ka lauda na'a 'ana. Ma nia ke ba'a dao logo 
ma'i 'uri ana kaida'i nai ba'a dao ma'i ana. 
40 Ana kaida'i ne'eri, ro ngwae ki kera rao saena na o'ola. Ma nau ku ngalia ta 
ta'i ngwae fa'i nau, ma ta ta'i ngwae nau ku fa'asia. 
41 Ma ro kini ki logo kera ka rao adaro'o ana fanga ki, ma ta ta'i ai nau ku 
ngalia, ma ruana nau ku fa'asia. 
42 Muke lialia le'a, sulia kamu kina fa'i asoa tae ne'e nau, na Aofia kamu, nai 
dao ma'i ana. 
43 Muke manata to'ona ru ne'e ki, di'ia na ngwae ana luma ka sai go'o 'ana 
ana kaida'i ne'e ngwae bili ke ba'a dao ma'i ana, nia ka lialia le'a ma noa'a 
kasi ala'ania na ngwae bili ne'eri ka ru'u ma'i saena luma nia. 
44 Nia ne'e, muke kwaimasi logo, sulia nai ba'a dao ma'i ana kaida'i ne'e noa'a 
kamu kasi saiana.” 
45 Ma sa Jesus ka fata la'u 'uri fuana na fafarongo ki, "Kamu di'ia na ngwae 
rao ne'e nia liato'o ma nia ka rao saga. Ma na ara'i 'a'ana ke alua nia ka lia 
sulia na ngwae rao ki, ma ka kwatea na fanga fuada ana kaida'i fuana kwate 
fanga'a. 
46 Ma 'oilaki'a fuana na ngwae rao ne'eri ne'e ngwae 'a'ana nia dao to'ona ma 
nia sasi ru ne'eri ki, ana kaida'i ne'e nia dao ma'i ana 'i luma nia! 
47 Nau ku saea na ru mamana fuamu'a, na ngwae 'a'ana alu nia ka lia sulia ru 
nia ki ta'ifau. 
48 "Bore ma, di'ia nia na ngwae rao ta'a, nia ka manata 'uri, 'Na ngwae 'a'ana 
nau, daolana ma'i nia tau 'ua,’ 
49 ma nia ka tala'ae fuana kwa'ilana na ngwae rao ki, ma nia ka tua ni fanga 
na'a 'ana ma ka kwa'u lilinga na'a 'ana fa'inia ngwae kwa'u lilinga ki. 
50 Sui ma na ngwae 'a'ana ka dao ma'i ana ta asoa ne'e nia noa'a kasi 
kwaima'akwali ana, ma ana kaida'i ne'e nia kina go'o 'ana. 

51 Na ngwae 'a'ana ke kwatea na kwa'ikwa'inga 'afae fuana nia'a, ma ka alua 
nia'a fa'inia ngwae kwalabasa ki ne'e soke'e ro'o sulia God. Ma kaida'i nia ka 
tua ana kula ne'eri, nia ka angi angi go'o 'ana fa'inia na 'ala girigiri 'anga, 
osi'ana nia ka nonifii liu." 

Matthew 25 
1 Ma sa Jesus ka fata la'u 'uri, "Ana kaida'i ne'e nau ku oli la'u ma'i, na 
'Inoto'anga God ke ba'a di'ia na akwala kini sari'i ne'e kira ngalia na'a fa'i unu 
kira ki, ma kira ka kwaima'akwali ana na ara'i faolu ne'e ke leka ma'i ka 
ngalida 'uana saena na fafanga'a ana ara ara'inga. 
2 Ma ta lima kini sari'i ada kira ta'i bolebole'a, ma ta lima ai ada kira ka 
manata'a. 
3 Na kini sari'i bolebole'a ne'eri ki kira ngalia na'a fa'i unu kira ki, bore ma 
noa'a kira kasi ngalia go'o ta suli'i ru ne'e ka bolo fuana fa'adu'a lana unu kira 
ki fa'inida. 
4 Ma na ai ne'e manata'a ki kira ngalia na bi'i suli'i ru doe fuana fa'adu'alana 
unu fa'inia na fa'i unu kira ki. 
5 Ma na ara'i faolu ne'eri noa'a kasi dao 'ali'ali, ma na kini sari'i ne'eri ki 
maada ka mamaliu'a ta'ifau, ma kira ka maliu na'a 'ada. 
6 "Ma saena tofongana rodo, na ngwae ki kira ri kika 'uri, 'Na ara'i faolu nia 
dao na'a ma'i! Muke leka, ma muke saka fuana.’ 
7 Na akwala kini sari'i ne'eri kira ka tata'e, ma kira ka fa'adu'a na fa'i unu kira 
ki. 
8 Ma na kini sari'i bolebole'a ne'eri ki kira ka fata 'uri fuana na kini sari'i 
manata'a ne'eri ki, 'Muke kwatea ta suli'i ru fuana du'anga'a 'aimili, sulia ne'e 
suli'i ru kaimili ki fuana du'anga'a karangi ka sui na'a.’ 
9 "Sui kira olisida kika 'uri, 'Noa'a go'o, osi'ana noa'a nia kasi bolo na'a fa'i 
kulu ta'ifau. Muke leka 'aumulu ana ta luma, 'iri muke folia ta suli'i ru fuana 
du'anga'a 'aumulu.’ 



97 

 

 
© 2003, Wycliffe Bible Translators, Inc. 

 

 
 

 

10 Ma kaida'i kira leka fuana foli'a, na ara'i faolu ne'eri ka dao ma'i. Ma na 
sari'i ne'eri ki, ne'e kira sasi aka'u, kira ka leka na'a 'ada fa'inia 'uana na 
fanga'a ana ara'inga. Ma kira ka fono na'a 'usia na sinamaa. 
11 "Ma 'i buri 'ana na kini sari'i ba kiri, kira ka dao logo ma'i, kira ka 'uri, 
'Ara'i 'ae! 'Oke 'ifingia kwau na sinamaa fuami'a! 
12 Ma na ara'i faolu ne'eri ka olisida ka 'uri, 'Ru mamana nau ku saea fuamu'a, 
nau ku kina kaumulu.' “ 
13 Ma sa Jesus ka fa'asuia na'a tarifula'anga ne'e ka 'uri, "Ta ne'e, kamu ke 
lialia le'a, sulia kamu kina fa'i asoa nama kaida'i ne'e nai ba'a dao la'u ma'i 
ana.” 
14 Sui sa Jesus ka saea la'u na tarifula'anga ne'e fuana na fafarongo nia ki ka 
'uri, "Ana kaida'i nai ba'a oli ma'i, na 'Inoto'anga God nia di'ia ta'i ngwae ba 
nia leka ana ta kula tau, ma ka saea na'a ngwae rao nia ki, ma ka kwate kira 
ka lia sulia na to'oru'a nia ki. 
15 Ma nia ka kwatea lima to'oni selene ki fuana ta'i ngwae. Ma fuana ta 
ngwae la'u, nia ka kwatea ro to'oni selene ki. Ma fuana ta ngwae la'u, nia ka 
kwatea ta'i to'oni selene. Nia ka kwatea ka bolo na'a fa'inia na sai 'i ru'anga 
kira ki. Sui nia ka leka na'a 'ana ana leka'a nia. 
16 Ma na ngwae ne'e ngalia na'a lima to'oni selene ki, nia ka rao 'ani, ma ka 
to'o la'u ana ta lima to'oni selene. 
17 Ma na ngwae ba ngalia na'a ro to'oni selene ki, nia ka rao logo 'ani, ma ka 
toda ta ro to'oni selene la'u. 
18 Bore ma na ngwae ba ngalia ta'i to'oni selene, nia ka leka, ma ka 'ilia ta'i 
kilu saena na ano, ma ka sofonga'inia 'ana selene ba na ara'i 'a'ana nia kwatea 
fuana. 
19 "Ma buri 'ana kala kaida'i tau, na ara'i 'a'ana ba kira ka oli ma'i, ma nia oga 
ka saiana selene ba nia ki fa'inida. 

20 Ma na ngwae ba ngalia lima to'oni selene ki, ka ngalia la'u ma'i ta lima 
to'oni selene, ma ka fata 'uri, 'Ara'i 'a'ana 'ae, 'oko kwatea lima to'oni selene ki 
fuaku ba. 'Oke lisia basi, nau ku toda la'u ta lima to'oni selene fafia.’ 
21 "Ma na ara'i 'a'ana nia ka olisia ka 'uri, ''Oe ngwae ni rao le'a nau. Nau ku 
saiana, nau ku manata fito'amu! 'Oko rao le'a 'ani ru ti'iti'i ki, nia ne'e nau ku 
alu 'oe, 'oko doe fafia na'a ru 'oro ki. 'Oke leka ma'i, ma 'oko saele'a 'amu fa'i 
nau.’ 
22 "Ma na ngwae ne'e ngalia ro to'oni selene ki ka dao logo ma'i. Ma ka fata 
'uri, 'Ara'i 'a'ana 'ae, 'oko kwatea go'o ro to'oni selene ki fuaku ba. 'Oke lisia 
basi, nau ku toda la'u ta ro to'oni selene fafia.’ 
23 "Ma na ara'i 'a'ana nia ka olisia ka 'uri, ''Oe ngwae ni rao le'a nau, nau ku 
saiana nau ku fito'amu! 'Oko rao le'a 'ani ru ti'iti'i ki. Nia ne'e nai ba'a alu 'oe, 
'oke doe fafia na ru 'oro ki. 'Oke leka ma'i, ma 'oko saele'a 'amu fa'i nau.’ 
24 "Sui na ngwae ba ngalia ta'i to'oni selene, ka dao ma'i. Ma nia ka fofoni ru 
go'o 'ana ka fata 'uri, 'Ara'i 'a'ana 'ae, nau ku saiana 'ae'o na ngwae ne'e 
fatalamu 'inikere. 'Oko loia na'a ru ki go'o 'amu ana kula ne'e noa'a 'oe kosi 
fasia, ma 'oko ngalia go'o 'amu ru ngwae matamata ki. 
25 Nia ne'e nau ku ma'u, ma nau ku leka sofonga'inia na'a selene ba 'oe saena 
na ano. 'Oko lisia mani ba 'oe nama go'o nini'a.’ 
26 "Ma na ara'i 'a'ana nia ka olisia ka 'uri, ''Ae'o na ngwae rao ta'a, ma 'oko 
'aila busu. 'Oko sai go'o 'amu ana ne'e nau ku loia ru ana kula ne'e noa'a kusi 
fasia, ma ku ngalia go'o 'aku ru ngwae matamata ki. 
27 Di'ia 'oko manata 'una'eri, fa'uta ne'e noa'a 'oe kosi alua 'amu na selene nau 
ki saena kula ni alu mani'a fasi 'iri ka 'oro, ma ka dao ana kaida'i nau ku oli 
ma'i ana, nau ku ngalia na'a selene ne'eri ma na selene tarenga ki fa'inia.’ 
28 "Sui na ara'i 'a'ana ne'eri ka fata 'uri fuana na ngwae ni rao nia ki la'u, 
'Muke ngalia na'a selene ne'e ki fa'asia, ma kamu ka kwatea fuana na ngwae 
ne'e to'o ana ta'i akwala to'oni selene. 

29 Sulia na ngwae ki ta'ifau ne'e kira to'o ana ru 'oro ki, nai ba'a kwatea la'u ti 
ru fuada, fasi 'iri kira ka to'o ana ru ki ka tatakola'a. Ma sa tai bore 'ana ne'e 
noa'a kasi to'o ana ta ru, ma nia ka to'o ana ta ru ti'iti'i bore 'ana, nai ba'a 
lafua fa'asi nia. 
30 Ma na ngwae ni rao ne'e, muke 'ui 'ania 'i maa saena na ma'e rodo, kula 
ne'e ngwae ki ka angi angi go'o 'ada fa'inia na 'ala girigiri 'anga, osi'ana nia 
nonifii liu.' “ 
31 Sa Jesus ka fata la'u 'uri fuana na fafarongo nia ki, "Kaida'i nau'a, na Ngela 
Ngwae, nai ba'a oli la'u ma'i 'uana na tatalafa'anga fa'inia na 'ainsel ki, nai 
ba'a tua ana fuli gwauru'a na ngwae tatalafa'a. 
32 Ma na ngwae ki ta'ifau fa'asia fanoa ki ta'ifau kike ba'a fiku ma'i 'i na'oku. 
Ma nai ba'a daro'ia na ngwae ki ta'ifau, di'ia ta ngwae ba nia lia sulia na 
sipsip ki ka daro'ia na sipsip ki fa'asia na nanigot ki. 
33 Ma nau ku alua na'a ngwae saga ki 'i bali 'olo'olo aku, ma na ngwae ta'a ki 
'i bali mauli aku. 
34 "Sui nau ku fata 'uri fuana ngwae ne'e kira tua 'i bali 'olo'olo aku, 'Kaumulu 
na'a ngwae ne'e Ma'a nau fa'asaele'a kamu ki. Muke ru'u ma'i 'i saena 
'Inoto'anga ne'e nia sasi aka'u ana fuamu'a 'ita na'a ma'i ana etangilana na'a 
ma'i na magalia. 
35 Sulia kaida'i nau ku fiolo ana, kamu kwatea fanga fuaku. Ma kaida'i nau ku 
silikwa'u ana, kamu kwatea kafo fuaku. Ma bore 'ana nau na ngwae dao 
fa'asia ta fanoa matamata, kamu kwalo nau 'uana saena luma kamu ki. 
36 Ma kaida'i ka noa'a 'aku ta toro, kamu kwate toro fuaku. Ma kaida'i nau ku 
mata'i, kamu lia sulia nau. Ma kaida'i nau ku tua 'i saena luma ni lokafo, 
kamu maa to'oku.’ 
37 "Sui na'a ngwae saga ki kira ka olisia kika 'uri, 'Aofia kwa, kaida'i tae ne'e 
kami lisia 'oko fiolo, ma kami ka sare'o? Kaida'i tae ne'e 'oko silikwa'u, ma 
kami ka kwatea kafo fuamu? 

38 Ma kaida'i tae ne'e 'oe na ngwae dao fa'asia na fanoa matamata, ma kami 
ka kwalo 'oe 'i luma, nama kaida'i tae ne'e noa'a 'amu ta toro, ma kami ka 
kwate toro fuamu? 
39 Ma kaida'i tae ne'e kami lisia ne'e 'oko mata'i ana, nama 'oko tua saena na 
luma ni lokafo, ma kami ka leka maa to'omu?’ 
40 "Ma nau ku olisida nau ku 'uri, 'Ru mamana nau ku saea fuamu'a, kaida'i 
kamu sasia ta ru 'una'eri fuana ta ngwae bore 'ana ne'e noa'a kira kasi lia doe 
ana, kamu sasia na'a fuaku.’ 
41 "Sui nai ba'a fata 'uri fuada na ngwae ne'e kira tua 'i bali mauli aku, 'Kamu 
ke leka tau kwau fa'asi nau. God ke ba'a kwa'i kamu. Ma kamu ke leka saena 
na mafula ne'e tuatua firi, ne'e God nia sasi aka'u ana fuana sa Saetan, ma na 
'ainsel ta'a nia ki. 
42 Sulia nau ku fiolo, ma kamu kasi kwatea go'o ta fanga fuaku. Ma kaida'i 
nau ku silikwa'u, noa'a kamu kasi kwatea go'o ta kafo fuaku. 
43 Ma kaida'i nau ku dao ma'i, kamu kasi kwalo nau go'o fuana luma kamu ki. 
Ma kaida'i ka noa'a 'aku ta toro, noa'a kamu kasi kwate toro go'o fuaku. Ma 
kaida'i nau ku mata'i ma ku tua 'i saena na luma ni lokafo, noa'a kamu kasi 
lia go'o suli nau.’ 
44 "Ma kira ka olisia kira ka 'uri, 'Aofia kwa, kaida'i tae ne'e kami lisi'o, 'oko 
fiolo, nama 'oko silikwa'u, nama 'oe na ngwae dao, nama ka noa'a 'amu ta 
toro, nama 'oko mata'i nama 'oko tua 'i saena na luma ni lokafo, ma noa'a 
kami kasi 'afi'o go'o?’ 
45 "Ma nau ku olisida ku 'uri, 'Ru mamana nau ku saea fuamu'a, kaida'i kamu 
kasi kwai'afi ana ta ngwae bore ana ne'e noa'a kira kasi lia doe ana, kamu 
sasia na'a fuaku.’ 
46 "Sui kira ka leka na'a 'ada 'uana na kwa'ikwa'inga ne'e tuatua firi, ma na 
ngwae saga ki kira ka leka na'a 'uana na mauri'a firi." 

Matthew 26 

1 Kaida'i sa Jesus nia fa'amanata 'ani ru ne'e ki ka sui, nia ka fata 'uri fuana na 
fafarongo nia ki, 
2 "Kaumulu saiana ka sui na'a, Fanga'a ana Daofa'i Liu'a ke ba'a fuli fafonai. 
Ma ana kaida'i ne'eri, kike ba'a kwate nau, na Ngela Ngwae, fuana malimae 
nau ki, 'iri kike foto fafi nau ana 'ai rara folo.” 
3 Ma ana ta'i kaida'i ne'eri logo, na fata abu doe ki, ma na ngwae fa'ina'ona'o 
Jiu ki, kira ka fiku saena luma doe na 'ingata'i fata abu ne'e satana sa Kaeafas. 
4 Ma kira ka lokoa, fasi 'iri kike dao to'ona ta kaida'i fuana kike dau ago ana 
sa Jesus, ma kira ka saungia. 
5 Ma kira ka fata kwailiu 'uri, "Noa'a kulu kasi daua ana fa'i asoa ana fanga'a, 
'asu 'ubani ngwae ki kira kata fu'ali kulu.” 
6 Ma sa Jesus fa'inia na fafarongo nia ki, kira leka kwau 'uana 'i Betani, kira 
ka tua saena luma sa Simon, na ngwae ba na kuu saungia 'i na'o. 
7 Ana kaida'i sa Jesus nia fanga, ta'i kini leka ma'i siana fa'inia na bi'i nura 
ne'e kwanga liu, ma nia fungu 'ani na ngwaingwai ne'e moko ufiufi le'a, ma 
na folilana ka doe liu. Nia leka ma'i, ma ka kisitani 'i fafona gwauna sa Jesus. 
8 Ma ana kaida'i ne'e fafarongo nia ki kira lisia, kira ka saeta'a, ma kika fata 
'ada talada 'uri, "Fa'uta ne'e kini ne'e ka fa'alia ngwaingwai le'a ne'e?  
9 Ngwaingwai ne'e, di'ia kulu foli 'ani, mani doe ne'e kulu ke ba'a ngalia 
'uana. Ma kulu ka ngalia na mani ne'eri fuana 'afilana ngwae dala'a ki!” 
10 Ma sulia sa Jesus nia sai go'o 'ana ana tae ne'e kira fata sulia, nia ka fata 
'uri fuada, "Fa'uta ne'e kamu ka fata 'una'eri, ma kamu ka fa'a'ekea kini ne'e? 
Ru le'a liu ne'e nia sasia na'a fuaku. 
11 Na ngwae dala'a ki kira tua go'o 'ada fa'i kamu sulia asoa ki. Bore ma nau'a, 
kaida'i doko doko go'o 'ana ne'e nai ba'a tua fa'i kamu. 
12 Ma ana kaida'i na kini ne'e nia kisitani na ngwaingwai ne'e ana na noniku, 
nia sasi aka'u ana nau'a masia kwaiatolaku saena kilu gwa'u ana fa'i asoa ana 
maelaku. 

13 Ma nau ku saea fuamu'a, ana fanoa ki ta'ifau saena magalia ne'e na 
Fa'arongo'anga Le'a kira ke fatatalo'ania sulia, tae ne'e kini ne'e nia sasia 
fuaku, kike ba'a rongoa na'a logo fuana na manata'anga to'ona.” 
14 Buri 'ana ru ne'e ki sui, ta'i ngwae ana akwala ma ro fafarongo sa Jesus ki, 
satana sa Judas Iskariot ka leka siana na fata abu doe ki. 
15 Ma ka saefilo kira ka 'uri, "Di'ia nau ku kwatea sa Jesus fuaumulu, tae ne'e 
kamu ke ba'a kwatea fuaku?" Ma kira ka to'omani uulu akwala selene ki, ma 
kira ka kwatea fuana. 
16 Tala'ae ana kaida'i ne'eri, sa Judas ka lialia na'a 'uana ta kaida'i ne'e bolo 
fuana kwatelana sa Jesus fuada. 
17 Ma ana etana asoa ana fanga'a ne'e kira saea 'ani, "Beret ne'e noa'a ta Isi 
ana," na fafarongo ki kira leka ma'i siana sa Jesus, ma kira ka saefilo 'uri ana, 
"'I fai ne'e 'oko oga kami ka sasi aka'u ana Fanga'a ana Daofa'i Liu'a fuamu?” 
18 Ma sa Jesus ka fata 'uri fuada, "Kamu ke leka kwau 'uana 'i Jerusalem. Ana 
kaida'i kamu dao siana ta'i ngwae ne'e nau ku filia, kamu ka fata 'uri fuana, 
'Ngwae fa'amanata kaimili, nia saea kaida'i nia dao karangi na'a. Nia fa'inia 
na fafarongo nia ki kike 'ania na Fanga'a ana Daofa'i Liu'a 'i luma 'oe.' “ 
19 Ana kaida'i ne'e, fafarongo ki kira leka, ma kika ala'a fa'inia na ngwae 
ne'eri di'ia ba sa Jesus saea na'a fuada, ma kira ka sasi aka'u na'a ana fanga'a 
ne'eri. 
20 Ma 'i sa'ulafi, sa Jesus ka tua 'i ne'eri 'iri ka fanga fa'inia na akwala ma ro 
fafarongo nia ki. 
21 Ma kaida'i kira fanga na'a, sa Jesus ka fata 'uri fuada, "Ru mamana nau ku 
saea fuamu'a, ta'i ngwae ana kaumulu ke kwate nau fuana malimae nau ki.” 
22 Kaida'i na fafarongo ki kira rongoa ru ne'e, kira ka kwaimanatai liu. Ma ta'i 
ta'i ngwae'a ada kira fi'i tala'ae ana saefilolana sa Jesus kika 'uri, "Aofia kwa, 
'uri ma 'oko fata 'ani nau'a ne'eri'a?" Ma kira'a ta'ifau go'o ne'e kira fata 
'una'eri. 



103 

 

 
© 2003, Wycliffe Bible Translators, Inc. 

 

 
 

 

23 Sui sa Jesus ka 'uri, "Ta'i ngwae aumulu, ne'e nia ke tongani afu beret nia 'i 
saena na dako fa'i nau, nia ne'e ke ba'a kwate nau fuana malimae nau ki. 
24 Nau'a, na Ngela Ngwae, nai ba'a mae di'ia na Kerekere'a Abu ba saea ka sui 
na'a ma'i na'o. Ma kwaimanatai liu fuana na ngwae ne'e ke ba'a kwate nau 
fuana malimae nau ki. Nia le'a fuana na ngwae ne'eri di'ia nia kasi futafuta 
go'o.” 
25 Ana kaida'i ne'eri, sa Judas ba, na ngwae ne'e ke ba'a kwatea sa Jesus fuana 
malimae nia ki, nia ka fata 'uri, "Ngwae fa'amanata kwa. 'Uri ma 'oko saea 
'ani nau'a ne'eri'a kwa?" Ma sa Jesus ka fata 'uri fuana, "'Ae'o talamu ne'e 'oko 
saea na'a.” 
26 Ma ana kaida'i kira fanga, sa Jesus ka ngalia afu beret, ma nia ka ba'atafea 
God, sui ka ngiia, ma ka kwatea fuana na fafarongo nia ki, ma ka fata 'uri, 
"Muke ngalia, ma muka 'ania, nia na'a ne'e noniku.” 
27 Sui nia ka ngalia na titiu ni kwa'unga, ma ka ba'atafea God, sui ka kwatea 
fuada, ma ka fata 'uri, "Kaumulu ta'ifau, muke kwa'ufia. 
28 Nia na'a ne'e 'abuku ne'e God fa'angasia 'ani na fau alanga'inga faolu, sulia 
ne'e 'abuku ke ba'a igo fuana ngwae 'oro ki, fasi 'iri God ka rufuanata na'a ana 
ta'anga'a ki. 
29 Ru mamana nau ku saea fuaumulu, nau kusi kwa'ufia la'u na waen ne'e 
leleka ka dao ana fa'i asoa nau ku kwa'ufia na'a waen faolu fa'i kaumulu 'i 
saena na 'Inoto'anga Ma'a nau.” 
30 Sui kira ka ngulia fa'i ngu, ma kira ka leka 'uana fa'i ua ne'e kira saea 'ani 
Olif. 
31 Ma sa Jesus ka fata 'uri fuada, "Ana fa'i rodo ne'e, kaumulu ta'ifau go'o 
muke tafi fa'asi nau. Sulia na Kerekere'a Abu ba fata 'uri, 'God ke saungia 
ngwae ne'e nia lia sulia na sipsip ki, ma na sipsip ki ta'ifau kika takalo.’ 
32 Ka 'una'eri bore ana, 'i buri 'ana nau kui tata'e la'u 'uana mauri'a, nau kui 
etaeta 'i na'o aumulu 'uana 'i Galili.” 

33 Ma sa Peter ka olisia ka 'uri, "Nau'a 'afita'i nau ku leka fa'asi 'oe, sui bore 
'ana ngwae ne'e ki kira ka leka fa'asi'o!” 
34 Ma sa Jesus ka fata 'uri fuana sa Peter, "Nau ku saea fuamu, 'i na'ona ne'e 
karai ke angi 'i saena fa'i rodo ta'ena, 'oke ba'a sae uulufau ana ne'e 'oko kina 
nau.” 
35 Ma sa Peter ka olisia ka 'uri, "Sui bore 'ana nau ku mae fa'i 'oe, nia 'afita'i 
nau ku saea fasi nau ku kina'o!" Ma na fafarongo ki ta'ifau go'o, kira ka fata 
logo 'una'eri. 
36 Sui sa Jesus ka leka fa'inia na fafarongo nia ki ana ta'i kula kira saea 'ani 'i 
Getsemani, ma nia ka fata 'uri fuada, "Kamu ke tua 'aumulu 'i ne'e ana kaida'i 
nau ku leka kwau 'i lo'oko 'iri nai fo'o.” 
37 Ma nia ka tala'ia sa Peter, ma na ro ngela sa Sebedi ki fa'inia. Ma nia ka fi'i 
eta 'aena kwaimanatai 'anga doe liu fa'inia liadila'a. 
38 Ma nia ka fata 'uri fuada, "Na liaku nia figwanu ka doe liu, ma nia bolo 
fa'inia na'a saungilaku. Muke tua 'i ne'e, kamu ke ada, ma muke lialia fa'i 
nau.” 
39 Sui nia ka 'idu ti'iti'i la'u fa'asi kira, ma ka bobouruuru leleka na maana 
darana ka to'o na'a 'i ano, ma ka fo'o ka 'uri, "Ma'asi 'ae, di'ia nia talangwara'u 
go'o 'ana, 'oko lafua 'amu na nonifii'anga ne'e fa'asi nau. Sui bore 'ana, noa'a 
la'u na kwaiogai'anga nau, bore ma sulia na kwaiogai 'anga 'oe lala nini'a.” 
40 Sui sa Jesus ka oli siana na uulu fafarongo nia ki, ma ka lisia kira maliu 
na'a, ma nia ka fata 'uri fuana sa Peter, "Kwala Peter kwa, fa'uta ne'e kamu 
kasi ada fa'i nau sulia ta ta'i kaida'i? 
41 Kamu ke ada, muke lialia 'ani fo'onga'a sasi na ilito'onga kata liufi kamu. 
Sulia kaumulu oga sasilana ru le'a ki, bore ma nonimu'a nia ngwata'uta'u liu.” 
42 Sa Jesus ka leka la'u, ma ka fo'o ana ruana kaida'i ka 'uri, "Ma'asi 'ae, di'ia 
noa'a kasi bolo fuana 'oke fonea na nonifii'anga ne'e fa'asi nau, le'a go'o 'ana, 
nau ku ro'o na'a 'aku sulia na kwaiogai 'anga 'oe.” 

43 Ma kaida'i nia oli ma'i siada na fafarongo nia ki, nia ka lisia kira maliu la'u, 
sulia na maada mamaliu'a liu na'a. 
44 Ma sa Jesus ka leka la'u fa'asida, ma ka fo'o la'u ana uula kaida'i, ka saea 
logo na ala'anga ba kiri. 
45 Sui nia ka leka la'u siada na uulu fafarongo nia ki, ma ka fata 'uri fuada, 
"Kaumulu maliu 'ua nini'a? Ma kamu ka mamalo 'ua nini'a? Lia basi, kira ke 
kwate nau'a na'a, na Ngela Ngwae, saena limana na ngwae ta'a ki. Na kaida'i 
baera nia dao na'a ma'i! 
46 Mulu tata'e, kulu ka leka na'a. Kamu lisia na ngwae ba ke kwate nau fuana 
na malimae nau ki, nia dao na'a ma'i.” 
47 Ma ana kaida'i sa Jesus ka ala'a 'ua, sa Judas, ta'i ngwae ana akwala ma ro 
fafarongo ba nia ki, ka dao na'a ma'i. Ta'i fiku'a doe leka ma'i fa'inia fa'asia na 
fata abu doe ki, ma na fa'ina'ona'o ki. Ma kira ka ngalia ma'i na sele ni ofo'a 
ki, ma na subi ki. 
48 Aia, sa Judas kwatea ka sui na'a ma'etoto fuada ka 'uri, "Na ngwae ne'e nau 
ku nono'ia, nia'a na'a ne'e na ngwae ne'e kamu oga.” 
49 Ma 'ali'ali nia ka leka saga na'a siana sa Jesus ma ka fata 'uri, "Ngwae 
fa'amanata kwa, aroaro'a tua fa'i 'oe." Sui nia ka nono'ia. 
50 Ma sa Jesus ka fata 'uri fuana, "Kwala ngwade, sasia na'a ru ne'e 'ali'ali." Sui 
kira ka 'idu karangi ma'i ana, ma kira ka daua sa Jesus, ma kira ka dau ngasi 
na'a fafia. 
51 Ma ta'i ngwae ana fafarongo sa Jesus ki ka lafua na'a nini ni ofo'a nia, ma 
ka kwai'ia na'a ngwae rao na 'ingata'i fata abu, ma ka kwa'i tafia na'a na bali 
alinga 'olo'olo nia. 
52 Ma sa Jesus ka fata 'uri fuana, "'Oke alua 'amu na sele ni ofo'a 'oe fuila, 
sulia sa tai fa'ida ne'e kira fu'a 'ani sele ni ofo'a, kira ke ba'a mae logo 'ani sele 
ni ofo'a. 

53 Nau ku oga 'oke saiana, di'ia nau ku gania Ma'a nau, nia fi'i kwatea ma'i na 
'ainsel 'oro ki liufia akwala ma ro fuani oro ki! 
54 Ma di'ia nau ku saea na 'ainsel ki ka 'afi nau 'una'eri, noa'a naisi 
fa'amamana na ru ne'e na Kerekere'a Abu saea sulia na Christ ka nonifii 'ani 
ki.” 
55 Sui sa Jesus ka fata 'uri fuana ngwae ki, "'Uri ma, kaumulu fia nau'a ta 
ngwae bili nini'a? Nia nini muka dao na'a ma'i fa'inia na sele ki, ma na subi ki 
fuana daulaku? Tau na'a ma'i, nau ku fa'amanata kamu 'i saena na Luma Abu 
God, bore ma kamu kasi dau nau go'o. 
56 Na ru ne'e ki ta'ifau ka fuli 'una'eri fasi 'iri ka fa'amamana na kerekere'a na 
profet ki ana Kerekere'a Abu." Sui na fafarongo nia ki ta'ifau go'o kira ka 
danga fa'iburi na'a 'ani, ma kira ka tafi na'a 'ada. 
57 Ma na ngwae ne'e kira daua sa Jesus ki, kira ka tala'i nia 'uana saena luma 
sa Kaeafas, na 'ingata'i fata abu. Ma na ngwae fa'amanata ana taki ki, fa'inia 
na ngwae fa'ina'ona'o ki logo, kira fiku 'i ne'eri. 
58 Ma sa Peter nia 'isi buri tau na'a kwau, ma ka dao logo 'i saena na labata 
ana na luma 'ingata'i fata abu, ma ka ru'u kwau saena labata, ma ka tua siana 
ngwae folo ki, fasi 'iri nia ka lisia tae ne'e kira ke sasia ana sa Jesus. 
59 Ma na fata abu doe ki, fa'inia na fikuta'i ngwae loko'i ru ta'ifau, kira sasi 
'uana dao to'ona ti ala'anga 'oso'oso sulia sa Jesus, ne'e bolo fa'inia kika 
saungia du'ungana. 
60 Sui bore 'ana ngwae 'oro fata 'oso'oso ki kira leka logo ma'i, noa'a kira kasi 
dao go'o to'ona ta ru. Sui 'i buri, ta ro ngwae 'oso'oso kera tae ma'i, kera ka 
fata 'uri, 
61 "Na ngwae ne'e nia fata 'uri, 'Nau ku saiana nai osia na Luma Abu God, ma 
nau ku saunga'i faolu logo 'aku ana saena uulu fa'i asoa ki.' “ 
62 Sui na 'ingata'i fata abu ka tata'e, ka fata 'uri fuana sa Jesus, "'Uri ma, noa'a 
'oe kosi olisia go'o ta ru, ana ru ta'a ne'e kera saea amu ki?” 

63 Bore ma, sa Jesus ka noto go'o 'ana. Ma na 'ingata'i fata abu ka fata la'u 
'uri, "Nau ku saefilo 'oe 'iri 'oke talitali 'ani satana God ne'e mauri, ma 'oko 
saea fuami'a fasi 'ae'o ne'e na Christ, na Ngela God, nama noa'a?” 
64 Sa Jesus ka fata 'uri fuana, "Nia ne'ana 'oko saea na'a. Ru mamana nau ku 
saea fuamu'a, 'ita ana kaida'i ne'e ka oli 'ala'a, muke lisi nau, na Ngela Ngwae, 
nau ku tua 'i bali 'olo'olo ana God ne'e ngasingasi'a ka tasa, ma nau ku leka 
ma'i 'i fafona gwa'i salo ki 'i langi.” 
65 Go'o na 'ingata'i fata abu ne'eri, nia ka gasia na toro keta nia talana ka 
fa'ata'inia na saeta'anga nia, ma ka fata 'uri, "Kulu kasi oga la'u ta ngwae ni 
fata fa'amamana! Kulu rongoa ta'ifau na'a nia fa'abolota'inia na'a fa'inia God. 
66 Kamu manata fa'uta?" Ma kira olisia kika 'uri, "Nia totolia nia ke mae na'a.” 
67 Sui kira ka ngisulia maana, ma kira ka kwai'ia. Ma ti ngwae kika fidalia, 
kira ka 'uri, 
68 "Christ 'ae, di'ia 'ae'o na'a ta profet, 'oko saea ma'i, sa tai ne'e fidali 'oe 'uri?” 
69 Ma sa Peter ka tua saena labata, ma ta'i kini sari'i rao ka leka ma'i siana ka 
fata 'uri, "'Oko tua logo fa'inia sa Jesus, na ngwae nini'a fa'asia 'i Galili.” 
70 Sui sa Peter ka tofe 'i na'oda ka 'uri, "Nau ku 'iri saiana ru ne'e 'oko saea.” 
71 Sui, sa Peter leka ka tua karangia ana ma'e tafaa, ma ta'i kini sari'i rao la'u 
ka lisia, ma ka fata 'uri fuana ngwae ne'e kira tua ne'eri ki, "Na ngwae ne'e 
tuatua logo fa'inia sa Jesus, na ngwae ne'e fa'asia 'i Nasaret.” 
72 Ma sa Peter ka tofe la'u, ma nia talitali ka 'uri, "Nau ku 'iri saiana na ngwae 
ne'ana.” 
73 Ma noa'a kasi tau go'o 'i buri 'ana, na ngwae ne'e kira uu 'i ne'eri ki, kira 
leka siana sa Peter, ma kira ka fata 'uri fuana, "'Ae'o logo ta ngwae ada 
mamana na'a, sulia na lingana fatalamu ne'e fa'ata'i 'oe.” 
74 Kaida'i ne'eri nia ka talitali la'u ka 'uri, "Di'ia nau ku soke, God ke ba'a 
kwa'i nau. Noa'a nau ku 'iri saiana na ngwae ne'ana." Ma 'una'eri go'o, karai 
ka angi na'a. 

75 Ma sa Peter nia manata to'ona ala'anga ba sa Jesus saea, "I na'o ana na 
karai ka angi saena fa'i rodo ne'e ta'ena, 'oko saea uulufau ana ne'e 'oko kina 
nau." Kaida'i sa Peter ka manata to'ona ru ne'eri, nia ka ru'u kwau 'i maa, ma 
ka angi ikaika na'a 'ania liadila'anga doe liu. 

Matthew 27 
1 Ana 'ofodangi la'abilabila, na fata abu doe ki ta'ifau fa'inia na ngwae 
fa'ina'ona'o ki, kira ka loko'i ru na'a fuana saungilana sa Jesus. 
2 Sui kika firi'ia, ma kira ka tala'ia na'a siana sa Paelat, na ngwae gwaunga'i 
fa'asia 'i Rom. 
3 Ma sa Judas, na ngwae ba kwatea sa Jesus fuana malimae nia ki, ana kaida'i 
nia saiana kira matalangani na'a sa Jesus fuana na maelana, nia ka manata 
oli, ma ka oli fa'inia na uulu akwala selene baera ki fuada na fata abu doe ki 
ma na ngwae fa'ina'ona'o ki, ma ka fata 'uri, 
4 "Nau ku abula ta'a na'a, sulia nau ku kwatea na'a ngwae saga fuana 
saungilana." Sui kira olisia kika 'uri, "Ma noa'a la'u 'abera'anga kaimili ne'ana. 
Sulia bali ne'eri na bali 'oe lala 'amu ne'ana.” 
5 Ma sa Judas ka 'ui 'ania na selene ne'eri ki 'i saena na Luma Abu God, ma ka 
leka na'a 'ana. Nia ka leka kwau 'i maa, ma ka li'o na'a 'ana talana. 
6 Ma na fata abu doe ki, kira ka ngalia na selene ne'eri ki, ma kira ka fata 'uri, 
"Noa'a kasi bolo ana taki kulu fuana kulu ka alua na'a selene ne'e ki fa'inia na 
mani ana na Luma Abu God, osi'ana selene ne'e na mani ana sau ngwae'a 
na'a.” 
7 Ma kira ka ala'a ka sui na'a, kira ka alafafia ma kika folia 'ani ta'i afu ano, 
na ano ta'i ngwae ne'e saunga'i titiu. Ma kira ka rokisia ano ne'e 'ani kula 
fuana alulana ngwae mae ki ana, na ngwae ne'e noa'a la'u Jiu ki saena. 
8 Du'ungana ne'e nia folia na ano ne'eri 'ani na mani ne'e nia ngalia fuana 
saungilana na ngwae, kira ka saea ano ne'e 'ani, "Ano ana 'Abu" leleka ka dao 
'i ta'ena. 

9 'Una'eri, kira ka fa'amamana ala'anga na profet Jeremaea ba fata 'uri, "Kira 
ngalia na'a uulu akwala selene baera ki, na mani ba na ngwae 'i Israel ki kira 
folia 'ani na ngwae, 
10 ma kira ka kwatea 'uana folilana na ano na ngwae ne'e saunga'inia titiu ki, 
di'ia ba God nia saea fuaku.” 
11 Ma sa Jesus ka uu 'i na'ona sa Paelat, na ngwae gwaunga'i fa'asia 'i Rom. 
Ma sa Paelat ka saefiloa ka 'uri, "'Oe na ngwae tatalafa'a Jiu ki nini'a?" Sa 
Jesus ka olisia ka 'uri, "Nia ne'ana 'oko saea na'a.” 
12 Kaida'i ne'e fata abu doe ki, ma na fa'ina'ona'o ki, kira fai fafia sa Jesus, 
noa'a nia kasi olisida 'ani ta ala'anga. 
13 Sui sa Paelat ka fata 'uri fuana, "'Oe kosi rongo go'o na ru ta'a 'oro nini'a 
kira fai fafi'o 'ani ki?” 
14 Ma sa Jesus noa'a kasi olisida go'o 'ani ta ala'anga. Nia ne'e sa Paelat ka 
'arefo liu ana. 
15 'Iu, ana na Fanga'a ana Daofa'i Liu'a, ngwae gwaunga'i fa'asia 'i Rom, nia 
'idufa'i logea ta'i ngwae ne'e Jiu ki kira oga fa'asia na lokafo. 
16 Ma ana kaida'i ne'eri, ta'i ngwae ka tua logo saena luma ni lokafo ne'e 
satana sa Barabas, na ngwae ki ta'ifau kira saiana. 
17 Nia ne'e, kaida'i ne'e ngwae ki kira fiku ma'i, sa Paelat ka saefiloda ka 'uri, 
"Sa tai ne'e kaumulu oga nai logea fuamu'a, sa Barabas, nama sa Jesus ne'e 
kira saea 'ani na Christ?” 
18 Nia ka fata 'una'eri, sulia nia saiana ne'e ngwae fa'ina'ona'o ana Jiu ki, kira 
kwatea sa Jesus fuana sulia kira ogala'a go'o nia'a. 
19 Ma kaida'i sa Paelat nia tua ana kula ni matalanga'inga, na 'afe nia ka 
kwatea ta ala'anga fuana ka 'uri, "Noa'a 'oe kosi sasi ta ru ana na ngwae 
'olo'olo ne'ana. Sulia nau ku maliu bole, ma ku figwanu liu sulia nia'a saena 
fa'i rodo ba sui.” 

20 Ma na fata abu doe ki, ma na ngwae fa'ina'ona'o ki, kira fata liana na 
ngwae ki, fasi 'iri kira ka gania sa Paelat fuana logelana sa Barabas, ma ka 
alua sa Jesus fuana mae'a. 
21 Ma sa Paelat ka saefiloda na fiku'a ne'eri la'u ka 'uri, "Sa tai ana kero'a ne'e 
kamu oga 'iri nai logea?" Ma kira olisia kira ka 'uri, "Sa Barabas.” 
22 Sa Paelat ka fata 'uri, "Ma tae ne'e nai ba'a sasia ana sa Jesus, ne'e kira saea 
'ani na Christ?" Kira ta'ifau kira ka fata 'uri, "'Oke foto fafia ana 'ai rarafolo.” 
23 Ma sa Paelat ka fata 'uri la'u, "Osi'ana ta tae ta'a ne'e nia sasia?" Sui kira ka 
ako doe kika 'uri, "Foto'ia ana 'ai rara folo.” 
24 Ma kaida'i sa Paelat lisia nia 'afita'i ka sasia na'a ta ru, ma na fu'anga ka 
karangi tala'ae, nia ka ngalia kafo, ma ka taufia na'a limana 'i na'o 'ada ta'ifau, 
ka fata 'uri, "Noa'a nau kusi oga na maelana na ngwae ne'e. Bali kaumulu na'a 
ne'eri'a.” 
25 Na fiku'a ta'ifau kira olisia, kika 'uri, "Na maelana ke teo fafi kaimili, ma 
fafia na ngela kami ki.” 
26 Aia, sa Paelat ka logea kwau sa Barabas fuada, ma ka kwatea na ngwae 
fuani oro nia ki kira ka ulasia sa Jesus. Sui nia ka kwatea fuada 'iri kika 
foto'ia ana na 'ai rara folo. 
27 Ma na ngwae fuani oro sa Paelat ki, kira tala'ia sa Jesus saena na luma sa 
Paelat, ma na fuani oro ne'eri ki ta'ifau, kira ka fiku ma'i kalia sa Jesus. 
28 Ma kira ka kanusua na'a ifi nia, ma kira ka fa'aru'ufia 'ani ifi meo 
borabora'a. 
29 Sui kira ka ngalia na 'eregwau ana kwalo ngarangara'a, ma kira ka alua 
fafona gwauna, ma kira ka kwatea ta'i rara 'ai fasi 'iri ka dau ana 'ani bali 
lima 'olo'olo nia, di'ia nia'a ta ngwae tatalafa'a. Ma kira ka bobouruuru fuana, 
ma kira ka 'oidorole 'ani, kira ka 'uri, "'Oke mauri tau 'amu, na ngwae 
tatalafa'a Jiu ki.” 

30 Ma kira ka ngisulia, ma kira ka ngalia na rara 'ai baera, ma kira ka kwai'ia 
na gwauna. 
31 Kaida'i kira 'oidorole ana ka sui, kira ka kanusua la'u na ifi baera, ma kira 
ka fa'aru'ufia la'u 'ani ifi nia ki, sui kira ka tala'ia kwau fuana na foto'ilana ana 
'ai rarafolo. 
32 Ma kaida'i kira leka na'a kwau, kira ka lisia ta'i ngwae fa'asia 'i Saeren, ne'e 
satana sa Simon. Ma na ngwae fuani oro ki, kira ka kwatea fasi 'iri nia ngalia 
na 'ai rara folo sa Jesus. 
33 Sui kira dao ana kula kira saea 'ani 'i Golgota. (Na fadalana ala'anga 
Golgota, "Na kula ana lasi ngwae".)  
34 'I ne'eri, kira kwatea na waen ne'e kira dola 'ani 'ai 'afae fuana sa Jesus. Ma 
sa Jesus ka kwa'u to'ona, ma noa'a nia kasi kwa'ufia go'o. 
35 Sui kira ka foto fafia ana na 'ai rara folo, ma kira ka masa 'ani na ru di'ia 
daisi fuana kika daro'ia na ifi nia ki. 
36 Sui kira ka tua 'i ano, ma kika lialia 'afia go'o 'ada. 
37 Ma 'i gwauna na 'ai rara folo kira alua na kerekere'a 'uri, "Na ngwae ne'e sa 
Jesus, na Ngwae Tatalafa'a na Jiu ki.” 
38 Sui, kira ka foto'ia logo ro ngwae bili ki ana na 'ai rara folo ki fa'inia, ta 
ngwae bali 'olo'olo ana, ma ta ngwae ana bali mauli. 
39 Ma na ngwae ne'e kira liu ki, kira ka nanga nangata'inia gwauda, ma kira 
ka fata buri tolinga'i kwau fuana sa Jesus, ma kira ka fata 'uri, 
40 "'Oko saea 'oko osia na'a Luma Abu God, ma 'oko saunga'i faolu la'u ana 
sulia uulu fa'i asoa ki go'o. Aia, di'ia 'ae'o na Ngela God, 'oko fa'amauri 'oe 
basi talamu, ma 'oko koso ma'i fa'asia na 'ai rara folo ne'ana.” 
41 Ma na fata abu doe ki kira ka 'oidorole logo 'ani 'una'eri, fa'inia na ngwae 
fa'amanata ana taki ki, ma na ngwae fa'ina'ona'o ki, kira ka 'uri, 

42 "Nia ba fa'amauria na ngwae matamata ki, ma noa'a nia kasi fa'amauria 
go'o nia'a talana. Di'ia nia na ngwae tatalafa'a kia ngwae Jiu ki, nia ka koso 
ma'i fa'asia na 'ai rara folo, fasi 'iri kulu ka fa'amamana ana nia'a. 
43 Nia fito'o ana God, ma ka fata 'uri, 'Nau'a ne'e na Ngela God.' Kulu lialia 
basi 'iri kuke lisia ne'e God ke ba'a fa'amauria nama noa'a.” 
44 Ma na ro ngwae ta'a ne'e kira foto'ida fa'inia ki, kera fata buri tolinga'i logo 
'una'eri ana nia'a. 
45 Ka 'ita ana tofongana asoa, leleka ka dao ana uula kadi sina, na ma'e rodo 
ka buta fafia na fanoa ki ta'ifau 'i ne'eri. 
46 Ma sa'ulafi, sa Jesus ka ako doe ka 'uri, "'Ilae, 'Ilae, lema sabaktani." Na 
fadalana ne'e 'uri, "God nau 'ae, God nau 'ae, fa'uta ne'e 'oko danga fa'i buri 
'ani nau?” 
47 Ma ti ngwae ne'e tua karangi ana, kira rongoa, ma kira ka fata 'uri, "Nia ri 
'uana sa Elaeja.” 
48 Ma ta'i ngwae ada ka lalili ka ngalia ma'i ta'i lumulumu asi, ma ka 
fa'afungua 'ani na waen 'afae, ma ka usui'a ana ma'e 'ai, ma ka kwatea fuana 
fasi 'iri nia ka kwa'ufia. 
49 Ma ti ngwae la'u kira ka 'uri, "Mango basi, kulu ka lisia di'ia sa Elaeja nia 
dao ma'i fuana fa'amaurilana nama noa'a.” 
50 Sui, sa Jesus ka ako doe la'u, ma ka mae na'a. 
51 Ma ifi doe ne'e bokota na'a kula abu saena Luma Abu God ka gaa 'ania ro 
bali'i ru, ka 'ita ma'i 'i gwauna leleka ka dao 'i ano. Ma na tikitiki ka liu, ma 
na fau ki ka foga, 
52 ma ti faoda gwa'u kira ka 'ifi, ma na ngwae 'oro ana ngwae God ki ne'e kira 
mae na'a, kira ka mauri la'u. 
53 Ma kira ka ru'u fa'asia faoda kira ki. Ma buri 'ana sa Jesus ka tata'e oli logo, 
kira ka ru'u saena fanoa abu 'i Jerusalem. Ma na ngwae 'oro ki kira ka lisida. 

54 Ma na ngwae fa'ina'ona'o ana fuani oro ne'e kira saungia sa Jesus, fa'inia na 
fuani oro nia ki, ana kaida'i kira lisia na tikitiki, ma na ru matamata ki ta'ifau 
logo ne'e fuli, kira ka ma'u liu ma kira ka fata 'uri, "Nia mamana liu na'a, nia'a 
na Ngela God.” 
55 Ma ti kini 'oro logo ne'e kira leka 'i buri 'ana sa Jesus 'ita ma'i 'i Galili ma 
kira 'afia, kira tua logo 'i ne'eri, ma kira ka lialia tau logo ma'i 'ada. 
56 Ta ai ada ne'e 'i Mary fa'asia 'i Magdala, ma 'i Mary na te'a sa James ma sa 
Josef, ma 'afe sa Sebedi, ma ti kini la'u. 
57 Ana kaida'i nia sa'ulafi na'a ma ka karangia rodo, ta'i ngwae to'oru nia leka 
ma'i. Nia'a ta'i ngwae fa'asia fanoa 'i Arimetea, ma na satana sa Josef. Ma nia 
ta'i ngwae fafarongo sa Jesus logo. 
58 Ma nia ka leka siana sa Paelat, ma ka gania na nonina sa Jesus. Ma sa 
Paelat ka saea kira ka kwatea fuana. 
59 Ma sa Josef ka ngalia na'a nonina sa Jesus, ma ka buta 'ani 'aba ifi kwao 
faolu. 
60 Sui nia ka alua saena na faoda gwa'u faolu nia, ne'e kira saru'ia 'i saena na 
fau doe. Sui nia ka bokota na'a maana na faoda ne'eri 'ani na baba'i fau doe, 
sui ka leka na'a 'ana. 
61 'I Mary fa'asia Magdala, ma ta Mary la'u, kera tua tua 'i maa ana na faoda 
ne'eri. 
62 Ma ana fa'i asoa 'i buri 'ana, na Sabat asoa ana mamalo'anga, na fata abu 
doe ki, ma na Farasi ki, kira fiku fuana loko'i ru 'anga fa'inia sa Paelat. 
63 Ma kira ka fata 'uri fuana, "Ngwae 'a'ana 'ae, kaimili manata to'ona kaida'i 
ngwae 'oso'oso ne'e nia mauri 'ua, nia fata 'uri, 'Nai ba'a mauri la'u ana uula 
asoa!’ 
64 Ma 'oko fa'arongoa ngwae 'oe ki kika leka, ma kika folo 'afia na faoda'i 
ngwae mae leleka ka dao ana uula asoa. Noa'a kasi le'a ne'e na fafarongo nia 
ki kira ka ngalia 'ada na nonina, ma kira ka sofonga'inia, ma kira ka sokea 

ngwae ki, kira ka saea fasi sa Jesus nia mauri la'u. Ma 'oko saiana fasi di'ia 
kira soke 'una'eri, nia ke ba'a ta'a ka liufia na'a soke'a ba nia eta sokea ma'i 
'ani ngwae ki.” 
65 Ma sa Paelat ka 'uri fuada, "Aia, di'ia 'una'eri, kaumulu ne'e kamu ka filia ti 
ngwae ana fuani oro nau ki, fasi 'iri kira ka leka folo, ma kira ka folo le'a 'afia 
na faoda ne'eri.” 
66 Ma ana kaida'i fata abu doe ki, ma na Farasi ki kira rongoa ru ne'eri, kira 
ka sasi aka'u na'a, ma kira ka leka na'a 'uana na faoda ne'eri. Ma kaida'i kira 
dao ana faoda ne'eri, kira ka alua na'a ma'etoto ana faoda ne'eri, 'iri di'ia ta 
ngwae ka 'idua bore na sinamaa ana faoda, kira ka saiana. Ana kaida'i ne'eri 
logo, kira ka alua na'a ngwae folo ki. 

Matthew 28 
1 'I buri 'ana na Sabat, fa'i asoa ana mamalo'anga, kaida'i nia la'a bilabila 'ua 
ana na Sande 'i 'ofodangi, 'i Mary fa'asia 'i Magdala, ma ta Mary la'u, kera ka 
leka 'uana na faoda baera 'iri kera ka lisia. 
2 Ma ngwano ma na tikitiki doe nia 'iginia, ma ta'i 'ainsel God ka koso ma'i 
fa'asia 'i langi, ma ka gilosia na'a baba'i fau baera fa'asia maana na faoda, ma 
ka tua 'i fafona. 
3 Na lisilana di'ia na'a meamea ma na ifi nia ki ka kwao liu. 
4 Ma ana kaida'i ne'e ngwae folo ki kira lisia, kira ka ma'u liu, ma kira ka 
'asida, ma kira ka lebelebe, ma kika di'ia na'a 'ada na ngwae mae ki. 
5 Ma na 'ainsel ne'eri ka fata 'uri fuadaro'o, "Noa'a moro kasi ma'u. Nau ku 
saiana koro'o lulu 'uana sa Jesus ba kira saungia ana 'ai rara folo. 
6 Noa'a nia kasi tua na'a 'i ne'e. Nia mauri na'a di'ia ba nia saea fuamu'a. Moro 
leka ma'i 'i ne'e, ma moro ka lisia amuro'o kula ba nia teo teo ana. 
7 Aia, moro ka leka 'ali'ali na'a, ma moro ka fa'arongo 'uri ana fafarongo nia 
ki, 'Sa Jesus nia mauri na'a, ma nia ka leka 'i na'o mulu 'uana 'i Galili, ma 

kamu ke ba'a lisia na'a 'i ne'eri.' Ma moro ka manata to'ona ru ne'eri nau ku 
saea fuamuro'o ki.” 
8 'Una'eri go'o, kera ka leka 'ali'ali na'a fa'asia faoda 'ani ma'unga'a. Ma sui 
bore 'ana, kera ka saele'a liu. Ma kera ka lalili 'iri kike fa'arongoa na 
fafarongo nia ki. 
9 Ma ana kaida'i ne'eri, sa Jesus ka saka fuadaro'o, ka fata 'uri, "Na aroaro'a ka 
tua fa'i koro'o." Ma kera ka leka ma'i siana, ma kera ka bobouruuru fuana, ma 
kera ka dau kwau 'i 'aena, ma kera ka fa'a aofia. 
10 Ma sa Jesus ka fata 'uri fuadaro'o, "Noa'a moro kasi ma'u. Moro leka, ma 
moro ka fa'arongoa na ngwae futa nau ki, fasi 'iri kike leka 'uana 'i Galili. Ma 
kike ba'a lisi nau na'a 'i ne'eri.” 
11 Ana kaida'i ro kini ne'e ki kira oli kwau sulia na tala, ti ngwae ana ngwae 
folo ne'eri ki, kira leka na'a fa'asia faoda gwa'u sa Jesus, ma kira ka oli na'a 
'uana 'i Jerusalem. Kaida'i kira dao ana ma'efanoa doe ne'eri, kira ka ala'a na'a 
sulia ru ki ta'ifau ne'e kira lisia siana fata abu doe ki. 
12 Ma kaida'i ne'e fata abu doe ki, ma ti ngwae fa'ina'ona'o la'u ana Jiu ki, kira 
ka ala'a fiku ka sui na'a, kira ka kwatea mani doe fuana ngwae ni folo ki. 
13 Kaida'i kira kwatea mani ne'e fuada ngwae folo ki, kira ka fata 'uri, "Kamu 
ke soke 'uri fuana ngwae ki ta'ifau, 'Kaida'i kami maliu saena rodo, na 
fafarongo sa Jesus ki kira leka ma'i, ma kira ka bilia na nonina.' “ 
14 Ma na ngwae fa'ina'ona'o ne'e ki, kira fata logo 'uri, "Di'ia sa Paelat nia 
rongoa na ru ne'e, noa'a kamu kasi manata 'abera la'u, sulia kaimili ne'e kami 
ke ba'a fa'asaga fuana, 'iri noa'a nia kasi saeta'a fuaumulu.” 
15 Ma kaida'i ngwae folo ne'e ki kira ngalia mani ne'eri ka sui na'a, kira ka 
leka, ma kira ka sasi na'a 'ada ru ne'e fata abu doe ki, ma na ngwae 
fa'ina'ona'o Jiu ki, kira saea fuada. Ma na ala'anga ne'eri ana soke'a ka talofia 
ta'ifau na'a Jiu ki, leleka dao 'i ta'ena. 
16 Na akwala ma ta'i ngwae fafarongo nia ki kira leka na'a 'uana 'i Galili, 
'uana ta'i fa'i ua ne'e sa Jesus saea fuada fasi 'iri kira ka leka 'uana. 

17 Ma kaida'i kira lisia na'a sa Jesus, kira ka fa'a aofia, 'una'eri bore 'ana ti 
ngwae ada kira ka manata ruarua 'ua. 
18 Ma sa Jesus ka dao ma'i siada, ka fata 'uri, "God nia kwate dangalu na'a ana 
ngasingasi 'anga ki ta'ifau 'i langi ma saena magalia fuaku. 
19 Nia ne'e, kamu ke leka, ma kamu ke fa'amanata na ngwae ki ta'ifau ana 
fanoa ki ta'ifau, 'iri kira na ngwae fafarongo nau ki logo. Ma kamu ke 
siuabuda 'ani satana na Ma'a, ma na Ngela, ma na Ano'i ru Abu. 
20 Ma kamu ke fa'amanatada fasi 'iri kira ka ro'osulia na ru ki ta'ifau ne'e nau 
ku fa'amanata kamu na'a 'ani. Ma nai tua fa'i kamu leleka ka dao ana na 
suilana na magalia." 

Mark 

Mark 1 
1 Na etangilana ma'i na Fa'arongo'a Le'a ne'e sulia sa Jesus Christ na Ngela 
God ne'e 'uri: 
2 Nia tala'ae di'ia ma'i sa Aesea na profet ba nia keresia ru ne'e God nia saea 
fuana na Christ ne'e 'uri, "Nai ba'a kwatea kwau na ngwae ni ngali ala'anga 
nau 'i na'omu, fasi 'iri nia ke sasi aka'u ana ngwae ki fuamu. 
3 Ta'i ngwae nia ri fuana ngwae ki saena na aba'i kula kwasi ne'e noa'a kasi 
bolo fa'inia ta ngwae ka tua ana. Ma nia ka 'uri, 'Na Aofia nia ke dao ma'i! 
Kamu ke fa'asaga na tala fuana!' “ 
4 'Una'eri sa John nia ka dao na'a ma'i saena aba'i kula kwasi ne'e noa'a kasi 
bolo fa'inia ta ngwae ka tua ana. Nia ru'ufia na ifi 'ania ifuna kamel, ma nia 
ka nikia na fo'osae nia ana na 'u'uila buluka. Ma nia ka 'ania na siko ki ma na 
ngingidua kwasi. Ma nia siuabua ngwae ki, ma ka ala'a fuana ngwae ki, ka 
fata 'uri, "Muke kakari alifa'i fa'asia ta'anga'a kamu ki, ma muke siuabu 'iri 
God ke rufuanata ana ta'anga'a kamu ki." Ma na ngwae 'oro ki fa'asia na aba'i 
kula 'i Judea, ma na fanoa 'i Jerusalem, kira ka leka ma'i fuana rongolana na 
fatalana sa John. Kira ka fulanga'inia ta'anga'a kira ki, ma nia ka siuabuda 
saena kafo 'i Jodan. 
7 Ma sa John ka fata 'uri fuana ngwae ki, "Ta'i ngwae ke ba'a leka ma'i 'i 
buriku, nia talinga'i ka liufi nau, ma nau kusi bolo fa'inia ne'e nai orooro, ma 
ku logea na ta'e butu nia ki. 
8 Ma nau ku siufi kamu go'o 'aku 'ani kafo, bore ma nia ne'e ke ba'a siuabu 
kamu 'ani na Ano'i ru Abu.” 
9 Noa'a nia kasi tau go'o 'i buri 'ana ru ne'eri ki, sa Jesus ka dao na'a ma'i 
fa'asia na fanoa 'i Nasaret saena na aba'i kula 'i Galili. Nia ka dao na'a ma'i 
siana sa John 'iri ke siuabu. Ma sa John ka ngalia ka lolomani nia saena na 
kafo 'i Jodan. 

10 Ma kaida'i sa Jesus nia tata'e ma'i fa'asia saena kafo, nia ka lisia na lofana 
salo nia 'ifi, ma na Ano'i ru Abu ka koso ma'i fafia di'ia ta bola. 
11 Ma ta'i lingalinga'i ru nia talo ma'i fa'asia 'i langi ma ka 'uri, "'Ae'o na'a ne'e 
ngela muta'i nau ne'e nau ku alafe liu amu, ma nau ku saele'a liu fa'ini'o.” 
12 Ma ana kaida'i ne'eri go'o, na Ano'i ru Abu ka tala'ia sa Jesus 'uana saena 
aba'i kula kwasi. 
13 Ma nia ka tua 'i ne'eri sulia fai akwala asoa ki, ma sa Saetan ka ilito'ona. Na 
ru 'ae 'aela kwasi ki, kira tua logo 'i ne'eri, bore ma na 'ainsel ki kira ka leka 
ma'i, ma kika kwai'afi ana. 
14 'I buri 'ana ne'e kira alua na'a sa John saena na lokafo, sa Jesus ka leka 'i 
Galili ma ka fa'arongo 'ani na Fa'arongo'a Le'a ne'e leka ma'i fa'asia God. 
15 Nia ka fata 'uri, "Kaida'i nia karangi na'a ma'i fuana ne'e God ke 'inoto'a 
fafia na ngwae nia ki. Muke kakari alifa'i fa'asia na ta'anga'a kamu ki, ma 
muke fa'amamana na Fa'arongo'a Le'a ne'e.” 
16 Ma ana kaida'i sa Jesus nia leka sulia na 'osi 'i Galili, nia ka lisia sa Simon 
fa'inia ngwaefuta nia sa Andrew. Kero'a ro ngwae dee ki. Kero'a dee adaro'o 
ana furai kera saena na 'osi ne'eri. 
17 Ma sa Jesus ka fata 'uri fuadaro'o, "Moro leka ma'i fa'inau, koro'o ro ngwae 
dee i'a ki, bore ma nai ba'a fa'amanata koro'o 'ani ngali ngwae'a ma'i fuaku.” 
18 Ma kaida'i ne'eri nama go'o, kera ka fa'asia na'a na furai kero'a ki, ma kera 
ka leka na'a fa'inia. 
19 Ma sa Jesus ka leka ti'iti'i la'u kwau, nia ka lisia sa James fa'inia sa John, 
na ro ngela sa Sebedi ki. Kera tua adaro'o 'i saena na gwa'i baru, ma kera ke 
subungia furai kero'a. 
20 Ma kaida'i sa Jesus nia lisidaro'o go'o, nia ka sae kero'a na'a, ma kera ka 
fa'asia na'a ma'a kera sa Sebedi 'i saena na gwa'i baru fa'inia na ngwae ni rao 
ki, ma kera ka leka na'a fa'inia sa Jesus. 

21 Sa Jesus fa'inia fafarongo nia ki, kira dao ana fanoa 'i Kapaneam. Ma ana 
na Sabat, asoa ana mamalo'anga, sa Jesus ka ru'u 'i saena na luma fuana 
fo'onga'a, ma ka fa'amanata ngwae 'oro ki. 
22 Kaida'i kira rongoa, kira ka 'arefo liu ana na fa'amanata'anga nia, sulia kira 
sai le'a ana ne'e sa Jesus nia fa'amanata 'ani ngasingasi'anga ma na 
mamana'anga ma'i ana God. Noa'a nia kasi donga la'u sai 'i ru'anga ngwae 
fa'amanata ana taki sa Moses ki, osi'ana ne'e kira fa'amanata lala 'ani 
ngasingasi'anga kira talada. 
23 Ma ana ta'i kaida'i ne'eri logo, ta'i ngwae ne'e ano 'i ru ta'a nia ru'ufia. Nia 
ka ako ma ka 'uri, 
24 "Jesus 'ae! 'Ae'o na ngwae 'i Nasaret! Tae nini'a 'oke sasia aimili? Sali 'oke 
leka ma'i fuana malangisi laimili taka nini'a! Nau ku sai go'o 'aku amu, 'ae'o 
ne'ana Ngwae Abu God!” 
25 Ma sa Jesus ka balufia na ano 'i ru ta'a ne'eri ka 'uri, "'Oke noto amu kwa, 
ma 'oko ru'u ma'i 'i maa fa'asia na ngwae ne'ana!” 
26 Ma na ano 'i ru ta'a ne'eri, nia ka ako doe, ma ka lebesia na ngwae ne'eri, 
ma ka ru'u tafa na'a ma'i fa'asia. 
27 Ma na to'a ne'e kira fiku 'i ne'eri ki, kira ka 'arefo liu, ma kira ka lidi 
kwailiu ada ma kika 'uri, "Na tae na'a ne'e 'uri re? Ta fa'amanata'anga faolu 
taka nini'a? Ngwae ne'e nia fata 'ani na ngasingasi'anga. Nia ba'ea ano 'i ru 
ta'a ki, ma kira ka ro'osulia na fatalana.” 
28 'I ne'eri go'o, 'ali'ali go'o ala'anga sulia sa Jesus ka talo na'a saena aba'i kula 
kalikali ana 'i Galili. 
29 Kaida'i sa Jesus fa'inia sa James, ma sa John, kira leka na'a kwau fa'asia na 
luma fuana fo'onga'a ne'eri, kira ka leka 'uana luma sa Simon ma sa Andrew. 
30 Kaida'i sa Jesus nia dao saena luma ne'eri, kira fa'arongoa ne'e na funga 
kini sa Simon nia mata'i 'ani 'ako'ako'anga, ma nia ka maliu go'o 'ana saena na 
'ifita'i nia. 

31 Ma sa Jesus nia ka leka siana kini ne'eri, ma ka dau 'i limana, ma ka ta'ea. 
Ma na 'ako'ako'anga ne'eri ka sui na'a fa'asia, ma kini ne'eri ka kwatea fanga 
fuada. 
32 Ma ana fa'i sa'ulafi ne'eri, kaida'i sina nia suu, ma ana asoa Jiu ki fuana 
mamalo'anga nia sui na'a, na ngwae ki ka ngalia ma'i ngwae mata'i ki, ma to'a 
ano 'i ru ta'a ru'ufida ki logo siana sa Jesus. 
33 Ma to'a ana fanoa ne'eri kira ka fiku ta'ifau ma'i 'i maana luma ne'eri. 
34 Ma sa Jesus ka gura na'a ngwae 'oro ki ne'e kira mata'i ana na mata'inga 
'oro to'oto'o ki. Ma nia ka ifulanga'inia logo na ano 'i ru ta'a 'oro ki. Ma nia 
kasi ala'ania ne'e ano 'i ru ta'a ne'eri ki kike fata, sulia kira sai sui go'o ana 
ne'e nia'a ngela God. 
35 Ma 'ofodangi go'o, kaida'i nia rorodo'a 'ua, sa Jesus nia ada ka tata'e, ma ka 
ru'u kwau 'i maa fa'asia na luma ne'eri. Ma nia ka leka fo'o 'ana ana kula ne'e 
nia aroaro. 
36 Ma sa Simon fa'inia na ngwae kwaima nia ki kika lulu 'uana. 
37 Ma kaida'i kira dao to'ona, kira ka fata 'uri fuana, "Ngwae ki ta'ifau kira 
lulu 'uamu.” 
38 Ma sa Jesus ka olisida ma ka 'uri, "Nau ku saiana, bore ma kulu leka kwau 
ana ti ma'e fanoa karangi logo, fasi 'iri nau kui fa'amanatada logo, du'ungana 
ru ne'eri na rao'a nau ku leka na'a ma'i fuana.” 
39 'Una'eri go'o, sa Jesus nia ka leka saena ma'e fanoa ki ta'ifau saena aba'i 
kula 'i Galili, ma ka fulanga'inia fatalana God 'i saena Luma fuana fo'onga'a 
kira ki, ma ka ifulanga'inia ano 'i ru ta'a ki fa'asia na ngwae ki. 
40 'Una'eri la'u, ta'i ngwae kuu'a nia leka ma'i siana sa Jesus, ma ka 
bobouruuru 'i 'aena, ma ka amasia ka 'uri, "Di'ia 'oko ma'udi, 'oke gura nau 
kwa.” 

41 Ma sa Jesus ka kwaimanatai liu ana, ma ka taga na'a limana kwau, ma ka 
sama to'ona na ngwae ne'eri, ka fata 'uri, "Nau ku ma'udi kwa. Na nonimu 
ne'e ke mafo na'a!” 
42 Ma 'ali'ali go'o na kuu ne'eri ka siki na'a fa'asia, ma na nonina ka mafo 
ta'ifau na'a. 
43 Sa Jesus ka fata totonga'i fuana ngwae ne'eri ka 'uri, 
44 "Noa'a 'oe kosi fa'arongoa la'u ta ngwae ana ru ne'e nau ku sasia fuamu. 
Bore ma 'oke leka basi, ma 'oko fa'ata'inia na'a nonimu fuana na fata abu God, 
'oko ala'ania fata abu God ka iro'o. Sui ma 'oko kwatea na kwaisu'usi'anga 'oe 
di'ia ba sa Moses nia saea fuana kwatelana, fasi 'iri ke kwatea 
fa'amamana'anga fuana na ngwae ki ta'ifau ne'e nonimu nia mafo na'a." Ma sa 
Jesus ka kwatea ngwae ne'eri ka leka na'a 'ana. 
45 Bore ma, na ngwae ne'eri nia leka, ma ka ala'a kwailiu ana saena fanoa ki 
ta'ifau sulia tae ne'e sa Jesus nia sasia ana nonina ka le'a na'a. Osi'ana 
fa'arongo'anga ne'eri talofida na'a ne'e, ngwae 'oro ki kira ka fiku fafia sa 
Jesus fuana rongolana. 'Una'eri ma nia ka 'afita'i na'a fuana sa Jesus ne'e ke 
leka tafanga'i ma'i saena fanoa kira ki, ma nia ka tua nene go'o 'ana ana kula 
aroaro ki. Ka 'una'eri bore 'ana, na ngwae saena fanoa ki ta'ifau kira leka go'o 
ma'i 'ada siana sa Jesus. 

Mark 2 
1 Ma 'i buri 'ana bara fa'i asoa sui, sa Jesus ka oli la'u ma'i 'uana 'i Kapaneam. 
Ma kira ka fa'arongo kwailiu 'ani ne'e nia tua go'o 'ana saena luma ba nia 
'idufa'i dao dao ana saena fanoa ne'eri. 
2 'Una'eri na ngwae 'oro ki kira ka fiku na'a ma'i siana sa Jesus, leleka na 
luma ne'eri kira ka tuafia ka fungu liu na'a, ma ka noa'a na'a ta kula ni tua'a 'i 
saena luma ne'eri. Ma 'i maa bore, ngwae 'oro ki kira fiku logo ana. Ma sa 
Jesus ka fulanga'inia fatalana God fuada. 
3 Ma ana kaida'i ne'eri logo na fai ngwae ki kira leka ma'i, kira ka ngalia ma'i 
ta'i ngwae ne'e nonina mae. 

4 Ma osi'ana ne'e fiku'a doe ne'eri, nia ka 'afita'i na'a fuada ngalilana kwau 
siana sa Jesus. 'Una'eri go'o, kira ka ra'e 'i fafona luma fa'inia na ngwae ne'eri. 
Ma kira ka tafangia ta'i ma'ekwakwa doe 'i fafona luma bolofa'inia kula ne'e 
sa Jesus nia tua ana, ma kira ka fa'akosoa na ngwae ne'eri 'i fafona 'ifita'i nia 
siana sa Jesus. 
5 Ma kaida'i sa Jesus nia lia saiana fa'amamana'anga kira, nia ka fata 'uri 
fuana na ngwae nonina mae ne'eri, "'Alako 'ae, nau ku rufuanata na'a ana na 
ta'anga'a 'oe ki fa'asi'o.” 
6 Ma kaida'i ne'eri, ti ngwae fa'amanata ana taki ki kira tua logo 'i ne'eri, ma 
kira ka manata 'ada 'uri talada, 
7 "Reala kwa! Noa'a nia kasi bolo fa'inia ne'e nia ka fata 'una'eri. Ngwae ki 
noa'a kasi saiana rufuanatalana ta'anga'a ki. Talito'ona go'o God ne'e saiana 
rufuanatalana ta'anga'a ki. Nia fa'abolota'inia na'a fa'inia God.” 
8 Bore ma sa Jesus ka saiana manatalada, ma ka fata 'uri fuada, "Kamu kasi 
manata la'u 'una'eri." Ma sa Jesus saiana logo ne'e kira fa'amamana talito'ona 
go'o God ne'e ke gura ngwae ki. Go'o 'una'eri nia ka fata 'uri, 
9 "Di'ia nau ku fata 'uri fuana ngwae nonina mae ne'e, 'Ta'anga'a 'oe ki 
rufuanata na'a,' kaumulu kasi lisia go'o ne'e nia fuli. Bore ma di'ia nau ku fata 
'uri, 'Tata'e, ngalia 'ifita'i 'oe, ma 'oko fali,' 'i ne'eri kamu ka fi'i lisia ne'e 
ngasingasi'anga nia aku fuana gura'a. 
10 Kaida'i nai gura ngwae ne'e, nai fa'ata'inia fuamu'a ne'e nau'a, Ngela 
Ngwae, nau ku to'o ana ngasingasi'anga fuana rufuanatalana na ta'anga'a ki." 
'Una'eri nia ka fata 'uri fuana na ngwae ne'eri ne'e nonina mae, 
11 "Nau ku saea fuamu, 'oke tata'e, ngalia na'a 'ifita'i 'oe, ma 'oko leka na'a 'i 
luma 'oe.” 
12 Ma ngwae ne'eri tata'e, ka ngalia na'a 'ifita'i nia, ma ka leka na'a. 'Una'eri, 
kira ta'ifau kira lisia, ma kika 'arefo liu. Kaida'i ne'eri, kira ka tafea God, ma 
kira ka fata 'uri, "Noa'a kulu kasi lilisia 'ua ta ru 'uri!” 

13 Ta kaida'i logo, sa Jesus nia oli la'u fafona 'osi 'i Galili. Ma fiku'a doe kira 
ka leka ma'i siana, ma nia ka tala'ae ka fa'amanata kira. 
14 Ma ana kaida'i nia liu kwau sulia 'osi ne'eri, nia ka lisia sa Lifae, na ngela 
sa Alfeas. Nia tua go'o 'ana ana kula fuana ngalilana mani ana takisi, osi'ana 
ne'e nia rao 'i ne'eri. Ma sa Jesus ka fata 'uri fuana, "'Oke leka ma'i fa'inau." 
Ma sa Lifae ka tata'e, ma ka leka na'a 'ana fa'inia. 
15 Ma 'i buri 'ana ne'e sa Jesus nia ba'ea sa Lifae fuana fafarongo nia, nia ka 
leka fanga na'a 'i luma nia. Ma na ngwa'i to'a ngali mani ana na takisi ki tua 
logo 'i ne'eri. Ma ti ngwae abula ta'a logo, kira fanga fa'inia sa Jesus ma na 
fafarongo nia ki. Na ngwae 'oro ta'a 'una'eri ki, kira leka fa'inia sa Jesus. 
16 Ti Farasi ne'e kira fa'amanata 'ani taki sa Moses ki, kira lisia ne'e sa Jesus 
nia fanga fa'inia ngwa'i to'a ta'a ki, ma na ngwa'i to'a kira ngali mani ana 
takisi ki. Go'o Farasi ki kira ka fata 'uri fuana fafarongo sa Jesus ki, "Nia 
bolofa'inia nia kasi fanga la'u fa'inia ngwae 'ufuni ki.” 
17 Ma kaida'i sa Jesus nia rongoa ru ne'eri, nia ka fata 'uri fuada, "Kamu 
saiana, noa'a la'u na ngwae akwa ki ne'e kira oga na ngwae kwaigurai. Ngwae 
mata'i ki tari, kira ka oga na ngwae kwaigurai fasi 'iri ke gurada. Nau ku 'iri 
leka la'u ma'i fuana na ngwae tualada 'olo'olo na'a ki 'i na'ona God, bore ma 
nau ku leka lala ma'i fuana ngwae abula ta'a ki.” 
18 Ana ta'i kaida'i, ti fafarongo ana sa John ngwae ni siuabu, ma na fafarongo 
Farasi ki, kira abu fanga fuana fo'onga'a. Ma ti ngwae kira ka leka ma'i, ma 
kira ka fata fuana sa Jesus kika 'uri, "Fafarongo sa John ki, ma na fafarongo 
na Farasi ki, kira abu fanga. Nia 'iri le'a fuana na fafarongo 'oe ki ne'e noa'a 
kira kasi 'abu fanga.” 
19 Ma sa Jesus ka olisida ka 'uri, "Nia kasi bolo fa'inia to'a ne'e kira tua ana 
fafanga'a ana arara'inga, kika abu fanga. Du'ungana ne'e, kaida'i ara'i faolu 
nia go'o 'ana 'ua fa'inida ngwae ki, kira saele'a. Noa'a daofa'i liu kira ka abu 
fanga, osi'ana kira tua ana fafanga'a. 

20 Bore ma kaida'i ke dao ma'i aiga'i ne'e kira ke ba'ea na ara'i faolu fa'asida. 
'Una'eri mala, kira fi'i abu fanga la'u, osi'ana ne'e kira kwaimanatai. Nia ne'e 
noa'a kasi bolo fa'inia na fafarongo nau ki ne'e kira ke abu fanga kaida'i nau 
ku tua 'ua go'o aku fa'i kira.” 
21 Sa Jesus ka fata la'u 'uri, "Noa'a ta ngwae kasi subungia ta toro ne'e nia 
muu na'a ana ta ngisingisi toro ne'e nia faolu. Si di'ia nia sasia na ru ne'eri, na 
ngisingisi toro faolu ne'eri ka gasia na toro 'ua ne'eri, du'ungana toro faolu nia 
lukuluku 'i buri 'ana sa'ulana, ma nia ka sasi na ma'ekwakwa ne'e doe. 
22 Ma muke saiana logo, noa'a nia kasi bolo fuana ta ngwae ka alua na'a waen 
faolu 'i saena ngwa'i 'ua ana 'u'uila nanigot, du'ungana ngwa'i ru 'ua ne'eri 
kasi ba'u. Si di'ia nia sasia ru 'una'eri, kaida'i na waen ne'eri ke totoro go'o 
ma'i, nia ka foga na'a ngwa'i ru 'ua ne'eri, ma na waen ne'eri ka kisita'i, ma na 
ngwa'i ru ne'eri ka ta'a na'a. Nia ne'e ngwae ke alua nama waen faolu 'i saena 
na ngwa'i ru faolu ne'e nia saiana ke ba'u.” 
23 Ana ta'i Sabat, asoa ana mamalo'anga, sa Jesus ma na fafarongo nia ki, kira 
leka sulia na tala ne'e nia liu 'i saena o'ola witi, na ru kira saungani fuana 
beret. Ma kaida'i kira liu ana, na fafarongo nia ki kira ka loia fingi witi ki, ma 
kira ka 'ania. 
24 Ma na Farasi ki kira lisia, ma kira ka fata 'uri fuana sa Jesus, "Lisia basi 
kwa! Ru ne'e kaumulu sasia nia 'oia na taki sa Moses, osi'ana kamu loia witi 
ne'e ana Sabat, asoa ana mamalo'anga.” 
25 Ma sa Jesus ka olisida ma ka 'uri, "Nau ku saiana kaumulu to'oma'i saena 
Buka Abu sulia ru ba sa David nia sasia, kaida'i ba sa Abiata nia 'ingata'i fata 
abu'a. Kaida'i baera, sa David fa'inia ngwae nia ki kira fiolo liu, sulia noa'a 
na'a ta fanga fuada. Ma nia ka leka 'i saena na luma God, ma na 'ingata'i fata 
abu kwatea fuana sa David na beret ne'e kira 'au abua fuana God. Ma sa 
David ka 'ania na'a beret ne'eri, ma ka kwatea logo fuana ngwae nia ki, ma 
kira ka 'ania. Bore ma na taki kami ala'ani fuana ta'ifilia go'o na fata abu God 
ki ne'e kira saiana 'anilana. Ma noa'a kulu kasi lisia saena Buka Abu ne'e God 
ni saeta'a fuana sa David.” 

27 Sui go'o sa Jesus ka fata 'uri fuana na Farasi ki, "God nia saunga'inia asoa 
ana mamalo'anga fuana 'afilana ngwae ki. Ma noa'a nia kasi saunga'inia la'u 
asoa ana mamalo 'anga fuana ngwae ne'e ke lae roroto olofana. 
28 Du'ungana ne'e nau'a, na Ngela Ngwae, nau ku to'o ana na ngasingasi'anga 
fuana saelana ru ki fuana ngwae ki kira saiana kike sasia go'o 'ada ana asoa 
ana mamalo'anga." 

Mark 3 
1 Ta kaida'i logo, sa Jesus nia ka leka la'u saena na Luma fuana fo'onga'a, ma 
ta'i ngwae ne'e limana mae, nia tua 'i ne'eri. 
2 Ma ti Farasi 'i ne'eri, kira ka lialia di'ia sa Jesus ke gura ngwae ne'eri ana 
asoa ana mamalo'anga ana Sabat. Di'ia 'una'eri, kira ka fata maana sa Jesus 
ana 'oilana taki God ana gura'a, ru ne'eri kira manata sulia ne'e di'ia rao'a. 
3 Ma sa Jesus ka fata 'uri fuana na ngwae ne'e limana mae, "Tata'e ma'i 'i ne'e, 
ko uu 'i na'o ana ngwae ki ta'ifau.” 
4 Go'o, sa Jesus ka lidia na Farasi ki ka 'uri, "Tae ne'e taki kulu nia ala'ania 
fasi 'iri kulu ka sasia ana asoa ana mamalo'anga? Nia ala'ania sasilana ru le'a 
ki, nama sasilana ru ta'a ki? Nia ala'ania na fa'amaurilana ta ngwae, nama 
saungilana ta ngwae?" Bore ma kira kasi saea go'o ta ru. 
5 Sa Jesus nia lia kalikalida, ma nia ka lia saeta'a, osi'ana ne'e kira noa'a kasi 
kwaimanatai na'a ana ngwae mata'i ne'eri, ma nia ka kwaimanatai logo fuada 
sulia manatada ngasi liu na'a. Sui go'o, ma nia ka fata 'uri fuana na ngwae 
ne'eri, "Taga ma'i na limamu." Ma nia ka taga na'a limana, go'o ma na limana 
ka le'a na'a. 
6 'Una'eri go'o Farasi ki kira ka ru'u kwau 'i maa, ma kira ka ala'a fiku fa'inia ti 
ngwae ana ngwa'i to'a sa Herod ki, ma kira ka manata 'uana saungilana sa 
Jesus. 
7 Sa Jesus fa'inia fafarongo nia ki, kira ka fa'asia ngwa'i to'a ne'eri, ma kira ka 
leka 'uana na 'osi 'i Galili. Na ngwae 'oro kira ka leka logo 'i buri 'ada. Kira 
leka ma'i fa'asia na aba'i kula 'i Galili, 'i Judea ma 'i Idumea ki. Ma ti ngwae 

logo fa'asia 'ingata'i fanoa 'i Jerusalem, ma fa'asia na bali fanoa ana ra'elana 
sina ana kafo 'i Jodan. Ma ti ngwae kira ka leka ma'i fa'asia na fanoa ki 
kalikalia 'i Taea ma 'i Saedon. Na fiku'a doe ne'eri, kira leka ma'i siana sa 
Jesus, sulia kira rongoa ru doe ki ne'e nia sasi'i. 
9 Sulia na fiku'a ne'eri doe liu, sa Jesus ka saea fuana fafarongo nia ki fasi 'iri 
kike sasi aka'u ana na gwa'i baru, 'asu 'ubani na ngwa'i to'a kira kata 
kwaibekesi. 
10 Nia gura ngwae 'oro ki ka sui na'a, nia ne'e ngwae 'oro mata'i ki ka su'uma'i 
kira kwau, fasi 'iri kike sama to'ona nama sa Jesus 'iri kike akwa. 
11 Ma kaida'i na ngwa'i to'a ano 'i ru ta'a ki nia ru'ufida kira lisia, ma kira ka 
bobouruuru 'i na'ona, ma kira ka ri ma kika 'uri, "'Ae'o na'a ne'e, na Ngela 
mamana God!” 
12 Bore ma sa Jesus fata ka luia liu na ano 'i ru ta'a ne'eri ki, fasi 'iri kira kasi 
fa'arongoa la'u ta ngwae 'ani nia'a. 
13 'Una'eri go'o sa Jesus ka ra'e 'ala'a 'i gwauna ta'i fa'i ua, ma ka ba'ea ma'i 
ngwae ki fuana rao'a fa'inia. Go'o kira ka leka ma'i siana, 
14 ma nia ka filia na akwala ma ro ngwae, ma ka fa'asata kira 'ani lifurongo 
ki. Ma nia ka fata 'uri fuada, "Nau ku fili kamu fasi 'iri muke tua tari fa'inau, 
ma nau ku ba'e kamu logo fuana fa'amanata'anga sulia fatalana God fuana 
ngwae ki. 
15 Ma kamu ka to'o ana na ngasingasi'anga fuana na ifulanga'ilana na ano 'i ru 
ta'a ki.” 
16 'Iu, na satana na akwala ma ro ngwae ne'e nia filida ki: sa Simon, ne'e sa 
Jesus nia fa'asata logo 'ani sa Peter, 
17 ma sa James fa'inia sa John na ro ngela sa Sebedi ki, ne'e sa Jesus nia 
fa'asata kera 'ani "Boneges," na fadalana ne'e ngwae ne'e saeta'a ladaro'o 
'ali'ali di'ia na kwangakwanga. 

18 Ma sa Andrew, ma sa Filip, ma sa Batolomiu, ma sa Matthew, ma sa 
Tomas, ma sa James, ngela sa Alfeas, ma sa Tadeas, ma sa Simon, ta ngwae 
ana ngwa'i to'a Jiu ne'e kira oga lalilana na ngwa'i to'a 'i Rom fa'asia Israel. 
19 Ma sa Judas Iskariot na ngwae nia ke ba'a 'olosaea sa Jesus fuana malimae 
nia ki. 
20 'Una'eri, sa Jesus ka oli logo saena luma ba nia 'idufa'i dao dao ana. Ma na 
ngwae 'oro ki, kira ka ina'u na'a ma'i ana fiku'a. 'Una'eri noa'a na'a ta kaida'i 
fuana sa Jesus ma na fafarongo nia ki fuana sasilana ta ru ma na fanga'a bore. 
21 Ma kaida'i ne'e ngwaefuta nia ki kira rongoa ru ne'eri, kira ka leka siana 
fuana olita'ilana 'uana 'i fanoa, sulia kira rongoa ne'e ngwae ki kira fata 'uri, 
"Nia bolebole'a liu na'a.” 
22 Ma ti ngwae fa'amanata ana taki sa Moses ne'e kira leka ma'i fa'asia 'i 
Jerusalem, kira ka fata 'uri, "Sa Jesus nia ifulani na'a ano 'i ru ta'a ki 'ani 
ngasingasi'anga sa Saetan, na 'ingata'i ano 'i ru ta'a.” 
23 Nia ne'e, sa Jesus ka saea ma'i ngwae ki ka fata 'uri fuada 'ania tarifula'a ki 
ka 'uri, "Sa Saetan nia 'afita'i ka ifulani ano 'i ru ta'a ki fa'asia ngwae nia ki. 
24 Di'ia ngwa'i to'a saena ta fanoa doe kira fu'ali kira talada, 'irai na fanoa doe 
ne'eri ke angosi, ma ka takalo na'a. 
25 Ma di'ia ne'e ngwae, ma na 'afe, ma na ngela nia ki, kira fu'a fa'i kira 
talada, nia 'afita'i fuana kira ka tua fiku. 
26 Ma na 'inoto'anga sa Saetan ne'e 'una'eri logo. Di'ia sa Saetan ke fu'a fa'inia 
to'a ne'e kira leka sulia, 'irai kira ke takalo kwailiu go'o, ma ngasingasi'anga 
nia fafida ka dao ana 'isilana.” 
27 'I buri 'ana, sa Jesus ka saea la'u ta'i tarifula'a, ka fata 'uri, "Di'ia ta ngwae 
go'o 'ana oga ka ifulani ta ano 'i ru ta'a, ngwae ne'eri ke ngasingasi'a ka liufia 
sa Saetan. Ka di'ia logo ta ngwae ne'e oga ke ru'u saena luma na ngwae 
ngasingasi'a fuana ngalilana ru nia ki. Nia ke ngasingasi'a ka liufia mala 
ngwae ne'eri, fasi 'iri ke talangwara'u fuana firi'ilana ngwae ngasingasi'a ne'eri 
sui mala nia ka fi'i ngali ru nia ki. 



128 

 

 
© 2003, Wycliffe Bible Translators, Inc. 

 

 
 

 

28 "Ru mamana nau ku saea fuamu'a, na abula ta'anga'a ki, ma na fata 
fa'alilana God ne'e ngwae ki kira sasi, God nia rufuanata go'o 'ana. 
29 Bore ma, di'ia ta ngwae ke ina'u ana fata fa'alilana na Ano'i ru Abu, God 
noa'a kasi rufuanata, sulia ta'anga'a ne'eri nia teoteo firi.” 
30 Sa Jesus nia fata 'una'eri sulia na ngwae fa'amanata ana taki ki, kira saea 
nia to'o ana na ano 'i ru ta'a. 
31 Ma 'i buri 'ana ru ne'eri ki, te'a sa Jesus ma na ngwaefuta nia ki, kira ka 
dao na'a. Ma kira ka uu go'o 'ada 'i maana luma, ma kira ka kwate ala'anga 
kwau fuana sa Jesus, ma kira ka lidi 'uana. 
32 Na ngwa'i to'a 'oro liu ki ne'e kira tua kalikalia sa Jesus, ma kira ka 
fa'arongoa kika 'uri, "Te'a 'oe, ma na ngwaefuta 'oe ki, kira uu ma'i 'i maa, kira 
oga lisilamu.” 
33 Ma sa Jesus ka olisida ka 'uri, "Nai saea fuamu'a 'i tai ne'e te'a mamana 
nau, ma ngwaefuta nau ki!” 
34 Go'o kaida'i nia ka lia kwau fuana na ngwa'i to'a 'oro ne'e kira tua kalikalia, 
nia ka fata 'uri, "Nia na'a ne'e ngwa'i to'a kira di'ia na'a te'a nau ki, ma na 
ngwaefuta nau ki! 
35 Sulia sa tai go'o 'ana ne'e nia sasia ru ne'e God nia oga'i ki, nia na'a ne'e 
ngwaefuta nau, ma na ngwaingwaena nau, ma te'a nau." 

Mark 4 
1 Ana ta'i kaida'i la'u, sa Jesus nia fa'amanata 'i ninimana 'osi 'i Galili. Ma na 
fiku'a doe liu kira ka fiku kalikalia, ma nia ka ra'e saena ta'i gwa'i baru, ma ka 
tua 'i saena, ma nia ka 'idu ti'iti'i la'u folo saena 'osi. Ma na fiku'a ne'eri, kira 
ka uu kwau 'i ninimana 'osi. 
2 Ma sa Jesus ka fa'amanata 'ani ru 'oro ki fuada ana tarifula'a ki ma ka 'uri, 
3 "Mulu fafarongo basi! Ta'i ngwae nia leka ka tasalia na maga witi ki 'i saena 
o'ola nia. 

4 Ma kaida'i nia tasalia na maga witi ne'eri ki, ti maga witi kira 'asia sulia na 
talalinga, ma na no'o ki kira ka lofo ma'i, ma kira ka 'anida ta'ifau. 
5 Ma ti maga witi kira ka 'asida ana kula faula ki, kula ne'e ano kasi doe. Ma 
kira ka bulao 'ali'ali, sulia ne'e ano nia kasi 'oro. 
6 Ma ana ta kaida'i ne'e sina nia tae ma'i, nia ka sinafia na witi ne'e masubu 
ki, ma kira ka kuku logo, sulia ne'e lali ru ki noa'a kasi koso lalo. 
7 Ma ti maga witi kira 'asida 'i safitana na kwalo 'abui ki, ma kwalo ne'eri ka 
nuku fafia na witi ki, ma witi ne'eri ki noa'a kasi fungu go'o. 
8 Ma ti maga witi la'u, kira 'asida 'i saena na ano ne'e nia le'a, ma kaida'i kira 
tae ma'i, kira ka fungu ana fua'i ru 'oro ki. Ma ti witi kira ka fungu ana uulu 
akwala fa'iru'a, ma ti witi kira ka fungu ana ono akwala fa'iru'a, ma ti witi 
la'u kira ka fungu ana ta'i talanga'i fa'iru'a.” 
9 Ma sa Jesus ka fa'asuia fatalana ka 'uri, "Di'ia ta ngwae oga ka sai le'a ana ru 
ne'e ki, nia ka sailinga le'a mala.” 
10 Kaida'i sa Jesus nia tua 'ana ta'ifilia, na akwala ma ro fafarongo ba nia ki, 
fa'inia ta bali ana ngwae ne'e kira rongoa na fatalana, kira ka leka ma'i siana. 
Ma kira ka lidia fasi 'iri nia ke fada madakola ana fadalana tarifula'a ne'eri ki. 
11 Ma nia ka olisida ka 'uri, "Kaida'i sui ki, God noa'a kasi fa'amadakola 'ua 
fa'uta ne'e nia ke ba'a gwaunga'i fafia ngwae nia ki. Bore ma ta'ena, na 
madakola'a nini'a dao na'a fuamu'a. Ngwae ne'e noa'a kira kasi oga sai'a ana 
God, nau ku fata 'ani tarifula'a ki, ma noa'a naisi fa'amadakola  
12 fasi 'iri, 'Kira ke lia, ma kira ke lia, bore ma noa'a kira kasi lisia tae ne'e 
God nia sasi fuada. Ma kira ke fafarongo, ma kike fafarongo, bore ma noa'a 
kira kasi saiana fa'arongo'a God. Sulia di'ia kira lia saiana, ma kira ka rongo 
saiana, 'irai kira ke abula ma'i fuana God, ma nia ke rufuanata ana ta'anga'a 
kira ki.' “ 
13 'Una'eri sa Jesus ka saefilo 'uri ada, "'Uri ma noa'a kamu kasi sai go'o ana 
tarifula'a ne'e? Di'ia noa'a kamu kasi saiana tarifula'a ne'e, kamu ke fi'i sai mo 
fa'uta ana tarifula'a ki? 

14 Na ngwae ba nia tasali maga witi, nia tasalia na fatalana God ba. 
15 Ma ngwae ne'e kira rongoa na fatalana God, kira di'ia na maga witi ne'e nia 
'asia sulia na talalinga. Ma kaida'i kira rongoa, sa Saetan nia leka ma'i, ma ka 
lafua logo 'ana fatalana God fa'asida. 
16 Ma ti ngwae la'u kira di'ia na maga witi ne'e kira 'asida ana kula faula. 
Kaida'i kira rongoa na fatalana God, kira ngalia, ma kira ka saesaele'a liu. 
17 Bore ma, fatalana God noa'a kasi lalisusu go'o saena maurilada. Nia ne'e 
fito'onga kira ki ka mauri go'o sulia kala kaida'i ti'iti'i. Ma kaida'i ne'e kira dao 
to'ona 'afita'i'anga, ma na nonifii'anga ki du'ungana fa'arongo'a le'a ne'e, kira 
ka danga 'ania go'o na fatalana God. 
18 Ma ti ngwae ne'e kira di'ia maga witi ne'e kira 'asida 'i safitana na kwalo 
'abui ki. Kira rongoa na fatalana God, 
19 bore ma kira manata 'abera 'ada sulia ru ki ana mauri'a kira, ma kira ka 
manata doe ana na mani. Ma ru ne'eri ki, nia di'ia na kwalo 'abui ki nia nuku 
fafia na fatalana God saena maurilada. Noa'a kira kasi rokisi go'o saena 
maurilada, ka di'ia na witi ne'e noa'a kasi fungu go'o 'ani ta fua'i ru. 
20 Ma ti ngwae la'u ne'e kira di'ia na maga witi ne'e kira 'asida 'i saena ta ano 
le'a. Kira rongoa fatalana God, ma kira ka ro'osulia, ma kira fa'ata'inia tua'a 
'olo'olo, ka di'ia witi ne'e nia fungu ana fua'i ru ki. Ti witi ne'e uulu akwala 
fua'i ru'anga, ma ti witi ne'e ono akwala fua'i ru'anga, ma ti ai ne'e ta'i 
talanga'i fua'i ru'anga.” 
21 'Una'eri go'o sa Jesus ka saefilo la'u 'uri ada, "Nia fa'uta? 'Uri ma di'ia ta 
ngwae ngalia ma'i na unu, nia ke alua go'o 'ana 'i olofana ta dako nama ta 
'ifita'i? Noa'a go'o! Nia ke alua nama 'i fuila 'i lifua! 
22 Ta ru ngwae ki noa'a 'iri sai sai ana 'i na'o, kike ba'a saiana. 
23 Di'ia ta ngwae ne'e oga ka sai le'a ana ru ne'e ki, nia ka sailinga le'a mala.” 

24 Ma sa Jesus ka fata la'u 'uri fuada, "Muke manata le'a sulia ru ne'e kamu 
rongo'i ki. God ke ba'a kwate tatakola'a ana liato'o 'anga fuamu'a, si di'ia 
kamu ro'osulia na fa'amanata'anga nau ki. 
25 Sa tai bore 'ana ne'e to'o ana ta madakola'a 'anga ti'iti'i sulia 'inoto'anga 
God, God ke ba'a luda gwauna fuana. Bore ma sa tai ne'e noa'a kasi ro'osulia 
fa'amanata 'anga ne'e ki, ta madakola'anga ti'iti'i bore 'ana ne'e nia to'o ana 
sulia 'inoto'anga God, God ke ngali olita'inia fa'asia.” 
26 Sa Jesus ka fata la'u 'uri fuada, "Na 'Inoto'anga God nia di'ia na ngwae ne'e 
nia fasia ta maga ru 'i saena na o'ola nia. 
27 Nia ada, ka liliu 'ana asoa ki, ma ka maliu 'ana saena rodo ki. 'Una'eri bore 
'ana, kaida'i ne'e maga ru ki nia bulao, ma ka tata'e na'a, noa'a la'u 'abera'anga 
nia. Osi'ana ngwae ne'e noa'a kasi sai logo 'ana ana ru ne'e nia sasia maga ru 
ka bulao. 
28 Na ano talana na'a ne'e nia fa'amauria maga ru ne'eri ki ni'i ka doe, ma ka 
fungu 'ani fua'i ru ki. Na 'ingata'i 'ai nia ra'e ma'i 'i na'o, sui na fingi ru ki, 'i 
buri na maga ru ki fi'i ra'e ma'i. 
29 Ma kaida'i ne'e maga ru ne'eri ki nia maua, na ngwae ne'eri ka tala'ae fuana 
sikililana na'a fingi ru ki, sulia nia dao na'a ana kaida'i fuana loi ru'a.” 
30 Sa Jesus nia fata la'u ka 'uri, "Nai fata la'u kwau sulia ta 'a'emae ne'e ke 
fa'ata'inia na ru ne'e bolo fa'inia 'inoto'anga God fafia ngwae nia ki. 
31 Nia ka 'uri: Ta'i ngwae nia ngalia na magana 'ai ne'e kira saea 'ani mastad, 
nia ti'iti'i ka liufia magana 'ai ki ta'ifau, ma nia ka fasia saena ano. 
32 Ma 'i buri 'ana ne'e nia fasia ka sui, na maga ru baera ka tae, ma ka alua 
na'a 'ai. 'Ai ne'eri doe ka liufia na'a 'ai 'oro ki. Ma nia ka to'o ana na rara 'ai 
doe ki, ma na no'o ki kira ka lofo ma'i, ma kira ka saunga'inia na nu'i kira ki 
ana.” 
33 'Una'eri ne'e, sa Jesus ka fata fuana na ngwae ki ana tarifula'a ne'eri ki, ma 
nia ka saea ru ne'e nia bolo fa'inia kike saiana ki. 

34 Ma nia ka fata fuada 'ania tarifula'a ki. Bore ma, kaida'i ne'e nia tua 'ana 
ta'ifilia fa'inia na fafarongo nia ki, nia ka fi'i fa'amadakola ru ki ta'ifau fuada. 
35 Nia sa'ulafi na'a ana asoa ne'eri, sa Jesus nia ka fata 'uri fuana fafarongo 
nia ki, "Kulu to'ofolo basi 'uana bali 'osi lo'oba.” 
36 Ma kika fa'asia na'a fiku'a ne'eri, ma kira ka leka fa'inia sa Jesus 'i saena 
baru ne'eri ne'e nia ka tua 'i saena. Ma ti baru logo teo 'i ne'eri. 
37 Ma na iru doe nia tae ma'i, ma na nafo ka magara na'a ma'i saena na baru 
ne'eri, ma ka karangi kuru na'a. 
38 Ma sa Jesus nia maliu 'ana 'i burina na baru, ma ka alu gwau ana bogwau 
nia. Ma na fafarongo nia ki kira ka fa'aada, ma kira ka fata 'uri, "Aofia kwa, 
kulu karangi kuke mae na'a! 'Oe kosi manata 'abera go'o nini'a?” 
39 Ma sa Jesus ka tata'e, ma ka balufia na iru ne'eri ka 'uri, "'Oke aroaro na'a!" 
Ma nia ka fata logo fuana na nafo ne'eri ka 'uri, "Kamu ke tua nene na'a!" 
'Una'eri go'o, na iru baera ka aroaro na'a, ma 'osi ka fola'a na'a. 
40 Ma nia ka fata 'uri fuana fafarongo nia ki, "Fa'uta ne'e kamu ka ma'u? Nau 
ku lisia na fa'amamana 'anga kamu aku noa'a 'iri doe.” 
41 Ma kira ka ma'u kika felo na'a, ma kira ka lidi kwailiu ada kira ka 'uri, 
"Ngwae fa'uta na'a nina'a re? Na iru ma na nafo bore kika ro'o na'a sulia!" 

Mark 5 
1 Sa Jesus fa'inia na fafarongo nia ki, kira to'ofolo 'uana bali 'osi 'i Galili, ma 
kira ka dao ana bali 'osi ne'e ana aba'i kula 'i Gerasa. 
2 Ma kaida'i sa Jesus nia koso fa'asia na baru, ta'i ngwae ne'e ano 'i ru ta'a nia 
ru'ufia ka leka ma'i fa'asia na faoda fuana kwaiato'a ki, ma nia ka leka ma'i 
siana sa Jesus. 
3 Na ngwae ne'eri tualana saena faoda 'una'eri ki, ma noa'a ta ngwae kasi bolo 
fa'inia firi'ilana 'ani ta sene. 

4 Sulia kaida'i 'oro ki, kira firi fafia na limana ma na 'aena 'ani sene ki, sui nia 
ka muusia go'o na sene ne'eri ki, ma ka 'oia go'o 'ana na sene ne'eri ki 'i 'aena. 
Ma noa'a ta ngwae kasi ngasingasi'a kasi bolo fa'inia na daulana. 
5 Ma na rodo ki ma na asoa ki, nia tua 'i safitana na faoda ana kwaiato'a ki, 
ma nia ka ra'e saena fa'i ua ki, ma nia ka ako, ma ka afasia talana 'ani naki ki. 
6 Kaida'i nia tua tau ma'i, nia ka lisia sa Jesus, ma ka lalili ma'i, ma ka 
bobouruuru 'i na'ona. 
7 Sa Jesus ka fata 'uri fuana, "Ano 'i ru ta'a ne'e, 'oke ru'u ma'i 'i maa fa'asia na 
ngwae ne'e." Ma nia ka ako doe ka 'uri, "Jesus! 'ae'o, na Ngela God ne'e nia 
ngasingasi'a liu. Na tae ne'e 'oko oga 'oke sasia aku? Nau ku amasi'o 'ania 
satana God, 'oe kosi kwatea ta kwa'ikwa'inga fuaku!” 
9 Sui sa Jesus ka saefiloa ka 'uri, "Satamu sa tai kwa?" Ma nia ka olisia ka 'uri, 
"Na sataku sa Fuani Oro, sulia kaimili 'oro liu.” 
10 Ma nia ka amasia sa Jesus fasi 'iri noa'a nia kasi ba'eda la'u fa'asia na bali 
fanoa ne'eri. 
11 Ma na ngwa'i gwata 'oro liu kira fanga go'o ada logo 'i babara'o ana ua 
ne'eri. 
12 Ma na ano 'i ru'u ta'a ne'eri ki, kira amasia sa Jesus kira ka 'uri, "'Oke kwate 
kaimili fuana na gwata lo'oko ki, fasi 'iri kaimili ke ru'u 'aimili 'i saeda.” 
13 Ma sa Jesus ka ala'anida, ma na ano 'i ru ta'a ne'eri ki kira ka ru'u ma'i 
fa'asia ngwae ne'e, ma kira ka leka, kika ru'u 'i saena na gwata ne'eri ki. Ma 
na ngwa'i gwata ne'eri nia bolo fa'inia na ro to'oni gwata ki, ma kira ka lalili 
saena kwata 'ato ne'eri, ma kira ka 'asia 'i saena na 'osi ne'eri, ma kira ka 
kwa'u kika mae ta'ifau na'a. 
14 Ma ngwae ne'e kira lia sulia na gwata ne'eri ki, kira ka tafi, ma kira ka 
fa'arongo 'ani ru ne'e nia fuli ana gwata ki 'i saena fanoa ne'eri, ma na fanoa 
ti'iti'i kalikalida ki. Ma na ngwae 'oro ki kira ka leka fuana lisilana ru ne'e nia 
fuli. 

15 Ma ana kaida'i kira dao siana sa Jesus, kira ka lisia na'a ngwae baera ne'e 
ano 'i ru ta'a 'oro ki kira ru'ufia, nia tua na'a 'ana 'i ne'eri, ma nia ka toro na'a, 
ma nia ka manata saga na'a. Ma na ngwae ki kira ka ma'u, kira ka 'arefo liu. 
16 Ma na ngwae ne'e kira lisia ru ne'eri nia fuli, kira ka ala'a fuana ngwae ki 
sulia na ngwae ano 'i ru ta'a ki tuatua ana, ma kira ka ala'a logo sulia na 
gwata ne'eri ki. 
17 Ma buri 'ana, ngwa'i to'a ne'eri kika 'engoa sa Jesus ka leka fa'asia na bali 
fanoa kira. 
18 Ma kaida'i sa Jesus nia ra'e na'a saena na baru, na ngwae ba na ano 'i ru 
ta'a ki kira ru'ufia 'i na'o, nia ka 'engoa sa Jesus 'iri ke leka fa'inia. 
19 Bore ma sa Jesus kasi ala'ania, ma ka fata 'uri fuana, "'Oke oli 'i fanoa siana 
na ngwae 'oe ki, ma 'oko fa'arongoda 'ani ru le'a ki ta'ifau ne'e God nia sasia 
fuamu, ma na kwaimanatai'anga nia fuamu.” 
20 Ma na ngwae ne'eri nia leka, ma ka fa'arongoa na'a ngwae ki ana aba'i kula 
'i Dekapolis ana ru ki ta'ifau ne'e sa Jesus nia sasia fuana. Ma na ngwae ki 
ta'ifau kira ka 'arefo liu. 
21 Sa Jesus nia to'ofolo la'u kwau 'uana ta bali 'osi. Ma ana kaida'i nia ka dao 
na'a ana ta bali, ngwae 'oro ki kira ka fiku kalikalia. 
22 Ma ta'i ngwae ada ne'e ngwae fai na'ona'o saena na Luma fuana fo'onga'a 
ana fanoa ne'eri, satana sa Jaeras, ka leka ma'i. Ma kaida'i nia lisia sa Jesus, 
nia ka bobouruuru 'i maana 'aena, 
23 ma nia ka amasia ma ka 'uri, "Kala defo nau nia teo na'a fuana maelana. 
'Oke leka ma'i, 'iri 'oke alua na limamu 'i fafona, fasi 'iri nia ke akwa ma ka 
mauri.” 
24 Ma sa Jesus ka leka na'a fa'inia. Ma na fiku'a doe kika leka 'i burina, ma 
kira ka kwaibekesi na'a. 
25 Ma ta'i 'afe ne'e na gwa'i 'abu tafangia sulia ta'i akwala ma ro fa'i ngali sui 
na'a, nia tua logo 'i ne'eri. 

26 Ma nia ka nonifii liu na'a. Ma nia ka fa'alia na'a mani 'oro nia ki fuana na 
ngwae kwaigurai 'oro ki, bore ma tualana kasi le'a go'o. Nia fi'i ta'a ta ka tasa 
liu mo. 
27 Ma kaida'i ne'e nia rongoa ala'anga sulia sa Jesus, nia ka kwako ma'i 'i 
burina 'i safitana na fiku'a ne'eri, nia ka sama to'ona na ifi keta sa Jesus. 
28 Sulia nia manata 'uri, "Di'ia nau ku sama to'ona bore aku na mumudi 'ana 
ifi nia, nai le'a na'a.” 
29 Ma kaida'i ne'e nia sama to'ona go'o ifi sa Jesus, 'ali'ali na'a 'abu ne'e 
tafangia nia ka langa na'a, ma nia ka saiana na nonina nia akwa na'a fa'asia 
na mata'inga nia. 
30 Ma ana kaida'i ne'eri go'o, sa Jesus nia saiana ne'e ngasingasi'anga nia gura 
ta ngwae. Ma nia ka abula 'i safitana na fiku'a ne'eri, ma ka lidida ka 'uri, "Sa 
tai na'a nini'a sama to'ona kwau na ifi nau?” 
31 Ma na fafarongo nia ki, kira ka olisia kika 'uri, "'Oko lisia go'o 'amu na 
ngwa'i to'a 'oro ne'e nini kira bekesi'o na'a. Fa'uta ne'e 'oko lidi 'uana fasi ta 
ngwae nia sama to'omu?” 
32 Bore ma sa Jesus ka lia kwailiu fasi 'iri ke lisia sa tai ne'e nia sasia ru ne'e. 
33 Ma na 'afe ne'e nia saiana ru ne'e fuli fuana, ma nia ka leka lebelebe ma'i 
'ani ma'unga'a, ma ka bobouruuru 'i maana 'aena sa Jesus. Ma nia ka 
fa'arongoa ana ru 'oro mamana ne'e nia sasi'i ki. 
34 Ma sa Jesus ka fata 'uri fuana, "'Afe ne'e 'ae, God nia gura'o na'a sulia ne'e 
'oko fa'amamana nau. 'Oke leka na'a 'amu, ma 'oe kosi manata 'abera, ma 'oko 
'akwa na'a fa'asia na mata'inga 'oe.” 
35 Ma kaida'i sa Jesus nia ala'a go'o 'ana 'ua, ti ngwae kira ka dao ma'i fa'asia 
na luma sa Jaeras, ma kira ka fata 'uri fuana sa Jaeras, "Kala defo ba 'oe nia 
mae na'a. 'Oe kosi fa'a 'abera la'u na ngwae fa'amanata.” 
36 Ma sa Jesus kasi 'abera go'o sulia ru ne'e kira saea, ma ka fata na'a 'uri 
fuana sa Jaeras, "Noa'a 'oe kosi fitala la'u. 'Oke fa'amamana nau lala 'amu.” 

37 Ma nia kasi ala'ania ta ngwae ke leka fa'inia, ta'ifilia go'o sa Peter, ma sa 
James, ma sa John na ngwaefuta nia sa James. 
38 Ma kaida'i kira dao 'i luma sa Jaeras, sa Jesus ka rongoa na isi'a fa'inia na 
angi'a ma na o'omae'anga nia doe liu. 
39 Ma nia ka ru'u kwau, ma ka fata 'uri fuada, "Fa'uta ne'e kamu angi, ma 
muka o'omae ka 'uri na'a? Ngela ne'e noa'a kasi mae, nia maliu go'o 'ana ne.” 
40 Bore ma, kira ka fi'i ga'asia lala sa Jesus. Ma nia ka ba'eda kwau 'i maa, ma 
ka tala'ia na ma'a nia, ma te'a ngela ne'eri, ma na fafarongo nia ki ne'e kira 
tua fa'inia, ma kira ka ru'u saena ma'e luma ne'e ngela ne'eri nia teo ana. 
41 Ma nia ka dau ana na limana na ngela ne'eri, ma ka fata 'uri fuana, "Talita 
kom!" Na fadalana nia 'uri, "Kala defo 'ae, nau ku saea fuamu 'oke tata'e!” 
42 Ma nia ka tata'e, ma ka uu, ma ka fali. Na ngela ne'eri ta'i akwala ma ro fa'i 
ngali go'o ne'e sui fafia futalana. Ma kira ka 'arefo liu ana ru ne'eri. 
43 Bore ma sa Jesus fata ka luida, fasi 'iri noa'a kira kasi fa'arongoa la'u ta 
ngwae 'ani ru ne'eri. Ma nia ka saea kira ka kwatea fanga fuana na ngela 
ne'eri 'iri nia ke 'ania. 

Mark 6 
1 Sa Jesus fa'inia na fafarongo nia ki, kira fa'asia na kula ne'eri, ma kira ka oli 
'uana fanoa ne'e nia doe ma'i saena 'i Nasaret. 
2 Ma ana Sabat, na asoa ana mamalo'anga, nia ka fa'amanata 'i saena na luma 
fuana fo'onga'a. Ma to'a 'oro ki kira rongoa, ma kira ka 'arefo liu. Ma kira ka 
saefiloda kwailiu ma kika 'uri, "Na ngasingasi'anga ana sa tai nini'a kwate nia 
ka fa'amanata 'ania fatalana God 'uri, ma fa'inia sasilana na fa'anada'a ki? 
3 Na ngwae ne'e kulu sai le'a go'o ana. Nia ngwae saunga'i luma nini'a. Te'a 
nia ba 'i Mary go'o. Ti ngwaefuta ana ba sa James, ma sa Josef, ma sa Judas, 
ma sa Simon. Ma na ngwaingwaena nia ki kira tua go'o 'ada 'i ne'e." 'Una'eri, 
kira ka 'aila 'ani nia'a. 

4 Ma sa Jesus ka fata 'uri fuada, "Na ngwae ana fanoa ki kira saiana kira ke 
fa'adoea na profet. Bore ma ngwae ana fanoa nia 'i talana na ngwaefuta nia ki 
'afita'i kira ka fa'adoea.” 
5 Ma nia kasi bolo na'a fa'inia sasilana la'u fa'anada'a 'oro ki 'i ne'eri. Ma nia 
ka alua na limana fafia bara ngwae mata'i ma ka gurada. 
6 Ma nia ka 'arefo liu, osi'ana na ngwae ki noa'a kasi fa'amamana. 'Una'eri sa 
Jesus nia leka ana ma'e fanoa ki kalikalia 'i ne'eri, ma ka fa'amanata na 
ngwae ki. 
7 Nia ka ri 'uana na akwala ma ro ngwae ana fafarongo nia ki siana, ma nia 
ka kwatea na'a ngasingasi'anga fuada fuana ifulanga'ilana na ano 'i ru ta'a ki, 
ma ka ba'eda ma'i ta'ifau, ma ka alu na ro ngwae'a kera ka leka fiku. 
8 Ma sa Jesus ka fata totonga'i fuada ka 'uri, "Noa'a kamu kasi ngalia ta ru 
fuana leka'a ne'e, ta'ifilia fa'i kuba go'o ne'e kamu ke ngalia. Ma noa'a kamu 
kasi ngalia fanga, ma ta ngwa'i, ma ta mani. 
9 Kamu ke ru'ufia na ta'e butu ki, bore ma kamu kasi ngalia la'u ruana 'aba 
toro rengorengo. 
10 Ma kaida'i ta ngwae nia kwalo kamu, kamu ke tua fa'inia, leleka ka dao 
ana kaida'i kamu ke leka fa'asia na fanoa ne'eri. 
11 Ma di'ia kamu dao ana na fanoa, ma na ngwae ki 'i ne'eri noa'a kasi kwalo 
kamu, ma kira kasi oga go'o rongolamu'a, kamu ka leka amu'a fa'asida. Ma 
kamu ke tafula fulafulana ano fa'asia na 'aemu'a 'uana na fa'abasu'anga na'a 
fuada ne'e God ke ba'a matalanga'i kira, du'ungana kira 'aila 'ania rongolana 
fatalana God.” 
12 Ma kira ka leka, ma kira ka fulanga'inia fuana ngwae ki 'iri kike rokisi 
fa'asia na abula ta'anga'a kira ki. 
13 Ma kira ka ifulani na'a ano 'i ru ta'a 'oro ki, ma kira ka ngwaia na'a ngwae 
mata'i 'oro ki, ma kira ka gurada la'u go'o. 

14 'Iu, sa Herod na tatalafa'a nia rongoa ru ne'e ki sulia sa Jesus ne'e nia 
fa'amanata ma ka gura ngwae ki. Ma satana sa Jesus ka talofia na'a fanoa ki 
ta'ifau. Ma ti ngwae kira ka 'uri, "Sa John ngwae ni siuabu nia mauri la'u! Nia 
nini'a ke sasia la'u na ru ni 'arefo'a ki.” 
15 Ma ti ngwae la'u kira ka fata 'uri, "Nia'a sa Elaeja." Ma ti ngwae kira ka fata 
'uri, "Nia'a ta profet, di'ia na profet ba 'i na'o ki ma'i.” 
16 Ana kaida'i sa Herod nia rongoa ru ne'eri ki ne'e na ngwae ki fata 'una'eri 
sulia sa Jesus, nia ka fata 'uri, "Sa John na ngwae ba nau ku kwatea fuana siki 
musilana gwauna, nia tata'e la'u fa'asia na mae'a nini'a.” 
17 Sa Herod nia korea logo 'i Herodias, na 'afe ngwaefuta nia sa Filip. Ma sa 
John ka fata fata 'uri fuana sa Herod, "Na taki God nia luia 'oe kosi korea 'afe 
ngwaefuta 'oe." 'Una'eri, liana 'i Herodias ka ta'a liu na'a fuana sa John, ma 
nia ka oga saungilana, bore ma ka 'afita'i liu fuana, du'ungana sa Herod nia 
saiana sa John nia na ngwae saga, ma na ngwae nia abu. Sa Herod nia 
ma'ungia sa John, ma nia ka gonia sa John. Sa Herod talana ne'e nia udua 
ngwae ki fuana daulana sa John, ma kira ka alua 'i saena lokafo fa'asia 'i 
Herodias. 'Iu, sa Herod nia oga liua na'a rongolana sa John, bore 'ana nia ka 
manata 'abera kaida'i ne'e nia rongoa. 
21 Go'o ma 'i Herodias ka dao to'ona ta'i kaida'i le'a nia fuana saungilana sa 
John. Ana fa'i asoa ne'e sa Herod nia fa'adoea asoa ne'e nia futa ana, nia ka 
saunga'inia ta'i fanga'a fuana na ngwae doe nia ki, ma na ngwae doe nia ki 
fuana fu'anga, ma na fa'ina'ona'o ki ne'e kira tua 'i saena aba'i kula 'i Galili. 
22 Ma kaida'i ne'e, sari'i 'i Herodias nia ru'u ma'i ma ka ngwa'e, sa Herod 
fa'inia na ngwae nia ki ne'e kira fanga fa'inia, kika saele'a liu fa'inia. Ma sa 
Herod ka fata 'uri fuana na sari'i ne'eri, "'Oke gani nau ma'i 'uana ta ru ne'e 
'oko oga, nau kui kwatea fuamu.” 
23 Ma nia ka fata alanga'i ana alafu'a fuana ka 'uri, "Ta tae ne'e 'oko gania aku, 
nau kui kwatea fuamu, sui bore 'ana ta bali ana na 'inoto'anga nau.” 

24 Ma na sari'i ne'eri ka ru'u kwau 'i maa ka leka na'a siana te'a nia, ma ka 
saefilo 'uri, "Ta tae ne'e nai ba'a gania?" Ma te'a nia ka olisia ka 'uri, "Na 
gwauna sa John ngwae ni siuabu.” 
25 Ma na sari'i ne'eri ka oli 'ali'ali siana sa Herod, ma ka gani ka 'uri, "Nau ku 
oga 'oke kwatea ma'i na gwauna sa John Siuabu fuaku 'i fafona ta ta'e ru ana 
kaida'i ne'e na'a.” 
26 Ma sa Herod ka kwaimanatai liu du'ungana ru ne'eri. Sui bore 'ana, sulia na 
fata alanga'inga ne'e nia sasia 'i na'ona na ngwae ki ne'e kira fanga fa'inia, nia 
kasi luia na'a fa'asia. 
27 Ma nia ka kwatea ta'i ngwae ni ofo fuana ngalilana ma'i na gwauna sa 
John. Ma na ngwae ne'eri ka leka 'i saena na lokafo, ma ka siki muusia na 
luana sa John, 
28 ma ka ngalia ma'i na gwauna 'i fafona na ta'e ru dakodako'a, ma ka kwatea 
fuana sari'i ne'eri, ma nia ka kwatea fuana te'a nia. 
29 Ma kaida'i ne'e fafarongo sa John ki kira rongoa ru ne'eri, kira leka ma'i, 
ma kira ka ngalia na'a nonina, ma kira ka kwaiatoa na'a. 
30 Na ngwae lifurongo ki kira oli na'a ma'i, ma kira ka fiku ta'ifau ma'i siana 
sa Jesus, ma kira ka fa'arongoa 'ani ru ne'e kira sasi'i, ma kira fa'amanata suli'i 
ki. 
31 Sa Jesus fa'inia na fafarongo nia ki, kira 'abera liu, sulia ne'e ngwae 'oro ki 
kira dao fa'i oli ana kula ne'e kira tua ana. Ma sa Jesus fa'inia na fafarongo 
nia ki, kira noa'a kasi to'o na'a ana ta kaida'i fuana fanga'a bore. Ma sa Jesus 
ka fata 'uri fuada, "Mulu leka ma'i fa'inau 'uana ta kula buringa'i, fasi 'iri kuke 
mamalo basi 'akulu.” 
32 Ma kira ka leka ta'ifilida 'ania baru 'uana kula ne'e aroaro. 
33 Ka 'una'eri bore 'ana, na ngwae 'oro ki fa'asia na fanoa ki ta'ifau kira lia 
saiada, ma kira ka lalili 'i na'oda, ma kira ka eta dao ada 'i ne'eri. 

34 Ma kaida'i sa Jesus nia koso fa'asia na baru, nia ka lisia na fiku'a doe ne'eri, 
ma nia ka kwaimanatai liu ada, sulia kira di'ia na'a sipsip ki ne'e noa'a ta 
ngwae fuana lia'a sulida. Ma nia ka fa'amanata kira 'ani ru 'oro ki. 
35 Ma kaida'i ne'e na sina nia ego folo na'a, fafarongo nia ki kira ka leka ma'i 
siana, ma kira ka fata 'uri, "Kula ne'e noa'a ta ngwae 'iri tua ana, ma na sina 
ka ego folo na'a. 
36 'Oke ba'ea na ngwa'i to'a ne'e ki kira ka leka na'a 'ada, 'iri kira ka leka ana 
ma'e fanoa ne'e kalikalida ki, 'iri kike foli fanga.” 
37 Bore ma nia olisida ka 'uri, "Kaumulu, muke kwatea fanga fuada." Ma kira 
ka saefilo 'uri ana, "'Uri ma 'oko oga kaimili ke kwatea ma'i mani 'oro ki fuana 
folilana beret 'iri ke bolo fa'inia sarelana fiku'a ne'e?” 
38 Ma sa Jesus ka lidi kira ka fata 'uri, "Ta fita afu beret ne'e kamu to'o ana? 
Leka muke lia ma'i 'uani." Ma kaida'i kira dao to'ona, kira ka fata 'uri, "Lima 
afu beret ki go'o fa'inia na ro gwa'i i'a ki.” 
39 'Una'eri sa Jesus ka saea fuana fafarongo nia ki 'iri kika saea fuana ngwae 
ki kira ke tua 'i ano 'ani gwa'i tua'a ki 'i fafona na karasi faka marako. 
40 Ma kira ka tua 'i ano 'ani talanga'i ngwae 'anga, ma ti gwa'i tua'a na lima 
akwala ngwae'a. 
41 Ma sa Jesus ka ngalia na lima afu beret ne'eri ki ma na ro gwa'i i'a ne'eri ki, 
ma ka lia 'ala'a 'uana 'i langi, ma ka ba'atafea God. Ma nia ka ngiia afu beret 
ne'e ki, ma ka kwatea fuana fafarongo nia ki, fasi 'iri kira ka daro'ia fuana 
ngwa'i to'a ne'eri. Ma nia ka daro'ia logo na ro gwa'i i'a ne'eri ki fuada. 
42 Ma na ngwae 'oro ne'eri ki kira ka fanga, ma kira ka abusu ta'ifau na'a. 
43 Go'o, na fafarongo nia ki kira ka gonia na'a orengana na beret ma na i'a 
ne'eri ki, ma kira ka fa'afungua ta'i akwala ma ro kokofi ki. 
44 Na lima to'oni ngwae ki ne'e kira fanga. 

45 Ma 'i buri 'ana ru ne'eri, sa Jesus nia asunga'inia na fafarongo nia ki kira ka 
etaeta 'uana ta bali ana 'osi ne'eri saena na baru 'uana fanoa 'i Betsaeda. Ma 
nia ka tua buri fasi 'iri ke saea fuana na fiku'a ne'eri kira ka leka na'a 'ada. 
46 Ma 'i buri 'ana ne'e nia olioli ana ngwae 'oro ne'eri ki, nia ka leka 'i gwauna 
ta'i fa'i ua fasi ke fo'o 'ana. 
47 Ma kaida'i nia tala'ae ka rodo na'a ma'i, na baru baera nia na'a saena 
tofongana 'osi, ma sa Jesus tua go'o 'ana 'ua ta'ifilia 'i sara. 
48 Ma nia ka lisia na fafarongo nia ki, kira laga ulafu liu na'a ana faluta'anga, 
du'ungana kira na'ofia na'a iru. Ma ana agi rodo 'ofodangi, sa Jesus ka leka 'i 
fafona na kafo, ma ka leka ma'i fuada. Ma nia ka karangi liufida na'a. 
49 Ma ana kaida'i kira lisia ne'e nia leka 'i fafona na kafo, kira ka fia fasi nia 
na anoanoru. Ma kira ka fai araarai, 
50 du'ungana kira ma'u liu na'a, ana kaida'i kira lisia nia leka fafona kafo. Ma 
sa Jesus nia ka 'ali'ali ma ka fata kwau fuada ka 'uri, "Nau'a go'o nini'a! Noa'a 
kamu kasi ma'u la'u.” 
51 'Una'eri go'o, nia ka tae 'i saena na baru fa'inida, ma na iru ka aroaro na'a. 
Ma kira ka 'arefo liu, 
52 du'ungana noa'a kira kasi saiana na malinga'ilana ngasingasi'anga sa Jesus 
to'o ana fuana sarelana lima to'oni ngwae baera ki 'ani lima afu beret ki go'o. 
Sulia manata 'anga kira ki dole liu fuana malinga'ilana na ru ne'e kira lisia. 
53 Kira to'ofolo ana 'osi ne'eri, ma kira ka koso ana bali fanoa 'i Genesaret, ma 
kira ka gwalua na baru 'i ne'eri. 
54 Ma kaida'i kira fa'asia na baru, na ngwae 'i ne'eri ki, kira 'ali'ali kira ka lia 
saiana sa Jesus. 
55 Ma na ngwae ki kira ka lalili saena 'afutana bali fanoa ne'eri, ma kira ka 
ngalia ma'i na ngwae mata'i ki 'i fafona na tatafe ki 'uana kula ki ne'e kira 
rongoa sa Jesus nia tua ana. 

56 Ma kula ki ta'ifau ne'e sa Jesus nia leka ana, na ngwae ki kira ngalia ma'i 
na ngwae mata'i ki 'uana foli usi'a ki, ma kira ka gania sa Jesus fuana na 
ngwae mata'i ki 'iri kira ka sama to'ona namunamuna ifi keta nia. Ma na 
ngwae ki ta'ifau ne'e kira sama to'ona, ma kira ka akwa na'a. 

Mark 7 
1 Na Farasi ki ma ti ngwae fa'amanata ana na taki ki, kira leka ma'i fa'asia 'i 
Jerusalem, ma kira ka fiku kalia sa Jesus. 
2 Ma kira ka lisia ti ngwae ana fafarongo nia ki noa'a kasi taufia go'o limada 'i 
na'o, ma kira fi'i fanga. Noa'a kira kasi taufia limada di'ia na falafala ne'e 
Farasi ki kira saea fuana na ngwa'i to'a Jiu ki kira ke sasi sulia. 
3 Aia, na Jiu ki ma tasa na'a na Farasi ki logo, kira sasi sulia falafala ne'e ko'o 
bora kira ki kira fa'amanata nama ma'i 'ania. Nia 'afita'i kira ka fanga di'ia 
noa'a kira kasi taufia limada di'ia na falafala ana tau lima'anga. 
4 Ma kaida'i kira oli ma'i fa'asia na usi'a, nia 'afita'i kira kasi fanga, di'ia noa'a 
kira kasi tau lima basi sulia na falafala kira na'a. 'Una'eri kira ka ro'o sulia na 
falafala 'oro kira ki, di'ia na taufilana titiu ki, ma na fa'i tini ki, ma na dako 
ki. 
5 'Una'eri na Farasi ki, ma na ngwae fa'amanata ana taki ki, kira ka lidia sa 
Jesus ma kira ka 'uri, "Fa'uta ne'e fafarongo 'oe ki noa'a kasi ro'osulia na 
fa'amanata'anga ne'e ko'o bora kia ki kira alua na'a ma'i fuaka, osi'ana noa'a 
kira kasi taufia go'o na limada 'i na'o basi, ma kira fi'i fanga?” 
6 Ma nia ka olisida ma ka 'uri, "Sa Aesea nia fata mamana kaida'i ba nia ala'a 
suli kamu. Kamu'a na ngwae 'oso'oso ki, di'ia ba nia keresia ka 'uri, 'God nia 
saea, na ngwa'i to'a ne'e ki, kira fa'adoe nau go'o 'ada 'ani ala'anga kira ki, 
bore ma na manatada nia tau liu fa'asi nau. 
7 Kira fo'osi nau 'o'o go'o 'ada, du'ungana kira fa'amanata go'o 'ada sulia taki 
kira ki talada, ma kira ka saea fasi taki God ki na'a ne'eri'a!’ 
8 "Kamu aburongo ana taki God ki, ma muka ro'osulia amu'a lala na 
fa'amanata'anga na ngwae ki.” 

9 Ma sa Jesus ka fata la'u 'uri fuada, "Kamu sai liu na'a ana ilanga'ilana ma 
rokisilana taki God ki, ma muka ro'osulia lala amu'a sulia na falafala kamu ki 
talamu'a. 
10 Sulia sa Moses ba nia fata ka 'uri, ''Oke fa'adoea na ma'a 'oe, ma na te'a 'oe.' 
Ma 'Di'ia sa tai ne'e nia taofia ma'a nia nama te'a nia, kira ke saungia ka mae.’ 
11 Bore ma, kamu fa'amanata rora 'uri, di'ia ta ngwae nia to'o ana ti ru ne'e 
nia saiana ke 'afia 'ani ma'a nia nama te'a nia, ma ka fata lala 'uri, 'Nai ba'a 
kwatea na'a ru baera ki fuana God.’ 
12 Kamu saea, nia le'a go'o 'ana fuana ne'e nia noa'a kasi 'afia na'a ma'a nia ma 
na te'a nia 'ani ru baera ki ba nia eta fata'a 'ani fuana God. 
13 Ma di'ia nia 'una'eri, na fa'amanata'anga ne'e kamu alua, nia ka kware 
te'ete'e na'a ana fatalana God. Ma ru 'oro ta'a 'una'eri ki ne'e kamu sasi'i.” 
14 'Una'eri sa Jesus nia ka ri la'u ma'i 'uana na fiku'a doe ne'eri siana, ma ka 
fata 'uri fuada, "Mulu fafarongo ma'i fuaku, ma muke saiana. 
15 Noa'a ta ru ne'e ta ngwae nia ke 'ania, ne'e nia kwatea na sua'a fuana. Na ru 
ne'e sasia ta'anga'a ki, nia 'ita ma'i fa'asia na lia na ngwae lala, nia ne'e ka 
kwatea ngwae ka sua.” 
17 Ma kaida'i sa Jesus nia fa'asia na'a fiku'a ne'eri, nia ka ru'u saena luma, ma 
na fafarongo nia ki kira ka lidia fasi 'iri nia ka fada na ala'anga ne'eri ki. 
18 Ma sa Jesus ka fata 'uri fuada, "'Uri ma noa'a kaumulu kasi sai go'o ana ru 
ne'e ki nini'a? Na ru ne'e ngwae nia 'ania noa'a kasi fa'asua na ngwae 'i na'ona 
God, 
19 du'ungana fanga noa'a nia kasi leka 'i saena na lia na ngwae. Nia leka go'o 
'ana saena na ogana, ma ka sakatafa logo 'ana 'i maa fa'asia na nonina." Ana 
ala'anga sa Jesus na'a ne'e, nia saea na fanga ki ta'ifau, nia le'a go'o 'ana fuana 
'anilani'i. 
20 Ma sa Jesus ka fata la'u 'uri, "Ta ru ne'e ta ngwae nia fulia ka ta'a ma ka 
saea ka rora ne'e nia fa'asua 'i na'ona God. 

21 Osi'ana na manata'anga ta'a ki nia saka ma'i fa'asia saena na liana ngwae, 
nia ka sasia ru ta'a ki, ma nia ka bili, ma nia ka sau ngwae, 
22 ma nia ka kakabara, ma nia ka guguta, ma nia ka sasia ru ta'a 'oro ki, ma 
ka sokea na ngwae ki, ma ka kwaimamagolai, ma ka ala'a 'oso'oso 'ana sulia 
ta ngwae, ma nia ka manata lafua talana, ma nia ka bolebole'a. 
23 Ma du'ungana ru 'oro ta'a ne'eri ki ta'ifau nia ru'u ma'i fa'asia na 
manatalana, nia ka fa'asua na ngwae 'i na'ona God.” 
24 Sui go'o, sa Jesus ka leka na'a fa'asia na kula ne'eri, ma ka leka 'uana na 
bali fanoa 'i Taea. Ma nia ka ru'u 'i saena ta'i luma, sulia noa'a nia kasi oga ta 
ngwae ke saiana ne'e nia tua 'i ne'eri, sui bore 'ana nia 'afita'i fuana nia ka 
ago. 
25 Ma ta'i kini ka rongo sulia ne'e sa Jesus nia dao, ma nia ka leka 'ali'ali ma'i, 
ma ka bobouruuru 'i maana 'aena sa Jesus. 
26 Ma na kini ne'eri, nia ne'e kini kwaita fa'asia 'i Fonisia saena tua'a 'i Siria, 
ma nia noa'a la'u kini Jiu, ma na sari'i nia na ano 'i ru ta'a nia ru'ufia. 'Una'eri, 
nia ka amasia sa Jesus fasi 'iri ke ifulani na ano 'i ru ta'a ne'eri fa'asia na sari'i 
nia. 
27 Ma sa Jesus ka fata sulia na Jiu ki ne'e di'ia na ngela ki ka 'uri, "Mike sarea 
basi ami'a na ngela ki 'i na'o. Noa'a nia kasi le'a fuami'a ka eta 'ui 'ania basi na 
fanga ngela ki fuana na kui ki.” 
28 Ma na kini ne'eri nia olisia ma ka 'uri, "Aofia 'ae, na kui ki bore, kira saiana 
kira ka 'ania logo orengana fanga ne'e nia 'asia 'i olofana tatafe ni fanga'a na 
ngela ki.” 
29 Sui sa Jesus ka fata 'uri fuana, "'Oke oli 'amu 'i fanoa 'oe. Na ano 'i ru ta'a 
baera, nia leka na'a fa'asia na sari'i 'oe. Osi'ana olisi'anga ne'eri nia fa'ata'inia 
'oko fa'amamana.” 
30 Ma nia ka oli 'i fanoa, ma ka lisia na sari'i ba nia maliu go'o 'ana 'i saena na 
'ifita'i. Ma na ano 'i ru ta'a baera ka leka mamana na'a fa'asia. 

31 Sui sa Jesus nia fa'asia na'a bali fanoa 'i Taea, ma ka daofa'i liu fa'asia 'i 
Saedon na bali fanoa 'i Dekapolis, ma ka koso na'a kwau fafona na 'osi 'i 
Galili. 
32 Ma ngwae ki 'i ne'eri, kira ka ngalia ma'i ta'i ngwae ne'e alingana bani ma 
na kwakwana ka kulu siana sa Jesus, ma kira ka amasia sa Jesus fasi 'iri nia 
ke alua na limana 'i fafona na ngwae ne'e. 
33 Ma sa Jesus ka tala'ia 'uana ta'i kula ta'ifilidaro'o fa'asia na fiku'a ne'eri, ma 
nia ka ru'unga'inia na 'u'una 'i saena na alingana ngwae ne'eri. Ma nia ka 
ngisu ana na 'u'una, ma ka sama to'ona na meana na ngwae ne'e. 
34 Go'o, nia ka lia 'ala'a 'uana 'i langi, ma ka mango doe, ma ka fata 'uri fuana 
'ani fatalana, "Efata!" na fadalana ne'e 'uri, "'Ifi na'a!” 
35 Ma ana kaida'i ne'eri, na alingana na ngwae ne'eri ka 'ifi, ma nia ka rongo 
na'a, ma na kwakwana ka sasala na'a, ma nia ka tala'ae ka fata madakola 
na'a. 
36 'Una'eri, sa Jesus ka luia na ngwae ki noa'a kasi fa'arongoa la'u ti ngwae. 
Sui bore 'ana nia ka lui totonga'i ana, na ngwae ki kira ka donga ala'a sulia sa 
Jesus ne'e nia gura na ngwae ne'eri ka leleka na'a 'ana. 
37 Ma na ngwae ki ne'e kira rongoa, kira ka 'arefo liu na'a, ma kira ka fata 
'uri, "Reala! Nia sasia ru ki ta'ifau ka le'a liu! Nia saunga'inia na ngwae ne'e 
alingana bani ma ka rongo na'a, ma na ngwae ne'e kwakwana nia nonoto 
bore, ka fata na'a." 

Mark 8 
1 Noa'a kasi tau go'o 'i buri 'ana ru ne'eri ki, ta'i fiku'a doe ka fiku ma'i. Ma 
kaida'i ne'eri noa'a na'a ta fanga ada, sa Jesus ka saea ma'i fafarongo nia ki, 
ma ka fata 'uri, 
2 "Nau ku kwaimanatai na'a ana ngwa'i to'a ne'e, sulia kira tua fa'inau sulia 
uulu asoa ki, ma ka noa'a na'a ta fanga ada ta'ena. 

3 Ma di'ia nini'a kira fiolo, ma nau ku olita'inida 'i fanoa, kira ke ba'a 'asida 
sulia tala, sulia ta bali ada ne'e fanoa kira ki tua tau.” 
4 Ma na fafarongo nia ki kira ka saefilo 'uri, "'I fa'i ne'e kuke dao to'ona ta 
fanga ne'e ke bolo fa'inia na sarelana ngwa'i to'a 'oro 'uri ki saena na aba'i 
kula kwasi ne'e kasi bolofa'inia ta ngwae ka tua ana 'uri?” 
5 Ma sa Jesus ka lidida ma ka 'uri, "Ta fita afu beret ne'e kamu to'o ana?" Ma 
kira ka olisia kika 'uri, "Fiu afu beret ki.” 
6 Ma sa Jesus ka saea fuana na fiku'a ne'eri kira ka tua 'i ano. Go'o, nia ka 
ngalia na fiu afu beret ne'eri ki, ma ka ba'atafea God, sui ka ngiia ma ka 
kwatea fuana fafarongo nia ki, ma kira ka daro'ia ana na fiku'a ne'eri. 
7 Ma kira to'o logo ana bara gwa'i i'a ti'iti'i. Ma sa Jesus nia ka kwatea logo 
ba'atafea fuana God, ma ka saea fuana fafarongo nia ki kira ka daro'ia logo 
ana na ngwa'i to'a ne'eri. 
8 Ma kira ka fanga leleka kira ka abusu ta'ifau. Ma 'i buri, na fafarongo nia ki 
kira ka gonia na'a ngisingisi fanga ne'e nia ore 'i saena fiu kokofi ki leleka ka 
fungu. 
9 Ma na fiku'a ne'eri, nia bolo fa'inia na fai to'oni ngwae ki. Sui sa Jesus ka 
olita'inida na'a 'uana fanoa kira, 
10 ma nia'a fa'inia na fafarongo nia ki, kira 'ali'ali kira ka ra'e 'i saena gwa'i 
baru, ma kira ka leka 'uana na bali fanoa 'i Dalmanuta. 
11 Ma ti Farasi kira leka ma'i, ma kira ka olisu'usu'u fa'inia sa Jesus, ma kira 
oga fasi 'iri kike ilito'ona. Nia ne'e kira ka gania fasi 'iri nia ke fulia ta 
fa'anada'a, fasi 'iri ke fa'ata'inia mamana'anga God ne'e kwate ma'i nia'a. 
12 'Una'eri sa Jesus nia ka mango doe, ma ka fata 'uri, "Fa'uta ne'e ngwae ki 
ana tala'i ngwae ne'e kira ka gania fa'anada'a ki re? Nau ku saea na ru 
mamana fuamu'a, nau noa'a kusi fa'ata'inia go'o ta fa'anada'a fuana na tala'i 
ngwae ne'e.” 

13 Ma nia ka fa'asida, ma ka ra'e logo 'ana 'i saena gwa'i baru, ma ka to'ofolo 
'uana ta bali 'osi. 
14 Kaida'i kira saena 'osi na'a, na fafarongo nia ki kira manata bura ana 
ngalilana ma'i ti afu beret, bore ma ta'i afu beret go'o ne'e kira to'o ana saena 
na gwa'i baru. 
15 Ma sa Jesus ka fa'abasuda ma ka 'uri, "Kamu ke lia le'a suli kamu fa'asia na 
isi fuana beret ana Farasi ki ma sa Herod logo.” 
16 Ma kira ka ala'a 'i safitada kwailiu, ma kira ka 'uri, "Nia fata 'una'eri sulia 
ne'e noa'a kulu 'isi ngalia ma'i ta afu beret.” 
17 Ma kaida'i sa Jesus nia saiana ne'e kira kina ne'e nia fata sulia na 
fa'amanata'anga ta'a Farasi ki ma sa Herod, nia ka fata 'uri fuada, "Fa'uta ne'e 
kamu ka ala'a sulia ne'e noa'a kamu 'isi ngalia ma'i ti afu beret? Noa'a kamu 
'isi malinga'i ru 'ua ana manatai ngwae saena na ru nini nau ku saea fuamu'a? 
Nau ku lisia manatamu'a dole liu fuana kamu ka fa'amamana. 
18 Kamu lisia ma muka rongoa na ru 'oro nau ku sasi'i ki, bore ma noa'a 
kaumulu kasi malinga'ini'i go'o. Noa'a kamu 'isi manata go'o to'ona, 
19 kaida'i ba nau ku ngiia na lima afu beret baera ki fuana na lima to'oni 
ngwane baera ki? Ma ta fita kokofi ba kamu gonia na'a ngisingisi fanga baera 
'i saena leleka ka fungu?" Ma kira ka olisia kira ka 'uri, "Na ta'i akwala ma ro 
kokofi.” 
20 Ma sa Jesus nia lidi la'u ka 'uri, "Ma kaida'i ba nau ku ngiia fiu afu beret ki 
fuana fai to'oni ngwae ki, na fita kokofi ki ba kamu gonia ngisingisina fanga 'i 
saena leka ka fungu?" Ma kira ka olisia ma kira ka 'uri, "Na fiu kokofi ki.” 
21 Ma nia ka saefilo 'uri ada, "Fa'uta ne'e noa'a kamu kasi saiana tae ne'e nau 
ku fata sulia?” 
22 Kira dao ana na fanoa 'i Betsaeda, ma ngwae ki kira ka ngali ma'i ta'i 
ngwae ne'e maana nia rodo, ma kira ka gania sa Jesus fasi 'iri nia ke sama 
to'ona. 

23 Ma sa Jesus ka dau 'i limana na ngwae ne'eri, ma ka tala'ia 'uana 'i maa 
fa'asia na fanoa ne'eri. Ma sa Jesus ka ngisu 'i saena na maana na ngwae 
ne'eri, ma nia ka alua na limana fafia. Sui, nia lidia ka 'uri, "'Oko lisia ta ru?” 
24 Go'o, na ngwae baera nia ka lia 'ala'a, ma ka fata 'uri, "Nau ku lisia na 
ngwae ki, kira di'ia 'ai ki, ma kira fali.” 
25 'Una'eri sa Jesus ka alua la'u na limana fafia na maana na ngwae ne'eri. Ma 
na ngwae ne'eri ka lia mamana na'a, ma ka lia madako na'a ana ru ki ta'ifau. 
26 Ma sa Jesus ka ba'ea na'a 'uana na luma nia, ma ka fata 'uri fuana, "Noa'a 
'oe kosi leka 'ua 'uana fanoa ne'eri.” 
27 Sui sa Jesus ma na fafarongo nia ki, kira ka leka 'uana fanoa ki kalikalia na 
fanoa 'i Sesarea Filipae. Ma ana kaida'i kira leka 'ada, nia ka lidia fafarongo 
nia ki ka 'uri, "'Uri ma ngwae ki kira sae nau 'ani sa tai nini'a re?” 
28 Ma kira ka olisia kira ka 'uri, "Ti ngwae ki kira saea 'ae'o 'ania sa John 
ngwae ni siuabu ne'e nia mauri la'u, ma ti ngwae kira ka saea 'ae'o 'ania sa 
Elaeja ne'e nia mauri la'u, ma ti ngwae la'u kira ka saea 'ae'o 'ania ta ngwae 
ana profet baera ki ne'e nia mauri la'u.” 
29 Ma sa Jesus lidida la'u ka 'uri, "Ma kamu'a, kamu sae nau mo 'ani sa tai?" 
Ma sa Peter ka olisia ma ka 'uri, "'Ae'o na Christ, ngwae God nia filia fuana 
'afilana ngwae nia ki.” 
30 Ma sa Jesus ka fata totonga'i fuada ka 'uri, "Noa'a kamu kasi fa'arongo la'u 
'ani nau fuana ta ngwae.” 
31 Ma sa Jesus ka tala'ae fuana fa'amanatalana fafarongo nia ki ka 'uri, "Nau'a, 
na Ngela Ngwae, nai ba'a nonifii ana ru 'oro ki. Ma na fa'ina'ona'o ki, ma na 
fata abu doe ki, ma na ngwae fa'amanata ana na taki ki, kike ba'a ilanga'i 
nau. Ma kike ba'a saungi nau, ma ana uula fa'i asoa, nau kui tata'e fa'asia 
mae'a.” 
32 Ma nia ka fata madako sulia ru ne'eri. Ma sa Peter ka tala'ia ti'iti'i kwau, 
ma ka balufia. 

33 Bore ma sa Jesus nia abula, ma ka lia fuana fafarongo nia ki, ma ka balufia 
sa Peter ka 'uri, "Saetan leka tau kwau fasi nau kwa. Na manata'anga 'oe ki 
ne'e manata'anga ngwae ki go'o, nia noa'a la'u na manata'anga God.” 
34 Go'o 'una'eri, sa Jesus ka saea ma'i na fiku'a ne'eri ma na fafarongo nia ki 
siana, ma ka fata 'uri, "Sa tai bore 'ana ne'e oga ke donga nau, noa'a nia kasi 
manata 'abera sulia ru nia oga'i ki go'o 'ana talana. Nia ke ma'udi fuana 
dongalaku, sui bore 'ana kaida'i nia ke nonifii, ma ke mae ana 'ai rara folo. 
35 Sa tai bore 'ana ne'e 'aila kasi donga nau, du'ungana nia oga ke sasi 'ana 
sulia kwaiogai'anga nia ki talana, nia ke ba'a talafia na mauri'a firi. Bore ma 
di'ia sa tai bore 'ana ne'e ke mae fuaku ma fuana na Fa'arongo'a Le'a ne'e, nia 
ka to'o ana mauri'a firi. 
36 Di'ia ne'e na ngwae ka to'o ana ru ki ta'ifau saena magalia, ma nia mae, ma 
nia tua tau fa'asia God, ru ne'eri kasi fulia go'o ta le'anga'a fuana. 
37 Noa'a ta ngwae kasi totolia folilana na mauri firi 'ani ta mani. 
38 Ma di'ia ta ngwae nia 'eke 'ani nau fa'inia fatalaku 'i saena asoa ta'a ki, ne'e 
ngwae ki noa'a kasi fo'osia God, 'irai ana kaida'i nau kui dao ma'i fa'inia na 
ngwasinasina'anga Ma'a nau ma na 'ainsel abu ki, Nau'a, na Ngela Ngwae, nai 
ba'a 'eke logo 'ania." 

Mark 9 
1 Go'o sa Jesus ka fata la'u ka 'uri, "Nau ku saea na'a fuamu'a, ti ngwae 
aumulu 'i ne'e logo, kira noa'a kasi mae leleka kike lisia God ke gwaunga'i 
fafia ngwae nia ki 'ania ngasingasi'anga.” 
2 'I buri 'ana ono asoa ki, sa Jesus ka tala'ia sa Peter, ma sa James, ma sa 
John, ma kira ra'e 'uana gwauna ta'i fa'i ua ne'e fane, ma kira ka tua ta'ifili 
'ada 'i ne'eri. Ma ana kaida'i kira lia, kira ka lisia sa Jesus nia rokisi 'i na'oda, 
3 ma na ifi nia ka ngwasinasina, ma ka kwao liu. Ma nia kwao ka liufia mala 
ta ifi kwao ne'e ta ngwae saena fanoa ne'e 'i ano ne'e ke taufia. 

4 Ma na uulu fafarongo ne'eri ki kira ka lisia sa Elaeja ma sa Moses, kera dao 
tafanga'i ma'i siada, ma kera ka ala'a fa'inia sa Jesus. 
5 Ma sa Peter ka fata 'uri fuana sa Jesus, "Aofia kwa, nia le'a liu fuakulu kuke 
tua 'akulu 'i ne'e. Alu kaimili ke saunga'inia uulu babala ki, ta ai fuamu, ta ai 
fuana sa Moses, ma ta ai fuana sa Elaeja.” 
6 Sa Peter nia fata 'una'eri, sulia noa'a nia kasi saiana na'a ta ru ne'e nia ke 
saea, du'ungana kira ma'u liu na'a. 
7 Ma ta'i gwa'i salo ka dao ma'i ma na nunufilana ka buta fafida. Ma ta'i 
linga'i ru nia talo ma'i fa'asia na gwa'i salo ne'eri ma ka 'uri, "Na ngela muta'i 
nau ne'e nau ku alafe liu na'a ana. Muke rongo sulia nia'a!” 
8 Ma kira ka lia 'ali'ali kalikalida, ma kira kasi lisia na'a ta ngwae fa'inida, 
ta'ifilia go'o sa Jesus. 
9 Kaida'i kira koso na'a ma'i fa'asia fa'i ua ne'eri, sa Jesus ka fata luida ka 'uri, 
"Noa'a kamu kasi fa'arongoa ta ngwae ana ru nini'a kamu lisia, leleka ka dao 
ana kaida'i ne'e nau'a, na Ngela Ngwae, nai tata'e fa'asia na mae'a.” 
10 Ma kira ka ro'osulia na fatalana, ma kira ka fata 'i safitada kwailiu, ma kira 
ka 'uri, "Na manata'i ngwae fa'uta nini'a nia saea, 'Nai tata'e fa'asia na mae'a 
re?' “ 
11 Ma kira ka lidia, kira ka 'uri, "Fa'uta ne'e ngwae fa'amanata ana taki kira ka 
saea sa Elaeja ne'e ke ba'a eta dao ma'i?” 
12 Ma sa Jesus ka olisida ma ka 'uri, "Sa Elaeja eta dao mamana ma'i 'i na'o, 
fasi 'iri nia ke sasi aka'u ana ru ki ta'ifau. Bore ma kamu 'isi rorongoa ba na 
Kerekere'a Abu ba saea ne'e, Ngela Ngwae ke ba'a nonifii liu nama ma na 
ngwae ki kira ke ilanga'inia. 
13 Nau ku saea fuamu'a, sa Elaeja nia eta dao na'a, ma na ngwae ki kike sasia 
na'a ru ta'a ne'e kira oga kike sasi ana, di'ia Kerekere'a Abu ba nia fata na'a 
ma'i sulia.” 

14 Ma kaida'i kira dao ma'i fuana 'afutana fafarongo ki, kira ka lisia ta'i fiku'a 
doe kira fiku kalida. Ma ti ngwae fa'amanata ana taki ki kira olisu'usu'u 
fa'inida. 
15 Ma kaida'i ne'e ngwae ki kira lisia sa Jesus, kira ka 'arefo liu, ma kira lalili 
kwau, ma kira ka kwalo saesaele'a ana. 
16 Ma sa Jesus ka lidia fafarongo nia ki ka 'uri, "Ru fa'uta nini'a kamu 
olisu'usu'u fa'inida fani?” 
17 Ma ta'i ngwae 'i saena na fiku'a ne'eri, nia olisia ka 'uri, "Fa'amanata 'ae, 
nau ku ngalia ma'i kala 'alako nai fuamu. Na ano 'i ru ta'a nia ru'ufia, ma 
noa'a nia kasi fata na'a. 
18 Ma kaida'i na ano 'i ru ta'a ne'eri nia dao ana, nia ke 'ui 'ania 'i ano. Ma na 
kwakwana ka ngisungisu'a, nia ke 'alagirigiri, ma na nonina ka gaga'ai ta'ifau. 
Ma nau ku amasia na fafarongo 'oe ki fasi 'iri kira ka lalia na ano 'i ru ta'a 
ne'e, bore ma nia 'afita'i liu fuada.” 
19 Ma sa Jesus ka saea fuada ka 'uri, "Kamu noa'a mu kasi fa'amamana nau'a 
'ua! Nau ku noni maruku na'a 'ani abu fito'onga nini kamu. Nau ku tua fa'i 
kamu ka dao na'a 'uri, fuila kaumulu ka fa'amamana nau na'a. Ngalia ma'i na 
ngela ne'eri fuaku.” 
20 Ma kira ka ngalia ma'i na ngela ne'eri fuana sa Jesus. Ma kaida'i ne'e ano 'i 
ru ta'a ne'eri nia lisia sa Jesus, nia ka 'ui 'ania na ngela ne'eri 'i ano, ma ka 
failadusu, ma na kwakwana ka ngisungisu'a ta'ifau na'a. 
21 Ma sa Jesus ka lidia na ma'a ngela ne'eri ka 'uri, "'I angita mala ne'e nia 
tala'ae 'uri kwa?" Ma nia ka olisia ka 'uri, "Nia 'ita na'a ma'i 'ua ana kaida'i nia 
ti'iti'i. 
22 Ma kaida'i 'oro ne'e nia 'ui 'ania saena na mafula ma 'i saena na kafo, fasi 
'iri ke saungia ke mae. Ma di'ia nia bolo go'o 'ana fuamu, 'oke manatai kero'o 
ma'i, ma 'oko kwai'afi amiro'o.” 
23 Ma sa Jesus ka fata 'uri, "'Iu, 'oke fa'amamana nau! Na ru ki ta'ifau nia 
talangwara'u go'o 'ana fuana sa tai ne'e nia fa'amamana nau.” 

24 Ma 'ali'ali go'o ma'a ngela ne'eri ka ako ka 'uri, "Nau ku fa'amamana! Bore 
'ana 'afi nau ma'i, fasi 'iri ne'e fa'amamana'anga nau ke ngasingasi'a ma ka 
lalifu!” 
25 Ma kaida'i sa Jesus lisia na fiku'a ne'eri kira lalili ma'i 'uana kula ne'eri, nia 
ka fata 'uri fuana na ano 'i ru ta'a ne'eri, "'Ae'o na ano 'i ru nini 'oko fa'abania 
alingana ngela ne'e, ma 'oko fa'anotoa na kwakwana ngela ne'e, nau ku bae'o 
'oke ru'u ma'i 'i maa, ma 'oe kosi oli kosi ru'ufia la'u na ngela ne'e.” 
26 Ma na ano 'i ru ta'a ne'e ka ri, ma ka lebesia na ngela ne'eri, ma ka ru'u na'a 
ma'i 'i maa fa'asia. Ma na ngela ne'eri na lisilana ka di'ia na'a ne'e nia mae. Ma 
na ngwae 'oro kira ka fata 'uri, "Nia mae na'a.” 
27 Bore ma, sa Jesus ka dau ana limana na ngela ne'eri, ma ka ta'ea, ma nia ka 
tata'e. 
28 Ma kaida'i sa Jesus nia ru'u saena luma, na fafarongo nia ki kira ka lidia 
kaida'i kira tua ta'ifilida ma kira ka 'uri, "Fa'uta ne'e nia 'afita'i fuaimili fuana 
ifulanga'ilana na ano 'i ru ta'a baera kwa?” 
29 Ma sa Jesus ka olisida ka 'uri, "Ta'ifilia fo'onga'a go'o ne'e nia bolo fa'inia 
ifulanga'ilana na ano 'i ru ta'a 'uri ki, ma noa'a la'u ta ru.” 
30 Kaida'i ne'eri, sa Jesus ma na fafarongo nia ki kira fa'asia kula ne'eri, ma 
kira ka leka liu na'a 'uana bali fanoa 'i Galili. Ma sa Jesus ka 'iri oga ne'e ta 
ngwae ke saiana kula ne'e kira tua ana, 
31 du'ungana nia fa'amanata fafarongo nia ki ka 'uri, "Nau, na Ngela Ngwae, 
kike ba'a kwate nau fuana malimae nau ki, ma kike saungi nau. Ma uulu asoa 
ki 'i buri, nai ba'a tata'e oli la'u fa'asia mae'a.” 
32 Bore ma fafarongo sa Jesus ki noa'a kasi saiana na tae ne'e nia saea, ma 
kira ka ma'u 'ania lidilana. 
33 Ma kaida'i kira dao ana fanoa 'i Kapaneam, ma kira ka ru'u 'i saena luma, 
sa Jesus ka lidia na fafarongo nia ki ka 'uri, "Na tae ba kamu olisu'usu'u ma'i 
fa'inia sulia na tala?” 

34 Bore ma kira kasi saea ta ru, du'ungana kira olisu'usu'u ma'i fa'inia sa tai 
adulu ne'e ka doe ka gwaunga'i fafida ta'ifau. 
35 Ma sa Jesus ka tua 'i ano, ma ka saea ma'i na akwala ma ro fafarongo ba 
nia ki siana, ma ka fata 'uri, "Di'ia sa tai ne'e nia oga ke fa'ina'ona'o, nia ke alu 
nia'a ka 'isi, ma nia na ngwae ni rao fuana ngwae ki ta'ifau.” 
36 Sui sa Jesus ka tala'ia ma'i ta'i ngela, ma ka fa'auua 'i safitada. Nia ka ofia 
na ngela ne'eri, ma ka fata 'uri fuada, 
37 "Di'ia sa tai ne'e ke kwaloa ta ngela ti'iti'i 'uri ana sataku, nia kwalo nau 
logo. Ma di'ia sa tai ne'e nia kwalo nau, noa'a nia kasi kwalo nau la'u ta'ifili 
nau, bore ma nia kwaloa logo God ne'e nia asunga'i nau ma'i.” 
38 Sa John nia fata 'uri fuana sa Jesus, "Ngwae Fa'amanata kwa, kaimili lisia 
ta'i ngwae nia ifulani na ano 'i ru ta'a ki ana satamu. Ma kaimili ka luia nia 
noa'a kasi sasia ru ne'eri, sulia nia noa'a la'u ta ngwae ana fiku'a kulu.” 
39 Ma sa Jesus ka fata 'uri, "Noa'a kamu kasi luia la'u, sulia sa tai ne'e nia 
sasia ta fa'anada'a ana sataku, nia 'afita'i ne'e nia ke saea la'u ta ru ta'a aku. 
40 Di'ia ta ngwae ne'e noa'a nia kasi malimae akulu, nia ngwae kulu ne'ana. 
41 Nau ku saea ru mamana fuaumulu, di'ia ta ngwae ne'e nia kwatea ta ma'e 
kafo fuaumulu, sulia kaumulu na ngwae nau ki, nia ke ba'a ngali mamana 
na'a ana kwaiara'anga nia. 
42 "Di'ia ta ngwae ka kwatea ngwae nini'a kira enoeno ki ka 'asi fa'asia 
fito'onga kira aku, nia le'a fuana kira ke firi'ia ta fau doe 'i luana, ma kira ka 
'ui 'ania 'i saena na 'atako. 
43 Ma di'ia 'oko oga 'oe sasi ta ru ta'a 'ani limamu, 'oke siki muusia fa'asi'o. Nia 
ta'i le'a go'o 'ana fuamu di'ia 'oko tua tau 'amu saena mauri'a 'i langi fa'inia na 
ngurunguru lima, 'asu 'ubani 'oko fi'i koso 'i saena kula ana kwa'ikwa'inga 
fa'inia ro lima ki, kula ne'e mafula nia du'adu'a kasi mae. 
45 Ma di'ia 'oko oga 'oe sasi ta ru ta'a 'ani 'aemu, 'oke siki muusia fa'asi'o. Nia 
ta'i le'a go'o 'ana fuamu di'ia 'oko tua tau 'amu saena mauri'a 'i langi fa'inia na 

ngurunguru 'ae, 'asu 'ubani 'oko fi'i koso 'i saena kula ana kwa'ikwa'inga 
fa'inia na ro 'ae ki. 
47 Ma di'ia 'oko oga 'oe sasia ta ru ta'a 'ani maamu, 'oke lafua 'amu fa'asi'o. Nia 
ta'i le'a go'o 'ana fuamu di'ia 'oko ru'u 'i saena na 'Inoto'anga God fa'inia ta'i 
bali maa, 'asu 'ubani 'oko fi'i koso 'i saena kula ana kwa'ikwa'inga fa'inia ro 
bali maa ki. 
48 Na kula ne'eri, na ngwangwa ki ne'e kira 'ania na ngwae ki, ma noa'a kira 
kasi mae, ma na mafula ne'e nia du'afia ngwae ki nia du'adu'a firi. 
49 "Sulia kira alua na mafula 'i fafona ngwae ki ta'ifau, di'ia ne'e meme asi kira 
takalonga'inia saena ta fanga. 
50 "Ma na fiki asi nia le'a mo, bore ma si di'ia ne'e asilalana nia noa'a na'a 
fa'asia, nia 'afita'i liu kira ka sasia 'ani ta ru 'iri ka asila la'u. "'Una'eri logo, 
muke fa'asaele'a ngwae ki di'ia logo na meme asi ne'e fa'ale'a na fanga. Ma 
muke tua 'ani aroaro'anga 'i safitamu'a kwailiu." 

Mark 10 
1 Sui ma sa Jesus ka fa'asia 'i Kapaneam, ma ka leka 'uana na bali fanoa 'i 
Judea, ma ka to'ofolo ana kafo 'i Jodan. Ma ngwae 'oro ki kira ka fiku ma'i 
siana, ma nia ka fa'amanata kira, di'ia ba nia 'ita ka fa'amanata na'a ma'i. 
2 Ma ti Farasi kira ke leka siana sa Jesus, ma kira ka iliili 'uana fa'aroralana 
fa'asia na taki sa Moses, ma kira ka 'uri, "'Uri ma, na taki sa Moses nia ala'ania 
go'o 'ana ne'e ngwae ke ilanga'inia na 'afe nia kwa?” 
3 Ma sa Jesus ka olisida ma ka 'uri, "Na tae ba sa Moses nia fata totonga'i 
fuamu'a 'ania sulia ru ne'e?” 
4 Ma kira ka fata 'uri, "Sa Moses nia ala'ania ne'e ngwae ke keresia ta 'aba ru 
ana kwai ilanga'inga, ma ka kwatea fuana na 'afe nia, fasi 'iri nia ka logea 
na'a.” 
5 Ma sa Jesus ka fata 'uri, "Sa Moses nia keresia na taki ne'e fuamu'a sulia nia 
'afita'i fuana fa'amanata lamu'a. 

6 Bore ma, 'ita nama ma'i ana kaida'i God nia saunga'inia na ru ki ta'ifau, na 
Kerekere'a Abu nia saea, 'Nia saunga'inia ngwae ki 'ani ngwangwane ma kini. 
7 Du'ungana ru ne'eri, ngwae ka fa'asia na ma'a nia fa'inia te'a nia, ma ka tua 
ratai fa'inia na 'afe nia, 
8 ma kera ke alua ta'i manata'anga di'ia ta'i ngwae go'o.' Nia noa'a la'u ta ro 
ngwae to'oto'o, bore ma di'ia ta'i ngwae na'a. 
9 Nia ne'e, ru God nia firi fikua ka sui na'a 'una'eri, noa'a nia kasi le'a fuana ta 
ngwae ke logea la'u.” 
10 Ma kaida'i sa Jesus fa'inia na fafarongo nia ki kira oli 'i luma, kira ka lidia 
'uana malutana ru ne'eri. 
11 Ma nia ka olisida ka 'uri, "Ta ngwae bore 'ana ne'e nia ilanga'inia na 'afe 
nia, ma ka korea lala ta 'afe matamata, nia kakabara na'a fafia na 'afe nia. 
12 Ma nia 'una'eri logo, di'ia ta 'afe nia ilanga'inia na ara'i nia, ma ka 'afe la'u 
fuana ta ngwae matamata, nia kakabara na'a fafia na ara'i nia.” 
13 Ti ngwae kira ngalia ma'i na kaela ngela ti'iti'i siana sa Jesus, fasi 'iri nia ka 
sama to'oda ma ka fa'ale'ada, bore ma fafarongo nia ki kira ka balufida. 
14 Ma kaida'i sa Jesus nia lisia ru ne'eri, nia ka saeta'a, ma ka fata 'uri fuada, 
"Muke ala'ania na kaela ngela ti'iti'i kira ke leka ma'i siaku, ma noa'a kamu 
kasi foneda la'u. Du'ungana sa tai ne'e nia manata mamana ka di'ia ngela 
ti'iti'i ki, nia bolo fuana tua'a olofana 'Inoto'anga God. 
15 Nau ku saea ru mamana fuamu'a, di'ia ta ngwae ne'e noa'a nia kasi 
fa'amamana di'ia ta ngela ti'iti'i, nia 'afita'i liu nia ka ru'u 'i saena na 
'Inoto'anga God.” 
16 Ma nia ka ofia na ngela ti'iti'i ne'eri ki, ma ka alua na limana ada, ma ka 
fa'ale'ada. 
17 Kaida'i sa Jesus nia tala'ae ka leka la'u kwau sulia ta'i tala, ta'i ngwae nia 
lalili ma'i, ma ka bobouruuru 'i na'ona. Ma nia ka lidia ka 'uri, "Ngwae 

fa'amanata le'a 'ae, ta tae le'a ne'e nau kui sasia 'iri nai to'o ana na mauri'a 
firi?” 
18 Ma sa Jesus olisia ka 'uri, "Fa'uta ne'e 'oko sae nau 'ani ngwae le'a? Noa'a ta 
ngwae 'iri le'a go'o, ta'ifilia God go'o ne'e nia le'a. 
19 Nia le'a 'oko saiana ala'anga totonga'i God ki ba 'uri, ''Oe kosi sau ngwae, 
ma 'oe kosi 'usu, ma 'oe kosi bili, ma 'oe kosi soke fafia ta ngwae, ma 'oe kosi 
'osoa ta ngwae, ma 'oko fu'usi doe ana ma'a 'oe ma te'a 'oe.' “ 
20 Ma nia ka fata 'uri, "Ngwae Fa'amanata kwa, nia 'ita nama ma'i ana kaida'i 
nau ku ti'iti'i, nau ku ro'osulia na taki ne'eri ki ta'ifau.” 
21 Go'o, sa Jesus ka lia kwau fuana 'ania alafe'anga, ma ka fata 'uri fuana, "Ta'i 
ru go'o ne'e nia noa'a 'ua. 'Oke leka kwau, ma 'oko 'oifoli 'ania na ru ba 'oe ki 
ta'ifau, ma 'oko ngalia mani ne'eri ki, ma 'oko kwatea fuana na ngwae dala'a 
ki, ma 'oko fi'i to'o ana na to'oru'a 'i langi. 'Una'eri go'o, 'oko leka ma'i suli 
nau.” 
22 Ma kaida'i ne'e ngwae ne'eri nia rongoa go'o ru ne'eri ki, na maana ka 
'aru'aru na'a. Ma nia ka leka na'a 'ana fa'inia na kwaimanatai'anga, du'ungana 
ne'e nia'a ngwae to'oru liu. 
23 Sui ma sa Jesus ka lia fuana na fafarongo nia ki, ma ka fata 'uri, "Nia 'afita'i 
liu na'a fuana na ngwae to'oru ki kike ru'u saena 'Inoto'anga God.” 
24 Ma na fafarongo nia ki kira ka 'arefo liu na'a ana ala'anga ne'eri ki. Sui sa 
Jesus ka fata la'u 'uri fuada, "Ngela nau kina, nia 'afita'i liu na'a fuana na 
ru'unga'a saena 'Inoto'anga God. 
25 Nia 'afita'i liu ne'e ta kamel ke ru'u sulia na ma'e kwakwa ti'iti'i 'i 'aena 
sugila. Nia 'afita'i ka liufia la'u fuana ta ngwae to'oru ke ru'u 'i saena na 
'Inoto'anga God.” 
26 Ma na fafarongo nia ki kira ka 'arefo liu, osi'ana kira fia fasi na to'oru'anga 
ne'e na fa'ale'anga ma'i fa'asia God. Ma kira saefilo kwailiu ada, kira ka 'uri, 
"'Irai ma noa'a ta ngwae go'o ne'e ke toda mauri'a firi reala?” 

27 Ma sa Jesus ka lia funufunu fuada ma ka fata 'uri, "Nia 'afita'i fuana na 
ngwae ki ke toda mauri'a firi, bore ma fuana God noa'a nia kasi 'afita'i go'o. 
Na ru ki ta'ifau nia talangwara'u go'o 'ana fuana God.” 
28 Ma sa Peter ka fata 'uri fuana, "Kaimili fa'asia na'a ru ki ta'ifau 'iri mika 
donga 'oe na'a!” 
29 Ma sa Jesus ka olisia ka 'uri, "'Iu, nau ku saea fuamu'a, di'ia ta ngwae ne'e 
ke fa'asia na luma nia, nama na ngwaefuta nia ki, nama na ngwaingwaena 
nia ki, nama na ma'a nia, nama te'a nia, nama na ngela nia ki, nama na ano 
nia, du'ungaku fa'inia na Fa'arongo'a Le'a ne'e, 
30 nia ke ba'a ngalia la'u ru ne'eri ki ka 'oro ka liufia kaida'i ne'e. Nia ke ba'a 
ngalia ru 'oro ana na luma ki, ma na ngwaefuta ki, ma na ngwaingwaena ki, 
ma te'a ki, ma na ngela ki, ma na ano. Ma nia ke ba'a toda logo nonifii'a ki. 
Ma ana kaida'i ne'e ke ba'a dao ma'i, nia ke ba'a to'o ana mauri'a firi. 
31 Bore 'ana na ngwae 'oro ne'e kira etaeta 'i na'o ki, kike ba'a 'isiburi, ma na 
ngwae 'oro ne'e kira 'isiburi ki, kike ba'a etaeta 'i na'o.” 
32 Sa Jesus fa'inia na fafarongo nia ki, kira leka sulia na tala 'uana 'i 
Jerusalem, ma sa Jesus ka etaeta ada. Ma fafarongo nia ki kira ka 'arefo liu, 
ma ti ngwae logo ne'e kira leka kwau 'i burida, kira ka ma'u liu. Ma sa Jesus 
ka tala'ia na akwala ma ro fafarongo nia ki ka ta'i 'idu tau la'u kwau fa'asia 
ngwae ki. Ma nia ka fi'i fa'arongoda 'ani na ru ki ne'e ke ba'a fuli fuana. 
33 Ma nia ka fata 'uri, "Mulu fafarongo! Kulu ra'e 'ala'a 'uana 'i Jerusalem, ma 
kira ke ba'a 'olosae nau, na Ngela Ngwae, fuana na 'ingata'i fata abu ki fa'inia 
na ngwae fa'amanata ki ana taki. Ma kike ba'a matalanga'i nau fuana 
maelaku, ma kike kwate nau fuana na ngwae kwaita ki. 
34 Ma na ngwae ne'eri ki kike ba'a 'oidorole 'ani nau, ma kike ngisuli nau, ma 
kike kwai'i nau, ma kike saungi nau. Ma ana uula asoa, nai ba'a tata'e la'u 
fa'asia na mae'a.” 

35 'Una'eri go'o, sa James ma sa John, ro ngela sa Sebedi ki, kera ka leka ma'i 
siana sa Jesus, ma kera ka fata 'uri, "Ngwae Fa'amanata kwa, kero'o oga 'oke 
kwatea ta'i ru ne'e kero'o gania amu.” 
36 Ma sa Jesus ka lidi 'uri adaro'o, "Tae ne'e koro'o oga nai sasia fuamuro'o?” 
37 Ma kera ka olisia kera ka 'uri, "Kaida'i ne'e 'oke ba'a 'inoto'a fafia magalia 
fa'inia ru ki ta'ifau, 'oke ala'ania ta ngwae amiro'o ke tua 'i bali 'olo'olo amu, 
ma ta ngwae ana bali mauli amu fuana gwaunga'inga fafia ngwae ki.” 
38 Bore ma sa Jesus ka fata 'uri fuadaro'o, "Koro'o kina go'o ru ne'e koro'o 
gania. Koro'o bolo go'o amuro'o fa'inia nonifii'anga nini nai ba'a nonifii 
'ania?” 
39 Ma kera ka olisia kera ka 'uri, "Kero'o bolo go'o amiro'o fuana sasilana." Ma 
sa Jesus ka fata 'uri fuadaro'o, "'Iu, nia le'a koro'o ke ba'a nonifii logo di'ia 
nau'a. 
40 Bore ma noa'a nau kusi filia sa tai ne'e ke tua 'i bali 'olo'olo aku ma ne'e 'i 
bali mauli aku. Talito'ona God go'o ne'e ke kwatea kula 'una'eri ki fuana sa tai 
fa'ida ne'e nia ka sasi aka'u ada maasida.” 
41 Ma kaida'i na akwala fafarongo ne'eri ki kira rongoa ru ne'eri, kira ka 
saeta'a fuana sa James ma sa John. 
42 Ma sa Jesus nia fikuda ma ka fata 'uri fuada, "Kaumulu saiana na ngwae 
gwaunga'i ki ne'e kira gwaunga'i fuana ngwae ne'e noa'a la'u Jiu ki, kira to'o 
ana ngasingasi'anga, ma kira sai liu ana usunga'ilana ngwae fuana sasilana ru 
kira oga'i ki. 
43 Sui bore 'ana, noa'a nia kasi 'una'eri la'u 'i safitamu'a. Di'ia ta ngwae 
aumulu nia oga ka fa'ina'ona'o, nia ke saiana nia ngwae rao kaumulu. 
44 Ma di'ia sa tai aumulu ne'e nia oga ka 'inoto'a, nia ke rao 'o'o fuana ngwae 
ki ta'ifau. 
45 Osi'ana nau'a, na Ngela Ngwae, nau noa'a kusi leka ma'i fasi 'iri na ngwae 
ki kike rao fuaku. Bore ma nau ku leka lala ma'i fasi 'iri nau kui rao fuana na 

ngwae ki ta'ifau, ma nau ku kwatea na maurilaku fuana fa'amaurilana na 
ngwae 'oro ki.” 
46 Ana kaida'i ne'eri, sa Jesus fa'inia na fafarongo nia ki kira dao na'a ma'i ana 
fanoa 'i Jeriko. Ma kaida'i kira fa'asia na'a fanoa ne'eri fa'inia na fiku'a doe 
ne'eri, ta'i ngwae ne'e maana rodo nia tua go'o 'ana 'i ninimana na tala fuana 
na gani'a. Na satana sa Batimeas, na ngela sa Timeas. 
47 Ma kaida'i nia rongoa sa Jesus, na ngwae 'i Nasaret, nia ka leka ma'i, nia ka 
ako ka 'uri, "Jesus 'ae'o na 'alako ana kwalafa sa David, 'oke manatai nau 
ma'i.” 
48 Ma na ngwae ki kira ka kwaifone ana, ma kira ka saea fuana fasi 'iri nia 
tua aroaro. Bore ma nia fi'i ako ka tasa liu mala ka 'uri, "'Alako ana kwalafa sa 
David 'ae, 'oke manatai nau ma'i!” 
49 Ma sa Jesus ka uuto'o ma ka fata 'uri, "Mulu saea ma'i." Ma kika ri 'uana sa 
Batimeas, kira ka 'uri, "'Oke saele'a na'a amu! Tata'e na'a, sa Jesus nia sae'o 
na'a.” 
50 Go'o nia ka to'osia ifi fafo doe nia, ma ka tata'e 'ali'ali, ma ka leka siana sa 
Jesus. 
51 Ma sa Jesus ka lidia ka 'uri, "Tae ne'e 'oko oga nai sasia fuamu kwa?" Ma na 
ngwae maana rodo ne'eri olisia sa Jesus ka 'uri, "Fa'amanata 'ae, nau ku oga 
nai lia logo kwa.” 
52 Ma sa Jesus ka fata 'uri fuana, "Leka na'a kwau amu. Lia na'a du'ungana 
ne'e 'oko fa'amamana nau." Ma 'ali'ali na maana ka lia na'a, ma nia ka donga 
na'a sa Jesus sulia na tala. 

Mark 11 
1 Kaida'i sa Jesus fa'inia na fafarongo nia ki kira dao karangia na fanoa 'i 
Jerusalem, kira dao ana fanoa 'i Betfeis ma 'i Betani, gwauna fa'i ua kira saea 
'ani 'i Olif. Go'o, nia ka kwatea ta ro ngwae ana fafarongo nia ki, kera ka 
etaeta 'i na'o. 



160 

 

 
© 2003, Wycliffe Bible Translators, Inc. 

 

 
 

 

2 Ma nia ka fata 'uri fuadaro'o, "Moro leka ana fanoa lo'oko koro'o na'ofia 
kwau. Ma kaida'i koro'o dao 'i ne'eri, koro'o ke lisia ta'i dongki. Kira firi'ia 
go'o 'ada dongki ne'eri, ma noa'a ta ngwae kasi ra'era'e 'ua fafona. Koro'o ke 
logea, ma moro ka tala'ia ma'i 'i ne'e. 
3 Ma di'ia ta ngwae nia lidi koro'o, 'Fa'uta ne'e koro'o ka logea na dongki ne'e 
re?' Moro ke saea fuana, 'Na Aofia nia bo'obo'o 'uana, ma nia ke ba'a olita'i 
'ali'ali logo ma'i ana 'i ne'e.' “ 
4 Ma kera ka leka, ma kera ka lisia ta'i kala dongki kira firi'ia go'o 'ada 'i 
ninimana na tala 'i maana ta'i luma. Ma kaida'i kera logea na'a, 
5 ti ngwae ne'e kira uu 'i ne'eri, kira ka lidia kero'a ka 'uri, "Tae ne'e koro'o 
logea na kala dongki ne'e fuana?” 
6 Ma kera ka olisida di'ia ba sa Jesus nia saea fuadaro'o, ma na ngwae ne'eri 
ki kira ka ala'ania fuadaro'o. 
7 Ma kera ka tala'ia ma'i na kala dongki ne'eri siana sa Jesus, ma kera ka 
safata'inia na 'aba ifi kera ki 'i fafona, ma sa Jesus ka ra'e fafona. 
8 Na ngwae 'oro ki kira ka safata'inia na 'aba ifi keta kira ki 'i sulia na tala, ma 
ti ngwae kira ka tufua na uila niniu ki, ma kira ka safata'inia sulia na tala. 
Kira sasia ru ne'eri fuana fa'adoelana sa Jesus. 
9 Ma ngwae ki ta'ifau ne'e leka fa'inia, ti ngwae kira ka etaeta 'i na'o, fa'inia ti 
ngwae ne'e kira 'isi, kira ako ma kira ka 'uri, "Aura'ea God! Ma God 'oke 
'oilakita'inia na ngwae ne'e nia leka ma'i 'ani na ngasingasi'anga 'oe! 
10 Ma God 'oke 'oilakita'inia ma'i daolana na 'inoto'anga ne'e nia di'ia na 
'inoto'anga sa David ko'o bora kia! Aura'ea God nia tua 'i langi!” 
11 Sa Jesus nia ru'u 'i saena na fanoa 'i Jerusalem, ma ka leka 'i saena na Luma 
Abu God. 'Una'eri, nia ka lia kwailiu, ma ka lisia ru ki ta'ifau. Bore ma sulia 
nia karangi rodo na'a, nia ka leka na'a 'uana 'i Betani fa'inia na akwala ma ro 
fafarongo nia ki. 

12 Ma ana fa'i asoa 'i buri, kaida'i sa Jesus ma na fafarongo nia ki kira oli na'a 
ma'i fa'asia 'i Betani, sa Jesus ka fiolo. 
13 Ma nia ka lia kwau, ma ka lisia ta'i 'ai uluulu'a ne'e kira saea 'ani na figi. 
Ma nia ka leka karangia fasi 'iri ke lisia ta fua'i ru ana. Bore ma kaida'i nia 
dao 'i 'aena, nia ka lisia go'o ana na ra'i ru ki, sulia kaida'i ne'eri na 'ai figi ki 
kira lua 'ao. 
14 Ma sa Jesus ka fata 'uri fuana na 'ai figi ne'eri, "Ta ngwae kata 'ani 'ania la'u 
ta fua'i ru amu!" Ma na fafarongo nia ki kira ka rongoa ru ne'eri. 
15 Ma kaida'i kira dao na'a 'i Jerusalem, sa Jesus ka leka 'i saena na Luma Abu 
God. 'Una'eri, nia ka lalia na ngwae ki ta'ifau ne'e kira foli ma kira ka 'oifoli 
ana ru fuana kwaisu'usi'anga ki, ma kira ka obosia ngwae ki 'i ne'eri. Ma nia 
ka giosia na tatafe ana ngwae ne'eri ki ne'e kira rokisi mani ki, ma ka giosia 
na ru fuana tua'a ana ngwae ki ne'e kira 'oifoli ana na fa'i fao ki. 
16 Ma noa'a nia kasi ala'ania ta ngwae ke ngalia ta ru 'i saena na ana Luma 
Abu God. 
17 Ma nia ka fa'amanata na ngwae ki, ka fata 'uri, "God nia saea 'i saena na 
Kerekere'a Abu ka 'uri, 'Na luma nau, kira saea 'ani na luma fuana fo'onga'a 
fuana na ngwae ana magalia ki ta'ifau.' Bore ma kamu fa'ita'inia ka alua lala 
kula fuana bililana ngwae ki.” 
18 Ana kaida'i, na fata abu doe ki fa'inia na ngwae fa'amanata ana na taki ki, 
kira rongoa ru ne'eri, ma kira ka tala'ae kika lulu 'uana ta ru kike sasia fuana 
saungilana sa Jesus. Ma kira ka ma'ungia, sulia ne'e fiku'a ne'eri ta'ifau, kira 
'arefo liu ana na fa'amanata'anga nia. 
19 Nia sa'ulafi na'a, sa Jesus ma na fafarongo nia ki, kira ka leka na'a fa'asia 'i 
Jerusalem. 
20 Ana 'ofodangi ana fa'i asoa 'i buri, sa Jesus fa'inia na fafarongo nia ki kira 
ka leka kwau sulia na tala. Kira lisia na 'ai figi baera nia kuku ta'ifau na'a leka 
ka koso na'a sulia na lalina. 

21 Ma sa Peter ka manata to'ona ru ba sa Jesus nia sasia ana 'ai ne'eri, ma ka 
fata 'uri fuana, "Ngwae fa'amanata 'ae, lisia basi na 'ai figi ba 'oko agia, nia 
mae na'a!” 
22 Ma sa Jesus nia olisia ka 'uri, "Kamu ka manata mamana na'a ana God. 
23 Nau ku saea fuamu'a, di'ia kamu ke fata 'uri fuana fa'i ua ne'e, ''Oke tata'e, 
ma 'oko 'ui 'ani'o talamu saena na asi,' ma noa'a kamu kasi manata ruarua 'i 
saena na liamu'a, ma kamu ka manata mamana ana ru ne'e kamu saea nia ke 
fuli, ru ne'eri ke fuli go'o ana fuamu'a. 
24 Ta ne'e, nau ku saea fuamu'a 'uri, kaida'i kamu fo'o, ma muke gani 'uana ta 
ru, kamu ke manata mamana di'ia ne'e kamu ngalia na'a, ma God ke ba'a 
kwatea go'o 'ana ru ne'e kamu gani 'uana. 
25 'Iu, kaida'i kamu fo'o, muke rufuanata ana ta'anga'a ne'e ta ngwae nia sasia 
amu'a, 'iri ne'e Ma'a kamu ne'e nia tua ma'i 'i langi ke rufuanata logo ana 
ta'anga'a kamu ki.” 
27 Sa Jesus fa'inia fafarongo nia ki, kira oli la'u ma'i 'uana 'i Jerusalem. Ma 
kaida'i sa Jesus leka kwau 'i saena Luma Abu God, na fata abu doe ki, ma na 
ngwae fa'amanata ana na taki ki, ma na ngwae fa'ina'ona'o ki, kira ka leka 
ma'i siana. 
28 Ma kira ka lidi 'uri ana, "Na mamana'anga tae ne'e 'oko to'o ana fuana na 
sasilana ru ne'e ki kwa? Ma sa tai mo ne'e nia kwatea na mamana'anga ne'e 
fuamu?” 
29 Ma sa Jesus ka olisida ka 'uri, "'Iu, nau ku lidi kaumulu basi 'uana ta'i ru. 
Di'ia kamu olisia, nau ku fi'i fa'arongo kaumulu ana na mamana'anga ne'e nau 
ku to'o ana fuana sasilana ru ne'e ki. 
30 'Iu, kamu ke saea basi fuaku, na mamana'anga ne'e sa John nia to'o ana 
fuana na siuabu'anga nia 'ita ma'i fa'asia 'i fai? Nia 'ita ma'i ana God, nama 
nia 'ita ma'i ana na ngwae ki go'o?” 

31 Ma kira ka tala'ae ana olisu'usu'unga 'i safitada kwailiu kira ka 'uri, "Tae 
ne'e kulu ke saea? Di'ia kulu olisia ma kulu ka 'uri, 'Fa'asia ma'i God,' nia ke 
ba'a fata 'uri, ''Irai ma fa'uta mo ne'e noa'a kamu kasi fa'amamana sa John?’ 
32 Ma noa'a nia kasi le'a logo fuana ne'e kulu ka fata 'uri, 'Nia 'ita go'o ma'i 
ana na ngwae ki.' " Kira sasi 'uri osi'ana kira ma'ungia na ngwae ki, du'ungana 
na ngwae ki ta'ifau kira saiana sa John nia na profet mamana. 
33 Nia ne'e, kira olisia sa Jesus ma kira ka 'uri, "Kaimili kina go'o." Ma sa 
Jesus ka fata 'uri fuada, "Nau'a bore naisi fa'arongo kamu logo ana na 
mamana'anga fa'uta ne'e nau ku sasia 'ani ru ne'e ki." 

Mark 12 
1 Sui, sa Jesus nia ala'a fuana gwaunga'i ngwae Jiu baera ki 'ani tarifula'a ka 
'uri, "Ta'i ngwae nia fasia na o'ola. Ma nia ka saunga'inia sakali kalia, ma ka 
'ilia ta'i kilu fuana na ngisilana na fua'i 'ai ki fuana saunga'ilana waen, ma ka 
saunga'inia ta'i luma fuana na folo'a. Ma nia ka alua na o'ola nia saena limana 
ngwae ki ne'e kira rao 'i saena. 'Una'eri, nia ka leka na'a 'ana 'uana ta ma'e 
fanoa. 
2 Ma kaida'i ne'e o'ola ne'eri nia maua, nia ka kwatea na ngwae ni rao nia 
fuana na ngwae ne'e kira rao 'i saena o'ola nia, fasi 'iri kike kwatea ma'i ta 
bali ana fua'i ru ne'e kira loi'i ki. 
3 Bore ma ngwae ni rao ne'eri ki kira firi ngasi ana, ma kira ka ulasia, ma kira 
ka olita'i 'o'o go'o 'ada ana. 
4 Go'o, na ngwae ba nia to'o ana na o'ola ne'eri ka kwatea la'u ta ngwae ni 
rao. Ma na ngwae ni rao 'i saena o'ola, kira ka kwai'ia gwauna, ma kira ka 
mala ta'a liu na'a ana. 
5 'Una'eri na ngwae ba to'o ana na o'ola, nia ka kwatea la'u ta ngwae ni rao, 
ma kira ka saungia ka mae na'a. Ma kira ka sasi logo 'una'eri ana na ngwae 
'oro ne'e nia ba'eda 'i buri ki. Kira ulasia ti ngwae, ma kira ka saungia ti 
ngwae ka mae. 

6 'Iu, ma ta'i ngwae na'a ne'e nia to'o ana fuana ba'elana, ta'i ngela muta'i nia 
na'a ne'e ngwae ne'eri. Ma nia ka ba'ea kwau, ma ka manata 'uri, 'Kira ke ba'a 
fu'usi doe ana ngela nau.’ 
7 Bore ma, ngwae ne'e kira rao 'i saena o'ola, kira fata fuada kwailiu ma kira 
ka 'uri, 'Nia na'a ne'e na ngela na ngwae ba nia to'o ana na o'ola. Leka ma'i 
kuke saungia, fasi 'iri kulu ka to'o 'akulu ana ru nia ki ta'ifau.’ 
8 Ma kira ka ngalia na ngela ne'eri, kira ka saungia ka mae, go'o kira ka 'ui 
'ania na'a nonina 'i maa fa'asia saena na o'ola ne'eri.” 
9 Ma sa Jesus ka saefiloda ka 'uri, "Tae ne'e na ngwae ne'e nia to'o ana na 
o'ola ne'eri ke ba'a sasia? Nia ke ba'a dao ma'i, ka saumusia na ngwae ne'eri 
ki. Sui nia ka kwatea na'a o'ola nia fuana ngwae matamata ki. 
10 Nia mamana kamu to'omani na Kerekere'a Abu ba nia fata 'uri, 'Na fau ne'e 
na ngwae saunga'i luma ki kira 'aila 'ania, nia ne'e na fau ne'e talinga'i ka 
liufia na fau ki ta'ifau ana 'odoa. 
11 God ne'e fa'afulingani ru ne'eri, ma na lisilana ka le'a liu.' “ 
12 Na fa'ina'ona'o Jiu ki, kira oga kike daua sa Jesus, osi'ana kira saiana ne'e 
sa Jesus nia fata sulia tarifula'a ne'eri fuana giosilada. Bore ma, kira ma'u 'ani 
fiku'a ne'e, ma kira ka fa'asia, ma kira ka leka na'a 'ada. 
13 Ti fa'ina'ona'o, kira kwatea ti Farasi ma ti ngwae ana ngwae sa Herod ki 
fuana saefilolana sa Jesus fasi 'iri kike fa'arora nia'a. 
14 'Iu, kira dao na'a siana, ma kika fata 'uri, "Ngwae Fa'amanata 'ae, kaimili 
saiana ru 'oko sae'e ki, ru mamana ki ta'ifau go'o. 'Oko fa'amanata go'o 'amu 
sulia mamana'anga ma kwaiogai'anga God fuana na ngwae ki. Ma 'oe kosi 
'ado go'o fa'inia ta ngwae 'ani ta tae ne'e kira manata sulia. Ma noa'a 'oe kosi 
manata go'o 'uana na 'inoto'alana na ngwae. 'Iu, 'oke saea basi fuaimili! Nia 
fa'uta? Na taki kia, nia luia na kwatelana na mani ana takisi fuana na ngwae 
gwaunga'i ana 'afutana 'i Rom? Nia fa'uta? Nia bolo fa'inia kaimili ke kwatea 
takisi baera, nama noa'a?” 

15 Bore ma, sa Jesus nia sai go'o ana soke'a kira, ma nia ka olisia ka 'uri, 
"Fa'uta ne'e kamu ka sasi 'uana na fa'aroralaku? Mulu ngalia ma'i ta selene. 
Nai lisia basi.” 
16 Ma kira ka ngalia ma'i ta'i selene, ma nia ka saefiloda ka 'uri, "Na nununa 
sa tai nini'a? Ma na satana sa tai mo nini'a?" Ma kira olisia, kira ka 'uri, "Na 
nununa ma na satana na tatalafa'a 'i Rom.” 
17 Ma sa Jesus ka fata 'uri, "Kamu ka kwatea fuana na tatalafa'a 'i Rom na ru 
nia ki, ma kamu ka kwatea logo ru God ki fuana God." Ma kira ka 'arefo liu 
'ania. 
18 Sui, ti Sadusi kira leka ma'i siana sa Jesus. Na Sadusi ki kira saea fasi na 
ngwae ki noa'a kira kasi tata'e la'u fa'asia na mae'a. 
19 Ma kira ka saefiloa sa Jesus kira ka fata 'uri, "Ngwae Fa'amanata kwa, sa 
Moses nia keresia na taki fuaka ka alanga'i 'uri, 'Di'ia ta ngwae nia mae, ma 
na 'afe nia ka mauri 'ua, bore ma noa'a nia kasi to'o ana ta ngela, na 
ngwaefuta nia ka korea la'u na gwa'i 'uru ne'eri, fasi 'iri kera ka to'o ana ta 
ngela fuana ka talafuila na ngwae ne'e nia mae na'a.’ 
20 'Iu, ma ana ta'i kaida'i, fiu ngwae asina ki kira tua. Ma na ngwae 'i na'o ka 
korea ta kini, ma ka noa'a kasi alua go'o ta ngela, ma ngwae ne'eri ka mae 
na'a ana. 
21 Sui ma, ruana ngwae ka korea la'u na kini baera, ma noa'a nia kasi alua 
logo ta ngela, ma ka mae logo 'ana. Sui ma uula ngwae ka 'una'eri logo. 
22 Ma ka 'una'eri logo fuana ai burina ki ta'ifau. Na fiu ngwae asina ne'eri ki 
ta'ifau go'o ne'e kira korea kini ne'eri, ma ka noa'a kira kasi to'o go'o ana ta 
ngela, ma kira ka mae ta'ifau na'a. Ma 'isilana, kini ne'eri ka mae logo. 
23 'Uri ma, ana asoa ne'e God ke ta'ea ngwae mae ki ta'ifau fa'asia mae'a, sa 
tai ada ne'e na 'afe nia? Sulia na fiu ngwae asina ne'eri ki ba kira korekorea 
na kini ne'eri ta'ifau.” 
24 Ma sa Jesus ka olisida ka 'uri, "Kaumulu rora liu na'a, sulia kamu kasi sai 
go'o ana na Kerekere'a Abu ki, ma na ngasingasi'anga God. 

25 Sulia, kaida'i ne'e ngwae mae ki kira ke tata'e la'u fuana na mauri'a, kira 
di'ia na'a 'ada na 'ainsel ki 'i langi ne'e noa'a kira kasi kore kini na'a. 
26 'Iu, nau ku fa'amanata kamu sulia na tata'enga fa'asia na mae'a. Nau ku 
saiana kamu to'omani na'a 'i saena na kerekere'a sa Moses ana kula ba sulia 
na mafula nia du'afia na busu'i 'ai baera. God ka fata fuana sa Moses ka 'uri, 
'Nau'a na God sa Abraham, ma na God sa Aesak, ma na God sa Jakob.’ 
27 Na fadalana ne'e 'uri, ngwae ne'eri ki ne'e kira mae na'a, God nia saea ne'e 
nia God kira 'ua, osi'ana kira mauri 'ua fa'inia. Kaumulu rora liu na'a!” 
28 Ma ta'i ngwae fa'amanata ana taki sa Moses, nia ka rongoa ala'anga ne'eri 
ki. Ma nia ka saiana na olisi'anga le'a ne'e sa Jesus sasia fuana ngwae Sadusi 
ki. Ma nia ka leka ma'i, ka saefiloa sa Jesus ka 'uri, "Na taki fa'uta ne'e nia doe 
ka liufia na taki sa Moses ki ta'ifau kwa?” 
29 Ma sa Jesus nia olisia ka 'uri, "Na taki doe ka liufia taki ki ta'ifau ne'e nia 
'uri, 'Ngwae Jiu ki, muke fafarongo basi! Na God kia, nia ta'i God go'o. 
30 'Oke kwaima ana God 'oe 'ani manatamu ta'ifau, ma 'ani mangomu ta'ifau, 
ma 'ani liamu ta'ifau, ma 'ani ngasingasi lamu'a ta'ifau.’ 
31 Ma na ruana taki ka 'uri, 'Muke alafe fuana ngwae ki ta'ifau ka di'ia logo 
ne'e 'oko alafe fuamu talamu.' Noa'a na'a ta taki la'u ne'e nia doe ka liufia na 
ro taki ne'eri ki.” 
32 Ma na ngwae fa'amanata ana taki sa Moses ka fata 'uri fuana sa Jesus, 
"Ngwae fa'amanata 'ae, na olisi'anga 'oe nia le'a liu. Nia ka mamana, ta'ifilia 
na Aofia go'o 'ana ne'e God, ma noa'a na'a ta god matamata la'u. 
33 Ma ngwae ki kira ke alafe nama ana God 'ania liada ta'ifau, ma 'ania na 
manatalada ta'ifau, ma 'ania na ngasingasilada ta'ifau. Ma kira ka alafe fuana 
ngwae ki ta'ifau ka di'ia logo ne'e kira ke alafe fuada talada. Ngwae ne'e 
ro'osulia ro taki ne'eri ki, kira sasi ru talinga'i ka liufia kwatelana na 
kwaisu'usi'anga fuana God.” 

34 Ma sa Jesus ka lia saiana na liato'onga'a nia, ma ka fata 'uri fuana, "'Oko 
karangi na'a fuana God ke gwaunga'i fafia maurilamu." Ma buri 'ana na'a, 
noa'a ta ngwae kasi nonira'a na'a fuana saefilolana sa Jesus la'u. 
35 'Una'eri sa Jesus ka fa'amanata saena na Luma Abu God, nia ka saefilo 'uri, 
"Nia fa'uta ne'e ngwae fa'amanata ana na taki sa Moses ki, kira saea na Christ 
ne'e ngwae ana na kwalafa sa David? 
36 Na Ano'i ru Abu ba nia fa'afata sa David ka 'uri, 'God nia fata 'uri fuana 
Aofia nau: 'Oko tua bali 'olo'olo aku, ma 'oko gwaunga'i fa'inau, masia kaida'i 
nau kui alua malimae 'oe ki ka ro'osuli'o.’ 
37 "Sa David ana talana ne'e nia saea na Christ 'ani na 'Aofia.' Nia ne'e, na 
Christ nia noa'a la'u 'alako ana kwalafa sa David go'o 'ana. Nia'a Aofia nia 
logo." Na fiku'a doe ne'eri, kira saele'a liu kaida'i kira fafarongoa sa Jesus. 
38 Ma sa Jesus ka fa'amanatada ka 'uri, "Muke madafi kamu fa'asia na 
fa'amanata ana taki sa Moses ki, sulia kira oga liu'a fa'inia toro rengorengo 
keta ki. Ma kira ka oga liu logo fasi na ngwae ki kike fa'a'inoto'ada, ma ke 
fata le'ale'a fuada 'i maana usi'a ki. 
39 Ma kira ka oga tua'a 'i na'o ana kula 'inoto'a ni tua'a ki saena luma fuana 
fo'onga'a ki, ma ana kula le'a ki kaida'i ana fanga'a ki. 
40 Sui bore 'ana, ngwae ne'e ki kira bilia na luma ma na ru gwa'i 'uru ki to'o 
ani. Ma kira ka fo'o keta fasi 'iri na ngwae ki ke tangoda. 'Iu, na ngwae 
fa'amanata ana taki sa Moses ki ne'e kwa'ikwa'inga kira ke ba'a ta'a liu 
fuada!” 
41 Sa Jesus nia tua saena na Luma Abu God karangia na kufikufi ru fuana alu 
mani'a 'i saena. Nia ka lisia ngwae ne'e kira kwatea mani kira ki. Ma na 
ngwae 'oro ne'e kira to'oru ki kira ka kwatea mani 'oro. 
42 Sui, nia ka lisia ta'i gwa'i 'uru dala'a liu. Nia leka ma'i, ma ka kwatea logo 
ro maga mani ti'iti'i ki. 

43 Ma sa Jesus ka saea ma'i na fafarongo nia ki, ma ka fata 'uri fuada, "Ru 
mamana nau ku saea fuaumulu, tae ne'e na gwa'i 'uru dala'a ne'e nia kwate'a, 
nia doe ka liufia ngwae ki ta'ifau ne'e kira kwate mani doe. 
44 Osi'ana ngwae ne'e kira to'oru ki, kira kwatea go'o 'ada kala bali ti'iti'i ana 
to'oru'a kira ki. Bore ma, gwa'i 'uru dala'a ne'e, nia kwate ta'ifau na'a ana ru ki 
ne'e nia to'o ani fuana tualana." 

Mark 13 
1 Kaida'i sa Jesus nia fa'asia na Luma Abu God, ta'i ngwae ana fafarongo nia 
ki ka fata 'uri fuana, "Ngwae fa'amanata kwa, lisia basi na fau doe ne'e ki, ma 
na luma le'a ne'e ki ana Luma Abu God!” 
2 Ma sa Jesus ka olisia ka 'uri, "'Iu, 'oko oga na luma doe ne'e ki ana Luma 
Abu God taka, ne ba'a! Noa'a ta ta'i gwa'i fau 'i ne'e ana Luma Abu God ke 
ba'a teo la'u 'i fuila. Kira ta'ifau kike ba'a takalo 'i ano.” 
3 Ma kaida'i sa Jesus nia tua gwauna fa'i ua 'i Olif ne'e nia tua bolofa'inia na 
Luma Abu God, sa Peter, ma sa James, ma sa John, ma sa Andrew ta'ifilida, 
kira leka ma'i siana, ma kira ka saefilo 'uri ana, 
4 "'Oke saea basi fuaimili, 'i angita ne'e ru ne'e ki ke ba'a dao ma'i? Ma ta tae 
ne'e ke ba'a fuli, fasi 'iri ke fa'ata'inia kaida'i fuana ru ne'e ki ta'ifau ke fuli, 
ma ka dao 'ani?” 
5 Ma sa Jesus ka fata 'uri fuada, "Kamu ke lialia le'a, ma noa'a kamu kasi 
ala'ania ta ngwae ka tala'i rora amu'a. 
6 Sulia ne'e ngwae 'oro ki kira ke ba'a dao ma'i 'ani sataku, ma kike fata 'uri, 
'Nau'a na'a ne'e na Christ!' Ma kike tala'i rora ana ngwae 'oro ki. 
7 Ma kaida'i kamu rongoa fu'anga ki, ma na ala'anga sulia na fu'anga ki, noa'a 
kamu kasi figwanu. Ru 'una'eri ki ke ba'a dao ma'i, bore 'ana na 'isilana ru ki 
ta'ifau noa'a 'ua. 
8 Na ma'e fanoa ki kira ke fu'alida kwailiu, ma na 'inoto'anga ki kira ke 
fu'alida kwailiu. Ma na tikitiki ki ke liu ana kula ki ta'ifau, ma na unifiolo'a ki 

ke liu. Ma ru ne'eri ki kira ne'e etangilana nonifii'a, di'ia go'o 'ana na kini 
fa'afuta ba nia tala'ae ka ngelafii. 
9 "Ma kaumulu ke lialia le'a. Ti ngwae ki ke ba'a dau kaumulu, ma kira ke 
ngali kaumulu fuana na matalanga'i lamu'a. Kike ba'a nangasi kamu 'i saena 
na luma fuana fo'onga'a ki. Sulia kamu fa'amamana nau, kike kwate kamu ke 
uu 'i na'ofana na gwaunga'i ki ma na ngwae 'inoto'a ki. Kaida'i ne'eri kamu ke 
fa'arongoda 'ani nau'a. 
10 Ma kamu ke fata sulia na Fa'arongo'a Le'a fuana ngwae ki ta'ifau saena 
magalia. 
11 Ma kaida'i kira ke dau kaumulu, ma kira ka ngali kamu 'uana na 
matalanga'ilamu'a, noa'a kamu kasi manata 'abera 'uana ta ala'anga fa'uta ne'e 
kamu ke saea. Kamu ke saea go'o amu'a ta ala'anga ne'e Ano'i ru Abu nia 
kwatea fuaumulu ana kaida'i ne'eri. Sulia ala'anga ki ne'e kamu ke ba'a saea, 
nia noa'a la'u na fatalaumulu talamu'a. Na ala'anga ne'eri ki, nia ka leka ma'i 
fa'asia na Ano'i ru Abu. 
12 Ma na ngwae ki, kike kwatea na ngwaefuta kira ki talada fuana saungilada. 
Ma na ma'a ki, kira ke sasi 'una'eri logo ana ngela kira ki. Ma na ngela ki, kira 
ke olisu'usu'u ma kike ba'a kwatea na ma'a ma te'a kira ki fuana saungilada. 
13 Ma na ngwae ki ta'ifau, kira ke ba'a suulanga'i kaumulu, osi'ana kaumulu 
na ngwae nau ki. 'Iu, ma di'ia sa tai ne'e nia manata mamana aku ka dao ana 
fa'i asoa isi, God ke ba'a fa'amauria. 
14 "Ma kaumulu ke ba'a lisia na Ru Sua ke tata'e ma'i ana kula abu ne'e fuila 
noa'a nia kasi uu ana. Na ru ta'a ne'eri ke fa'asua na Luma Abu God, ma ke 
sasi noa'a ta ngwae kasi tua ana." (Na ala'anga fuana na ngwae ne'e nia 
to'oma'i nia 'uri: 'Oko malinga'i le'a ana na fadalana ru ne'e.) "Kaida'i muke 
lisia na ru ne'e ki ke dao ma'i, na ngwae ki ne'e kira tua ana na aba'i kula 'i 
Judea, kira ke tafi 'uana gwauna fa'i ua ki. 
15 Ma ta ngwae ne'e 'oko tua 'i gwaofana luma, tafi na'a, noa'a 'oe kosi koso 
la'u ma'i 'uana saena na luma 'oe fuana ngalilana ta ru. 

16 Ma na ngwae ne'e 'oko tua 'i saena na o'ola 'oe, tafi na'a, noa'a 'oe kosi oli 
la'u 'i fanoa 'uana na toro keta 'oe. 
17 Ma ana fa'i asoa ne'eri ki, nia ke ba'a ta'a fuana na 'afe ina ki, osi'ana ne'e 
nia 'afita'i fuada ne'e kike tafi, ma ka ta'a logo fuana na 'afe ki ne'e kira to'o 
ana na ngela ti'iti'i ki. 
18 Kamu ke fo'o fuana God fasi 'iri ru ne'eri ki noa'a kasi dao la'u ma'i ana 
kaida'i ana unu'i gwari'a. 
19 Du'ungana na nonifii'anga ana fa'i asoa ne'eri ki, nia ke ba'a ta'a ka liufia na 
nonifii'anga ne'e ngwae saena magalia ki kira saiana, 'ita 'ua ma'i ana 
safalilana kaida'i God nia saunga'inia na magalia ka dao ana kaida'i ne'e. Ma 
nia noa'a na'a ta ru 'una'eri ne'e ke fuli ma'i 'i buri. 
20 Ma di'ia God kasi fa'adokodokoa kaida'i ana nonifii'anga, nia 'afita'i ne'e ta 
ngwae ke mauri. Ma nia fa'adokodokoa kaida'i ne'eri fuana le'alana ngwae 
ne'e nia filida ki. 
21 "'Iu, di'ia ta ngwae fata 'uri fuaumulu, 'Lisia basi, nia na'a ne'e na Christ,' 
nama ka fata 'uri, 'Lisia basi, nia na'a 'i lo'oko,' noa'a kamu kasi fa'amamana 
nia. 
22 Sulia na ngwae 'oso'oso ki ke ba'a dao ma'i, kira ke fata 'uri, 'Nau'a na 
Christ,' fa'inia na ngwae 'oso'oso ki kira ke fata 'uri, 'Nau'a na profet.' Ma kira 
ke sasia fa'anada'a ki fasi 'iri ke tala'i rora ana na ngwae ne'e God nia filida ki, 
bore ma nia 'afita'i liu fuada. 
23 Kamu ke lialia le'a! Nau ku fa'arongo kaumulu na'a 'i na'o, sui mala ru ne'e 
ki ka fi'i dao ma'i. 
24 "Ma kaida'i ne'e nonifii'anga ne'eri ke sui, 'God ke fonea na mada'afi, ma na 
madamo, ma noa'a kero'a kasi sina. 
25 Ma God ke sasi na bulubulu ki, kira ke ba'a 'asida fa'asia mamanga. Ma God 
ke sasi na ru 'i langi ki, kira ke leka rora fa'asia fulida.’ 

26 "'Una'eri mala, nau'a na Ngela Ngwae, nau ku fi'i dao tafa ma'i. Nau kui dao 
ma'i fa'inia na ngasingasi'anga doe, ma na ngwasinasina'anga doe 'i fafona na 
gwa'i salo ki. 
27 Ma nau kui ba'a kwatea na 'ainsel nau ki saena magalia ta'ifau, fasi 'iri kira 
ke ukua ma'i na ngwae ne'e God filida ki.” 
28 Go'o, sa Jesus ka fata sulia tarifula'a ka 'uri, "Kamu ke manata basi sulia na 
'ai figi ki. Kaida'i kamu lisia na rauna nia ngosa, muke saiana na kaida'i fuana 
unita'i 'ako'ako'a nia dao karangi na'a. 
29 Ka 'una'eri logo, kaida'i kamu lisia na nonifii'anga ne'eri ki ke ba'a dao ma'i, 
muke saiana na olilaku ma'i nia karangi na'a. 
30 Ru mamana ne'e nau ku saea fuamu'a, ngwae ki ta'ifau ne'e kira mauri ana 
kaida'i ne'e, noa'a kira kasi mae 'i na'ona ru ne'eri ki ke ba'a dao ma'i. 
31 'I langi ma na magalia ne'e ke ba'a sui, bore ma fatalaku noa'a kasi sui. 
32 "Noa'a ta ngwae kasi saiana kaida'i mamana ne'e nau kui oli ma'i ana. Na 
'ainsel ki 'i langi bore noa'a kasi saiana, ma nau'a na Ngela bore, noa'a naisi 
sai logo ana. God na Ma'a ta'ifilia go'o ne'e nia saiana. 
33 Kamu ke lialia le'a, ma muke kwaimasi, sulia kamu kina 'i angita ne'e 
kaida'i ne'eri ke dao ma'i ana. 
34 Na olilaku ma'i ne'e ke di'ia ta ngwae ne'e nia leka ana fanoa tau, ma ka 
alua na luma nia saena limana na ngwae ni rao nia ki. Nia kwatea rao'a ki 
fuada to'oto'o. Ma nia ka saea fuana na ngwae ne'e nia lia sulia sinamaa fasi 
'iri ke lialia le'a masia daolana. 
35 Nia ne'e, kamu ke lialia le'a, sulia nia noa'a kamu kasi saiana na kaida'i ne'e 
nai ba'a dao ma'i, di'ia ngwae 'a'ana ana luma. Nia ke dao ma'i sa'ulafi taka, 
nama saena tofongana na rodo, nama kalokalo'a, nama 'ofodangi kaida'i sina 
fi'i ra'e ma'i. 
36 Ma di'ia nia dao 'ali'ali go'o ma'i, nia ka ta'a liu fuamu'a, di'ia nia dao 
to'omulu kaida'i ne'e kamu maliu. 

37 Ma ta ru ne'e nau ku saea fuaumulu, na ru ba nau ku saea logo fuana na 
ngwae ki ta'ifau nia 'uri: Kamu ke lialia le'a!" 

Mark 14 
1 Ro fa'i asoa ki 'i na'ona na Fanga'a Daofa'i Liu'a, ma na fanga'a ne'e Jiu ki 
kira saiana 'anilana na beret ne'e nia noa'a ta isi 'i saena. Na fata abu doe ki, 
ma na ngwae fa'amanata ana taki ki, kira ka fiku loko'i ru fuana dau agolana 
ma saungilana sa Jesus. 
2 Kira fata 'uri, "Noa'a kulu kasi sasia ana kaida'i ana Fanga'a, 'asu 'ubani na 
ngwae ki kira ka fi'i fu'alikulu.” 
3 Ana kaida'i sa Jesus nia tua 'i saena ma'e fanoa 'i Betani, nia ka fanga 'i 
saena luma sa Simon na ngwae ne'e kuu nia saungia 'i na'o. Ma ta'i kini ka 
leka ma'i siana fa'inia na bi'i nura ne'e kwanga liu, ma nia fungu 'ani na 
ngwaingwai ne'e moko ufiufi le'a, ma na folilana ka doe liu. Nia 'ifingia na 
maana bi'i nura ne'eri, ma ka kisitani na'a ngwaingwai moko le'a ne'eri fafona 
gwauna sa Jesus. 
4 Ma ti ngwae ne'e kira tua 'i ne'eri, kira ka saeta'a, ma kira ka fata fuada 
kwailiu kira ka 'uri, "Fuila noa'a nia kasi fa'alia na ngwaingwai moko le'a ne'e 
re! 
5 Fuila nia ka 'oifoli 'ani 'uana ti mani 'oro, fasi 'iri nia ke ngalia mani ne'eri, 
ma ka kwatea fuana na ngwae dala'a ki." Ma kira ka balufia kini ne'eri. 
6 'Una'eri sa Jesus nia ka rongoa, ma ka fata 'uri, "Mulu alua nia tua 'ana! 
Noa'a kamu kasi fata fa'alia la'u. Nia sasia rao'a le'a liu fuaku. 
7 Na ngwae dala'a ki kira tua tari go'o 'ada fa'i kamu. Ma di'ia kamu oga, 
kamu ke 'afida go'o amu'a ana ta kaida'i. Bore ma nau noa'a kusi tua tau go'o 
fa'i kamu. 
8 Nia sasia ru ne'e nia bolo fa'inia sasilana. Nia kisita'inia na ngwaingwai 
moko le'a ne'e 'i noniku 'i na'o ana maelaku fuana sasi aka'u 'anga fuana 
kwaiatolaku. 

9 Ru mamana nau ku saea fuamu'a, ana kula ki ta'ifau saena magalia ne'e kira 
ke ala'a sulia na Fa'arongo'a Le'a ne'e, kira ke ba'a ala'a logo sulia ru ne'e nia 
sasia aku fuana manata'anga to'ona.” 
10 Sui sa Judas Iskariot, ta'i ngwae ana na akwala ma ro fafarongo nia ki, nia 
leka fuana na fata abu doe ki, ka fa'arongoda 'uri, "Nai ba'a kwatea sa Jesus 
fuaumulu.” 
11 Ma kira ka saele'a liu sulia ru ne'e nia saea, ma kira ka alanga'i fuana 
kwatelana selene fuana. Ma sa Judas ka tala'ae na'a fuana lia'a 'uana ta kaida'i 
le'a fuana kwatelana sa Jesus fuada. 
12 Ana etana fa'i asoa ana Fanga'a ana beret ne'e nia noa'a ta isi 'i saena, fa'i 
asoa ne'eri ne'e kira saungia kala sipsip fuana na Fanga'a ana Daofa'i Liua. 
Kaida'i ne'eri, fafarongo sa Jesus ki kira ka saefilo 'uri ana, "'I fai ne'e 'oko oga 
kaimili ke leka ma mika sasi aka'u ana na Fanga'a ana Daofa'i Liu'a fuamu?” 
13 Ma sa Jesus ka fata fuana ta ro ngwae ada ka 'uri, "Moro ru'u saena 'i 
Jerusalem, ma ta'i ngwae ne'e nia ngalia na fa'i kafo, nia ke ba'a saka 
fuamuro'o. Moke leka 'i burina  
14 'uana ta luma 'i ne'eri ne'e nia ru'u 'i saena. Moro ke saefilo 'uri ana na 
ngwae ne'e nia to'o ana na luma ne'ana, 'Na ngwae Fa'amanata nia saea ne'e 
ma'e luma 'i fa'i ne'e nia ke 'ania na Fanga'a ana Daofa'i Liu'a fa'inia na 
fafarongo nia ki?’ 
15 Ma nia ke ba'a fa'ata'inia ta'i ma'e luma doe ne'e nia tua 'i lifua. 'I ne'eri na 
ru ki ta'ifau nia kwaima'akwali na'a. Ma moro ka sasi aka'u ana na ru ki 
ta'ifau fuakulu 'i ne'eri.” 
16 'Una'eri ma, na ro fafarongo ne'eri ki kera leka, ma kera ka ru'u na'a 'i 
Jerusalem, ma kera ka lisia na ru ki ta'ifau nia di'ia nama ne'e sa Jesus nia 
saea fuadaro'o. Ma kera ka sasi aka'u ana ru ki ta'ifau fuana Fanga'a ana 
Daofa'i Liu'a. 
17 Ma nia sa'ulafi na'a, sa Jesus ka dao ma'i fa'inia na akwala ma ro fafarongo 
nia ki. 

18 Ma kaida'i kira fanga, sa Jesus ka fata 'uri, "Na ru mamana nau ku saea 
fuaumulu, ta'i ngwae aumulu ke ba'a kwate nau fuana na malimae nau ki. 
Ta'i ngwae aumulu ne'e nia fanga go'o 'ana fa'inau ana kaida'i ne'e.” 
19 Ma na fafarongo nia ki, kira ka tala'ae na'a ana liadila'anga, ma kira ka 
saefiloa sa Jesus, ta'i ta'i ngwae'a, ma kira ka 'uri, "Noa'a naisi kwate'o fuana 
malimae 'oe ki kwa!” 
20 Ma sa Jesus nia olisida ka 'uri, "Nia ne'e ta'i na'a aumulu na akwala ma ro 
fafarongo nau ki, ma nia ta ngwae ne'e ke alua afu beret nia 'i saena na dako 
fa'inau. 
21 Ma nau, na Ngela Ngwae, nai ba'a mae di'ia na Kerekere'a Abu ki ba fata 
suli nau. 'Una'eri bore ana, kwaimanatai liu fuana na ngwae ne'e ke ba'a 
kwate nau fuana na malimae nau ki! Nia le'a fuana na ngwae ne'eri di'ia nia 
noa'a kasi futafuta go'o.” 
22 Ma kaida'i kira fanga na'a, sa Jesus nia ngalia ta'i afu beret, ma ka ba'atafea 
God, sui ka ngiia. Nia ka kwatea fuana na fafarongo nia ki, ka fata 'uri, 
"Ngalia muke 'ania. Nia na'a ne'e noniku.” 
23 Sui nia ka ngalia na titiu 'i waen, ma ka ba'atafea God, sui ka kwatea 
fuada. Ma kira ta'ifau kika kwa'u ana. 
24 Ma nia ka fata 'uri, "Nia na'a ne'e 'abuku ne'e nia igo fuana ngwae 'oro ki 
fuana fa'angasilana na fau alanga'inga faolu God. 
25 Ru mamana nau ku saea fuaumulu, nau noa'a kusi kwa'ufia na'a na waen 
ne'e leleka ka dao ana fa'i asoa nau kui kwa'ufia la'u na waen ne'e, kaida'i 
God ke gwaunga'i fafia ngwae ki ta'ifau.” 
26 Buri 'ana kira ka ngulia fa'i ngu, sui kira ka leka 'uana na ua 'i Olif. 
27 Sa Jesus ka fata 'uri fuada, "Kaumulu ta'ifau go'o ne'e kamu ke ba'a tafi 
fa'asi nau. Sulia na Kerekere'a Abu nia fata 'uri, 'God ke saungia ngwae ne'e 
nia lia sulia na sipsip ki, ma na sipsip ki ta'ifau kira ka takalo.’ 

28 "Ka 'una'eri bore 'ana, 'i buri 'ana nau kui tata'e la'u 'uana mauri'a, nau kui 
etaeta 'i na'o aumulu 'uana 'i Galili.” 
29 Ma sa Peter nia olisia ka 'uri, "Nia 'afita'i liu ne'e nau kui leka fa'asi'o, sui 
bore 'ana ngwae ki ta'ifau kira ke leka fa'asi'o!” 
30 Ma sa Jesus ka fata 'uri fuana sa Peter, "Nau ku saea fuamu. Na'ona na 
karai ke angi ro ru saena rodo ne'e 'i ta'ena, 'oke tofe uulufau 'oko kina nau.” 
31 Ma sa Peter nia olisi ngasingasi'a ana ka 'uri, "Sui bore 'ana nau ku mae fa'i 
'oe, nia 'afita'i nau ku saea fasi nau ku kina 'oe!" Ma na fafarongo ki ta'ifau 
go'o ne'e, kira saea logo ta'i ru ne'eri. 
32 Sui sa Jesus fa'inia na fafarongo nia ki, kira ka leka 'uana ta'i kula kira saea 
'ani 'i Getsemani. Kaida'i kira dao na'a, sa Jesus ka fata 'uri fuada, "Kamu ke 
tua 'aumulu 'i ne'e kaida'i nau kui fo'o 'aku.” 
33 Sui nia ka tala'ia sa Peter, ma sa James, ma sa John fa'inia. Ma nia ka 
kwaimanatai liu ma ka liadila. 
34 Ma nia ka fata 'uri fuada, "Na liaku nia figwanu ka doe liu, ma nia bolo 
fa'inia na'a saungilaku. Muke tua 'i ne'e, kamu ka ada, ma muke lialia 
fa'inau.” 
35 Ma nia ka 'idu ti'iti'i kwau, ma ka bobouruuru 'i ano. Ma nia ka fo'o fasi 'iri 
di'ia nia talangwara'u go'o 'ana, kwate noa'a nia kasi liu saena kaida'i ana 
nonifii'anga. 
36 Ma nia ka fo'o ka 'uri, "Ma'a 'ae, na ru ki ta'ifau nia talangwara'u go'o 'ana 
fuamu. 'Oke lafua 'amu na nonifii'anga ne'e fa'asi nau. Sui bore 'ana, nia noa'a 
la'u na kwaiogai'anga nau, bore ma sulia kwaiogai'anga 'oe lala.” 
37 Sui sa Jesus ka oli ma'i, ma ka dao to'ona na uulu fafarongo nia ki, kira 
maliu go'o 'ada. Ma nia ka fata 'uri fuana sa Peter, "Simon 'ae, fa'uta ne'e 'oko 
maliu kwa? Fuila 'oke ada fa'inau sulia ta ta'i agi rodo ti'iti'i bore 'ana.” 

38 Ma nia ka fata 'uri fuada, "Kamu ke ada, muke lialia 'ani fo'onga'a sasi na 
ilito'onga kata liufi kamu. Sulia kaumulu oga sasilana ru le'a ki, bore ma 
nonimu'a nia ngwata'uta'u liu.” 
39 Ma sa Jesus ka leka la'u fa'asida, ma ka fo'o, ma ka saea logo ta'i ala'anga 
ba kiri. 
40 Sui nia ka oli la'u ma'i fuada, ma ka dao to'oda kira maliu la'u, sulia ne'e 
maada mamaliu'a liu. Ma noa'a kira kasi sai na'a ana na ru ne'e kira ke saea 
fuana. 
41 Ma kaida'i nia oli la'u ma'i ana uula kaida'i, nia ka fata 'uri fuada, 
"Kaumulu maliu 'ua nini'a? Nia le'a na'a! Lia basi, kira ke kwate nau na'a, na 
Ngela Ngwae, saena limana na ngwae ta'a ki. Na kaida'i baera nia dao na'a 
ma'i! 
42 Tata'e, kulu leka na'a. Lia basi, na ngwae ba nia kwate nau fuana na 
malimae nau ki, nia dao na'a ma'i!” 
43 Ana kaida'i sa Jesus nia ala'a go'o 'ana, sa Judas, ta'i ngwae ana na akwala 
ma ro fafarongo nia ki, ka dao na'a ma'i. Ta'i fiku'a doe leka ma'i fa'inia fa'asia 
na fata abu doe ki, ma na fa'ina'ona'o ki, ma na ngwae fa'amanata ana taki ki. 
Ma kira ka ngalia ma'i na sele ni ofo'a ki ma na subi ki. 
44 Ma sa Judas, na ngwae ne'e ke kwate sa Jesus fuada, nia ka kwatea na 
ma'etoto fuana fiku'a ne'eri ka 'uri, "Na ngwae ne'e nau kui nono'ia, na ngwae 
ne'e kamu oga. Kamu ke daua, ma kamu ke tala'ia kwau.” 
45 'Una'eri, sa Judas nia dao, nia ka leka na'a kwau siana sa Jesus, ma ka fata 
'uri, "Ngwae Fa'amanata 'ae!" Go'o, nia ka nono'ia na'a. 
46 Ma kira ka daua na'a sa Jesus, ma kira ka loba. 
47 'Iu, ma ana kaida'i ne'eri, ta'i ngwae ne'e nia tata'e karangi go'o ana, nia 
lafua na'a sele nia, ma ka kwa'i muusia na alingana na ngwae rao 'ingata'i fata 
abu. 

48 Ma sa Jesus ka saefilo 'uri ada, "'Uri ma kaumulu fia nau'a ta ngwae bili 
nini'a? Nia nini'a muka dao na'a ma'i fa'inia na sele ki, ma na subi ki fuana 
daulaku? 
49 Tau na'a ma'i, nau ku fa'amanata kamu 'i saena na Luma Abu God, bore ma 
noa'a kamu kasi dau nau go'o. Ma na ru nini'a kamu sasia, nia fa'amamana na 
Kerekere'a Abu.” 
50 'Una'eri go'o, fafarongo nia ki ta'ifau kira ka fa'asia, ma kira ka tafi na'a 
'ada. 
51 Ma ta'i ngwae fi'i doe ne'e nia toro go'o ana na toro folo, nia leka ma'i buri 
'ana sa Jesus. Ana kaida'i kira daua na'a ngwae fi'i doe ne'e, 
52 na toro nia ka angosi na'a fa'asia, ma nia ka tafi dadara na'a 'ana. 
53 'Una'eri, kira ka tala'ia sa Jesus 'uana luma 'ingata'i fata abu. Ma na fata 
abu doe ki, ma na fa'ina'ona'o ki, ma na ngwae fa'amanata ana na taki ki, kira 
fiku 'i ne'eri. 
54 Ma sa Peter nia 'isi buri tau na'a kwau, ma ka ru'u logo saena na fa'i labu 
ana luma na 'ingata'i fata abu. Nia ka tua 'ana 'i ne'eri fa'inia na ngwae folo 
ki, ma nia ka rara 'ana 'i ninimana na mafula. 
55 Go'o, na fata abu doe ki, ma na fikuta'i ngwae loko'i ru ta'ifau, kira ka sasi 
'uana dao'a to'ona ta ru ta'a fuana fafilana ana sa Jesus fasi 'iri kira ke 
saungia, bore ma kira kasi dao to'ona go'o ta ru ana nia'a. 
56 Ma na ngwae 'oro ki, kira ka soke fafia sa Jesus, bore ma ala'anga kira ki 
noa'a kasi alu ta'i ru. 
57 Ma ti ngwae kira tata'e logo, ma kira ka soke fuana sa Jesus kira ka 'uri, 
58 "Kaimili rongoa nia fata 'uri, 'Nau kui ba'a osia na Luma Abu God ne'e 
ngwae ki kira saunga'inia, ma 'i saena uulu fa'i asoa ki, nau kui saunga'inia 
la'u ta Luma Abu ne'e noa'a la'u na ngwae ki ne'e kira saunga'inia.' “ 
59 Ma kira'a bore, na ala'anga kira ki noa'a kasi alu ta'i ru. 

60 Ma na 'ingata'i fata abu nia uu 'i na'oda, ma nia ka lidia sa Jesus ka 'uri, 
"'Uri ma, noa'a 'oe kosi to'o go'o ana ta ala'anga fuana olisilana ala'anga ne'e 
ki, ne'e ngwae ne'e ki kira fai fafi'o 'ania?” 
61 Bore ma sa Jesus noto go'o 'ana, ma ka noa'a kasi olisia go'o. Ma na 'ingata'i 
fata abu nia saefiloa la'u ka 'uri, "'Uri ma, 'ae'o ne'e na Christ baera, na Ngela 
God?” 
62 Ma sa Jesus ka olisia ka 'uri, "'Iu, nau'a ne'e nia'a. Ma 'oke ba'a lisia nau'a, 
na Ngela Ngwae, ke tua 'i bali lima 'olo'olo ana na God ngasingasi'a. Nai ba'a 
gwaunga'i fa'inia, ma nau kui oli ma'i fa'asia 'i langi fafona na gwa'i salo ki.” 
63 Go'o na 'ingata'i fata abu ne'eri nia ka gasia na toro keta nia talana ka 
fa'ata'inia na saeta'anga nia, ma ka fata 'uri, "Kulu kasi oga la'u ta ngwae ni 
fata fa'amamana! 
64 Kaumulu tala rongoa na'a nia fa'abolota'inia fa'inia God! Kamu manata 
fa'uta ana?" Ma kira ta'ifau go'o, kira ka saea fasi nia rora na'a, ma nia bolo 
fa'inia kira ke saungia na'a. 
65 Ma ti ngwae ada kira ka tala'ae fuana ngisulilana sa Jesus, ma kira ka firi 
bokota na maana, ma kira ka kumua. Ma kira ka fata 'uri, "Saea basi sa tai 
ne'e nia kumu'u?" Ma na ngwae folo ki kira ka tala'ia, ma kira ka suulangani 
kwai liu ana. 
66 Sa Peter nia tua 'ua go'o 'ana 'i saena fa'i labu, kaida'i kira matalangani sa 
Jesus. Ta'i kini sari'i rao fuana 'ingata'i fata abu nia dao ma'i. 
67 Ma kaida'i nia lisia sa Peter ne'e nia rara 'ana, nia ka lia saga kwau fuana, 
ma ka fata 'uri, "'Oko tua logo fa'inia sa Jesus, na ngwae ba fa'asia na ma'e 
fanoa 'i Nasaret.” 
68 Ma sa Peter nia tofe ka 'uri, "Nau ku kina, nau kusi saiana ru ne'e 'oke fata 
sulia." Ma nia ka ru'u kwau ana ma'e ta'elo. Ma ana kaida'i ne'e go'o, na karai 
ka angi na'a. 
69 Ma na kini sari'i rao baera nia lisia la'u 'i ne'eri, ma ka fata 'uri fuana 
ngwae ki ne'e kira uu kalikalia 'i ne'eri, "Nia ta ngwae logo ada ne!” 

70 Ma sa Peter ka tofea logo. Ma kaida'i ti'iti'i 'i buri 'ana, na ngwae ki ne'e 
kira uu karangi, kira ka fata 'uri la'u fuana sa Peter, "Nia 'afita'i liu 'oko tofea 
fasi 'ae'o noa'a la'u ta ngwae ada, sulia 'ae'o logo ne'e 'oko leka ma'i fa'asia na 
aba'i kulu 'i Galili.” 
71 Sui sa Peter ka talitali ka 'uri, "Alu God ke kwatea na kwa'ikwa'inga fuaku, 
di'ia nau kusi fata mamana! Nau noa'a kusi saiana na ngwae ne'e kamu fata 
sulia!” 
72 Ma ana kaida'i ne'eri go'o, na karai ka ruana fai angi'a na'a. Ma sa Peter ka 
manata to'ona na ala'anga ba sa Jesus nia saea fuana ba nia 'uri, "'I na'ona na 
karai ka angi ro fau, 'oko sae uulu fau ana, 'oko kina nau." Ma kaida'i sa Peter 
nia manata to'ona ru ne'eri, nia ka angi ikaika na'a. 

Mark 15 
1 Ana 'ofodangi la'abilabila, na fikuta'i ngwae loko'i ru kira fiku 'ali'ali ma'i. 
Go'o na fata abu doe ki, ma na fa'ina'ona'o ki, ma na ngwae fa'amanata ana 
taki sa Moses ki, kira 'i saena fikuta'i ngwae ne'e. Kira fiku loko'i ru fuana tae 
ne'e kira ke sasi ana sa Jesus. Sui kira ka firi'ia sa Jesus 'ani sene, ma kira ka 
tala'ia kwau fuana kwatelana fuana sa Paelat, na ngwae doe fa'asia 'i Rom. 
2 Ma sa Paelat ka saefiloa ka 'uri, "'Uri ma 'ae'o ne'e tatalafa'a ngwae 'i Jiu ki 
kwa?" Ma sa Jesus ka olisia ka 'uri, "Nia ne'ana 'oko saea na'a.” 
3 Na fata abu doe ki kira ka fai fafia ana ru rora 'oro ki. 
4 Ma sa Paelat ka saefiloa la'u ka 'uri, "'Oke rongoa basi na ru 'oro ki ne'e kira 
fai fafi'o na'a 'ani! 'Uri ma 'oe kosi olisida la'u kwa?” 
5 Bore ma sa Jesus noa'a kasi saea go'o ta ala'anga, ma sa Paelat ka 'arefo liu. 
6 'Iu, ana na Fanga'a ana Daofa'i Liu'a, sa Paelat nia 'idufa'i logea ta'i ngwae 
fa'asia na lokafo ne'e ngwae ki kira gani 'uana. 
7 Ma ana kaida'i ne'eri, ta'i ngwae ne'e satana sa Barabas nia tua logo 'i saena 
lokafo, osi'ana nia logo ne'e tai ana ngwae ta'a ne'e kira sau ngwae ana 
fu'anga fa'inia ngwae Rom ki. 

8 'Una'eri na fiku'a ki kira fiku ma'i, kira ka gania sa Paelat fuana ke logea ta'i 
ngwae fa'asia na lokafo sulia falafala ne'e nia 'idufa'i sasia ma'i ana kaida'i 
'una'eri ki. 
9 Ma nia ka saefilo kira ma ka 'uri, "'Uri ma kaumulu oga nau kui logea na 
tatalafa'a Jiu ki fuamu'a?” 
10 Sulia sa Paelat saiana na'a ne'e fata abu doe ki kira kwatea ma'i sa Jesus 
siana, du'ungana manata'i ngwae ogala'a kira go'o. 
11 Bore ma, na fata abu doe ki kira fataliana na fiku'a ne'eri, fasi 'iri kike 
gania sa Paelat fuana logelana ma'i sa Barabas fuada. 
12 Ma sa Paelat ka saefilo la'u 'uri ana na fiku'a ne'eri, "'Irai ma ta tae ne'e nau 
kui sasia ana na ngwae ne'e kamu saea 'ani tatalafa'a Jiu ki?” 
13 Ma kira ka ako kira ka 'uri, "'Oke fotofafia ana 'ai rara folo!” 
14 Ma sa Paelat nia saefiloda ka 'uri, "Ta rora'a tae ne'e nia sasia?" Ma kira ka 
ako doe liu la'u, kira ka 'uri, "Fotofafia ana 'ai rara folo!” 
15 Ma sa Paelat ka logea kwau sa Barabas fuada, sulia nia oga ke fa'asaele'a na 
manatalana na fiku'a ne'eri. Sui, nia ka kwatea sa Jesus fuana na nangasilana, 
ma ka kwatea fuana foto'ilana 'i tufungana na 'ai rara folo. 
16 Na ngwae ana ofo'a ki, kira ka tala'ia na'a kwau sa Jesus 'i saena na fa'i 
labu ana luma doe sa Paelat, ma kira ka karumia ma'i na ngwae ana ofo'a ki 
ta'ifau. 
17 Ma kira ka fa'aru'ufia 'ani ta'i ifi borabora'a keta, ma kira ka 'erea na ta'i 
'eregwau ana kwalo ngarangara'a, ma kira ka du'ua 'ani gwauna di'ia ta 
tatalafa'a. 
18 Sui kira ka ilifa'inia na fa'adoelana ma kira ka fata 'uri, "Na tatalafa'a Jiu ki, 
'oke mauri tau amu!” 
19 Sui kira ka kwai'ia gwauna 'ani afu 'ai, ma kira ka ngisulia, ma kira ka 
bobouruuru 'i na'ona, di'ia ne'e kira fa'adoea. 

20 Ma kaida'i ne'e kira ngongoa ka sui na'a, kira ka kanusua na ifi borabora'a 
keta nia fa'asia. Sui kira ka fa'aru'ufia la'u 'ani ifi nia talana. 'Una'eri kira ka 
tala'ia na'a fuana na foto'ilana ana 'ai rara folo. 
21 Ma ana kaida'i kira leka kwau sulia na tala, kira dao to'ona ta'i ngwae 
satana sa Simon, ma'a sa Aleksanda, fa'inia sa Rufus. Nia'a na ngwae fa'asia 
na fanoa 'i Saeren. Nia leka ma'i ma ka ru'u saena 'i Jerusalem fa'asia ta'i kula 
ma'i 'i maa. Ma na ngwae ana ofo'a ki, kira ka su'uma'inia fasi 'iri nia ngalia 
na 'ai rara folo sa Jesus. 
22 Ma kira ka tala'ia kwau sa Jesus 'uana ta'i kula ne'e kira saea 'ani 'i Golgota. 
Ma fadalana ne'e 'uri, "Na Lasi Ngwae.” 
23 Ma kira ka kwatea na waen ne'e kira dola fa'inia ru ne'e kira saea 'ani 
"Mira", ta'i sulu'i ru fuana fa'amabelana fii'a, bore ma sa Jesus noa'a kasi 
kwa'ufia go'o. 
24 Ma kira ka fotofafia 'i tufungana 'ai rara folo. Ma kira ka daro'ia na ifi nia 
ki 'i safitada kwailiu. Kira ka masa di'ia daisi'anga fasi 'iri kira ke dao to'ona 
sa tai ada ne'e ke ngalia ta ifi. 
25 Ana na sikona kadi sina 'ofodangi, kira fotofafia ana 'ai rara folo. 
26 Ma kira ka alua 'i gwauna 'ai rara folo ta'i kerekere'a ana kwaigiosi 'anga. 
Kira keresia ka 'uri, "Na ngwae tatalafa'a Jiu ki.” 
27 Ma kira ka fotofafia logo ro ngwae bili ki 'i tufungana na ro 'ai rara folo ki 
fa'inia sa Jesus. Ta ngwae 'i bali 'olo'olo ana, ma ta ngwae 'i bali mauli ana. 
29 Ma na ngwae ki kira liu, kira ka nanga nangata'inia gwauda, ma kira ka 
fata buri tolinga'i kwau ana sa Jesus, ma kira ka fata 'uri, "Kwara'ae! 'Oko 
saea 'oke osia na Luma Abu God, ma 'oko saunga'inia go'o sulia uulu asoa ki 
bani kwa! 
30 'Oke fa'amauri'o talamu! Koso ma'i fa'asia na 'ai rara folo ne'ana!” 
31 Ma na fata abu doe ki, ma na ngwae fa'amanata ana taki ki, kira ka fata 
logo 'una'eri. Ma kira ka fata 'oidorole ana sa Jesus, ma kira ka fata 'uri fuada 

kwailiu, "Nia fa'amauria ngwae matamata ki, bore ma noa'a nia kasi 
fa'amauria nia'a talana! 
32 Kulu lia basi di'ia nia'a na Christ, na tatalafa'a Jiu ki. Nia ke ba'a koso go'o 
ma'i fa'asia na 'ai rara folo loeri, 'iri kulu ke fa'amamana nia'a!" Ma na ro 
ngwae ne'e kira foto'ida ana 'ai rara folo ki fa'inia sa Jesus, kera bore, kera 
fata buri tolinga'i logo ana sa Jesus. 
33 'Ita ana tofongana asoa, na 'afutana aba'i kula ne'e nia rodo'a, leleka ka dao 
ana sina nia egofolo. 
34 Ma ana uula kadi sina sa'ulafi, sa Jesus nia ako doe ma ka 'uri, "Eloi, Eloi, 
lama sabaktani?" Na fadalana ala'anga ne'eri ki nia 'uri kwau, "God nau 'ae, 
God nau 'ae, fa'uta na'a ne'e 'oko fa'asi dangalu na'a aku?” 
35 Ma ti ngwae ne'e kira tua 'i ne'eri, kira ka rongoa, ma kira ka fia fasi nia ri 
'uana sa Elaeja. 
36 Ma ta'i ngwae 'ada lalili kwau, ma ka tongani ta'i lumulumu 'asi saena 
waen 'afae, ma ka alua 'i maana ta'i ma'e 'ai, ma ka kwatea kwau 'i maana 
ngiduna sa Jesus, fasi 'iri nia ka kwa'ufia, ma nia ka fata 'uri, "Kulu lia basi, 
sali sa Elaeja ka leka ma'i ma ka lafua ma'i 'i ano fa'asia na 'ai rara folo!” 
37 Ma sa Jesus ka ako doe, sui nia ka mae na'a. 
38 Ma na ifi doe ne'e nia bokota na kula abu 'i saena na Luma Abu God nia ka 
gaa 'ita ma'i 'i gwauna leleka ka dao 'i 'aena. 
39 Ma na ngwae 'a'ana ana ngwae ni ofo'a ki, ne'e nia uu 'i ne'eri 'i 'aena na 'ai 
rara folo, nia rongoa na rilana, ma ka lisia na maelana, nia ka fata 'uri, "Nia 
mamana liu, na ngwae ne'e na Ngela God na'a!” 
40 Ma ti kini kira tua logo 'i ne'eri, ma kira ka lialia tau na'a kwau. 'I Mary 
kini 'i Magdala, ma 'i Mary ne'e te'a sa James na ngela 'i buri sa Joses, ma 'i 
Salome. 

41 Kira leka logo 'i burina sa Jesus ana kaida'i nia tua 'ua 'i Galili, ma kira ka 
kwai'afi ana. Ma na kini 'oro ki logo ne'e kira leka ma'i fa'inia 'uana 'i 
Jerusalem, kira tua logo 'i ne'eri. 
42 Ma nia ka sa'ulafi na'a, sa Josef na ngwae fa'asia fanoa 'i Arimetea, nia ka 
leka ma'i. Nia ta'i ngwae talinga'i ana na fikuta'i ngwae loko'i ru ne'e nia lia 
kwaimasi logo 'uana lisilana kaida'i God ke gwaunga'i fafia ngwae nia ki. Nia 
nonira'a, ma ka leka ma'i siana sa Paelat. Ma nia ka gani 'uana na nonina sa 
Jesus, sulia fa'i asoa ne'eri na asoa ana na sasi aka'u 'anga masia na Sabat, na 
asoa ana mamalo'anga. 
44 Ma sa Paelat ka 'arefo ne'e nia rongoa sa Jesus nia mae na'a. Ma nia ka ri 
'uana ngwae 'a'ana ana ngwae ni ofo'a ki, ma ka saefiloa di'ia sa Jesus mae 
na'a. 
45 Ma 'i buri 'ana ne'e sa Paelat nia rongoa ngwae 'a'ana ne'eri nia saea ne'e 
nia mae na'a, sa Paelat fi'i ala'ania sa Josef ka ngalia nonina sa Jesus. 
46 'Una'eri, sa Josef ka folia ta'i 'aba ifi kwao, ma ka kanusua nonina sa Jesus 
'i ano, ma ka buta ana ifi ne'eri, ma ka alua 'i saena na faoda gwa'u ne'e kira 
'ilia 'i saena na fau. Sui ka gilosia ta'i baba'i fau doe, ma ka bokota na'a maana 
na faoda gwa'u ne'eri. 
47 Ma 'i Mary na kini 'i Magdala, ma 'i Mary ne'e te'a sa Joses, kera lisia na'a 
kula ne'e kira kwaiatoa sa Jesus ana. 

Mark 16 
1 Ma 'i buri 'ana na Sabat, na asoa ana mamalo'anga nia sui na'a, 'i Mary kini 
'i Magdala, ma 'i Mary na te'a sa James, ma 'i Salome, kira folia ma'i na ru 
moko le'a ki fuana na ngwailana ana nonina sa Jesus. 
2 Ana 'ofodangi makalokalo'a 'ua ana Sande, kaida'i sina ni ra'e na'a, kira ka 
leka ma'i 'uana na faoda'i ngwae mae. 
3 Kaida'i kira leka, kira ka saefiloda kwailiu, kira ka 'uri, "Sa tai ne'e ke ba'a 
gilosia na baba'i fau baera fa'asia maana faoda baera?" Sulia fau ne'eri nia doe 
liu. 

4 Sui, kaida'i kira dao ana, kira ka lisia na baba'i fau baera abuli na'a. 
5 Ma kaida'i kira ru'u kwau 'i saena na faoda, kira ka lisia ta'i ngwae fi'i doe 
nia ru'ufia ifi kwao, ma ka tua ana bali 'olo'olo saena faoda ne'eri. Ma kira ka 
ma'u liu. 
6 Ma nia ka fata 'uri, "Noa'a kamu kasi ma'u. Nau ku saiana kamu lulu 'uana 
sa Jesus, na ngwae 'i Nasaret ne'e kira saungia 'i tufungana na 'ai rara folo. 
Noa'a nia kasi tua na'a 'i ne'e. Sulia nia tata'e na'a fa'asia mae'a! Mulu lisia na 
kula ba kira kwaiatoa ana! 
7 Muke leka kwau siana fafarongo nia ki fa'inia sa Peter, ma kamu ka 
fa'arongo 'uri ada na'a, 'Sa Jesus leka na'a 'i na'o ma'akwali kaumulu 'i Galili, 
kamu ke ba'a lisia 'i ne'eri, di'ia ba nia saea na'a fuamu'a.' “ 
8 Ma na kini ne'eri ki kira ka ru'u na'a kwau 'i maa, ma kira ka lalili na'a 
fa'asia na faoda ne'eri, sulia kira ma'u, ma kira ka lebelebe liu. Noa'a kira kasi 
saea na'a ta ru fuana ta ngwae, sulia kira ma'u liu. 
9 Ana 'ofodangi la'abilabila ana Sande, sa Jesus nia mauri la'u, ma ka daotafa 
fuana 'i Mary kini 'i Magdala, na kini ba sa Jesus nia ifulanga'inia na fiu ano 'i 
ru ta'a baera ki fa'asia. 
10 Ma 'i Mary ka leka siana na fafarongo nia ki. Kira kwaimanatai, ma kira ka 
angi liu na'a. Ma 'i Mary ka fa'arongoda. 
11 Ma ana kaida'i ne'e kira rongoa ne'e sa Jesus nia mauri, ma nia ka lisia 
na'a, kira noa'a kasi fa'amamana go'o 'i Mary. 
12 Ma 'i buri la'u, sa Jesus ka dao tafa logo fuana ta ro fafarongo ana, kaida'i 
kera leka na'a sulia na tala fa'asia 'i Jerusalem. 
13 Ma kera ka oli ma'i, ma kera ka fa'arongoa la'u ti fafarongo ada, bore ma 
kira kasi fa'amamana go'o. 
14 Ma 'i buri 'ana na'a, sa Jesus ka daotafa fuana na akwala ma ta'i ngwae ana 
fafarongo nia ki, kaida'i kira fanga 'ada. Ma nia ka balufi kira sulia kira kasi 



185 

 

 
© 2003, Wycliffe Bible Translators, Inc. 

 

 
 

 

fa'amamana, ma sulia manatada ngasi liu fuana na fa'amamanalana ngwae ki 
ne'e kira lisia na'a 'i buri 'ana ne'e nia tata'e fa'asia mae'a. 
15 Ma nia ka fata 'uri fuada, "Muke leka 'i saena 'afutana na magalia, ma muke 
fa'arongo 'ani Fa'arongo'a Le'a fuana na ngwae ki ta'ifau. 
16 Ma sa tai ne'e nia fa'amamana na Fa'arongo'a Le'a, ma ka siuabu, nia ke 
ba'a mauri firi fa'inia God. Ma sa tai ne'e noa'a nia kasi fa'amamana, God ke 
ba'a matalanga'inia. 
17 Ma na ngwae ki ne'e kira fa'amamana, kira ke to'o ana ngasingasi'anga 
fuana sasilana fa'anada'a 'uri ki: Kike ifulani ano 'i ru ta'a ki 'ani na sataku, ma 
kira ka fata 'ani na ala'anga matamata ki ne'e kira 'iri saisaiana. 
18 Ma di'ia kira daua ta ba'eko tolo nama kira ka kwa'ufia bore ti kafo ni 
maelilani noa'a nia kasi fa'alida go'o. Ma di'ia kira alu lima 'i fafona na ngwae 
mata'i ki, kira ka akwa na'a.” 
19 'I buri 'ana ne'e na Aofia sa Jesus nia ala'a fa'i kira, nia ka fane na'a 'uana 'i 
langi, ma ka tua 'i bali 'olo'olo ana God ka gwaunga'i fa'inia. 
20 Ma na fafarongo nia ki kira ka leka, ma kira ka lifurongo 'ani fatalana God 
ana kula ki ta'ifau. Ma na Aofia ka rao fa'inida, ma ka kwatea na 
ngasingasi'anga fuada fuana sasilana fa'anada'a ki, fasi 'iri ke fa'ata'inia na 
fa'amanata'anga kira nia mamana. 

Luke 

Luke 1 
1 Kwala Tiofilas kwa, na ngwae 'oro ki kira kerekere sulia ru ki ta'ifau ne'e sa 
Jesus nia fuli'i safitami'a. 
2 Kira keresia ru ne'e kami rongoa fa'asia na ngwae ne'e kira lia tali tali ana 
ru ne'eri ki. Ma ngwae ne'e kira lisia ru ne'eri ki ne'e fuli, kira ka fata logo 
sulia na Fa'arongo'a Le'a ne'eri fuami'a. 
3 Nia ne'e ngwae 'inoto'a sa Tiofilas, nau ku manata sulia nia le'a nau kui 
kerekere sulia ru ne'e ki fuamu, osi'ana nau ku sai le'a ana ru ki ta'ifau, nia 
'ita nama ma'i ana etangilana ala'anga ne'e. 
4 Ma nau ku kere sulia ru ne'e ki fasi 'iri 'oke saiana na mamanalana ta'ifau ru 
ne'e kira fa'amanata 'ani fuamu. 
5 Ana na kaida'i sa Herod nia gwaunga'i fafia aba'i kula 'i Judea, ta'i fata abu 
ne'e satana sa Sekaraea nia tua logo ana kaida'i ne'eri, ma nia'a ana fiku ta'i 
fata abu fuana fo'onga'a sulia sa Abaeja. Na 'afe nia 'i Elisabet nia saka logo 
ma'i ana na kwalafa fata abu ki ne'e kira 'ita ma'i ana sa Aaron, ngwaefuta sa 
Moses. 
6 Na abula ladaro'o ta'ifau nia saga, ma ka 'olo'olo 'i na'ona God, sulia kera 
ro'o le'a liu sulia na taki God ki fa'inia na ala'anga totonga'i nia ki ta'ifau. 
7 Bore ma ta'i ru go'o, ne'e noa'a kera kasi to'o ana ta ngela, osi'ana 'i Elisabet 
nia 'abara'a. Ma nia'a fa'inia ara'i nia sa Sekaraea bore, kero'a ngwaro logo 
na'a. 
8 Ta'i asoa sa Sekaraea nia leka saena Luma Abu God, osi'ana kaida'i ne'eri na 
kaida'i na fiku ta'i fata abu sa Sekaraea 'iri ke sasia na rao'a fata abu ki. 
9 Na falafala ana fata abu ki fuana fililana ta'i fata abu la'u fuana do'ofilana 'ai 
moko le'a, ne'e nia 'uri: Kira ka 'ui 'ania ru di'ia daisi fuana fililana sa tai la'u 
ne'e ka sasia rao'a fata abu fuana do'ofilana 'ai moko le'a 'i fafona fulifu'a 
saena Luma Abu God. Ana kaida'i ne'eri, kira ka filia sa Sekaraea, ma nia ka 
ru'u 'i saena Luma Abu, 

10 ma na ngwae 'oro ne'e kira ka tua 'i maa ki, kira ka fo'o ana kaida'i ne'e nia 
do'ofia na 'ai moko le'a ne'eri. 
11 Ma ta'i 'ainsel God ka fa'ata'i fuana, nia uu 'i bali 'olo'olo ana fulifu'a ne'eri. 
12 Kaida'i sa Sekaraea nia lisia na 'ainsel ne'eri, nia ka lebe ma ka ma'u liu. 
13 Bore ma, na 'ainsel ne'eri ka fata 'uri fuana, "Sekaraea, noa'a 'oe kosi ma'u 
la'u! God nia rongoa na lingana fo'onga'a 'oe, ma na 'afe 'oe 'i Elisabet ke ba'a 
fa'afuta ta'i ngela ngwane. Ma 'oke saea 'ani sa John. 
14 'Oke ba'a saele'a liu, ma na ngwae 'oro ki logo, kira ka saele'a ana kaida'i 
ne'e nia ke futa ma'i ana! 
15 Osi'ana nia'a na ngwae talinga'i 'i na'ona God. Noa'a nia kasi kwa'ufia ta 
waen nama ta ru ni kwa'ufilana ngasingasi'a ne'e lilinga. Ma ana kaida'i nia 
fi'i futa ma'i, na Ano'i ru Abu ka tua na'a fa'inia. 
16 Nia ke ba'a olita'inia ma'i na ngwae 'oro ki 'i Israel fuana God kira. 
17 Ma nia ke ba'a etaeta na'a ma'i 'i na'o ana na Aofia, ma ke ba'a ngasingasi'a 
di'ia sa Elaeja na profet. Sa tai fa'ida ne'e kira olisu'usu'u, nia ke fikuda la'u, 
fasi 'iri na ma'a ki, ma na ngela kira ki, kira ke alafe fuada kwailiu. Ma nia ke 
ba'a rokisia manatana na ngwae aburongo ki, 'iri kira ka manata saga. Ma nia 
ke ba'a sasi aka'u ana na ngwae ki fuana na Aofia, 'iri kira ke masia na 
daolana ma'i.” 
18 Sui, sa Sekaraea ka fata 'uri fuana 'ainsel ne'eri, "Nau kui ba'a sai fa'uta ana 
mamanalana ru ne'eri? Sulia nau'a fa'inia 'afe nau, kero'o ngwaro ta'ifau na'a.” 
19 Ma na 'ainsel nia olisia ka fata 'uri: "Nau'a sa Gebriel ne'e nau ku tua fa'inia 
God sulia asoa ki ta'ifau. Ma God na'a nini'a asunga'i nau ma'i, 'iri nai ala'a 
fa'ini'o, ma nau ku fa'arongo 'oe 'ani na fa'arongo'a le'a ne'e. 
20 Ma di'ia 'oe kosi fa'amamana go'o ana fa'arongo'anga ne'e nau, 'oke lisia na 
mamanalana ana kaida'i ne'e God nia 'olea fuana ru ne'e ka fuli ana. Ma 
osi'ana 'oe kosi fa'amamana ana fatalaku, na kwakwamu ke kulu, ma noa'a 'oe 

kosi ala'a tafa leleka ka dao ana kaida'i ne'e ru ne'e nau ku eta fata 'ani 'i na'o 
fuamu ka mamana.” 
21 Ana kaida'i ne'eri na ngwae ne'e kira tua masia sa Sekaraea ki, kira ka 
'arefo liu, sulia nia tua tau ma'i 'i saena Luma Abu. 
22 Ma kaida'i sa Sekaraea nia leka ma'i 'i maa siana ngwae ne'eri ki, na 
kwakwana ka kulu na'a, ma noa'a nia kasi ala'a na'a fa'inia na ngwae ne'eri ki. 
'Una'eri go'o na ngwae ki ta'ifau, kira ka manata na'a 'uri: "Mamana liu, sali 
nia lisia ta fa'ata'inga 'i saena Luma Abu." Si ne'e kwakwana nia kulu na'a, ma 
nia ka ala'a go'o 'ani limana fuana ngwae ki. 
23 Ma na kaida'i nia ki fuana rao'a saena Luma Abu God nia sui na'a, sa 
Sekaraea fi'i oli la'u 'uana luma nia. 
24 Ma noa'a nia kasi tau go'o 'i buri 'ana, na 'afe nia 'i Elisabet ka ina na'a, ma 
sulia lima madamo ki, nia kasi liliu na'a 'i maa fa'asia luma kera, 
25 ma nia ka fata 'uri, "Kaida'i ne'e, God nia 'afi nau na'a, ma ka lafu nau na'a 
fa'asia 'eke'a ba nau ku tua ma'i saena 'ani 'abara'anga 'i maana ngwae 'oro 
ki.” 
26 Kaida'i 'i Elisabet nia ina ka tua na'a sulia ono madamo ki, God ka kwatea 
ma'i 'ainsel Gebriel 'uana ta'i fanoa saena aba'i kula 'i Galili ne'e kira saea 'ani 
'i Nasaret. 
27 Nia ngalia ma'i ta'i fa'arongoa fuana ta'i sari'i ne'e kira alu fafia fuana 
ngwae ne'e satana sa Josef fasi 'iri ka korea. Sa Josef nia futa ma'i olitana na 
kwalafa sa David na tatalafa'a. Na satana sari'i ne'eri 'i Mary. 
28 Na 'ainsel nia leka ma'i, ka fata 'uri fuana, "Asoa le'a kwau! God nia tua fa'i 
'oe, ma ka fa'ale'a 'oe, ma na kwai'ofe'a nia fuamu ka lilisu!” 
29 Kaida'i 'i Mary nia rongoa na fatalana 'ainsel ne'eri, nia ka manata 'abera, 
ma ka lulu 'uana na fadalana na ala'anga ne'eri ne'e 'ainsel nia saea fuana. 
30 Sui na 'ainsel ka fata la'u 'uri fuana, "Mary kwa, noa'a 'oe kosi ma'u la'u, 
du'ungana God nia 'ofe'o. 

31 Du'ungana nia fili 'oe, 'oke ba'a ina, ma 'oke fa'afuta ta'i ngela ngwane, ma 
'oko fa'asata 'ani sa Jesus. 
32 Ma nia ke ba'a 'inoto'a liu, ma kira ka saea 'ani Ngela God. God kwatea nia 
ke gwaunga'i, di'ia ko'o bora nia sa David. 
33 Ma nia ka gwaunga'i fuana Jiu ki ne'e fuu'i ngwae ana sa Jakob tuatua firi, 
ma na 'Inoto'anga noa'a nia kasi sui!” 
34 Ma 'i Mary ka fata 'uri fuana 'ainsel ne'eri, "Nau ku abunga'i nau 'ua go'o 
'aku kwa. 'Uri ma ala'anga 'oko saea fuaku ke ba'a mamana fa'uta?” 
35 Ma na 'ainsel ne'eri nia olisia ka 'uri, "Na Ano'i ru Abu ke ba'a koso ma'i 
fafi'o, ma na ngasingasi'anga God ka tua fa'ini'o. Osi'ana nini'a na Ngela Abu 
ne'eri, kira ke saea 'ani na Ngela God. 
36 'Oko saiana to'olamu 'i Elisabet. Na ngwae ki ta'ifau kira saea nia 'afita'i 
na'a fuana nia ka to'o ana ta ngela. Sui bore 'ana nia ka ngwaro, ma ta'ena nia 
ina ka tua na'a sulia ono madamo ki. 
37 Osi'ana noa'a ta ru kasi 'afita'i go'o fuana God.” 
38 Ma 'i Mary ka fata 'uri, "Nau ku oga ru nini'a 'oko saea fuaku ki ke fuli 
mamana na'a ma'i fuaku, osi'ana nau na kini rao God." Kaida'i 'i Mary nia fata 
go'o 'una'eri, na 'ainsel ka leka na'a 'ana fa'asia. 
39 Ana kaida'i ne'eri nama go'o, 'i Mary ka sasi aka'u, ma ka leka 'ali'ali na'a 
'uana kala fanoa 'i tolo ana bali aba'i kula 'i Judea. 
40 Kaida'i nia dao, nia ka ru'u 'i luma sa Sekaraea, ma ka fata le'a le'a fuana 'i 
Elisabet. 
41 Ma kaida'i 'i Elisabet nia rongoa na fatalana 'i Mary, na ngela ne'e nia ina 
'ani lebe ka saola saena sirana. Ma na Ano'i ru Abu ka sura ana 'i Elisabet, 
42 ma nia ka fata doe ma ka 'uri, "Na 'oilaki'a fuamu liufia na kini ki ta'ifau, 
ma na 'oilaki'a logo fuana na ngela ne'e 'oko ina 'ani. 
43 Noa'a nau ku 'iri totolia ne'e ru doe ne'e ka fuli fuaku, sulia na te'a Aofia 
nau ka leka ma'i fuana na lisilaku! 

44 Du'ungana kaida'i nau ku rongoa go'o na ala'anga 'oe ki, na ngela nini'a nau 
ku ina 'ani ka leota'i na'a saena siraku, osi'ana nia saele'a liu. 
45 Na 'oilaki'anga fuamu osi'ana 'oko fa'amamana ana fatalana God fuamu ke 
fuli.” 
46 Ma 'i Mary ka fata 'uri, "Na manatalaku tafea God, 
47 ma na mangoku nia saele'a sulia God ne'e nia fa'amauri nau. 
48 Nau ku ngu tafea aku, sulia nia manata to'o aku, nau na kini ku enoeno 
go'o aku, ma ku tua go'o aku fuana na rao'a fuana. Nia 'ita 'i ta'ena ka oli 
ala'a, na ngwae ki ta'ifau kira ka saea nau ku tua 'ani 'oilaki'a doe, 
49 sulia na ru doe ki ne'e God nia sasi'i fuaka 'ani ngasingasilana ta'ifau. Ma na 
satana God abu. 
50 Nia 'ita ka leka na'a ma'i sulia na unita'i ngwae ki ta'ifau, nia fa'ata'inia 
kwaimanatai'anga nia fuana ngwae ki ta'ifau ne'e kira fu'usi doe ana. 
51 Nia taga na limana ne'e nia ngasingasi'a liu, ma ka takalonga'inia na ngwae 
ne'e kira fatale'a ada 'i talada ki. 
52 Nia fa'akosoa na tatalafa'a ngasingasi'a ki fa'asia na 'inoto'anga kira ki, ma 
ka fa'a'inoto'a ngwae kira enoeno ki. 
53 Na ngwae kira fiolo ki, nia sare kira 'ani ru le'a ki, ma nia ka sasi ngwae 
to'oru'a ki ka dala'a. 
54 Nia manata to'ona na fata alanga'inga nia sasia fuana ko'o bora kia ki, ma 
ka kwai'afi aka na ngwae rao nia ki 'i Israel. Noa'a nia kasi manata bura ana 
fa'ata'ilana kwaimanatai'anga nia eta fata'a 'ani fuana sa Abraham, ma fuaka 
logo na kwalafa nia ki tuatua firi!” 
56 'I Mary nia tua fa'inia 'i Elisabet sulia uulu madamo ki, sui nia ka fi'i oli 
'uana fanoa nia. 
57 Kaida'i fuana 'i Elisabet ka fa'afuta nia dao na'a, nia ka fa'afuta ta'i ngela 
ngwane. 

58 Na ngwae kwaima nia ki, ma na ngwae go'o ana kwalafa nia ki, kira 
rongoa na ru le'a ne'e God nia sasia fuana, ma kira ka saele'a liu fafia. 
59 Fiu asoa ki sui buri 'ana futalana ngela ne'eri, kira ka ro'osulia na falafala 
Jiu ki fuana 'olo fa'ata'inia. Ma kira ka oga kike fa'asata nia 'ani ma'a nia sa 
Sekaraea. 
60 Bore ma te'a nia olisida ka 'uri, "Noa'a kamu kasi saea 'ani sata ne'ana! Na 
satana sa John lala.” 
61 Ma na ngwae ki ta'ifau kira olisia kira ka 'uri, "Noa'a ta ngwae ana kwalafa 
koro'o 'iri to'o ana sata ne'eri.” 
62 Sui kira ka ala'a 'ani limada, kira ka kwatea ma'etoto fuana ma'a nia sa 
Sekaraea, ma kira ka saefilo 'uana sata tae ne'e nia oga kira ke fa'asata 'ani 
ngela ne'e. 
63 Ma sa Sekaraea ka kwaikarui, ma ka gania 'uana ta'i 'aba ru fuana 
kerekere'a, ma nia ka kerekere ka 'uri, "Na satana ngela ne'e sa John." Ma 
ngwae ki ta'ifau kira ka 'arefo liu. 
64 Ma ana kaida'i ne'eri logo, na ngiduna sa Sekaraea ka fata tafa, ma nia ka 
tafea God. 
65 Ma na ngwae ki ta'ifau go'o ne'e kira fiku ma'i 'i ne'eri, kira ka 'arefo liu, ma 
na fa'arongo'anga sulia na ru ne'eri ki ka talofia na'a ngwae kira tua 'i tolo ki, 
saena 'afutana aba'i kula 'i Judea. 
66 Ma na ngwae ki ta'ifau go'o ne'e kira rongoa ru ne'eri ki, kira ka manata 
kalida, ma kira ka fata 'uri, "Na ngela ne'e ke ba'a alua ta ngwae fa'uta nini'a?" 
Kira fata 'una'eri, sulia kira saiana na ngasingasi'anga God nia tua fa'inia 
ngela ne'eri. 
67 Ma na Ano'i ru Abu ka tua na'a fa'inia sa Sekaraea ma'a sa John, ma sa 
Sekaraea ka fatatalo'ania na fa'arongo'anga God ka fata 'uri, 
68 "Kuke tafea God ne'e nia'a God ana ngwae Jiu ki. Nia leka ma'i fuana 
'afilaka na ngwae nia ki, ma fuana na fa'amaurilaka. 

69 Nia ke kwatea ma'i fuaka ta'i ngwae Kwaifa'amauri ne'e nia to'o ana 
ngasingasi'anga doe, ne'e nia leka ma'i fa'asia kwalafa sa David na tatalafa'a, 
na ngwae rao na Aofia. 
70 Nia fata alanga'inia ma'i fuaka ru ne'e ki, ana fatalana profet abu ki 'i na'o, 
71 fasi 'iri nia ke fa'amauri kia fa'asia na malimae kia ki ma fa'asia na 
ngasingasi'anga ana ngwae ne'e kira ogala'a fuaka ki. 
72 Nia ka alanga'i ma'i nia ke fa'ata'inia na kwaimanatai'anga nia fuana ko'o 
bora kia ki, ma nia ka manata to'ona na fata alanga'inga abu nia ki  
73 ne'e nia sasia fuana ko'o bora kia sa Abraham 'i saena fata alanga'inga nia 
fuana, ma nia ke ba'a lafu kia fa'asia na malimae kia ki, 
74 fasi 'iri kuke rao fuana ma noa'a kulu kasi ma'u, 
75 ma fasi 'iri kuke tua saga 'i maana sulia asoa ki ta'ifau.” 
76 Ma sa Sekaraea ka fata 'uri fuana ngela nia sa John, "Ngela nau 'ae, kira ke 
sae'o 'ani profet God ne'e 'inoto'a fafia ru ki ta'ifau. Ma 'oke etaeta 'i na'o ana 
na Aofia, fasi 'iri 'oko saea ngwae ki kira ka sasi aka'u ana maurilada 
ma'akwalia nia'a. 
77 Ma 'oke fa'arongoa na ngwae nia ki, ne'e kira ke to'o ana mauri'a kaida'i 
God ke rufuanata ana ta'anga'a kira ki. 
78 Sulia God kia, nia kwaimanatai liu fuaka. Di'ia na sina ne'e ra'e ma'i fa'inia 
madakola'a, 
79 na ngwae fa'amauri kia nia dao ma'i fa'asia God fa'inia madakola'anga 
fuana ai ne'e kira tua saena ma'e rodo ana mae'a. Ma nia kwai'afi aka 'iri ke 
tala'i kia 'uana na aroaro'anga fa'inia God.” 
80 Ma ngela ne'eri sa John ka doe ana noni, ma na manatana ta'ifau ka 
ngasingasi'a. Ma kaida'i nia doe, nia ka tua saena aba'i kula kwasi, leleka ka 
dao ana asoa nia sakatafanga'i fuana ngwae 'i Israel ki. 

Luke 2 

1 Ana kaida'i ne'eri ana te'ete'elana sa John, na ngwae gwaunga'i ana fanoa 
doe 'i Rom ne'e satana sa Ogastas, nia alua ta'i taki fuana ngwae ana fanoa ki 
ta'ifau olofana 'inoto'anga nia, fasi 'iri kike leka 'i fanoa ko'o bora kira ki 
fuana na keresilana satada. 
2 Ma nia na etana kerekere'a ne'e kira sasia kaida'i sa Kwirinias nia 'inoto'a 
fafia profins 'i Siria. 
3 Ma na ngwae ki ta'ifau, kira ka leka fuana na keresilana satada, ta'i ta'i 
ngwae'a ke oli 'uana fanoa nia. 
4 Ma sa Josef ka leka logo ma'i fa'asia na fanoa nia 'i Nasaret ana aba'i kula 'i 
Galili, ma ka leka 'uana aba'i kula 'i Judea 'uana na ma'e fanoa sa David na 
tatalafa'a ne'e kira saea 'ani 'i Betlehem, osi'ana sa Josef nia na ngwae ana 
kwalafa sa David. 
5 Sa Josef nia leka fuana ka keresia na satana fa'inia 'i Mary, na kini ba kira 
alu fafia fuana. Ma ana kaida'i ne'eri, 'i Mary nia ina na'a. 
6 Ma ana kaida'i kera tua 'i Betlehem, nia ngela fii na'a fuana fa'afuta'anga. 
7 Ma nia ka fa'afuta na ngela etaeta nia, ma ka 'afua 'ani ifi ki, ma ka fa'ateoa 
'i saena kula ni sare buluka'anga, osi'ana noa'a na'a ta luma fuana kera ka 
folia kera ka tua ana. 
8 Ma na ngwa'i to'a kira lia sulia sipsip ki, kira tua karangia logo na fanoa 
ne'eri, ma kira ka lia sulia na sipsip kira ki 'i saena rodo. 
9 Ma na 'ainsel God ka fa'ata'i fuada, ma na madakolana God ka rara 'afida, 
ma kira ka ma'u liu. 
10 Ma na 'ainsel ne'eri ka fata 'uri fuada, "Noa'a kamu kasi ma'u la'u, osi'ana 
nau ku ngalia ma'i fa'arongo'anga le'a ne'e nia fa'asaele'a ngwae ki ta'ifau. 
11 'I ta'ena na fa'amauri kamu nia futa 'i saena ma'e fanoa sa David 'i 
Betlehem, ma nia ne'e na Christ na Aofia. 
12 Ma na ma'etoto fuamu'a nia 'uri: Muke ba'a lisia ta'i ngela ti'iti'i ne'e kira 
'afua 'ani ifi ki, ma nia teo ana kula fuana sarelana buluka ki.” 

13 'Asu bore ma mole'e 'ainsel fa'asia 'i langi kira ka fiku fa'ata'i la'u fa'inia 
'ainsel baera, ma kira ka tafea God kira ka 'uri, 
14 "Fu'usi 'inoto'a ana God 'i langi. Ma na aroaro'a fuana ngwae ki 'i ano ne'e 
God nia saele'a fa'inida.” 
15 'I buri 'ana ne'e 'ainsel ki kira oli na'a 'uana 'i langi, na ngwae lia sulia 
sipsip ne'eri ki kira ka ala'a kwailiu fuada kira ka 'uri, "Kulu leka basi 'uana 'i 
Betlehem fasi 'iri kulu ke lisia na ru nini'a God nia fata sulia fuakulu.” 
16 Ma kira ka leka 'ali'ali, ma kira ka dao to'ona 'i Mary fa'inia sa Josef, ma 
kira ka lisia na ngela ti'iti'i ne'e nia teo ana kula fuana sare buluka'anga. 
17 Ma kaida'i kira lisia, kira ka fata sulia na ru ne'e na 'ainsel ki kira saea 
fuada sulia na ngela ne'eri. 
18 Ma na ngwae ki kira ka rongoa, ma kira ka 'arefo liu ana ala'anga ne'e kira 
fa'arongo 'ani. 
19 Ma 'i Mary nia manata to'ona ru ne'eri ki, ma ka goni'i saena maurilana ka 
tau. 
20 Ma na ngwae folo 'usia sipsip ki kira ka oli, ma kira ka ba'atafea God fafia 
ru ki ta'ifau ne'e kira rongoa, ma kira ka lisia logo ne'e nia mamana ka di'ia 
nama ne'e 'ainsel saea fuada. 
21 Ma ana wiki 'i buri, kaida'i ne'e kira 'olo fa'ata'inia ana ngela ne'eri, kera ka 
fa'asata 'ani sa Jesus, na sata ba na 'ainsel nia saea fuana 'i Mary, kaida'i nia 
kasi ina ua. 
22 Ma na kaida'i nia dao na'a fuana sa Josef fa'inia 'i Mary kera ka fa'asikasika 
na'a di'ia na taki ba sa Moses nia saea 'i burina fa'afuta'anga. 'Una'eri go'o, 
kera ka ngalia na ngela ne'eri 'uana saena Luma Abu God 'i Jerusalem 'iri kera 
ka kwatea fuana God, 
23 di'ia ba kira keresia ka sui na'a 'i saena taki God ki kira 'uri, "Na ngela 
ngwane etaeta, kira ke kwatea nama fuana God.” 

24 Kera ke kwatea logo na kwaisu'usi'anga 'ani ro fa'i fao ki, nama ta ro fa'i 
bola, di'ia na taki God nia oga fuana fa'asikasika lana 'i Mary. 
25 Ma ana kaida'i ne'eri, ta'i ngwae satana sa Simion nia tua 'i Jerusalem. 
Nia'a na ngwae le'a, ma ka dangi'i fo'osia God, ma ka tua ni kwaimasi 'uana 
kaida'i God ke fa'amauria na ngwae Israel ki. Ma na Ano'i ru Abu nia ka tua 
ana, 
26 ma ka saea nia ke mauri leleka ka dao ana kaida'i nia ke lisia na Christ ne'e 
God nia fata alanga'i 'ani fuana lafulana ngwae nia ki. 
27 Na Ano'i ru Abu nia tala'ia sa Simion ka leka 'uana Luma Abu God, ma nia 
ka dao to'ona sa Josef fa'inia 'i Mary, kaida'i kera ngalia ma'i na ngela ti'iti'i 
ne'eri sa Jesus, 'iri kera ka sasia na ru ki ne'e taki nia saea fuana sasilana. 
28 'Una'eri go'o, sa Simion ka to'ia na'a ngela ne'eri 'ani limana, ma ka 
ba'atafea God ka 'uri, 
29 "God 'ae, kaida'i ne'e fata alanga'inga ba 'oe nia mamana na'a. Nia ne'e, nau 
ku fi'i bolo na'a fuana mae'a, ma nau ku saele'a liu. 
30 Du'ungana kaida'i ne'eri, nau ku lisia na'a 'ania maaku talaku na ngwae ne'e 
'oko kwatea ma'i 'iri ke fa'amauria na ngwae ki. 
31 Nia na ngwae ne'e 'oko sasi aka'u ana, fasi 'iri ngwae ki ta'ifau kira ke lisia. 
32 Ngwae ni Fa'amauri ne'e, nia di'ia na unu, osi'ana nia ke fa'ata'inia na 
kwaiogai'anga 'oe fuana ngwae ne'e noa'a la'u Jiu ki. Ma nia ka fa'a 'inoto'a 
kami ngwae Jiu ki ne'e ngwae 'oe ki.” 
33 Ma na ma'a nia ma na te'a nia, kera ka 'arefo liu kaida'i kera rongoa ru 
ne'eri ki sa Simion nia ala'a sulia na ngela ne'e. 
34 Ma sa Simion ka fa'ale'a kera. Sui, nia ka fata 'uri fuana 'i Mary, na te'a nia, 
"Na ngela ne'e na ngela God nia filia 'ua na'a ma'i, na ngwae 'oro ki 'i Israel 
kira ke to'o ana mauri'a ana nia'a, ma na 'orolana logo ngwae ki 'i Israel 
maurilada mae osi'ana kira 'iri saiana nia'a. Nia'a ne'e na ma'etoto, 'iri ke 
fa'ata'inia God fuana ngwae ki, ma 'orolana ngwae ki kira 'aila 'ania, 



196 

 

 
© 2003, Wycliffe Bible Translators, Inc. 

 

 
 

 

35 fasi 'iri nia ke fa'ata'inia na manata ago 'anga kira ki. Ma na 
kwaimanatai'anga doe ke ba'a dao amu, ka di'ia ta naifi ne'e ke to'o mala ana 
nonimu ka fii liu.” 
36 Ma na ta'i gwa'i 'uru kini nia tua logo ana kaida'i ne'eri, na satana 'i Ana, 
ma nia ta'i profet logo, ma nia ka ngwaro na'a. Nia na ngela kini sa Faniuel 
ana kwalafa sa Asa. Ana kaida'i nia sari'i, nia 'afe ma ka tua fa'inia ara'i nia 
sulia fiu fa'i ngali ki go'o, 
37 ma 'i burina ara'i nia mae, nia 'uru ka tua na'a sulia kwalu akwala ma fai 
fa'i ngali. Nia tua go'o 'ana, ma ka 'idufa'i leka saena Luma Abu God fuana 
abu fanga'a ma na fo'osilana God sulia asoa ma rodo. 
38 Ana kaida'i ne'eri logo, nia dao to'ona sa Josef fa'inia 'i Mary, ma ka 
ba'atafea God, ma ka ala'a sulia na ngela ne'eri fuana ngwae ki ta'ifau ne'e 
kira tua go'o 'ada masia kaida'i God ke fa'amauria ngwae Jerusalem ki. 
39 Kaida'i sa Josef fa'inia 'i Mary kera fa'asuia na ru ki ta'ifau ne'e taki God nia 
saea, kera ka oli na'a 'uana fanoa kera 'i Nasaret, fanoa ne'e saena aba'i kula 'i 
Galili. 
40 Na ngela ne'eri nia doe ma'i, ma ka ngasingasi'a, ma ka to'o ana liato'o. Ma 
kwai'ofe'anga God ka tua fa'inia. 
41 Ana fa'i ngali ki ta'ifau, na ma'a sa Jesus ma te'a nia kera leka 'uana fanoa 
doe 'i Jerusalem fuana fa'i asoa doe ana Fanga'a Daofa'i Liu'a. 
42 Ma kaida'i sa Jesus nia dao ana akwala ma ro fa'i ngali, kira ka leka ana 
fanga'a ne'eri sulia na falafala kira. 
43 'I buri 'ana fanga'a ne'eri nia sui, na ma'a nia ma te'a nia kera ka oli na'a 
adaro'o, ma sa Jesus ka tua go'o 'ana 'i Jerusalem, ma kera kasi saiana. 
44 Kera fia fasi nia leka na'a fa'inia na fiku'a ne'eri, ma kera ka leka na'a 
adaro'o sulia fa'i asoa la'ula'u ne'eri. Sui, kera ka fi'i tala'ae 'uana lululana 'i 
safitana na ngwaefuta kera ki, ma na ngwae kwaima kera ki. 

45 Ma kaida'i kera lulu, ma kera kasi lisia, kera ka oli, kera ka lulu la'u ma'i 'i 
Jerusalem. 
46 Ma na uula fa'i asoa, kera fi'i dao to'ona saena Luma Abu God. Nia tua 'ana 
fa'inia ngwae fa'amanata ana Jiu ki, ma nia ka fafarongoda, ma ka saefiloda 
sulia ru kira fa'amanata 'ani. 
47 Ma na ngwae ki ta'ifau ne'e kira rongo nia, kira ka 'arefo liu ana sai 'i 
ru'anga nia ma ana olisi'anga nia ki. 
48 Ma kaida'i sa Josef ma 'i Mary kera lisia, kera ka 'arefo liu. Ma te'a nia ka 
fata 'uri fuana, "Ngela nau 'ae, 'oko sasi fa'uta amiro'o nini'a? Na ma'a 'oe ma 
nau'a, kero'o lulu ma'i 'uamu, ma kero'o ka manata 'abera liu.” 
49 Ma sa Jesus ka olisi kera ka 'uri, "Fa'uta ne'e koro'o ka lulu ma'i 'uaku ana 
kula ki dalafa? Fuila koro'o ka sai go'o ana ne'e nau ku tua go'o aku 'i ne'e 
saena Luma Ma'a nau.” 
50 'Una'eri ma kera kasi sai go'o ana na fadalana na ala'anga ne'e nia saea 
fuadaro'o. 
51 Sui, sa Jesus ka oli fa'i kera 'uana 'i Nasaret, ma ka ro'o na'a 'ana sulidaro'o. 
Ma te'a nia ka manata na'a sulia ru ne'eri ki ta'ifau sulia kaida'i tau. 
52 Ma sa Jesus ka doe ma'i ana noni, ma na liato'o 'anga nia ka doe logo, ma 
God fa'inia ngwae ki kika saele'a logo fa'inia. 

Luke 3 
1 Ana kaida'i ne'eri, nia dao na'a ana akwala ma lima fa'i ngali ne'e sa 
Taebirias nia 'inoto'a ana fanoa doe 'i Rom, ma sa Pontias Paelat ka 'inoto'a 
fafia 'i Judea, ma sa Herod nia ngwae 'inoto'a fafia 'i Galili, ma sa Filip na 
ngwaefuta nia ka lia sulia 'i Iturea ma 'i Trakonaetis, ma sa Lisanias ka lia 
sulia aba'i kula 'i Abilin. 
2 Kaida'i ne'eri logo, sa Anas ma sa Kaeafas kero'a ro 'ingata'i fata abu ki ana 
fanoa 'i Jerusalem. Ma ana kaida'i ne'eri, na fatalana God ka dao ma'i siana sa 
John na ngela sa Sekaraea, kaida'i nia tua na'a 'i saena aba'i kula kwasi. 

3 Ma sa John ka leka ana aba'i kula kalikalia kafo 'i Jodan. Ma nia ka fata 'uri 
fuana ngwae ki, "Muke kakari alifa'i fa'asia ta'anga'a kamu ki, ma muke 
siuabu, 'iri God ke rufuanata ana ta'anga'a kamu ki.” 
4 Nia di'ia nama ba sa Aesea na profet nia keresia ka 'uri, "Ta'i ngwae nia ke 
ba'a ri 'i saena aba'i kula kwasi ka 'uri, 'Na Aofia nia ke dao ma'i! Kamu ke 
fa'asaga na tala fuana! 
5 Ma muke fa'afungua na oteotea ki, ma muke fa'aotea na la'ebusua ki ma fa'i 
ua ki. Ma muke fa'asaga na tala e'eo'a ki, ma muke fa'adada na tala kilukilu'a 
ki. 
6 Ma ngwae ki ta'ifau kike ba'a lisia ne'e God ke fa'amaurida.' “ 
7 Ma ngwae 'oro ki kira leka ma'i siana sa John fasi 'iri nia ke siuabuda. Ma sa 
John ka fata 'uri fuada, "Kamu di'ia go'o amu'a kaela na ba'eko tolo ki! Noa'a 
nau ku 'iri saea la'u fuamu'a ne'e na siuabu'anga ke fa'atafi kamu fa'asia na 
kwa'ikwa'inga God sui bore 'ana noa'a kamu kasi kakari ali fa'i. 
8 Muke sasia lala ru ki ne'e nia fa'ata'inia kamu kakari alifa'i na'a fa'asia na 
abula ta'anga'a kamu ki! Ma noa'a kamu kasi manata 'uri 'i saena liamu'a, 
'Kami na ngwae kami futa ma'i ana kwalafa sa Abraham na'a. 'Afita'i ta 
kwa'ikwa'inga fa'asia God ka dao ami'a.' Ma nau ku sae saga ana fuamu'a, nia 
talangwara'u go'o ana fuana God ka ngalia ta gwa'i fau ana fau ki, ma ka 
saunga'inia 'ani kwalafa sa Abraham ki! 
9 Ana kaida'i ne'e, God nia sasi aka'u na'a ana kwa'ikwa'inga, di'ia ta ngwae 
ba nia dau ana ta kwa'ikwa'i, ma ka sasi aka'u fuana tufulana 'ai ki. Ma na 'ai 
ki ta'ifau ne'e noa'a kasi fungu 'ani ta fua'i ai le'a ki, nia ke tufuda, ma ka 
to'osida 'i saena mafula.” 
10 Sui, na ngwae ki kira ka saefiloa sa John kira ka 'uri, "Ta tae ne'e kami ke 
sasia ka fa'ata'inia ne'e kami kakari alifa'i kwa?” 
11 Ma nia ka olisida ka 'uri, "Di'ia sa tai ne'e nia to'o ana ro ifi ki, nia ka 
kwatea na ruana ifi fuana ta ngwae ne'e noa'a nia kasi to'o ana ta ifi. Ma di'ia 
ta ngwae ne'e nia to'o ana fanga ki, nia ka daro'ia.” 

12 Ma ti ngwae kwalabasa ana gonilana mani fuana takisi, kira dao logo ma'i 
fuana siuabu'anga, ma kira saefilo kira ka 'uri, "Ngwae fa'amanata kwa, ta tae 
mo ne'e kami ke sasi ka fa'ata'inia ne'e kami kakari ali fa'i kwa?” 
13 Ma sa John nia olisida ka 'uri, "Muke fikua go'o mani ne'e nia bolo fa'inia 
mani ne'e taki nia saea. Noa'a kamu kasi gani liufia na mani ne'eri.” 
14 Ma ti ngwae ni ofo'a kira ka saefiloa logo kira ka 'uri, "Ma kaimili nini'a, ta 
tae ne'e kami ke sasi ka fa'ata'inia ne'e kami kakari alifa'i kwa?" Ma nia ka 
fata 'uri fuada, "Kamu kasi tuara'inia ta ngwae fuana kwatelana mani 
fuaumulu. Ma noa'a kamu kasi gaurafua ta ngwae. Ma muke saele'a go'o 
amu'a fafia na mani ne'e kira foli kaumulu 'ania.” 
15 Ngwae ki kira kwaimamani ana daolana ma'i na Christ, na ngwae ne'e God 
filia ka lafua ngwae nia ki, 'una'eri ma kira fia 'uri, "Sali sa John na'a ne'e na 
Christ.” 
16 Bore ma sa John ka fata lala 'uri fuada, "Nau ku siufi kamu go'o 'aku 'ani 
kafo, bore ma ngwae ne'e ke ba'a dao ma'i nia talinga'i ka liufi nau. Ma nau 
noa'a kusi bolo fa'inia ne'e nai logea na tae butu nia ki 'i 'aena. Ma nia ke ba'a 
siuabu kamu 'ani Ano'i ru Abu ma 'ani mafula. 
17 Ma nia sasi aka'u na'a fuana matalanga'ilana ngwae ki ta'ifau, ka di'ia ta 
ngwae ba nia efoa na maga ru le'a ki fa'asia na ta'eta'eru ki. Ma nia ka fikua 
na maga ru le'a ki 'i saena na luma ni goniru'a, ma ka du'afia na'a ta'eta'eru ki 
saena na mafula ne'e noa'a nia kasi mae.” 
18 Ma sa John ka fata sulia na Fa'arongo'a Le'a fuada 'ani ala'anga 'oro 'uri ki, 
ma nia ka iribobo ada fasi 'iri kira ke rokisia falafala kira ki. 
19 Ma ana kaida'i ne'eri logo, sa John ka fata ngasingasi'a liu fuana sa Herod, 
na ngwae ne'e nia gwaunga'i fafia aba'i kula ne'eri, du'ungana sa Herod nia 
korea 'i Herodias, na 'afe ngwaefuta nia sa Filip, ma nia ka sasia na'a ru ta'a 
'oro ki logo. 
20 Ma ta ru la'u ne'e ta'a ka tasa na'a ne'e sa Herod nia sasia ne'e, nia ngalia sa 
John, ma ka alua saena lokafo. 

21 Ma 'i na'ona kaida'i sa John nia tua saena lokafo, nia siuabua na'a ngwae 
'oro ki. Sa Jesus nia leka ma'i, ma sa John ka siuabua logo. Ma ana kaida'i nia 
fo'o, na lofana salo ka 'ifi, 
22 ma na Ano'i ru Abu nia koso ma'i fafia di'ia ta bola. Ma ta'i linga'i fata'a nia 
talo ma'i fa'asia 'i langi ka 'uri, "'Ae'o na'a ne'e ngela nau ne'e nau ku alafe liu 
amu. Nau ku saele'a liu fa'ini'o.” 
23 Ana kaida'i sa Jesus nia bolo fa'inia uulu akwala fa'i ngali burina futa lana, 
nia ka tala'ae ka leka liliu na'a fuana fa'amanata'anga. Ma na ngwae ki ta'ifau, 
kira manata fasi sa Jesus nia na ngela sa Josef go'o. Bore ma Sa Josef ne'eri 
ne'e nia futa ma'i ana sa Hilae. 
24 Sa Hilae nia futa ana sa Matat, sa Matat ka futa ana sa Lifae, sa Lifae ka 
futa ana sa Melkae, sa Melkae ka futa ana sa Janae, sa Janae ka futa ana sa 
Josef. 
25 Sa Josef na ngela sa Matataeas, sa Matataeas ka futa ana sa Emos, sa Emos 
ka futa ana sa Neham, sa Neham ka futa ana sa Eslae, sa Eslae ka futa ana sa 
Nagae. 
26 Sa Nagae ne'e ngela sa Meata, sa Meata ka futa ana sa Matataeas, sa 
Matataeas ka futa ana sa Semein, sa Semein ka futa ana sa Josek, sa Josek ka 
futa ana sa Joda. 
27 Sa Joda na ngela sa Joanan, sa Joanan ka futa ana sa Risa, sa Risa ka futa 
ana sa Serababel, sa Serababel ka futa ana sa Sialtiel, sa Sialtiel ka futa ana sa 
Nirae. 
28 Sa Nirae na ngela sa Melkae, sa Melkae ka futa ana sa Adae, sa Adae ka 
futa ana sa Kosam, sa Kosam ka futa ana sa Elmadam, sa Elmadam ka futa 
ana sa Ere. 
29 Sa Ere na ngela sa Josua, sa Josua ka futa ana sa Eliesa, sa Eliesa ka futa 
ana sa Jorim, sa Jorim ka futa ana sa Matat, sa Matat ka futa ana sa Lifae. 

30 Sa Lifae na ngela sa Simion, sa Simion ka futa ana sa Juda, sa Juda ka futa 
ana sa Josef, sa Josef ka futa ana sa Jonam, sa Jonam ka futa ana sa 
Elaeakim. 
31 Sa Elaeakim na ngela sa Milia, sa Milia ka futa ana sa Mena, sa Mena ka 
futa ana sa Matata, sa Matata ka futa ana sa Netan, sa Netan ka futa ana sa 
David na tatalafa'a. 
32 Sa David na ngela sa Jesi, sa Jesi ka futa ana sa Obed, sa Obed ka futa ana 
sa Boas, sa Boas ka futa ana sa Salmon, sa Salmon ka futa ana sa Nason. 
33 Sa Nason na ngela sa Aminadab, sa Aminadab ka futa ana sa Admin, sa 
Admin ka futa ana sa Anae, sa Anae ka futa ana sa Hesron, sa Hesron ka futa 
ana sa Peres, sa Peres ka futa ana sa Juda. 
34 Sa Juda na ngela sa Jakob, sa Jakob ka futa ana sa Aesak, sa Aesak ka futa 
ana sa Abraham, sa Abraham ka futa ana sa Tera, sa Tera ka futa ana sa 
Neho. 
35 Sa Neho na ngela sa Sirag, sa Sirag ka futa ana sa Riu, sa Riu ka futa ana sa 
Pileg, sa Pileg ka futa ana sa Eba, sa Eba ka futa ana sa Sela. 
36 Sa Sela na ngela sa Keinan, sa Keinan ka futa ana sa Afaksad, sa Afaksad ka 
futa ana sa Siem, sa Siem ka futa ana sa Noa, sa Noa ka futa ana sa Lamek. 
37 Sa Lamek na ngela sa Metusala, sa Metusala ka futa ana sa Enok, sa Enok 
ka futa ana sa Jered, sa Jered ka futa ana sa Mahelalel, sa Mahelalel ka futa 
ana sa Kenan. 
38 Sa Kenan na ngela sa Enos, sa Enos ka futa ana sa Set, sa Set ka futa ana sa 
Adam na ngela God. 

Luke 4 
1 Na Ano'i ru Abu nia sura ana sa Jesus, ma sa Jesus ka oli ma'i fa'asia na kafo 
'i Jodan, ma na Ano'i ru Abu ka tala'ia 'uana saena aba'i kula kwasi. 
2 Ma sa Saetan ka ilito'ona 'i ne'eri sulia fai akwala fa'i asoa ki. Ma sulia asoa 
ne'eri ki, sa Jesus kasi 'ania go'o ta fanga, ma nia ka fiolo liu na'a. 

3 Ma sa Saetan ka fata 'uri fuana, "Osi'ana ne'e 'ae'o na Ngela God, 'oke fata 
fuana gwa'i fau ne'e 'iri ke alua ta afu beret.” 
4 Ma sa Jesus ka olisia ka 'uri, "Na Kerekere'a Abu nia saea, 'Na ngwae noa'a 
kasi mauri go'o 'ani fanga ta'ifilia.' “ 
5 Sui sa Saetan ka tala'ia 'uana gwauna totoloa ne'e fane liu, ma ana kaida'i 
ti'iti'i go'o, nia ka fa'ata'inia na'a fuana na 'inoto'anga ki ta'ifau ana magalia. 
6 Ma nia ka fata 'uri fuana sa Jesus, "Nai ba'a kwatea na 'inoto'anga ne'e ki 
ta'ifau, ma na ru le'a ki ta'ifau fuamu. Osi'ana na ru ne'e ki, na ru nau ki go'o 
ta'ifau, ma nau ku saiana nai kwate'e ta'ifau go'o fuana ta ngwae go'o 'ana 
ne'e nau ku filia. 
7 Ma di'ia 'oko bobouruuru, ma 'oko fo'osi nau, nau kui kwatea na 'inoto'anga 
ne'e ta'ifau go'o fuamu.” 
8 Ma sa Jesus nia olisia ka 'uri, "Na Kerekere'a Abu nia saea, 'Ta'ifilia God 'oe 
go'o ne'e 'oke fo'osia, ma 'oke rao fuana.' “ 
9 Sui, sa Saetan ka tala'i la'u 'uana na fanoa doe ba 'i Jerusalem, ma nia ka 
fa'auua ana ta'i kula ne'e nia ra'e liu 'i langi fafona na Luma Abu God. Ma nia 
ka fata 'uri fuana sa Jesus, "Di'ia 'ae'o na Ngela God, 'oke lofo toli 'i ano fa'asia 
'i ne'e. 
10 Sulia na Kerekere'a Abu nia saea, 'God ke ba'a kwatea ma'i na 'ainsel nia ki, 
'iri kira ka tagi suli'o. 
11 Ma kira ka sakua 'ae'o, fasi 'iri na 'aemu bore kasi foto ana ta gwa'i fau.' “ 
12 Ma sa Jesus nia olisia ka 'uri, "Na Kerekere'a Abu nia fata logo 'uri, 'Noa'a 
'oe kosi ilito'ona God 'oe.' “ 
13 'I buri 'ana sa Saetan nia ilito'ona sa Jesus 'ani ru ne'eri ki ta'ifau, nia ka 
leka na'a fa'asia sa Jesus ana kaida'i ne'eri nama go'o. 
14 Ma na ngasingasi'anga ana na Ano'i ru Abu nia tua fa'inia sa Jesus, ma nia 
ka oli na'a 'uana na aba'i kula 'i Galili. Ma na ala'anga sulia ka talofia saena 
na bali aba'i kula ne'eri ta'ifau. 

15 Ma nia ka fa'amanata saena na luma fuana fo'onga'a kira ki, ma na ngwae 
ki ta'ifau kira ka aura'ea nia'a. 
16 Sui sa Jesus ka leka 'uana 'i Nasaret, fanoa ba nia doe ma'i saena. Ma ana 
Sabat, na asoa ana mamalo'anga, nia ka leka 'i saena na luma fuana fo'onga'a 
sulia na falafala nia. Ma nia ka tata'e fuana na to'oma'ilana na Kerekere'a 
Abu, 
17 ma kira ka kwatea fuana na kerekere'a na profet Aesea nia keresia. Ma nia 
ka 'ifingia, ma ka dao to'ona kula ne'e sa Aesea nia keresia ka fata 'uri, 
18 "Na Ano'i ru God nia sura na'a aku, osi'ana nia fili nau 'iri nai fata sulia na 
Fa'arongo'a Le'a fuana ngwae dala'a ki. Ma nia ka kwate nau ma'i 'iri nai 
fa'atalo 'ania fuana ngwae ki ne'e kira tua 'i saena lokafo, kira ke ba'a aloge. 
Ma nai ba'a gura na ngwae ne'e maada rodo ki. Ma nai ba'a logea na ngwae ki 
ne'e kira mala ta'a ada ki. 
19 Ma nai fa'arongo 'ania kaida'i nia dao na'a ma'i fuana na Aofia ka 
fa'amauria na ngwae nia ki.” 
20 Kaida'i sa Jesus nia to'omani ka sui, nia ka la'u na'a fafia na kerekere'a 
ne'eri, ma ka olita'inia fuana ngwae ne'e nia lia sulia luma fuana fo'onga'a, ma 
ka tua 'i ano ka fa'amanata. Ma na ngwae ki ta'ifau ne'e kira tua 'i saena na 
luma fuana fo'onga'a ne'eri, kira ka bubu totonga'i na'a fuana. 
21 Ma nia tala'ae ka ala'a fuada ka 'uri, "Kerekere'a Abu ne'e, nia fuli mamana 
na'a 'i ta'ena, ana kaida'i ne'e kamu rongoa nau ku to'omani kwau fuamu'a.” 
22 Ma na ngwae ki ta'ifau kira ka fatale'a le'a ana, ma kira ka 'arefo liu 
du'ungana ala'alana le'a. Ma kira ka fata 'uri, "'Uri ma noa'a la'u na ngela ba 
sa Josef go'o nini'a re? Ma nia saea ne'e nia fa'amamana na kerekere'a abu 
ne'e.” 
23 Ma sa Jesus ka fata 'uri fuada, "Nau ku saiana kamu ke fata 'uri fuaku, 
'Ngwae kwaigurai 'ae, 'oke gura 'oe basi talamu.' Ma kamu ke fata logo 'uri 
fuaku, ''Oke sasia basi saena fanoa 'oe na ru ba kami rongoa 'oko sasi'i ki ma'i 
ana fanoa 'i Kapaneam.' “ 

24 Sui sa Jesus ka fata la'u 'uri, "Nau ku saea na ru mamana fuamu'a, nia 
'afita'i fuana kira ka kwaloa na profet 'i saena fanoa nia talana. 
25 Nau ku saea la'u fuamu'a, na kini 'oro Jiu ki ne'e kira 'uru, kira tua 'i Israel 
ana kaida'i sa Elaeja nia tua ana. Ma kaida'i baera na uta noa'a kasi to'o sulia 
uulu fa'i ngali ma ono madamo ki, ma na fiolo'a doe ka liu logo ana fanoa kia 
ki ta'ifau. 
26 Ma God noa'a kasi kwatea la'u sa Elaeja siana gwa'i 'uru ne'e kira 'i Israel 
ki. Bore ma nia kwatea lala sa Elaeja siana ta'i gwa'i 'uru ne'e noa'a la'u kini 
Jiu ne'e nia tua 'i Serefat, fanoa saena aba'i kula 'i Saedon. 
27 Ma na ngwae 'oro Jiu ki 'i Israel na kuu nia saungida, ana kaida'i sa Elaesa 
nia profet. Ma nia noa'a kasi gura go'o ta ngwae ada. Ta'ifilia go'o sa Neman 
na ngwae ne'e noa'a la'u Jiu ne'e leka ma'i fa'asia fanoa 'i Siria go'o ne'e sa 
Elaesa nia gura.” 
28 Ma kaida'i kira rongoa ru ne'eri, na ngwae ki ta'ifau saena na luma fuana 
fo'onga'a, kira ka saeta'a. Kira saeta'a du'ungana ne'e sa Jesus saea God ke 
ba'a 'afia lala na ngwae ne'e noa'a la'u Jiu ki, ma kira ka noa'a. 
29 Ma kira ka tata'e, ma kira ka lalia sa Jesus fa'asia na fanoa ne'eri. Ma kira 
ka tori kwailiu ana sa Jesus 'uana gwauna fa'i ua ne'e kira saunga'inia na 
fanoa kira 'i fafona, fasi 'iri kira ka 'ui 'ania sa Jesus 'i ano, 'iri nia ke mae. 
30 Bore ma, nia dola go'o 'ana 'i safitana na fiku'a ne'eri, ma ka leka na'a 'ana 
fa'asida. 
31 Sui, sa Jesus ka leka 'uana 'i Kapaneam, ta'i fanoa ana aba'i kula 'i Galili. 
Ma ana ta'i Sabat, na asoa ana mamalo'anga, nia ka fa'amanata ngwae ki 'i 
ne'eri. 
32 Ma na ngwae ne'e kira fiku ma'i siana 'i saena luma fuana fo'onga'a, kira 
'arefo liu ana fa'amanata'anga nia ki, osi'ana sa Jesus nia ala'a 'ani 
ngasingasi'anga ma na mamana'anga ma'i ana God. 
33 Ma ta'i ngwae ne'e ano'i ru ta'a ru'ufia, nia tua logo 'i ne'eri. Go'o nia ka ako 
ka 'uri, 

34 "Sa Jesus ngwae 'i Nasaret 'ae, nau ku saiamu 'ae'o na Ngwae Abu God. Tae 
nini 'oko oga 'oke sasi aimili? Sali 'oko leka ma'i fuana malangisi laimili taka 
nini'a?” 
35 Sa Jesus ka balufia na ano'i ru ta'a ne'eri, ka 'uri, "'Oke noto 'amu, ma 'oko 
ru'u ma'i 'i maa fa'asia ngwae ne'ana!" Ma na ano'i ru ta'a ne'eri ka 'ui 'ania 
ngwae ne'eri 'i ano 'i na'ona fiku'a ne'eri, ma ka fi'i ru'u tafa na'a ma'i fa'asia. 
Ma na ngwae ne'eri noa'a kasi maala go'o. 
36 Na ngwae ne'e kira fiku 'i ne'eri ki, kira 'arefo liu, ma kira ka saefilo 
kwailiu ada, ma kira ka 'uri, "Na fa'amanata'anga tae na'a ne'e 'uri re? Ngwae 
ne'e nia ifulangani na ano'i ru ta'a ki 'ani mamana'anga fa'inia 
ngasingasi'anga, ma kira ka sakatafa ta'ifau ma'i 'i maa!” 
37 Ma na ala'anga sulia sa Jesus ka talo ana fanoa ki ta'ifau kalikalia aba'i kula 
ne'eri. 
38 Sui sa Jesus nia ka leka fa'asia na luma fuana fo'onga'a, ma ka leka 'i luma 
sa Simon. 'Una'eri ma na funga kini sa Simon, nia mata'i 'ania 'ako'ako'anga 
doe ana kaida'i ne'eri. Ma kira ka gania sa Jesus fasi 'iri ke gura. 
39 'Una'eri go'o, sa Jesus leka ka uu 'i ninimana 'ifita'i kini ne'eri, ma nia ka fi'i 
balufia na 'ako'ako'anga ne'eri fa'asia. Ma na 'afe ne'eri ka 'akwa na'a, ma nia 
tata'e ka du'uru, ma ka kwatea na'a fanga fuada. 
40 Ana kaida'i ne'e sina nia suu na'a, ma ana asoa Jiu ki fuana mamalo'anga ni 
sui na'a, ngwae 'oro ki kira ngalia ma'i na ngwae kwaima kira ki ne'e 
mata'inga to'oto'o ki saungida siana sa Jesus. Ma sa Jesus ka alua limana 'i 
fafida, ma ka gurada ta'ifau. 
41 Ka 'una'eri la'u, ano'i ru ta'a 'oro ki kira tafi fa'asia ngwae ki, ma kira ka ako 
'uri, "'Ae'o na Ngela God!" Ma sa Jesus ka lui totonga'i ana ano'i ru ta'a ne'eri 
ki noa'a kira kasi ala'a, osi'ana kira saiana ka sui na'a ne'e nia'a na Christ, na 
ngwae God nia filia fuana lafulana ngwae nia ki. 
42 'Ofodangi kaida'i nia la'a na'a, sa Jesus nia leka fa'asia fanoa 'i Kapaneam, 
ka leka 'uana ta'i kula ne'e aroaro. Ma na ngwae ki kira ka tala'ae kika lulu 

'uana, ma kaida'i kira dao to'ona, kira ka fata 'uri fuana, "'Oe kasi leka fa'asia 
na fanoa ne'eri.” 
43 Bore ma sa Jesus ka fata 'uri fuada, "God nia kwate nau ma'i fuana 
fa'atalo'anga 'ania na Fa'arongo'a Le'a, 'una'eri ne'e nai leka nama kwau saena 
ti fanoa matamata logo, 'iri nai talonga'inia ne'e God ke gwaunga'i fafia 
ngwae nia ki.” 
44 Ma sa Jesus ka fa'arongo 'ani Fa'arongo'a Le'a saena luma fuana fo'onga'a ki 
ana aba'i kula ki 'i Israel. 

Luke 5 
1 Ana ta'i asoa, sa Jesus nia uu ka fa'amanata 'i ninimana 'osi doe 'i Galili, ma 
na ngwae 'oro ki kira faisu'usu'u ma'i siana fuana rongolana na fatalana God. 
2 Ma nia ka lisia na ro gwa'i baru na ngwae dee ki kira fa'asi'i ka teo go'o 'ani 
'i malitako, ma kira ka taufia na furai kira ki. 
3 Ma sa Jesus nia ka ra'e 'i saena gwa'i baru sa Simon, ma ka saea fuana nia 
ke usunga'i ti'iti'i kwau ana fa'asia 'i sara. Ma sa Jesus ka tua 'i saena na gwa'i 
baru ne'eri, ma ka ina'u ana fa'amanatalana na ngwae ki. 
4 Ma kaida'i nia fa'amanata na ngwae ki ka sui na'a, nia ka fata 'uri fuana sa 
Simon, "Mulu usunga'inia la'u kwau na gwa'i baru ne'e 'uana kula 'ato, sui 
kamu ka ala 'ania na furai kamu ki fuana deelana ma'i na i'a ki.” 
5 Ma sa Simon ka olisia ma ka 'uri, "Fa'amanata 'ae, kaimili rao laga ulafu na'a 
ma'i sulia rodo la'ula'u ne'e, bore ma noa'a kami kasi deea go'o ta i'a. Bore ma 
sulia fatalamu, nau kui ala na'a aku 'ani furai ne'e ki.” 
6 Ma kaida'i kira ala 'ani na furai ne'eri ki, kira ka deea na'a i'a 'oro liu ki, ma 
na furai ki karangi ka muu na'a. 
7 Sui kira ka karumia ma'i na ngwae kwaima kira ki 'i saena ta gwa'i baru 
la'u, fasi 'iri kira ke leka ma'i, kira ke kwai'afi ada. 'Una'eri kira ka dao ma'i, 
ma kira ka fa'afungua ro gwa'i baru ne'eri ki 'ani i'a leleka karangi kira ka 
kuru go'o. 

8 Ma kaida'i sa Simon Peter nia lisia na ru ne'eri, nia leka ma'i ka bobouruuru 
'i na'ona sa Jesus, ma ka fata 'uri, "Aofia 'ae, leka kwau 'amu fa'asi nau! Nau'a 
na ngwae ta'a liu!” 
9 Sa Simon fa'inia na ngwae ne'e kira tua 'i ne'eri ki, kira ka 'arefo liu ana i'a 
'oro ne'e kira deea. 
10 Ma na ro ngwae ne'e kera rao fa'inia sa Simon, ne'e satada sa James ma sa 
John, na ro ngela sa Sebedi ki, kera ka 'arefo liu logo. Ma sa Jesus ka fata 'uri 
fuana sa Simon, "Noa'a 'oe kosi ma'u la'u. 'I na'o ba 'oko deea i'a ki, bore ma 
'ita 'i ta'ena ka oli 'ala'a, 'oke deea lala na ngwae ki 'iri kira ke fa'amamana 
ana God.” 
11 Ma kaida'i kira dao na'a 'i sara, kira ka fa'asia na'a gwa'i baru ki sulia one, 
ma kira ka fa'asia ru ki ta'ifau, ma kira ka leka na'a fa'inia sa Jesus. 
12 Ana ta'i asoa, sa Jesus nia tua 'i saena ta'i fanoa, ma ta'i ngwae ne'e kuu nia 
saungia, nia tua logo 'i ne'eri. Kaida'i nia lisia sa Jesus, nia leka ma'i siana, ka 
bobouruuru 'i na'ona, ma ka gania ka fata 'uri, "Ara'i kwa, di'ia 'oko ma'udi, 
'oko saiana 'oke gura nau go'o 'amu kwa.” 
13 Sui sa Jesus ka taga kwau na limana, ma ka sama to'ona nonina, ma ka fata 
'uri, "'Iu, nau ku ma'udi. 'Oke mafo na'a." Ma 'ali'ali 'i buri 'ana ala'anga ne'eri 
ki sa Jesus saea go'o, na kuu ne'eri ka siki na'a fa'asia ngwae ne'eri. 
14 Sui sa Jesus ka olitani kwau na ngwae ne'eri ka fata 'uri fuana, "Noa'a 'oe 
kosi fa'arongoa la'u 'ani ta ngwae ana ru ne'e ki. Bore ma 'oke leka basi 'amu 
siana na fata abu, ma 'oke fa'ata'inia na nonimu fuana, 'iri nia ke saiana ne'e 
'oko 'akwa na'a. Sui 'oko kwatea na kwaisu'usi'anga sa Moses nia saea 'iri 
ngwae ki ta'ifau kira ka fa'amamana ne'e na kuu ne'e teoteo 'i nonimu nia siki 
na'a.” 
15 Nia ka 'una'eri bore 'ana, na fa'arongo'anga sulia ru ne'e sa Jesus fuli'i ki, 
nia talofia na'a kula 'oro ki, ma na ngwae 'oro ki kira ka leka ma'i siana fuana 
rongolana fa'amanata'anga nia ki, ma fasi 'iri sa Jesus ka gurada logo fa'asia 
na mata'inga kira ki. 

16 Ma kaida'i 'oro, sa Jesus nia leka nama fa'asia ngwae ki 'uana kula aroaro 
ki fuana fo'onga'a. 
17 Ta'i asoa, kaida'i sa Jesus nia fa'amanata saena ta'i luma, ti Farasi fa'inia 
ngwae fa'amanata ana taki ki, kira tua logo 'i ne'eri, kira leka ma'i fa'asia 
fanoa 'oro ki ana aba'i kula 'i Galili fa'inia 'i Judea, ma 'i Jerusalem. Ma na 
ngasingasi'anga God ka tua fa'inia sa Jesus, 'iri nia ka gura ngwae ne'e kira 
mata'i ki. 
18 Ma ti ngwae ngalia ma'i ta'i ngwae ne'e nonina ta'u, kira ngalia ma'i 'i 
fafona 'ifita'i. Kira ka sasi ngangata 'uana ru'unga'a 'i luma fa'inia, fasi 'iri kira 
ka alua 'i na'ona sa Jesus, fuana nia ka gura. 
19 Bore ma osi'ana na fiku'a ne'eri doe liu, ngwae kwaima ana ngwae ne'e kasi 
bolo na'a fuana ru'unga'a kwau 'i luma siana sa Jesus. 'Una'eri kira ka ngalia 
ngwae ne'eri, kira ka ra'e fa'inia 'i fafona luma, ma kira ka tafangia ta'i ma'e 
kwakwa doe, kira ka fa'akosoa ma'i na ngwae ne'eri 'i fafona 'ifita'i siana sa 
Jesus. 
20 Ma kaida'i sa Jesus nia lisia na fa'amamana'anga kira, nia ka fata 'uri fuana 
ngwae ne'e nonina ta'u, "Ngwade 'ae, nau ku rufuanata na'a ana ta'anga'a 'oe 
ki.” 
21 Ma na ngwae fa'amanata ana taki ki fa'inia Farasi ki, kira ka ngunungunu 
buri fuada kwailiu ma kira ka fata 'uri, "Reala kwa! Nia saea nia'a ta ngwae 
fa'uta mala nini'a? Nia fa'abolota'inia na'a fa'inia God. Ngwae ki noa'a kasi 
rufuanata ana ta'anga'a ki. Talito'ona go'o God ne'e saiana rufuanatalana 
ta'anga'a ki.” 
22 Sa Jesus nia sai logo ana manata'anga kira ki saena liada, ma nia ka fata 
'uri fuada, "Kamu kasi manata la'u 'una'eri." Ma sa Jesus saiana logo ne'e kira 
fa'amamana talito'ona go'o God ne'e ke gura ngwae ki. 
23 Go'o 'una'eri nia ka fata 'uri, "Di'ia nau ku fata 'uri fuana ngwae nonina ta'u 
ne'e ku 'uri, 'Ta'anga'a 'oe ki, nau ku rufuanata na'a ani,' kaumulu kasi lisia 

go'o ne'e nia fuli. Bore ma di'ia nau ku fata 'uri, 'Tata'e, ma 'oko fali,' 'i ne'eri 
kamu ka fi'i lisia ne'e ngasingasi'anga nia aku fuana gura'a. 
24 Kaida'i nai gura ngwae ne'e, nai fa'ata'inia fuamu'a ne'e nau'a, Ngela 
Ngwae, nau ku to'o ana ngasingasi'anga fuana nai rufuanata ana ta'anga'a ki." 
Sui sa Jesus ka fata 'uri fuana ngwae nonina ta'u ne'eri, "Nau ku saea fuamu, 
'oke tata'e na'a, ngalia 'ifita'i 'oe, ma 'oko leka na'a 'i fanoa 'oe.” 
25 Ma na ngwae ne'eri, 'ali'ali nia ka tata'e na'a 'i na'oda, go'o nia ka ngalia 
'ifita'i ne'e nia teo 'i fafona, ma ka oli 'i fanoa fa'inia ba'atafe'anga doe fuana 
God. 
26 Ma kira ta'ifau kira ka 'arefo liu na'a, ma kira ka ba'atafea God. Ru ne'e kira 
lisia kira 'arefo liu, kika 'uri, "'Iu, ru ni 'arefo'a doe liu nini'a kulu lisia 'i 
ta'ena.” 
27 Buri 'ana ru ne'eri, sa Jesus nia leka kwau 'i maa, ma ka lisia sa Lifae, na 
ngwae ni gonilana mani ana takisi, nia tua ana kula ne'e nia rao ana. Sa Jesus 
ka fata 'uri fuana, "'Oke leka ma'i fa'inau.” 
28 Sa Lifae ka tata'e, ma ka fa'asi buri ana ru nia ki ta'ifau, ma ka leka fa'inia 
sa Jesus. 
29 Sui sa Lifae ka sasia ta'i fanga'a doe fuana sa Jesus 'i luma nia. Ma ana 
kaida'i ne'eri logo, na ngwae 'oro ne'e kira gonia mani 'ani takisi ki fa'inia ti 
ngwae la'u, kira fanga fa'inia sa Jesus. 
30 Ti Farasi ma ngwae fa'amanata ana taki ki kira ka saeta'a, ma kira ka fata 
'uri fuana fafarongo sa Jesus ki, "Nia bolofa'inia nia kasi fanga ma ka kwa'u 
la'u fa'inia ngwae goni mani ana takisi ma ngwae ta'a 'ufuni ki.” 
31 Sa Jesus nia olisida ka fata 'uri, "Ngwae ne'e noa'a kira kasi mata'i ki, kira 
kasi oga go'o ta ngwae kwaigurai, bore ma ngwae ne'e kira mata'i ki tari, kira 
ka bo'obo'o 'uana ngwae kwaigurai. 
32 Nau 'iri leka la'u ma'i fuana laefilana ngwae 'olo'olo ki 'iri kira ke kakari 
alifa'i, bore ma na ngwae ne'e abulalada ta'a ki lala tari, nau ku leka ma'i 
fuana laefilada 'uana rokisi manata'anga.” 

33 Ti ngwae kira fata 'uri fuana sa Jesus, "Ana kaida'i 'oro ki, na fafarongo sa 
John ki kira abu fanga fuana fo'onga'a, ma na fafarongo Farasi ki kira ka 
'una'eri logo. Bore ma na fafarongo 'oe ki, kira fanga ma kira ka kwa'u go'o 
'ada.” 
34 Sa Jesus olisida ka fata 'uri, "Nia kasi bolo fa'inia to'a ne'e kira tua ana 
fafanga'a ana arara'inga ne'e kira ka abu fanga. Du'ungana ne'e, kaida'i ara'i 
faolu nia go'o 'ana 'ua fa'inida ngwae ki, kira saele'a. 
35 Bore ma kaida'i ke dao ma'i aiga'i ne'e kira ke ba'ea na ara'i faolu fa'asida. 
'Una'eri mala, kira fi'i abu fanga la'u, osi'ana ne'e kira kwaimanatai. Ta ne'e 
noa'a 'iri bolo fuana na fafarongo nau ki kira ka abu fanga go'o 'ada kaida'i 
nau ku tua fa'inida.” 
36 Sui sa Jesus ka fata 'ani tarifula'a fuada logo 'uri, "Nia kasi bolo fuana muke 
ngali ta ngisingisi toro faolu fuana subungilana ta toro ne'e nia 'ua. Si di'ia nia 
sasia na ru ne'eri, na ngisingisi toro faolu ne'eri ka gasia na toro 'ua ne'eri, 
du'ungana toro faolu nia lukuluku 'i buri 'ana ngwasilana, ma na toro faolu 
kasi lia le'a go'o fa'inia na toro 'ua. 
37 Ma muke sai logo ana, noa'a nia kasi bolo fuana ta ngwae ka alua na'a 
waen faolu 'i saena ngwa'i 'ua ana 'u'uila nanigot, du'ungana ngwa'i ru 'ua 
ne'eri noa'a kasi ba'u. Si di'ia nia sasia ru 'una'eri, kaida'i na waen ne'eri ke 
totoro go'o ma'i, nia ka foga na'a ngwa'i ru 'ua ne'eri, ma na waen ne'eri ka 
kisita'i, ma na ngwa'i ru ne'eri ka ta'a na'a. 
38 Nia ne'e ngwae ke alua nama waen faolu 'i saena na ngwa'i ru faolu ne'e 
nia saiana ke ba'u. 
39 "Ta ngwae ne'e 'idufa'i kwa'ufia go'o ana waen 'ua, noa'a nia kasi oga na 
waen faolu. Osi'ana nia fata 'uri, 'Na waen 'ua ne'e kwa'ufilana mamasi'a ka 
le'a kwa.' " 

Luke 6 
1 Ta'i Sabat, asoa ana mamalo'anga, sa Jesus fa'inia fafarongo nia ki kira 
leleka, ma kira ka liu to'o folo ana ta'i o'ola'i witi, na ru kira saungani fuana 

beret. Ma kaida'i kira liu ana, na fafarongo nia ki kira ka loia ti fingi ru, ma 
kira ka 'asa'asanga saena limada, ma kira ka 'ania. 
2 Ma kaida'i ngwae ana Farasi ki kira lisia, kira ka fata 'uri, "Ru ne'e kaumulu 
sasia nia 'oia na taki sa Moses, osi'ana kamu loia witi ne'e ana Sabat, asoa ana 
mamalo'a.” 
3 Sa Jesus ka olisida ka 'uri, "Nau ku saiana kaumulu to'oma'i sulia saena 
Buka Abu na ru ba sa David na tatalafa'a nia sasia 'i na'o. Ana kaida'i ne'eri, 
sa David fa'inia ngwae nia ki kira fiolo liu, 
4 nia ka leka 'i saena na luma God, ma na 'ingata'i fata abu ka kwatea fuana 
sa David na beret ne'e kira 'au abua fuana God. Ma sa David ka 'ania na'a 
beret ne'eri, ma ka kwatea logo fuana ngwae nia ki, ma kira ka 'ania. Bore ma 
na taki kami ala'ani fuana talito'ona go'o na fata abu God ki ne'e kira saiana 
'anilana. Ma noa'a kulu kasi lisia saena Buka Abu ne'e God nia saeta'a fuana 
sa David.” 
5 Sui sa Jesus ka fata na'a 'uri, "Nau, na Ngela Ngwae, nau ku to'o ana na 
ngasingasi'anga fuana saelana ru ki fuana ngwae ki kira saiana kike sasia go'o 
'ada ana asoa ana mamalo'anga.” 
6 Ma ana ta asoa ana Sabat logo, sa Jesus ka leka saena luma fuana fo'onga'a 
ma ka fa'amanata. Ma ta'i ngwae nia tua logo 'i ne'eri ne'e lima 'olo'olo ana 
nia mae. 
7 Ma ti ngwae fa'amanata ana taki ki, ma na Farasi ki, kira ka tua logo 'i 
ne'eri, ma kira ka lialia 'uana di'ia sa Jesus ke gura ngwae ne'eri ana Sabat, 
asoa ana mamalo'a. Di'ia 'una'eri, kira ka fata maana sa Jesus ana 'oilana taki 
God ana gura'a, ru ne'eri kira manata sulia ma nia di'ia rao'a. 
8 Ma sa Jesus nia saiana go'o 'ana manatada, ma nia ka fata 'uri fuana ngwae 
ne'e limana mae, "Tata'e ma'i, 'oko uu ma'i 'i na'ona ngwae ki ta'ifau." Ma 
ngwae ne'eri ka tata'e, ma ka leka ma'i siana sa Jesus. 
9 Ma sa Jesus ka fata 'uri fuana Farasi ki, ma na ngwae fa'amanata ana taki ki, 
"Nau ku saefilo kamu basi, Tae ne'e taki kulu nia ala'ania fasi 'iri kulu ka sasia 

ana asoa ana mamalo'anga? Nia ala'ania sasilana ru le'a ki, nama sasilana ru 
ta'a ki? Nia ala'ania na fa'amaurilana ta ngwae, nama saungilana ta ngwae?” 
10 Sa Jesus nia fata 'una'eri ka sui, nia ka lia kwailiu fuada, go'o nia ka fata 
'uri fuana ngwae ne'e limana nia mae, "Taga ma'i limamu." Ma nia ka taga, 
ma na limana ka le'a na'a. 
11 Ana kaida'i kira lisia, kira ka saeta'a liu, ma kira ka ala'a fiku ma kira ka 
manata 'oi ru 'uana tae ne'e kike sasia ana sa Jesus. 
12 Ana ta kaida'i logo, sa Jesus ka ra'e 'uana gwauna fa'i ua 'iri nia ka fo'o. Ma 
saena rodo la'ula'u ne'eri, nia ka fo'osia God. 
13 Kaida'i nia 'ofodangi na'a, nia ka saea ma'i fafarongo nia ki siana, ma ka 
filia akwala ma ro ngwae, ma ka saeda 'ani lifurongo ki. 
14 Na satada: sa Simon ne'e sa Jesus fa'asata 'ani sa Peter, ma sa Andrew na 
ngwaefuta nia, ma sa James, ma sa John, ma sa Filip, ma sa Batolomiu, 
15 ma sa Matthew, ma sa Tomas, ma sa James na ngela sa Alfeas, ma sa 
Simon ta ngwae ana ngwae Jiu ki ba kira oga lalilana ngwae 'i Rom ki fa'asia 
'i Israel, 
16 ma sa Judas na ngela sa James, ma sa Judas Iskariot na ngwae ne'e nia ke 
ba'a 'olosaea sa Jesus fuana malimae nia ki. 
17 Sa Jesus nia koso ma'i fa'asia 'i gwauna ua ne'eri fa'inia na akwala ma ro 
lifurongo nia ki, ma ka uu ana kula ote fa'inia na fiku'a doe ne'eri ne'e ti 
ngwae la'u ana fafarongo nia ki. Ma ti ngwae 'oro la'u ne'e kira leka ma'i 
fa'asia aba'i kula 'i Judea, ma fa'inia fanoa doe 'i Jerusalem, ma na fanoa ki 'i 
Taea ma 'i Saedon ne'e kira tua 'i sulia asi, kira tua logo 'i ne'eri. 
18 Kira leka ma'i fuana rongolana sa Jesus, ma 'iri sa Jesus ke gurada fa'asia 
na mata'inga kira ki. Ma na ngwae ne'e kira to'o ana ano'i ru ta'a ki, kira leka 
logo ma'i, ma sa Jesus ka gurada. 
19 Na ngwae ki ta'ifau kira iliili 'uana sama'a to'ona sa Jesus, osi'ana na 
ngasingasi'anga nia leka kwau fa'asia fuana guralana na ngwae ki ta'ifau. 

20 Sa Jesus ka lia kwau fuana fafarongo nia ki ma ka fata 'uri, "Saesaele'anga 
fuamu'a ngwae ne'e kamu dala'a ki, osi'ana ne'e God ka gwaunga'i fafi kamu. 
21 Saesaele'anga fuamu'a ngwae ne'e kamu fiolo ana kaida'i ne'e ki, osi'ana 
kamu ke ba'a abusu. Saesaele'anga fuamu'a ngwae ne'e kamu angi ana kaida'i 
ne'e ki, osi'ana kamu ke ba'a ga'a. 
22 Saesaele'anga fuamu'a kaida'i na ngwae ki kira ke silolonga'i kamu, ma kike 
ifulanga'i kamu, ma kira ka fata fa'ali kamu, ma fu'usi ta'a amu'a, osi'ana 
kamu ro'osuli nau na Ngela Ngwae. 
23 Kamu ke saesaele'a, ma muke ngwa'e sakasaka 'ani saele'anga doe kaida'i 
ne'e ngwae ki kike sasi 'una'eri amu'a, osi'ana na kwaiara'a doe nia ma'akwali 
kamu 'i langi. Nau ku saea ru ne'eri osi'ana kira ke ba'a sasia logo ru ta'a 
fuamu'a ne'e ko'o bora kira ki sasia ana profet ki ma'i 'i na'o. 
24 "Bore ma, nia ke ta'a ka lilisu fuamu'a na ngwae ne'e kamu to'o ana to'oru'a 
ki ana kaida'i ne'e, osi'ana ngwangwane'anga ki kamu to'o ani ka sui na'a. 
25 Nia ke ta'a ka lilisu fuamu'a na ngwae ne'e kamu fanga abusu ki ana kaida'i 
ne'e, osi'ana kamu ke ba'a fiolo. Nia ke ta'a ka lilisu fuamu'a na ngwae ne'e 
kamu ga'a ki ana kaida'i ne'e, osi'ana kamu ke ba'a o'omae, ma muke angi. 
26 Nia ta'a ka lilisu fuamu'a kaida'i ne'e ngwae ki kira fatale'a amu'a, osi'ana 
na ko'o bora kira ki, kira sasia logo ru ne'eri ki fuana na profet 'oso'oso ki.” 
27 Sa Jesus nia fa'amanata logo ka 'uri, "Nau ku saea fuamu'a na ngwae ne'e 
kamu rongo sulia fatalaku, muke kwaima ana na malimae kamu ki, ma muke 
sasi le'a fuana ngwae ne'e kira silolonga'i kamu ki. 
28 Ma muke fo'osia God, 'iri nia ke fa'ale'a ngwae ne'e kira agia kamu'a, ma 
muke fo'o fuana na ngwae ne'e kira sasia ru ta'a ki amu'a. 
29 Ma di'ia ta ngwae ka fidalia na satemu, 'oke ala'ania nia ka fidalia la'u ta 
bali sate. Ma di'ia ta ngwae ka ngalia na to'ongi fafo doe 'oe, 'oke ala 'ania nia 
ke ngalia logo na to'ongi sae 'oe fuana. 

30 Ma 'oke kwatea fuana ta ngwae bore 'ana ne'e nia ke gania ta ru amu'a. Ma 
di'ia ta ngwae nia ngalia ta ru ana ru 'oe ki, noa'a 'oe kosi gania la'u fuana 
olita'ilana fuamu. 
31 Ta tae ne'e kamu oga na ngwae matamata ki kira ke sasia fuamu'a, kamu 
ke sasia logo fuada. 
32 "Ma di'ia kamu kwaima go'o amu'a ana ngwae ne'e kira kwaima amu'a ki, 
noa'a kamu kasi ngalia go'o ta kwaiara'anga. Osi'ana na ngwae ta'a ki bore, 
kira kwaima logo ana ngwae ne'e kira kwaima ada ki. 
33 Ma di'ia kamu sasi le'a go'o 'amu'a fuana ngwae ne'e kira sasi le'a fuamu'a 
ki, noa'a kamu kasi ngalia go'o ta kwaiara'anga. Osi'ana ne'e ngwae abula ta'a 
ki bore kira sasi logo 'una'eri. 
34 Ma di'ia kamu kwate ru go'o 'amu'a fuana ngwae ne'e kira saiana kike du'ua 
fuamu'a, noa'a kamu kasi ngalia go'o ta kwaiara'anga. Osi'ana ne'e ngwae 
abula ta'a ki bore, kira sasi logo 'una'eri fuana ngwae abula ta'a ki, fasi 'iri 
kira ka du'ua nama fuada. 
35 Bore ma kamu ke kwaima nama ana malimae kamu ki, ma muke sasi le'a 
fuada, ma kamu ke kwate ru ma noa'a kamu kasi masia la'u na du'ulana. Di'ia 
kamu sasi 'una'eri, kamu ke ba'a ngalia na kwaiara'anga doe, ma na 
abulalamu'a ne'e ke di'ia God na ma'a kamu ne'e nia 'inoto'a ka tasa. Osi'ana 
God nia sasi le'a fuana ngwae ta'a ki ma ngwae ne'e noa'a kira kasi saele'a 
fa'inia tae ne'e God sasia fuada. 
36 Muke kwaimanatai ana ngwae ki, ka di'ia logo na Ma'a kamu ne'e nia 
kwaimanatai amu'a. 
37 "Noa'a kamu kasi matalanga'inia ta ngwae matamata, 'asu 'ubani God kata 
matalanga'i kamu logo. Ma noa'a kamu kasi saea na kwa'ikwa'inga fuana ti 
ngwae matamata, ma God noa'a kasi kwatea logo na kwa'ikwa'inga fuamu'a. 
Muke rufuanata nama ana ngwae ki, ma God ke rufuanata kamu logo. 
38 Muke kwate nama ru ki fuana ngwae ki, ma God ke kwate ru logo fuamu'a. 
Ma God ke ba'a kwatea na kwate'a ne'e nia di'ia ta ngwae ba nia fa'afungua ta 



215 

 

 
© 2003, Wycliffe Bible Translators, Inc. 

 

 
 

 

ngwa'i ru ne'e nia nekea, leleka nia ka fungufungu ma ka 'alasaka na'a. Ma 
God ke ba'a kwate fuamu'a, di'ia logo ne'e kamu kwatea fuana na ngwae 
matamata ki.” 
39 Sa Jesus nia fata logo sulia tarifula'a fuada ka 'uri, "Ta ngwae ne'e maana 
nia rodo, nia 'afita'i ka tala'ia la'u ta ngwae ne'e maana rodo. Di'ia nia sasi 
'una'eri, kero'a ta'ifau go'o ne'e kera ke 'asia saena kilu. 
40 Aia, na ngwae ne'e nia saesae'i ru go'o 'ana, nia 'afita'i ka liufia na ngwae 
ne'e fa'amanata nia. Ma di'ia na ngwae saesae'i ru nia ngali ta'ifau ru ne'e 
ngwae fa'amanata nia kwate fuana ki, nia di'ia na'a na ngwae fa'amanata nia. 
41 "'Oko to'o ana ta'anga'a doe ki, bore ma 'oko balufia na'a 'amu ta ngwae 
ne'e nia to'o ana ta'anga'a ti'iti'i. 'Oko di'ia ta'i ngwae ne'e nia lisia na gegeo 'i 
saena na maana to'olana, bore ma nia kasi lisia go'o ta buli ano doe ne'e nia 
saena maana talana. 
42 Ma 'oko fata 'uri fuana na ngwae matamata, ''Oe kosi sasia ta ru ne'e nia 
ta'a.' Bore ma 'oe kosi manata 'abera go'o ana ta'anga'a doe ne'e 'oko sasi'i ki. 
'Ae'o ngwae kwalabasa. 'Oke fa'asia basi na ta'anga'a 'oe ki. Sui, 'oko fi'i bolo 
fuana kwai'afi'anga kwau ana ta ngwae matamata fuana na ta'anga'a nia ki.” 
43 Sa Jesus ka fata logo 'ania ta'i tarifula'a fuada ka 'uri, "Na 'ai ne'e nia bulao 
ka le'a, nia 'afita'i ka fungu 'ani fua'i ru ta'a ki. Ka di'ia logo, na 'ai ne'e nia 
bulao ka ta'a, nia 'afita'i ka fungu 'ani na fua'i ru le'a ki. 
44 Kulu saiana 'ai ki ta'ifau, osi'ana fufua'i ru kira ki ne'e kira fungu 'ani. Ma 
nia 'afita'i ta ngwae ka fisua na fufuana 'ai le'a fa'asia na kwalongarangara'a. 
45 Ma na ngwae le'a nia sasia logo na ru le'a ki sulia na manata'i ngwae raola 
nia. Ma na ngwae ta'a nia sasia logo na ru ta'a ki sulia na manata'i ngwae 
bulibuli nia. Na ru ne'e nia tua 'i saena na manatalana ngwae, nia ne'e ka ru'u 
ma'i 'i maa 'ani fatalana.” 
46 Ma sa Jesus ka ala'a la'u 'uri, "Fa'uta ne'e, ana kaida'i kamu ala'a fa'inau, 
kamu ka saea nau 'ani Aofia, bore ma noa'a kamu kasi sasi go'o sulia na ru 
ne'e nau ku sae'e fuamu'a ki? 

47 Sa tai bore ana ne'e nia leka ma'i siaku, ma ka rongo sulia na fatalaku, ma 
ka sasi sulia, nai fa'ata'inia fuamu'a na fito'onga nia, ma na tualana. 
48 Nia di'ia na ngwae ne'e nia saunga'inia luma nia, ma nia ka 'ilia na diro 'ai 
ki ka koso lalo. Aia, ma ana kaida'i na uta ka to'o, ma na kafo nia afetafa 
ma'i, nia 'afita'i ka malangisia, osi'ana nia saunga'inia luma nia 'i fafona na 
diro 'ai ki ne'e nia 'ilia ka koso lalo. 
49 Ma na ngwae ne'e nia rongoa na fatalaku, ma noa'a kasi sasi sulia, nia di'ia 
ngwae ne'e nia saunga'inia luma nia fafona one, noa'a nia kasi 'ilia diro 'ai 
kasi koso lalo go'o. Kaida'i kafo nia afetafa ma'i, ma ka foto ana luma ne'eri, 
luma ne'eri ka 'asia, ma ka takalo ta'ifau na'a." 

Luke 7 
1 Kaida'i sa Jesus nia fa'asuia na'a fatalana fuana ngwae ki, nia ka leka na'a 
'uana fanoa 'i Kapaneam. 
2 Ma ta'i ngwae 'i ne'eri, nia mata'i ka doe ma ka karangi mae na'a. Na ngwae 
ne'eri, nia'a na ngwae rao ana ta'i gwaunga'i ngwae ramo ana fu'anga ki 
fa'asia na fanoa doe 'i Rom. Ma gwaunga'i ngwae ramo ne'eri, nia lia doe liu 
ana na ngwae rao nia. 
3 Ma kaida'i ne'e gwaunga'i ngwae ramo ne'eri nia rongoa ne'e sa Jesus nia 
dao ma'i, nia ka kwatea ti ngwae fa'ina'ona'o ana Jiu ki, fasi 'iri kira ka saea 
sa Jesus ke leka ma'i, 'iri ke gura na ngwae rao nia. 
4 Kaida'i kira dao siana sa Jesus, kira ka amasia, kira ka 'uri, "Na gwaunga'i 
ngwae ramo ne'e nia bolo fa'inia 'oke kwai'afi ana na ngwae rao nia, 
5 osi'ana gwaunga'i ngwae ramo ne'eri nia kwaima liu fuami'a Jiu ki, ma nia 
ka saunga'inia ta'i luma fuana fo'onga'a fuami'a 'i ne'e.” 
6 'Una'eri sa Jesus ka leka na'a fa'inida. Ma kaida'i nia dao karangia na'a kwau 
na luma, na ngwae gwaunga'i ne'eri 'i Rom ka kwatea la'u kwau na ngwae 
kwaima nia ki, 'iri kira ke fata 'uri fuana, "Ara'i 'a'ana ne'e kwa, 'oe kosi 'abera 
la'u. Nau noa'a kusi totolia ne'e 'oke leka ma'i 'i saena luma nau. 

7 Ma nau bore kusi bolo logo fuana leka'a kwau fuamu talaku. 'Oke fata go'o 
ma'i 'amu, ma na ngwae ni rao nau ka akwa na'a. 
8 Nau ku saiana 'oko bolo go'o 'amu fuana sasilana ru ne'eri, du'ungana nau'a 
talaku na ngwae nau ku rao 'i olofana na ngwae doe ki, ma nau ku to'o ana 
ngwae ni fu'a ki ne'e kira rao 'i olofana na gwaunga'inga nau. Ma di'ia nau ku 
saea ta ngwae ku 'uri, ''Oke leka,' ma nia ka leka. Ma di'ia nau ku saea ta 
ngwae ku 'uri, ''Oke leka ma'i,' nia ka leka ma'i. Ma di'ia nau ku saea ta ngwae 
rao ulafu ma nau ku 'uri, ''Oke sasia nama ru ne'e,' nia ka sasia na'a.” 
9 Ana kaida'i sa Jesus nia rongoa ru ne'eri, nia ka 'arefo liu. Ma nia ka abula, 
ma ka fata 'uri fuana na ngwae ne'e kira leka 'i burina ki, "Nau ku saea 
fuamu'a, nau noa'a kusi lisia 'ua ta ngwae ne'e nia fa'amamana ka 'uri, sui 
bore 'ana saena 'i Israel.” 
10 Ma na ngwae ngali ala'anga ne'eri ki, kira ka oli 'uana 'i luma na gwaunga'i 
ngwae ramo baera, ma kira ka lisia na ngwae mata'i baera nia 'akwa na'a. 
11 Ma noa'a nia kasi tau go'o 'i buri 'ana ru ne'eri ki, sa Jesus fa'inia na 
fafarongo nia ki, ma ngwae 'oro ki logo, kira leka 'uana ta'i fanoa ne'e kira 
saea 'ani 'i Nen. 
12 Ma kaida'i nia dao karangia maana na sakasaka'a ana na fanoa ne'eri, ta'i 
fiku'a kira ngalia ma'i ta'i ngwae mae, ma kira ka leka na'a ma'i 'i maa. Na 
ngwae mae ne'eri, nia'a na 'alako muta'i ta'i gwa'i 'uru. Ma na fiku'a doe kira 
ka leka ma'i fa'inia fuana kwaiatolana. 
13 Ma kaida'i sa Jesus, na Aofia, nia lisia na gwa'i 'uru ne'eri, nia ka 
kwaimanatai liu ana, ma ka fata 'uri fuana, "'Oe kosi angi la'u.” 
14 Sui nia ka leka kwau, ma ka sama to'ona na tatafe ne'e ngwae mae ne'eri 
nia teo saena, ma na ngwae ne'e kira ngalia ngwae mae ne'eri ki, kira ka uu 
to'o. Go'o sa Jesus ka fata 'uri, "Ngwae 'alako ne'e kwa, nau ku saea fuamu, 
'oke tata'e!” 
15 Ma na ngwae 'alako baera ka tata'e na'a, ma ka tala'ae ka ala'a. Ma sa Jesus 
ka kwatea na'a kwau fuana te'a nia. 

16 Ma na ngwae ne'e kira lisia ru ne'eri ki, kira ka 'arefo liu, ma kira ka 
ba'atafea God, kika 'uri, "Ta'i profet 'inoto'a nia sakatafa na'a ma'i 'i safitakulu. 
God nia dao na'a ma'i fuana 'afilakulu na ngwae nia ki.” 
17 Ma na ala'anga sulia sa Jesus, ka talo na'a 'i saena 'afutana aba'i kula 'i 
Israel, ma na bali ana fanoa ki kalikalia logo. 
18 Ana kaida'i ne'e fafarongo sa John ki kira fa'arongo nia 'ania na raolana sa 
Jesus, sa John ka saea ma'i ro fafarongo nia ki siana, 
19 ma ka ba'e kero'a ka leka kwau siana sa Jesus, na Aofia, 'uana saefilolana 
kika 'uri, "'Uri ma 'ae'o na'a ne'e na Christ, ngwae ne'e ke ba'a dao ma'i nini'a, 
nama mike masia la'u ta ngwae matamata?” 
20 Ma ana kaida'i kera dao siana sa Jesus, kera ka saefiloa 'uri ana, "Sa John 
ngwae ni Siuabu nia ba'e kero'o ma'i fuana saefilolamu, 'Uri ma 'ae'o na'a ne'e 
na Christ, ngwae ne'e ke ba'a dao ma'i, nama mike masia la'u ta ngwae 
matamata?” 
21 Ma ana kaida'i ne'eri logo, sa Jesus nia gura ngwae mata'i 'oro ki, ma nia 
ka ifulanga'inia na ano'i ru ta'a ki fa'asia na ngwae ki, ma ka gura na ngwae 
ne'e maada rodo ki. 
22 Nia ne'e sa Jesus ka fata 'uri fuadaro'o, "Moro oli kwau, moro ka fa'arongoa 
sa John 'ania ru ki ne'e koro'o lisi'i ki, ma moro ka rongo'i ki 'i ta'ena. Ngwae 
maada rodo ki, kira lia na'a. Ma ngwae 'aeda mae ki, kira ka fali na'a. Ma na 
ngwae ne'e kuu nia saungida ki, kira ka mafo na'a. Ma ngwae ne'e alingada 
bani ki, kira ka rongo na'a. Ma ngwae ne'e kira mae ki, kira ka mauri la'u. 
Aia, ma na Fa'arongo'a Le'a, nau ku fa'atalo na'a 'ani fuana ngwae dala'a ki. 
23 God ke 'oilakita'inia na ngwae ki ta'ifau ne'e noa'a kira kasi ilanga'i nau, 
osi'ana na ru nau ku sasi'i ki.” 
24 'I buri 'ana na ro fafarongo sa John ki kira oli na'a, sa Jesus nia tala'ae ka 
ala'a sulia sa John fuana ngwae ne'e kira fiku 'i ne'eri ki ka 'uri, "Ana kaida'i 
kamu leka siana sa John saena aba'i kula kwasi, ta tae nini'a kamu leka fuana 
lisilana 'i ne'eri? Ta ngwae ne'e noa'a kasi fa'amamana ka di'ia go'o 'ana ta 

gwango rade ne'e nia saola ana iru? Noa'a! Sa John nia noa'a la'u ngwae 
'una'eri. 
25 'Uri ma, tae ne'e kamu leka fuana lisilana? Ta ngwae ne'e nia toro 'ania ifi 
ne'e folilana doe? Noa'a! Osi'ana ngwae ne'e kira toro 'una'eri ki, kira to'oru, 
ma kira ka tua 'i saena luma le'a liu ki. 
26 Kamu ke fa'arongo nau ma'i. Tae ne'e kamu leka kwau fuana lisilana? Na 
profet? 'Iu! Nia na profet mamana! Ma nia liufia mala na profet 'i na'o ki 
ta'ifau. 
27 Sa John na'a ba kira kerekere sulia saena Kerekere'a Abu ana kaida'i God 
nia fata 'uri, 'Lia basi, nai ba'a kwatea kwau na ngwae ni ngali ala'anga nau 'i 
na'o amu, fasi 'iri nia ke sasi aka'u ana ngwae ki fuamu.' “ 
28 Sa Jesus ka fata la'u 'uri, "Nau ku saea fuamu'a, sa John nia talinga'i ka 
liufia na ngwae ki ta'ifau ne'e kira futa ma'i 'i saena magalia ne'e. Sui ka 
'una'eri bore 'ana, na ngwae ne'e kira fa'ati'iti'i ada ki saena na 'Inoto'anga 
God, kira doe ka tasa ka liu ana sa John.” 
29 Ngwae ki ta'ifau ne'e kira rongoa fatalana, ma na ngwae goni mani ana 
takisi ki bore, kaida'i kira rongo sulia fatalana sa Jesus, kira ka saiana ta'i tala 
God nia saga ma ka mamana, osi'ana kira kakari alifa'i, ma sa John ka siuabu 
kira ta'ifau. 
30 Ma na Farasi ki fa'inia ngwae fa'amanata ana taki ki, osi'ana ne'e kira 'aila 
'ania kakari alifa'i 'anga ma na siuabu'anga ana sa John, kira noa'a kasi oga 
go'o na ro'onga'a sulia na kwaiogai'anga God ne'e nia sasi aka'u ana fuada. 
31 Ma sa Jesus ka fata la'u 'uri fuada, "Nau kui fa'abolota'inia fuamu'a na tua 
lamu'a ngwae ana 'i ta'ena, kamu'a di'ia na kaela ngela  
32 ne'e kira fiku 'i maana usi'a 'ani ro fiku'a ki. Ma kira ka ri kwailiu fuada, 
'Kaimili ufi 'au, ma kamu kasi ngwa'e go'o sulia. Ma kaimili ka ngulia na fa'i 
ngu sulia mae'a fuaumulu, ma kamu kasi kwaimanatai go'o.’ 
33 Kaida'i sa John Siuabu nia dao ma'i, nia abu fanga, ma noa'a kasi kwa'ufia 
ta waen, ma kamu ka saea fasi nia to'o ana ano'i ru ta'a. 

34 Sui, kaida'i nau'a, na Ngela Ngwae, nau ku dao ma'i, nau ku fanga fiku, ma 
nau ku kwa'u fa'inia ngwae ki, ma kamu ka fata logo 'uri, 'Kamu lisia! Nia 
fanga doe, ma ka kwa'u doe ana waen, ma nia ka kwaima fa'inia ngwae ne'e 
kira goni mani ana takisi ki ma ngwae abulalada ta'a ki logo.’ 
35 Bore ma, ngwae ne'e kira ro'osulia na liato'o God ki, kira fa'ata'inia ne'e 
God nia mamana.” 
36 Ta'i ngwae ana Farasi ki ne'e satana sa Simon, nia laefia sa Jesus fasi 'iri ke 
fanga fa'inia. Ma sa Jesus ka leka 'i luma nia, ma ka tua egoego, ma ka fanga 
fa'inia. 
37 Ma ta'i kini ne'e abulalana ta'a nia tua logo 'i saena na fanoa ne'eri. Ana 
kaida'i ne'e kini ne'eri nia saiana sa Jesus nia fanga 'i saena luma na Farasi 
ne'eri, nia ka ngalia ma'i ta'i bi'i nura le'a ne'e nia fungu 'ania ngwaingwai 
ne'e nia moko le'a liu. 
38 Ma nia ka ru'u saena luma, ka uu ma'i 'i buri 'ana sa Jesus tala'ana 'aena, 
ma nia ka angi, ma ka fa'aisila na 'aena sa Jesus 'ani na kafo ana maana. Sui, 
nia ka ongoa 'aena sa Jesus 'ani ifuna, ma ka nono'ia. Sui nia ka kisita'inia na 
ngwaingwai moko le'a ne'eri 'i fafona 'aena sa Jesus. 
39 Ma kaida'i ne'e Farasi ba nia laefia sa Jesus, nia lisia na ru ne'eri, nia ka 
manata 'ana 'uri, "Di'ia na ngwae ne'e nia'a na profet, nia ke saiana abulalana 
kini ne'e nia ta'a liu.” 
40 Ma sa Jesus ka saiana na manata'anga na Farasi ne'eri, ma nia ka fata 'uri 
fuana, "Simon kwa! Ta'i ru ne'e nau ku oga nai saea fuamu." Ma sa Simon ka 
'uri, "Fa'amanata 'ae, 'oke saea ma'i fuaku kwa.” 
41 Sa Jesus ka fata 'uri fuana, "Ro ngwae ki kera ngali langa ana mani fa'asia 
ta'i ngwae ne'e nia ala'ania ngwae ki kira ka ngali langa ana mani nia ki. Ta'i 
ngwae nia ngali langa ana lima talanga'i mani ki, ma ta'i ngwae ka ngali 
langa ana lima akwala mani ki. 
42 Ma kera ta'ifau go'o noa'a kera kasi bolo fa'inia du'ulana mani ne'eri ki, ma 
na ngwae ne'e nia ala'ania ngali langa'a fuadaro'o ka rufuanata na ngali 

langa'a kera ki ta'ifau. 'Uri ma sa ta'i adaro'o ne'e nia saele'a ka tasa fuana, 
ana ro ngwae ne'e nia kwatea mani ne'eri ki fuadaro'o?” 
43 Ma sa Simon nia olisia ka 'uri, "Nau ku fia fasi na ngwae ne'e nia ngalia 
mani 'oro." Ma sa Jesus ka fata 'uri, "'Oko olisi saga ana.” 
44 Sui sa Jesus ka abula fuana na kini ne'eri, ma ka fata 'uri fuana sa Simon, 
"'Oke lisia basi na kini ne'e. Kaida'i nau ku ru'u ma'i saena luma 'oe, 'oko 'iri 
kwatea go'o kafo fuaku fuana taufilana 'aeku. Bore ma, nia taufia 'aeku 'ani na 
kafo ana maana, ma ka ongoa 'ani na ifuna gwauna. 
45 Ma 'oko 'iri kwalo nau go'o 'ani na nono'ilaku. Bore ma kini ne'e, nia 'ita 
ana kaida'i ba nau ku ru'u ma'i luma, nia ka ina'u na'a ana nono'ilana 'aeku. 
46 Ma 'oko 'iri ngwaia go'o na gwauku 'ani ta ngwaingwai. Ma kini ne'e, nia 
kisita'inia na ngwaingwai moko le'a ne'e ana 'aeku. 
47 Nia ne'e, nau ku saea fuamu, na alafe'anga doe nia, nia fa'ata'inia ne'e na 
rora'a 'oro nia ki kira aloge ta'ifau na'a. Bore ma, sa tai ne'e rora'a nia ne'e 
kira rufuanata ka ti'iti'i, na alafe'anga nia ti'iti'i logo.” 
48 Sui sa Jesus ka fata 'uri fuana na kini ne'eri, "Nau ku rufuanata na'a ana na 
ta'anga'a 'oe ki.” 
49 Ma ti ngwae ne'e kira tua 'i ne'eri, kira ka saeta'a fuana sa Jesus, ma kira ka 
fata 'uri 'i safitada kwailiu, "Na ngwae fa'uta nini'a ne'e ka rufuanata mala na 
ta'anga'a ki 'uri re?” 
50 Sui sa Jesus ka fata 'uri la'u fuana na kini ne'eri, "'Oke leka na'a, ma noa'a 
'oe kosi manata 'abera na'a. God nia fa'amauri'o, osi'ana 'oko fa'amamana." 

Luke 8 
1 Ma 'i buri 'ana ru ne'eri ki, sa Jesus ka leka daraninia na'a na fanoa ti'iti'i ki, 
ma na fanoa doe ki, ma nia ka fa'arongo 'ani na Fa'arongo'a Le'a sulia ne'e 
God ke ba'a gwaunga'i fafia ngwae nia ki. Ma na akwala ma ro fafarongo nia 
ki, kira leka logo fa'inia, 

2 ma ti kini logo ne'e sa Jesus ifulanga'inia na ano'i ru ta'a ki ma na mata'inga 
ki logo fa'asida. Ma kira'a ne'e: 'i Mary, kini 'i Magdala ba sa Jesus nia 
ifulanga'inia na fiu ano'i ru ta'a ki fa'asia, 
3 ma 'i Joana, na 'afe sa Kusa na ngwae 'a'ana ana ngwae ne'e kira rao 'i saena 
na luma sa Herod na tatalafa'a ki, ma 'i Susana, ma ti kini 'oro la'u. Na kini 
ne'eri ki ne'e kira foli ru 'ani mani kira ki fuana 'afilana sa Jesus fa'inia 
fafarongo nia ki. 
4 Na ngwae 'oro ki kira fiku ma'i siana sa Jesus. Kira leka ma'i fa'asia fanoa 
matamata kwailiu ki ta'ifau. Sa Jesus fata 'ani tarifula'a fuada ka 'uri, 
5 "Ta'i ngwae nia leka ka takaloa maga 'ai ki saena o'ola witi nia. Ma ana 
kaida'i nia takaloa maga 'ai ki, ti maga ru ni'i 'asi'i sulia na talalinga. Ma na 
ngwae ki kira liu, ma kira ka urida, ma na no'o ki kira ka 'ani'i logo. 
6 Aia, ti maga ru ka 'asi'i fafona ano faula. Ma ana kaida'i kira bulao ma'i, nia 
'ali'ali go'o kira ka kuku na'a, sulia na ano ne'eri noa'a nia kasi ngwangakwa'a. 
7 Ma ti maga ru ka 'asi logo 'i safitana na kwalo 'abui ki. Ma na kwalo 'abui ki 
kira ka bulao ma'i fa'inia na maga ru le'a ki, ma ka nuku fafia na witi ne'eri 
ki. 
8 Ma ti maga ru ka 'asi'i logo 'i fafona ano le'a, ma kira ka bulao, ma kira ka 
fungu 'ani fua'i ru 'oro liu ki." Ma sa Jesus ka fa'asuia fatalana ka 'uri, "Di'ia ta 
ngwae oga ka sai le'a ana ru ne'e ki, nia ka sailinga le'a mala.” 
9 Sui na fafarongo sa Jesus ki kira ka saefiloa 'uana na fadalana tarifula'a 
ne'eri, 
10 ma nia ka olisida ka 'uri, "Kaida'i sui ki, God noa'a kasi fa'amadakola 'ua 
fa'uta ne'e nia ke ba'a gwaunga'i fafia ngwae nia ki. Bore ma ta'ena, na 
madakola'a nini'a dao na'a fuamu'a. Fuana ta ngwae la'u, nau ku fata 'ani 
tarifula'a ki, ma noa'a naisi fa'amadakola, fasi 'iri, 'Kira ke fafarongo, ma kike 
fafarongo, bore ma noa'a kira kasi saiana fa'arongo'a God. Ma kira ke lia, ma 
kira ke lia, bore ma noa'a kira kasi lisia tae ne'e God sasia fuada.' “ 

11 'Una'eri, sa Jesus ka fata la'u 'uri, "Na fadalana na tarifula'a ne'eri: Na maga 
ru, nia di'ia na fatalana God. 
12 Na maga ru ne'e kira 'asida sulia na talalinga ki, kira di'ia ngwae ne'e kira 
rongoa fatalana God, ma sa Saetan ka leka ma'i ka lafua ala'anga ne'eri fa'asi 
kira. Nia ne'e nia kwate noa'a kira kasi fa'amamana fuana maurilada. 
13 Ma na maga 'ai ne'e kira 'asi'i 'i fafona ano ne'e nia faula, nia di'ia na ngwae 
ne'e kira rongoa fatalana God, ma kira ka ngalia fa'inia na saele'anga. Bore 
ma, fatalana God noa'a kasi lalisusu go'o saena maurilada. Kira ka 
fa'amamana go'o sulia kaida'i ti'iti'i. Bore ma kaida'i ilito'onga nia dao go'o 
ma'i, noa'a kira kasi fa'amamana na'a. 
14 Maga 'ai ne'e kira 'asida 'i safitana na kwalo 'abui ki, nia di'ia ngwae ne'e 
kira rongo, ma kira ka manata 'abera 'ada sulia ru matamata ki, di'ia na 
to'oru'a ki, ma na saele'anga 'o'o saena magalia ne'e nia su'usida. Nia ne'e nia 
sasia kira ka doe 'idi'a. 
15 Na maga ru ne'e kira 'asida 'i fafona na ano ne'e nia le'a, nia di'ia ngwae 
ne'e kira rongoa fatalana God ma kira ka gonia saena manata'i ngwae 'olo'olo 
ma ka le'a. Ma kira ka su'ute 'ani fito'onga fuana sasilana rao'a 'oro le'a ki.” 
16 Sa Jesus ka fata la'u 'uri, "Noa'a ta ngwae kasi fa'adu'a na fa'i unu, ma ka 
alua go'o 'ana 'i olofana ta dako nama ta 'ifita'i. Bore ma nia ke alua nama 'i 
fuila, fasi 'iri na ngwae ne'e nia ru'u ma'i 'i luma nia ke lisia. 
17 "Nia ka 'una'eri logo ana na ta ru ne'e nia tua ago ana kaida'i ne'e, ta asoa 
ni'i ke ba'a sakatafa ta'ifau ma'i. Ma ti ala'anga ne'e kira suu fafia, nia ke ba'a 
ra'e tafa ta'ifau ma'i 'i maa. 
18 "Nia ne'e muke sailinga le'a, osi'ana God ke ba'a kwate tatakola'a ana liato'o 
'anga fuamu'a, si di'ia kamu ro'osulia na fa'amanata'anga nau ki. Sa tai bore 
'ana ne'e nia to'o ana ta madakola'anga ti'iti'i sulia 'inoto'anga God, God ke 
ba'a luda gwauna fuana. Bore ma sa tai ne'e noa'a kasi ro'osulia 
fa'amanata'anga ne'e ki, ta madakola'anga ti'iti'i bore 'ana ne'e nia fia fasi nia 
to'o ana sulia 'inoto'anga God, God ke olita'inia fa'asia.” 

19 'I buri 'ana, te'a sa Jesus fa'inia na ngwaefuta nia ki, kira dao ma'i, ma kira 
ka oga lisilana, bore ma nia 'afita'i fuada fuana 'idu karangilana, sulia na 
ngwae 'oro ki kira fiku kalia sa Jesus ana kaida'i ne'eri. 
20 Ma ta'i ngwae 'i saena fiku'a ne'eri ka fata 'uri fuana sa Jesus, "Te'a 'oe 
fa'inia na ngwaefuta 'oe ki, kira uu go'o ma'i 'ada 'i maa, ma kira oga 
lisilamu.” 
21 Sa Jesus ka fata 'uri fuada ta'ifau, "Sa tai fa'ida ne'e kira rongo, ma kira ka 
ro'osulia fatalana God, kira na'a ne'e te'a nau ki, ma na ngwaefuta nau ki.” 
22 Ta'i kaida'i, sa Jesus fa'inia na fafarongo nia ki, kira ta'e 'i saena ta'i gwa'i 
baru, ma nia ka fata 'uri fuada, "Kulu to'ofolo basi 'uana bali 'osi lo'oba." Ma 
kira ka tala'ae, kira ka to'ofolo na'a. 
23 Ma ana kaida'i kira leka na'a kwau, sa Jesus ka maliu 'ana. Ana kaida'i 
ne'eri go'o, na iru doe nia ta'e ma'i, ma na nafo ki ka magara na'a ma'i saena 
na baru ne'eri, ma na baru ne'eri karangi ka kuru na'a. 
24 Fafarongo nia ki kira ka fa'aada sa Jesus kira ka 'uri, "Ara'i kwa! Kulu 
karangi kuru na'a!" Sui sa Jesus ka tata'e ka balufia na iru ma na nafo ne'e 
magara na'a, ma kira ka ro'osulia, ma na 'osi ka fola na'a. 
25 Sui sa Jesus ka balufia fafarongo nia ki ka 'uri, "Fa'uta ne'e kamu kasi 
fa'amamana nau?" Ma kira ka 'arefo, ma kira ka ma'u, ma kira ka saefilo kira 
kwailiu kika 'uri, "Ngwae fa'uta na'a nini'a re? Nia fata totonga'i go'o, ma na 
iru fa'inia nafo doe ki bore, kera ka ro'o na'a sulia.” 
26 Sui sa Jesus fa'inia fafarongo nia ki, kira ka to'ofolo saena 'osi ne'e leleka ka 
dao ana aba'i kula 'i Gerasa, ana bali 'osi ne'e teo kwai to'oi fa'asia aba'i kula 'i 
Galili. 
27 Ana kaida'i sa Jesus nia koso kwau 'i sara fa'asia gwa'i baru, nia ka dao 
to'ona ta'i ngwae fa'asia kula ne'eri. Na ngwae ne'eri, na ano'i ru ta'a ki kira 
tua fa'inia, ma nia ka dadara go'o 'ana sulia kaida'i tau na'a ma'i, ma noa'a nia 
kasi tua logo 'i saena ta luma. Bore ma nia tua go'o 'ana 'i saena na faoda 
fuana kwaiatolana ngwae mae ki. 

28 Ana kaida'i 'oro sui na'a ma'i ki, kira firi fafia ro 'ae nia ki ma limana logo, 
ma kira ka alua ngwae fuana folo'a 'usia. Bore ma, nia ka muusia go'o 'ana na 
sene ne'eri ki, ma na ano'i ru ta'a ne'eri ki kira ka lalia na'a kwau 'uana saena 
aba'i kula kwasi. Ma kaida'i nia lisia go'o sa Jesus, nia ka ako doe, ma ka 
bobouruuru na'a 'i maana 'aena sa Jesus. Sa Jesus nia fata 'uri fuana, "Ano'i ru 
ta'a ne'e, 'oke ru'u ma'i 'i maa fa'asia na ngwae ne'e." Ma ngwae ne'eri ka ri 
'uri, "Jesus kwa, 'Ae'o Ngela God ne'e ngasingasi'a liu! Tae ne'e 'oko oga 'oke 
sasi aku? Nau ku gani'o 'oe kosi kwatea ta kwa'ikwa'inga fuaku.” 
30 Sa Jesus ka saefiloa, "Satamu sa tai kwa?" Ma nia ka olisia ka 'uri, "Sataku 
sa Fuani oro." Nia fata 'una'eri sulia na ano'i ru ta'a 'oro liu ki ne'e kira ru'ufia. 
31 Na ano'i ru ta'a ne'eri ki kira ka 'engoa sa Jesus fasi 'iri nia kasi ba'eda 
fuana saena kula gwagwa lingalinga fuana kwa'ikwa'inga. 
32 Ma na gwata 'oro ki, kira fanga 'ada 'i babara'oa ana fa'i ua ne'e karangi 
logo ana kula ne'eri. Ma na ano'i ru ta'a ne'eri ki, kira ka gania sa Jesus fasi 
'iri kira ke ru'ufia 'ada na gwata ne'eri ki. Ma sa Jesus ka ala'anida. 
33 Kira sakatafa na'a ma'i fa'asia na ngwae baera, ma kira ka ru'ufia na'a na 
ngwa'i gwata baera ki ta'ifau. Na ngwa'i gwata baera ki ta'ifau, kira ka lalili 
saena kwata 'ato ne'eri 'uana saena 'osi, ma kira ka kwa'u, ma kira ka mae 
ta'ifau na'a. 
34 Ana kaida'i ngwae ne'e kira lia sulia ngwa'i gwata ne'eri kira lisia ru ne'eri, 
kira ka tafi, ma kira ka fa'arongo 'ani saena fanoa ne'eri ma na fanoa ti'iti'i 
kalikalia ki logo. 
35 Na ngwae ki ne'e kira rongoa, kira ka leka ma'i fuana lisilana ru ne'e nia 
fuli. Ma ana kaida'i kira dao ma'i siana sa Jesus, kira ka lisia na ngwae ne'eri 
ne'e ano'i ru ta'a nia leka na'a fa'asia, ma nia ka tua na'a 'ana 'i maana 'aena sa 
Jesus, ma nia ka toro na'a, ma nia ka manata saga na'a. Ma kira ta'ifau kira ka 
ma'u. 

36 Ma ngwae ne'e kira lisia kaida'i ne'e sa Jesus nia ifulanga'inia na'a ano'i ru 
ta'a ne'eri ki fa'asia na ngwae ne'eri, kira ka ala'a na'a sulia fuana ngwae ne'e 
fiku ma'i ki. 
37 Sui ngwae ki ta'ifau ne'e kira tua ana aba'i kula ne'eri, kira saea fuana sa 
Jesus 'iri ke leka fa'asida, osi'ana kira ma'u liu. Sui sa Jesus ka ra'e na'a 'i 
saena gwa'i baru ka salisali fuana leka'a. 
38 Na ngwae ba na ano'i ru ta'a nia leka fa'asia, nia 'engo ana sa Jesus ka 'uri, 
"'Oke ala'ani nau 'iri nai leka fa'ini'o." Bore ma sa Jesus ka ba'ea kwau, ka fata 
'uri fuana, 
39 "'Oke oli 'amu 'i fanoa 'oe, ma 'oko fa'arongo 'ani ru ne'e God nia fulia 
fuamu ki." Sui, na ngwae ne'eri ka oli na'a 'uana fanoa nia, ma ka ala'a na'a 
sulia ru ne'e sa Jesus nia fulia fuana ki. 
40 Sui, ana kaida'i sa Jesus nia oli la'u ma'i fa'asia bali 'osi lo'oba, ngwae ki 
kira ma'akwalia, ma kira ka saele'a liu fuana lisilana. 
41 Ma ta'i ngwae ne'e satana sa Jaeras ka dao ma'i. Na ngwae ne'eri nia ta 
ngwae fa'ina'ona'o 'i saena luma fuana fo'onga'a. Nia leka ma'i ka bobouruuru 
'i 'aena sa Jesus, ma ka 'engoa na'a sa Jesus 'iri nia ke leka fa'inia 'uana luma 
nia. 
42 Osi'ana ta'i kala defo muta'i nia ne'e nia mata'i, ma ka karangi mae na'a. 
Ta'i akwala ma ro fa'i ngali go'o ne'e nia doe ma'i sulia. Ma ana kaida'i sa 
Jesus nia leka fa'inia, na ngwae 'oro kira fiku kalia logo. 
43 Ma ta'i kini ne'e gwa'i 'abu nia tafangia tua logo 'i ne'eri. Na mata'inga ta'a 
ne'eri nia saungia na'a sulia akwala ma ro fa'i ngali ki. Ma nia ka fa'alia na'a 
to'oru'a nia ta'ifau fuana ngwae kwaigura ki, bore ma noa'a ta ngwae kasi 
gura go'o. 
44 Ma na kini ne'eri ka kwako ma'i 'i burina sa Jesus, ma ka sama to'ona 'aena 
ifi sa Jesus, ma na gwa'i 'abu ne'eri ka langa na'a fa'asia ana kaida'i ne'eri 
nama. 

45 Sa Jesus ka saefilo ka 'uri, "Sa tai nini'a sama to'oku?" Ana kaida'i ne'eri, na 
fiku'a ne'eri ta'ifau kira ka tofe go'o 'ada. Ma sa Peter ka fata 'uri, "Ara'i kwa, 
ngwa'i to'a 'oro nini'a kira bekesi'o na'a.” 
46 Bore ma sa Jesus ka fata 'uri, "Ta'i ngwae nia sama to'oku, osi'ana nau ku 
saiana kaida'i ne'e na ngasingasi'anga nau nia gura ta ngwae.” 
47 'Iu, na kini ne'eri nia saiana sa Jesus nia sai filoa na'a, ma nia ka fali ma'i, 
ma ka lebelebe, ma ka ma'u, ma nia ka bobouruuru 'i na'ona 'aena sa Jesus. 
Ma kaida'i ngwa'i to'a 'oro ne'eri kira liafunufunu fuana, nia ka fa'arongo kira 
ta'ifau du'ungana tae ne'e nia sama to'ona sa Jesus, ma ka kwatea ne'e nia ka 
akwa 'ali'ali na'a. 
48 Ma sa Jesus ka fata 'uri fuana, "Kini ne'e 'ae, God nia gura 'oe na'a, osi'ana 
ne'e 'oko fa'amamana nau. Leka na'a kwau amu, ma noa'a 'oe kosi manata 
'abera na'a.” 
49 Kaida'i sa Jesus nia ala'a go'o ana 'ua, ta'i ngwae nia dao na'a ma'i fa'asia 
luma sa Jaeras, ka fa'arongoa sa Jaeras ka 'uri, "Na kala defo ba 'oe, nia mae 
na'a. Noa'a 'oe kosi fa'a 'abera la'u na ngwae fa'amanata.” 
50 Ma sa Jesus ka rongoa, ma ka fata 'uri fuana sa Jaeras, "Noa'a 'oe kosi ma'u. 
Di'ia 'oko fa'amamana nau, na kala defo 'oe ke le'a logo.” 
51 Ana kaida'i kira dao kwau 'i luma, sa Jesus ka tala'ia sa Peter, fa'inia sa 
John, ma sa James fa'inia ma'a ma te'a ngela ne'eri go'o, kira ka ru'u 'i luma. 
Sa Jesus ka luia ta ngwae la'u noa'a kasi leka fa'inida 'i luma. 
52 Ma na fiku'a ne'eri ki ta'ifau, kira o'omae, ma kira ka angisia na ngela 
ne'eri. Sui sa Jesus ka fata 'uri, "Kamu kasi angi la'u. Na ngela ne'e noa'a nia 
kasi mae, bore ma nia maliu go'o 'ana.” 
53 Ma kira ka ga'asia lala sa Jesus, osi'ana kira saiana ne'e ngela ne'e nia mae 
mamana na'a. 
54 Sui sa Jesus ka dau 'i limana na ngela ne'eri, ma ka ri ka 'uri, "Ngela ne'e 
'ae, tata'e na'a!” 

55 Ma na mangona ka oli la'u ma'i, ma nia ka tata'e. Ma sa Jesus ka saea fuada 
'iri kira ke kwatea ta fanga fuana. 
56 Na te'a nia fa'inia na ma'a ngela ne'eri, kira ka 'arefo liu ana ru ne'eri. Sui 
sa Jesus ka luida noa'a kira kasi ala'a la'u sulia ru ne'eri ki fuana ta ngwae. 

Luke 9 
1 Sa Jesus nia saea ma'i na akwala ma ro fafarongo nia ki siana. Ma nia ka 
kwatea na ngasingasi'anga ma na gwaunga'i 'anga fuana guralana mata'inga 
ki, ma na ifulanga'ilana ano'i ru ta'a ki. 
2 Nia ka asunga'inida kwau fuana fa'afulanga'ilana na 'Inoto'anga God, ma 
guralana ngwae mata'i ki. 
3 Ma nia ka fata fuada ka 'uri, "Noa'a kamu kasi dau fafia ta ru fuana leka'a 
kamu. Kamu kasi ngalia ta fa'i kuba, ma ta ngwa'i, ma ta fanga, ma ta mani, 
ma ta ro toro fuana rokisi'anga. 
4 Ma ti ngwae ana ta luma ne'e kira kwalo kamu, muke tua babato'o 'i saena 
luma ne'eri, leleka ka dao ana kaida'i ne'e kamu ke leka ana. 
5 Di'ia ta ngwae ana ta fanoa ne'e noa'a kira kasi kwalo kamu, muke leka 
'amu'a fa'asida, ma kamu ke tafula fulafulana ano fa'asia na 'aemu'a di'ia na 
fa'abasu'anga na'a fuada ne'e God ke ba'a matalanga'i kira, du'ungana kira 
'aila 'ania rongolana fatalana God.” 
6 Ma na fafarongo ki kira ka leka, ma kira ka liu na'a ana fanoa ki ta'ifau 
fuana ala'anga sulia Fa'arongo'a Le'a sulia God, ma fa'inia guralana ngwae ki 
ana kula ki ta'ifau. 
7 Ma ana kaida'i ne'eri logo, sa Herod Antipas na tatalafa'a 'i Galili, nia 
rongoa na ala'anga ki sulia ru ne'e sa Jesus nia sasi'i ki. Ma na manatana ka 
bulia musia kula na'a sulia ti ngwae kira saea sa John Siuabu ne'e nia mauri 
la'u, 
8 ma ti ngwae la'u kira ka saea nia'a 'ani sa Elaeja na profet, ma ti ngwae la'u 
kira ka saea nia'a ta profet 'ua ma'i 'i na'o ne'e nia tata'e la'u fa'asia na mae'a. 

9 Go'o ma sa Herod ka fata 'uri, "Sa John ba nau ku kwatea na ngwae ni ofo'a 
ki ka siki muusia na'a gwauna! Ma na ngwae fa'uta nini'a kira ala'a sulia 'uri?" 
'Una'eri, ka tala'ae ana kaida'i ne'eri, sa Herod oga liua lisilana sa Jesus. 
10 Ma ana kaida'i ne'e akwala ma ro lifurongo sa Jesus ki kira oli na'a ma'i 
fa'asia fa'afulanga'ilana na 'Inoto'anga God ma na guralana ngwae mata'i ki, 
kira ka ala'a sulia ru ne'e kira sasi'i ki. Sui, sa Jesus fa'inia fafarongo nia ki, 
kira ka leka ta'ifilida 'uana fanoa 'i Betsaeda. 
11 Bore ma ana kaida'i ne'e, ngwae ki kira rongoa na'a sa Jesus nia liu, kira ka 
leka logo sulia. Ma sa Jesus ka kwaloda, ma ka fata sulia na 'Inoto'anga God 
fuada, ma ka fa'amauria na'a ngwae ne'e kira mata'i ki. 
12 Ma 'i sa'ulafi na'a, kaida'i sina karangi suu, na akwala ma ro fafarongo nia 
ki kira ka leka ma'i siana, ma kira ka fata 'uri, "'Oke olita'inia na fiku'a ne'e, 
'iri kira ke leka 'ada ana fanoa ki, ma kira ke dao to'ona ta fanga fa'inia ta 
kula fuana teo'a, osi'ana ne'e kula ne'e noa'a ta ngwae kasi tua go'o ana.” 
13 Sui sa Jesus ka fata 'uri fuada, "Kamu ke kwatea lala fanga fuada fuana 
'anilana." Ma kira ka olisia kika 'uri, "Kaimili to'o go'o ana lima afu beret ki, 
ma na ro gwa'i i'a ki. 'Uri ma 'oko oga kaimili ke leka folia ma'i fanga fuana 
fiku'a doe ne'e?” 
14 Na fiku'a ne'e nia bolo fa'inia na lima to'oni ngwae ki ne'e kira tua 'i ne'e. 
Sa Jesus ka fata 'uri fuana na fafarongo nia ki, "Muke saea fuada kira ke tua 'i 
ano 'ani ti gwa'i tua'a ana lima akwala ngwae'a.” 
15 Buri 'ana ne'e fafarongo ki kira sasi 'una'eri ka sui, na ngwae ki ta'ifau kira 
ka tua 'i ano na'a. 
16 Sui sa Jesus ka ngalia na lima afu beret ne'eri ki, ma na ro gwa'i i'a ne'eri 
ki, ma nia ka lia 'ala'a 'uana 'i langi, ma ka ba'atafea God. Sui nia ka ngiia na 
afu beret ki, ma na i'a ki, ma ka kwatea fuana na fafarongo nia ki, 'iri kira ka 
daro'ia ana ngwae ki. 

17 Ma kira ta'ifau kira ka fanga, ma kira ka abusu liu. Ma na fafarongo nia ki, 
kira ka gonia na orengana fanga ne'e nia ore 'i saena akwala ma ro kokofi ki 
leleka ka fungu. 
18 Ta'i kaida'i sa Jesus nia fo'o ana ta'ifilia, ma na fafarongo nia ki kira ka leka 
ma'i siana, ma nia ka saefiloda ka 'uri, "Ngwae ki kira saea nau 'ania sa tai?” 
19 Ma kira olisia kika 'uri, "Ti ngwae kira saea fasi 'ae'o sa John Siuabu ne'e 
nia mauri la'u. Ma ti ngwae la'u kira saea fasi 'ae'o sa Elaeja ne'e nia mauri 
la'u. Ma ti ngwae la'u kira saea fasi 'ae'o ta ngwae ana na profet ba 'i na'o ki 
ma'i ne'e nia mauri la'u.” 
20 Ma sa Jesus ka lidi kira ka 'uri, "Ma kaumulu sae nau mo 'ania sa tai?" Sa 
Peter nia olisia ka 'uri, "'Ae'o ne'e na Christ, na ngwae ne'e God nia filia fuana 
'afilana ngwae nia ki.” 
21 Sui sa Jesus ka fata totonga'i fuada fasi 'iri noa'a kira kasi fa'arongoa la'u ta 
ngwae ana ru ne'eri. 
22 Ma nia ka fata logo 'uri, "Nau'a, na Ngela Ngwae, nai ba'a nonifii ka doe liu 
'ani ru 'oro ki. Ma na ngwae fa'ina'ona'o ki, ma na fata abu doe ki, ma na 
ngwae fa'amanata 'ani na taki ki, kira ke ilanga'i nau. Ma kira ke saungi nau, 
sui ana uula asoa, God ke ba'a ta'e nau fuana mauri'a.” 
23 Ma sa Jesus ka fata la'u 'uri fuada ta'ifau, "Sa tai bore 'ana ne'e oga ke 
donga nau, noa'a nia kasi manata 'abera sulia ru nia oga ki go'o 'ana talana. 
Asoa ki ta'ifau nia ke ma'udi fuana dongalaku, sui bore 'ana kaida'i nia ke 
nonifii, ma ke mae ana 'ai rarafolo. 
24 Sa tai bore 'ana ne'e 'aila kasi donga nau du'ungana nia oga ke sasi 'ana 
sulia kwaiogai'anga nia ki talana, nia ke ba'a talafia na mauri'a firi. Bore ma 
di'ia sa tai bore 'ana ne'e noa'a nia kasi manata 'abera sulia ru nia oga ki go'o 
'ana talana, ma nia ma'udi ke mae fuaku, nia ka to'o ana mauri'a firi. 
25 Di'ia ne'e na ngwae to'o ana ru ki ta'ifau saena magalia, kaida'i nia mae, ma 
nia ke tua tau fa'asia God, ru ne'eri kasi fulia go'o ta le'anga'a fuana. 

26 Ma di'ia ta ngwae nia 'eke 'ani nau fa'inia fatalaku, 'irai Nau'a, na Ngela 
Ngwae, nai ba'a 'eke logo 'ania, ana kaida'i nai dao ma'i fa'inia na 
ngwasinasina'anga nau, ma na ngwasinasina'anga Ma'a nau, ma na 
ngwasinasina'anga 'ainsel abu ki la'u. 
27 Nau ku saea na'a fuamu'a, ti ngwae aumulu 'i ne'e logo, noa'a kira kasi mae 
leleka kira ka lisia God ke gwaunga'i fafia ngwae nia ki.” 
28 Bolo fa'inia kwalu asoa ki 'i buri 'ana ne'e sa Jesus saea ru ne'eri ki, nia ka 
tala'ia sa Peter, ma sa John, ma sa James, ma kira ka ra'e 'i gwauna ta'i fa'i ua 
fuana fo'onga'a. 
29 Ma kaida'i sa Jesus nia fo'o ana, na maana ka rokisi ka ngwasinasina, ma 
na ifi nia ki ka kwao ma ka ngwasinasina liu. 
30 Ma 'ali'ali go'o ro ngwae ki kera tua logo 'i ne'eri, ma kera ka ala'a fa'inia sa 
Jesus. Kera'a ne'e sa Moses ma sa Elaeja. 
31 Ma kera ka sakatafa ma'i 'i saena na ngwasinasina'anga 'i langi, ma kera ka 
ala'a fa'inia sa Jesus sulia na maelana ma lekalana fa'asia na magalia 'uana 'i 
langi ne'e nia ke fa'a ali'afua 'i Jerusalem. 
32 Bore ma sa Peter ma na ro kwaima nia ki, kira ka maliu na'a 'ada. Sui ana 
kaida'i kira ada na'a, kira ka lisia na ngwasinasinalana sa Jesus ma na ro 
ngwae ne'e kera uu fa'inia ki. 
33 Ma ana kaida'i ne'e ro ngwae ne'eri ki kera sasi fuana leka'a fa'asia sa Jesus, 
sa Peter ka fata 'uri fuana, "Ara'i kwa, nia le'a liu ne'e kulu ka tua na'a akulu 'i 
ne'e. Alu kaimili ke saunga'inia uulu babala ki, ta ai fuamu, ma ta ai fuana sa 
Moses, ma ta ai fuana sa Elaeja." (Nia kina logo 'ana ru ne'e nia saea.)  
34 Ma kaida'i sa Peter nia ala'a go'o ana 'ua, ta'i gwa'i salo nia dao ma 
nunufilana ka buta fafida. Ma na uulu fafarongo ki, kira ka ma'u ana kaida'i 
ne'e gwa'i salo ne'eri nia leka ma'i ka dau fafida. 
35 Ma ta'i linga'i fata'a saka ma'i fa'asia 'i saena na gwa'i salo ne'eri ma ka 'uri, 
"Nia'a ne'e na ngela ne'e nau ku filia na'a. Muke rongo sulia!” 

36 Ma kaida'i linga'i fata'a ne'eri nia sui na'a, ta'i sa Jesus na'a 'ana ne'e nia tua 
fa'inia na uulu fafarongo nia ki 'i ne'eri. Ma kira ka noto fafia na ru ne'eri, ma 
ana kaida'i ne'eri noa'a kira kasi fa'arongoa na'a ta ngwae ana ru ne'e kira 
lisia. 
37 Sui fa'i asoa 'i buri 'ana ru ne'eri ki, sa Jesus fa'inia uulu fafarongo nia ki, 
kira ka koso ma'i fa'asia gwauna fa'i ua ne'e sa Jesus nia rokisi ana, ma na 
ngwae 'oro ki kira ka saka to'ona sa Jesus. 
38 Ma ta'i ngwae fa'asia na fiku'a ne'e nia ri ka fata 'uri, "Fa'amanata kwa, nau 
ku gani 'oe, 'oke ifulani kwau ano'i ru ta'a ne'e fa'asia na ngela nau, sulia nia 
ne'e ta'i ngela muta'i nau na'a. 
39 Na ano'i ru ta'a nia olofia 'ali'ali go'o, ma nia ka ako doe, ma ka 'ui 'ania 'i 
ano ma ka lebesia, ma na kwakwana ka ngisungisu'a. Kaida'i nia saungia, nia 
ka 'afita'i liu fuana sui'a fa'asia, ma ka fa'akaisia liu na'a. 
40 Nau ku gania fafarongo 'oe ki fuana ifulanga'ilana fa'asia, ma ka 'afita'i liu 
fuada fuana sasilana.” 
41 Sa Jesus ka fata 'uri, "Kamu'a manatamu'a ngasi liu, ma ngwae tua lamu'a 
ta'a ki! Kamu noa'a kasi fa'amamana nau 'ua! Nau ku noni maruku na'a 'ani 
abu fito'onga nini kamu. Nau ku tua fa'i kamu ka dao na'a 'uri, fuila kaumulu 
ka fa'amamana nau na'a." Sui nia ka fata 'uri fuana ngwae ne'eri, "'Oke ngalia 
ma'i na ngela 'oe 'i ne'e.” 
42 Ana kaida'i ne'e ngela ne'eri nia dao ma'i ana kula ne'e sa Jesus nia uu ana, 
na ano'i ru ta'a ne'eri nia ka fi'i 'ui 'ania ngela ne'eri 'i ano, ma ka lebesia. Ma 
sa Jesus ka balufia na ano'i ru ta'a ne'eri, ma nia ka fi'i saka fa'asia ngela 
ne'eri, ma na tualana ngela ne'eri fi'i le'a, ma sa Jesus ka kwatea ngela ne'eri 
fuana ma'a nia. 
43 Ma na ngwae ne'e kira fiku ki, kira ka 'arefo liu ana ngasingasi'anga God. 
Ana kaida'i ne'e ngwae ki kira 'arefo go'o 'ada 'ua ana ru ne'e sa Jesus nia fulia 
ki, nia ka fata 'uri fuana fafarongo nia ki, 

44 "Noa'a kamu kasi manata bura 'ani na ru ne'e nau ku saea fuamu'a ki. 
Nau'a, na Ngela Ngwae, kira ke kwate nau saena limana malimae nau ki.” 
45 Bore ma fafarongo nia ki kira kasi saiana ta tae ne'e nia fada 'ani ala'anga 
ne'e nia saea. God nia sofonga'inia na fadalana ala'anga ne'e fa'asida. Ma kira 
ma'u logo fuana saefilo lana fadalana ala'anga ne'eri. 
46 Ma na olisu'usu'unga ka leka 'i safitana na fafarongo sa Jesus ki, sulia sa tai 
ada ne'e ke doe ka gwaunga'i fafida ta'ifau. 
47 Ma sulia ne'e sa Jesus nia saiana manatalada, nia ka ngalia ta'i ngela, ma 
ka fa'auua 'i safitada, 
48 ma ka fata 'uri fuada, "Di'ia sa tai ne'e 'oko kwaloa ta ngela 'uri du'ungana 
ne'e 'oko fa'amamana nau, 'oko kwalo nau la'u go'o. Ma di'ia sa tai ne'e 'oko 
kwalo nau, 'oko kwaloa logo God ne'e nia asunga'i nau ma'i. Du'ungana sa tai 
ne'e 'oko fa'ati'iti'i 'oe talamu 'i safitamu'a, 'ae'o ne'e ngwae doe ka gwaunga'i 
fafi kamu ta'ifau.” 
49 Sui sa John ka fata 'uri, "Ara'i kwa, kaimili lisia ta'i ngwae nia ifulani na 
ano'i ru ta'a ki 'ani ngasingasi'anga 'oe, ma kaimili ka fonea fa'asia sasilana, 
osi'ana noa'a nia kasi ado fa'i kulu.” 
50 Sa Jesus ka fata 'uri fuada, "Noa'a kamu kasi fonea la'u, osi'ana sa tai ne'e 
noa'a kasi uu bokota kulu, nia na ngwae fa'i kulu.” 
51 Kaida'i nia dao karangi na'a fuana sa Jesus ke fane na'a 'i langi, nia ka 
manata doe ana leka'a 'uana 'i Jerusalem. 
52 Ma nia ka kwatea ngwae ki kira ka etaeta 'i na'o ana. Kira leka, ma kira ka 
dao ana ta'i fanoa ana na aba'i kula 'i Samaria 'iri kira ke sasi aka'u ana ru ki 
ta'ifau ma'akwalia. 
53 Bore ana na ngwae ki 'i ne'eri noa'a kira kasi oga go'o kwalolana, sulia nia 
na ngwae Jiu lala ne'e nia leka 'uana 'i Jerusalem. 

54 Ma kaida'i na ro ngwae ana fafarongo nia ki sa James ma sa John, kera 
lisia ru ne'eri, kera ka fata 'uri fuana, "Aofia kwa, nia fa'uta? 'Uri ma 'oko oga 
kero'o ke gani 'uana ta mafula fa'asia ma'i 'i langi 'iri ke do'ofida ta'ifau kwa?” 
55 Sui sa Jesus ka abula ma ka balufidaro'o. 
56 Ma kira ka leka na'a 'ada 'uana ta fanoa matamata. 
57 Ma ana kaida'i kira leka na'a sulia na ta'i tala, ta'i ngwae ka fata 'uri fuana 
sa Jesus, "Nau ku oga nai leka fa'i 'oe 'i fa'i bore 'ana ne'e 'oke leka 'uana.” 
58 Sa Jesus ka fata 'uri fuana, "Noa'a nia kasi talangwara'u. Na kui kwasi ki 
kira to'o ana na kula kira ki fuana teo'a, ma na no'o ki logo kira ka to'o ana na 
nu'i kira ki. Bore ma nau'a, na Ngela Ngwae, nau noa'a kusi to'o ana ta luma 
fuana maliu'a ana.” 
59 Ma sa Jesus ka fata 'uri fuana ta ngwae la'u, "'Oke leka ma'i fa'i nau." Bore 
ma na ngwae ne'eri ka fata lala 'uri, "Ara'i kwa, 'oke ala'ani nau 'iri nau kui 
leka, ku tua basi fa'inia ma'a nau, leleka nia ka mae mala, nau ku kwaiatoa ka 
sui, nau ku fi'i donga'o.” 
60 Ma sa Jesus ka olisia ma ka 'uri fuana, "Ala'ania na ngwae ne'e noa'a kira 
kasi to'o ana mauri'a ana God ki, kira ka kwaiatoa na'a 'ada na ngwae mae 
kira ki. 'Ae'o nini'a, 'oke leka, ma 'oko fata sulia na 'Inoto'anga God.” 
61 Ma ta ngwae la'u ka fata 'uri, "Ara'i kwa, nau kui leka mo 'i burimu. Bore 
ma, 'oke ala'ani nau 'iri nai leka ma ku olioli basi ana ngwae nau ki 'i fanoa.” 
62 Sa Jesus ka fata 'uri fuana, "Ta ngwae ne'e nia oga ke leka fa'i nau, ma nia 
ka manata doe sulia na ru ne'e nia fa'asi'i ki, noa'a nia kasi bolo fa'inia God ka 
'inoto'a fafia maurilana." 

Luke 10 
1 'I buri 'ana na ru ne'eri ki, na Aofia sa Jesus ka filia fiu akwala ma ro ngwae 
ki, ma ka kwatea kira ka leka ro ngwae'a fasi 'iri kira ke leka 'i na'ona 'uana 
fanoa ki ta'ifau go'o ne'e nia manata fuana leka'a 'uani. 

2 Ma nia ka fata 'uri fuada, "Na ngwae ne'e kira sasi aka'u na'a fuana 
fa'amamana'anga ana God ki, kira di'ia na ru 'oro ki 'i saena o'ola fuana 
fikulani. Bore ma, ngwae fuana fikulana na ru ne'eri ki, kira kasi 'oro. Nia 
ne'e, muke fo'osia God 'iri nia ke kwatea ma'i ngwae ni rao ki fa'i kamu. 
3 Muke leka na'a. Nau ku asunga'i kamu di'ia na kala sipsip ki 'i safitana na 
kui kwasi ki, sulia ngwae 'oro ki kira oga kike fa'ali kamu. 
4 Noa'a kamu kasi ngalia ta mani, ma noa'a ta ngwa'i ni ru fuana alu mani'a 'i 
saena, ma noa'a ta tae butu. Ma noa'a kamu kasi 'abera 'ani ala'anga fa'inia ta 
ngwae sulia tala. 
5 Ma kaida'i kamu ru'u ana ta luma, muke fata 'uri, 'God ke fa'ale'a kamu, ma 
na aroaro'anga nia ka tua fa'i kamu 'i saena na luma ne'e.’ 
6 Ma di'ia na ngwae ne'e nia tua 'i ne'eri nia kwalo kamu 'ania aroaro'a, na 
fa'ale'anga kamu ke tua logo fa'inia na ngwae ne'eri. Ma di'ia ka noa'a, na 
fa'ale'anga ne'eri ka oli logo ma'i fuamu'a. 
7 Muke tua 'i saena na luma ne'eri, ma muke 'ania, ma muke kwa'ufia ta ru 
ne'e kira kwatea fuamu'a. Osi'ana na ngwae ne'e nia rao, nia ke ngalia nama 
'ana na folifoli'a nia. Kamu ke tua to'o, ma noa'a kamu kasi lae luma kwailiu. 
8 "Ma kaida'i kamu dao ana ta fanoa, ma kira ka kwalo kamu, muke 'ania 
fanga tae ne'e kira kwatea fuamu'a. 
9 Ma muke gura na ngwae mata'i ki 'i saena na fanoa ne'eri, ma muke fata 'uri 
fuana na ngwae 'i ne'eri ki, 'Kaida'i God ke gwaunga'i fafia ngwae nia ki, nia 
dao karangi kamu na'a.’ 
10 Ma di'ia kamu dao ana ta fanoa, ma noa'a kira kasi kwalo kamu, muke leka 
sulia na tala 'i saena fanoa ne'eri, ma kamu fata ka 'uri, 
11 'Na fulafulana ano ana fanoa ne'e kamu nini'a ratai olofana 'aemili, kami 
tafula na'a kwau 'usi kamu. Nini'a na fa'abasu'anga na'a fuamu'a ne'e God ke 
ba'a matalanga'i kamu du'ungana kamu 'aila 'ania rongolana fatalana God. 
Kamu ke manata to'ona ru ne'e: 'Inoto'anga God nia dao karangi kamu na'a.’ 

12 Nau ku saea fuamu'a, na asoa ana kwa'ikwa'inga ne'e ke dao ma'i, God ke 
kwatea na matalanga'inga fuana na ngwae ana fanoa ta'a ba 'i Sodom. Bore 
ma nia ke ba'a kwatea na matalanga'inga doe ka tasa fuana ngwae ana fanoa 
ne'e ka liufia ngwae ana fanoa ba 'i Sodom!” 
13 Sa Jesus nia fata 'uri, "Nia ta'a lilisu na'a fuamu'a ne'e kamu tua 'i Koresin. 
Ma kamu'a ne'e kamu tua 'i Betsaeda ka 'una'eri logo. Osi'ana kamu 'iri 
fa'amamana na fa'anada'a 'oro ba nau ku sasia fuamu'a ki. Di'ia kira sasi 
fa'anada'a ne'eri ki 'i Taea ma 'i Saedon 'i na'o, na ngwae 'i ne'eri ki kira ka tua 
'i ano, ma kira ka ru'ufia toro bili'a ki, ma kira ka rafua nonida ana fu'a, fasi 
'iri ka fa'ata'inia ne'e kira kakari alifa'i ta'ifau na'a fa'asia abula ta'anga'a kira 
ki. 
14 Aia, ana fa'i asoa God ke ba'a matalanga'inia ngwae ana magalia ne'e, na 
kwa'ikwa'inga kamu ke ba'a tasa ka liufia na ngwae 'i Taea fa'inia Saedon ki. 
15 'Iu, kamu'a na tua'a 'i Kapaneam, kamu fia God ke ba'a lafu kamu 'uana 'i 
langi. Bore ma, nia ke ba'a 'ui 'ani kamu 'i saena kilu ana nonifii'a.” 
16 Sui sa Jesus ka fata 'uri fuana fafarongo nia ki, "Di'ia sa tai ne'e nia rongo 
suli kamu, nia rongo logo suli nau. Ma di'ia sa tai ne'e nia 'aila 'ani kamu, nia 
'aila logo 'ani nau. Ma di'ia sa tai ne'e nia 'aila 'ani nau, nia 'aila logo 'ania 
God ne'e nia asunga'i nau ma'i.” 
17 Ma na fiu akwala ma ro ngwae baera kira ka leka na'a. Ma ana kaida'i kira 
oli ma'i, kira ka saele'a liu, ma kira ka fata 'uri, "Aofia kwa, na ano'i ru ta'a ki 
bore kira ro'osuli kaimili kaida'i kami ifulanga'inida 'ani ngasingasi'anga 'oe!” 
18 Sa Jesus ka olisida ka 'uri, "Nau ku lisia na ngasingasi'anga sa Saetan 
karasu fa'asia ma ka 'asi ka inasisi ma'i ka di'ia na meamea fa'asia 'i langi. 
19 Mulu rongo basi! Nau ku kwatea na'a na ngasingasi'anga fuamu'a fasi 'iri 
muke liu bore ana ba'eko tolo ki ma na farifari ki, ma noa'a kira kasi 'ala fifi 
amu'a. Nau ku kwatea na'a fuamu'a na ngasingasi'anga ne'e doe ka liufia sa 
Saetan na malimae kia. Noa'a ta ru ana sa Saetan kasi fa'afii kamu na'a. 

20 Kamu ka saele'a 'amu'a du'ungana na ano'i ru ta'a ki kira ro'osuli kamu. 
Bore ma muke saele'a liu mala 'amu'a du'ungana God nia keresia na'a na 
satamu'a 'i langi.” 
21 Ma ana kaida'i ne'eri, Ano'i ru Abu ka fa'asaele'a sa Jesus, ma nia ka fata 
'uri, "Ma'asi, 'ae'o ne'e 'oko gwaunga'i fafia ru ki ta'ifau 'i langi ma 'i ano logo. 
Nau ku ba'atafe 'oe, du'ungana ne'e 'oko fa'ata'inia na ru ne'e ki fuana ngwae 
ne'e kira di'ia ngela ti'iti'i ki, ma 'oko sofonga'inia ru ne'e ki fa'asia ngwae ne'e 
kira aura'eda du'ungana kira liato'o, ma kira lia saiana ru 'oro ki. 'Iu Ma'asi, 
na ru ne'eri ki nia 'una'eri na'a sulia na kwaiogai'anga 'oe 'ua na'a ma'i 'i na'o.” 
22 Sui sa Jesus ka fata 'uri, "Ma'a nau nia kwatea ru ki ta'ifau na'a fuaku. Ma 
ta'ifilia na Ma'a go'o ne'e nia saiaku na ngela nia. Ma ta'ifilia logo na Ngela 
talana ne'e nia saiana Ma'a nia, ma ta'ifili go'o ngwae ne'e na Ngela nia filida 
fuana fa'ata'ilana fuada ki, ne'e kira saiana na Ma'a.” 
23 Sui sa Jesus ka abula fuana fafarongo nia ki ta'ifilida, ka fata 'uri fuada, 
"'Oilaki'a fuamu'a, osi'ana kamu lisia na ru ni 'arefo'a ne'e ki 'i ta'ena. 
24 Nau ku saea fuamu'a, na profet 'oro ki ma na tatalafa'a 'oro 'i na'o ki, kira 
oga logo lisilana na ru ne'e kamu lisia 'i ta'ena ki, bore ma nia 'afita'i liu 
fuada. Ma kira ka oga liua logo rongolana na ru ne'e kamu rongoa 'i ta'ena ki, 
bore ma nia 'afita'i logo fuada.” 
25 Ta'i ngwae fa'amanata ana na taki ki, nia leka ma'i siana sa Jesus. Nia oga 
ke ilito'ona, ma ka fata 'uri, "Ngwae fa'amanata kwa, ta tae ne'e nai ba'a sasia 
'iri nai to'o ana na mauri'a firi?” 
26 Ma sa Jesus ka olisia ka 'uri fuana, "Tae ne'e na Kerekere'a Abu ki saea? 
'Uri ma 'oko malinga'i fa'uta 'ani?” 
27 Ma na ngwae ne'eri nia olisia ka ala'a 'uri, "'Oke alafe ana God 'oe, 'ania 
manatamu ta'ifau, ma 'ani mangomu ta'ifau, ma 'ani ngasingasilamu ta'ifau, 
ma 'ani liamu ta'ifau. Ma 'oke alafe fuana to'olamu ka di'ia logo ne'e 'oko alafe 
fuamu talamu.” 

28 Ma sa Jesus ka fata la'u 'uri, "Na olisi'anga 'oe nia saga. 'Oke sasi 'una'eri, 
ma 'oke mauri.” 
29 Bore ma, na ngwae fa'amanata ne'eri, nia oga ke fa'ata'inia ne'e na tualana 
saga go'o 'ana, ma nia ka saefiloa la'u sa Jesus ka 'uri, "Sa tai mo ne'e na 
to'olaku ne'e nai alafe fuada?” 
30 Ma sa Jesus saiana ngwae Jiu ki 'aila 'ania ngwae 'i Samaria ma nia ka 
olisia ka 'uri, "Ta'i ngwae Jiu nia tuatua ma'i 'i Jerusalem ma ka leka 'uana 'i 
Jeriko. Ma kaida'i nia leka go'o 'ana sulia na tala, na ngwae fofolo bili ki kira 
ka saungia, ma kira ka ngalia na ru nia ki ta'ifau fa'inia na toro nia ki. Ma 
kira ka kwai'ia leleka nia ka maefelo na'a, ma kira ka faidanga 'ania, ma kira 
ka leka na'a 'ada fa'asia. 
31 Ma ana kaida'i ne'eri, ta'i fata abu ana na Luma Abu God nia leka logo sulia 
na tala ne'eri, ma kaida'i nia lisia na ngwae baera, nia ka rafi logo 'ana sulia 
ta bali tala, ma ka leka 'ana. 
32 Sui, ta'i ngwae rao kwai'afi saena na Luma Abu God nia ka leka logo ma'i 
sulia na tala ne'eri. Ma kaida'i nia dao 'i ne'eri, nia ka lisia na ngwae baera. 
Bore ma nia rafi logo 'ana fa'asia ana ta bali tala, ma ka leka logo 'ana fa'asia 
na'a. 
33 Sui ta'i ngwae fa'asia na aba'i kula kwaita 'i Samaria nia leka logo ma'i sulia 
na tala ne'eri. Kaida'i nia lisia na ngwae baera, nia ka kwaimanatai liu fuana. 
34 Ma nia ka leka ma'i siana, ma ka taufia na maala nia ki 'ani na ngwaingwai 
ma na waen, ma ka 'afua. Sui nia ka lafua 'i fafona na dongki nia, ma ka 
ngalia na'a 'uana ta'i luma fuana folilana fuana tua'a 'i saena, ma nia ka lia 
sulia 'i ne'eri. 
35 Ma ana ruana fa'i asoa, nia ka lafua ro ngisingisi mani ki ne'e bolo fa'inia 
folifoli'a fuana ro asoa ki, ma ka kwatea fuana na ngwae ne'e nia lia sulia na 
luma ne'eri, ma ka fata 'uri fuana, ''Oke lia sulia na ngwae ne'e, ma ana 
kaida'i ne'e nai oli la'u ma'i, ma nai du'ua ta'ifau na mani ne'e 'oko 'afia 'ania 
ki.' “ 

36 Sui sa Jesus ka fata 'uri fuana, "'Oko manata fa'uta? Sa tai ana uulu ngwae 
ne'eri ki ne'e na ngwae ba na ngwae fofolo bili ki kira kwai'ia ne'e kira saea 
'ani to'olana?” 
37 Ma na ngwae fa'amanata ana taki ki ka fata 'uri, "Na ngwae ne'e nia 
kwaimanatai fuana." Ma sa Jesus ka olisia ka 'uri, "'Oke leka, ma 'oko sasi 
logo 'una'eri.” 
38 Kaida'i sa Jesus ma na fafarongo nia ki kira leka, kira ka dao ana ta'i fanoa, 
ma ta'i kini ne'e satana 'i Mata ka kwaloa sa Jesus 'uana 'i luma nia. 
39 Ma na kini futa nia 'i Mary ka tua karangia na 'aena na Aofia sa Jesus, ma 
ka fafarongo 'ana fuana na fa'amanata'anga sa Jesus ki. 
40 Ma na manatalana 'i Mata ka 'abera sulia nia go'o ne'e nia sasia na rao'a ki 
ta'ifau 'i luma. Ma nia ka leka ma'i siana sa Jesus, ka fata 'uri fuana, "Aofia 
kwa, 'Uri ma, 'oko 'iri manata 'abera go'o sulia na sasiku ne'e nia fa'asi nau 
go'o 'ana, ma nau ku sasia go'o 'aku na rao'a ne'e ki ta'ifau ta'ifili nau kwa? 
'Oke saea fuana 'iri nia ke leka ma'i ke kwai'afi logo aku!” 
41 Ma na Aofia olisia ka 'uri, "Mata kwa, 'oko matafiru ma na manatalamu ka 
'abera na'a sulia ru 'oro ki. 
42 Bore ma ta'i ru go'o ne'e nia talinga'i. 'I Mary nia filia na ru talinga'i, ma nia 
'afita'i ta ngwae ka lafua na'a fa'asia." 

Luke 11 
1 Ana ta'i asoa, sa Jesus nia fo'o 'ana, ana ta'i kula. Ma kaida'i nia fo'o ka sui 
go'o, ta'i ngwae ana fafarongo nia ki ka fata 'uri fuana, "Aofia kwa, 'oke 
fa'amanata kami 'ani fo'onga'a, di'ia ba sa John nia fa'amanata logo na 
fafarongo nia ki 'ani fo'onga'a.” 
2 Sa Jesus ka fata 'uri fuada, "Kaida'i kamu fo'o, kamu ke fata 'uri, 'Ma'asi, 
Kami oga ngwae ki ta'ifau kike fa'adoea na satamu, osi'ana nia abu liu. Dao 
ma'i 'ani gwaunga'i 'anga 'oe fafia maurilana ngwae ki ta'ifau. 
3 Ma 'oke kwatea ma'i fuami'a na fanga ne'e nia bolo fuami'a sulia asoa ki. 

4 Ma 'oke rufuanata na ta'anga'a kami ki, di'ia logo ne'e kami rufuanata ana 
ta'anga'a ngwae ki ta'ifau ne'e kira sasia ru ta'a ki fuami'a. Ma 'oe kosi danga 
'ani kami fuana ilito'onga ka liufi kami.' “ 
5 Ma sa Jesus ka fata 'ani ta'i tarifula'a 'uri fuana na fafarongo nia ki, "Di'ia ta 
ngwae ana kaumulu leka siana na ngwae kwaima nia 'i luma nia saena 
tofongana rodo, ma ka fata 'uri fuana, 'Ngwade kwa, 'oe kwatea basi ma'i ta 
uulu afu beret fuaku, 
6 osi'ana ta'i ngwae kwaima nau logo, nia tua tua ma'i ana fanoa tau, ma nia 
ka dao ma'i siaku. Bore ma noa'a nau kusi to'o ana ta fanga ne'e nai kwatea 
fuana.’ 
7 Ma na ngwae kwaima ne'eri nia saena luma ka fata 'uri, 'Noa'a 'oe kosi fa'a 
'abera nau la'u! Na sinamaa nia fono na'a, ma na ngela nau ki kaimili ka 
maliu ta'ifau na'a. Nia 'afita'i nau ku tata'e la'u fuana kwatelana ta ru fuamu.’ 
8 Aia, nau ku saea fuaumulu, bore 'ana di'ia noa'a nia kasi oga sasilana ta ru, 
di'ia na ngwae ne'eri nia gani, ma ka ina'u ana gani'a, na ngwae ne'e 'i saena 
luma, nia ke tata'e ma ka kwatea go'o na ru ki ta'ifau ne'e nia oga'i. Ma nia 
noa'a kasi sasia la'u du'ungana na ngwae ne'eri ne'e na ngwae kwaima nia, 
bore ma osi'ana sulia ne'e nia ina'u na'a ana gani'a. 
9 Nia ne'e nau ku saea fuaumulu. Kamu ke gani ana God 'iri muke ngalia ru 
ne'e kamu gani 'uana. Kamu ke lulua ru kamu bo'obo'o 'uani ki ana God, ma 
nia ka 'afi kamu 'iri muke lisia. Kamu ke fa'afo ana sinamaa, ma God ke 'ifi 
fuamu'a. 
10 Osi'ana na ngwae ki ta'ifau ne'e kira gani ana God, kira ka ngalia na'a ru 
ne'e kira gania. Ma na ngwae ki ta'ifau ne'e kira lulua ru kira bo'obo'o 'uani ki 
ana God, kira ka lisia. Ma na ngwae ki ta'ifau ne'e kira fa'afo ana sinamaa, ma 
God ke 'ifi fuada. 
11 "'Uri ma, sa tai aumulu na ma'a ki, ne'e di'ia na ngela 'oe nia gania i'a, 'oke 
kwatea lala na fa'i loi fuana? 

12 Ma di'ia na ngela 'oe nia gani 'uana ta fakale'e karai, 'oke kwatea lala ta 
farifari fuana? Noa'a liu! 
13 Sui bore 'ana kamu'a ta'ifau ngwae ta'a ki, kaumulu saiana kwatelana na ru 
le'a ki fuana ngela kaumulu ki. Bore ma na Ma'a kamu ne'e nia 'i langi, nia 
le'a ka tasa liufi kamu. 'Una'eri ne'e nia ka kwatea na Ano'i ru Abu fuana 
ngwae ki ne'e kira gani nia 'uana!” 
14 Ana ta'i kaida'i, sa Jesus nia ifulani ta'i ano'i ru ta'a fa'asia ta'i ngwae ne'e 
kwakwana nia 'ato 'ani fata'a. Ma kaida'i ano'i ru ta'a ne'e nia tafi fa'asia, nia 
ka fata la'u. Ma na ngwa'i to'a 'oro ne'e kira fiku 'i ne'eri, kira ka 'arefo. 
15 Ma ti ngwae ada kira ka fata 'uri, "Sa Jesus ifulani na'a ano'i ru ta'a ki 'ani 
ngasingasi'anga sa Saetan, na 'ingata'i ano'i ru ta'a.” 
16 Ma ti ngwae ada, kira oga kike ilito'ona sa Jesus. Ma kira ka gania fasi 'iri 
nia ke fulia ta fa'anada'a, fasi 'iri ke fa'ata'inia ne'e nia to'o ana na 
ngasingasi'anga fa'asia God. 
17 Ma osi'ana ne'e sa Jesus nia sai go'o ana na manatalada, nia ka fata 'uri 
fuada, "Di'ia ngwa'i to'a saena ta fanoa doe kira fu'ali kira talada, 'irai na 
fanoa doe ne'eri ke takalo na'a. Ma di'ia ne'e ngwae, ma na 'afe, ma na ngela 
nia ki, kira fu'a fa'i kira taladai, nia 'afita'i fuana kira ka tua fiku. 
18 Ma na 'inoto'anga sa Saetan ne'e 'una'eri logo. Di'ia sa Saetan ke fu'a fa'inia 
to'a ne'e kira leka sulia, 'irai kira ke takalo kwailiu go'o. Nau ku saea ru ne'eri 
ki, du'ungana kamu saea nau ku ifulani ano'i ru ta'a ki 'ania ngasingasi'anga 
sa Saetan. 
19 Aia, ma kaumulu saea nau ku ifulani ano'i ru ta'a ki 'ani ngasingasi'anga sa 
Saetan. 'Irai ma ngasingasi'anga sa tai mo nini'a ti fafarongo aumulu ifulani 
ano'i ru ta'a ki 'ani? Sa Saetan? Noa'a liu! Du'ungana ru ne'eri ki, nia 
fa'ata'inia ne'e kaumulu rora. 
20 Nau ku ifulani ano'i ru ta'a ki 'ani ngasingasi'anga God. Ma nia ka fa'ata'inia 
na'a fuamu'a ne'e na gwaunga'inga God fafia ngwae ki dao karangi na'a ma'i 
siamu'a.” 

21 Sa Jesus ka fata la'u sulia ta'i tarifula'a ka 'uri, "Di'ia ta ngwae ramo nia sasi 
aka'u ana ra'unga nia ki fuana fu'anga, ma ka folo le'a 'usia luma nia, nia 
'afita'i ta ngwae ka bilia na ru nia ki 'i saena luma nia. 
22 Ma di'ia ta ngwae ne'e nia ngasingasi'a ka tasa mala ana nia'a, nia leka 
ma'i, ma ka fu'a fa'inia, ma ka liufia nia, na ngwae ne'eri ka ngali ta'ifau na'a 
'ana na ru ni fu'anga nia ki ne'e nia fito'o 'ani, ma ka daro'ia ta'ifau na'a ru nia 
ki ta'ifau fuana ngwae kwaima nia ki. 
23 "Ma sa tai ne'e noa'a nia kasi leka ma'i buriku, nia na malimae nau. Ma sa 
tai ne'e noa'a kasi kwai'afi aku fuana fikulana ma'i ngwae ki siana God, nia 
takalonga'i kira na'a fa'asia God.” 
24 Sa Jesus ka fata la'u 'uri, "Kaida'i kira ifula'inia ano'i ru ta'a nia leka fa'asia 
ta ngwae, nia ka liliu saena kula kwasila'a, ma ka lulu 'uana ta kula fasi 'iri 
nia ke tua la'u ana. Ma di'ia nia lulu ma ka noa'a na'a, nia ke manata 'uri, 'Nai 
oli 'uana na ngwae ba nau ku tuatua ma'i ana 'i na'o, ma nau ku leka ma'i 
fa'asia.’ 
25 Ana kaida'i nia oli ma'i ka dao, nia ka lisia ngwae baera nia fa'asikasika, 
ma ka fa'asaga na'a maurilana ta'ifau. 
26 Kaida'i nia lisia ne'e nia 'una'eri, nia ka oli, ma ka tala'ia la'u ma'i ta fiu 
ano'i ru ne'e ta'a ka tasa liufia nia'a, kira ka leka ma'i, ma kira ka tua na'a 'i 
saena ngwae baera. Ana kaida'i ne'eri, na tualana ngwae ne'eri ka fi'i ta'a ka 
liufia na'a 'i na'o.” 
27 Kaida'i sa Jesus nia saea ru ne'eri ki fuada ta'ifau, ta'i 'afe 'i saena fiku'a 
ne'eri ka ako 'uri, "Na kini ne'e nia fa'afuta'o ma ka fa'asusufi'o mo ne'e nia 
saele'a ka tasa.” 
28 Bore ma, sa Jesus nia olisia ka fata 'uri, "Mamana liu. Bore ma ngwae ne'e 
kira rongoa fatalana God, ma kira ka ro'o sulia, kira lala ne'e kira saesaele'a 
ka tasa.” 
29 Ma kaida'i ne'e ngwa'i to'a 'oro kira fiku kalikalia ma'i sa Jesus, nia ka fata 
'uri fuada, "Kamu na unita'i ngwae ne'e, kamu na unita'i ngwae ta'a. 

Du'ungana kamu oga lisilana ta fa'anada'a ne'e ke fa'ata'inia ngasingasi'anga 
God, bore ma nia ka 'afita'i fuamu'a fuana lisilana. Kamu ke ba'a lisia go'o 
'amu'a na fa'anada'a di'ia na ru ba nia fuli fuana sa Jona na profet. 
30 Na ru ne'e fuli fuana sa Jona, nia di'ia ta ma'etoto ne'e fa'ata'inia fuana 
ngwa'i to'a 'i Ninifa ki ne'e nia leka ma'i fa'asia God. Na ru ne'e fuli fuaku nia 
di'ia ta ma'etoto ne'e fa'ata'inia logo ne'e God kwate nau ma'i, na Ngela 
Ngwae, fuana ngwae ki ana kaida'i ne'e. 
31 Ma ana asoa ne'e God ke matalanga'inia ngwae ki, na 'afe ba nia gwaunga'i 
ana fanoa 'i Siba, nia ke ba'a tata'e, ma ka fa'ata'inia na ta'anga'a kamu ki 
ngwa'i to'a ana unita'i ngwae ne'e ki, osi'ana ne'e abula'anga kamu ki nia rora 
liu na'a. Nia leka tau ma'i fa'asia 'isilana fanoa ne'e 'i ano fuana rongolana 
liato'onga sa Solomon. Bore ma, nau'a, ta'i ngwae ne'e nau ku talinga'i ka tasa 
liufia sa Solomon, nau ku tua 'i ne'e 'i ta'ena, ma kamu kasi rongo go'o suli 
nau. 
32 Ka di'ia logo ana asoa God ke ba'a matalanga'inia ngwae ki, na ngwae 'i 
Ninifa ki kira ke ba'a fa'ata'inia na ta'anga'a kamu ki, sulia kira kakari alifa'i 
ta'ifau na'a fa'asia rora'a kira ki, kaida'i kira rongoa na fa'atalo'anga sa Jona 
fuada. Bore ma nau ta'i ngwae talinga'i ka tasa liufia sa Jona, nau ku tua na'a 
'i ne'e 'i ta'ena, bore ma noa'a kamu kasi kakari alifa'i go'o.” 
33 Sa Jesus ka fata 'uri, "Noa'a ta ngwae kasi fa'adu'a na fa'i unu, ma nia ka 
sofonga'inia nama ka alua 'ana olofana ta dako. Kaida'i nia fa'adu'a fa'i unu ka 
sui mala, nia ka alua na'a ana kula fuana daura'i unu'a, fasi 'iri sa tai ne'e nia 
ru'u ma'i saena luma, nia saiana ka lisia madakolana. 
34 Di'ia noa'a 'oe kosi lisia na madakola'a ne'e, maamu ne'e ta'a, ma 'oko tua 
go'o 'amu saena ma'erodo. Si di'ia maamu le'a ma 'oko tua saena na 
madakola'a ne'e, osi'ana na maamu ne'e dau tala'ia ma'i madakola'a saena 
nonimu. 
35 Muke madafi kamu si di'ia kamu ilangani na madakola'a nau, ma saena 
maurilamu'a nia rodo'a. 

36 Di'ia kamu fungu 'ani madakola'a, noa'a na'a ta kula la'u ana nonimu'a ne'e 
ka su'usia na madakola'a, 'una'eri ne'e nia ka di'ia ne'e kamu tua ana kula ne'e 
unu nia du'a ana.” 
37 Ana kaida'i sa Jesus nia ala'a ka sui na'a, ta'i ngwae ana Farasi ki ka laefia 
fuana fanga'a 'i luma nia. Sa Jesus ka leka fa'inia, ma ka fanga fa'inia. 
38 Ma na Farasi ne'e ka 'arefo liu, osi'ana nia lisia sa Jesus noa'a nia kasi taufia 
go'o na limana 'i na'ona na fanga'a. 
39 Ma na Aofia sa Jesus ka fata 'uri fuana, "Kamu Farasi ki, kamu manata 
'abera liu fuana taufilana na ru ki ana bali 'i maa ana titiu ni kwa'u ki, ma na 
ru ni fanga kamu ki. Bore ma, 'i saena na maurilamu'a kira fungu 'ani ru ta'a 
ki ta'ifau. 
40 Kaumulu bolebole'a liu! God nia saunga'inia na bali 'i maa ana ru ki ta'ifau, 
nia logo ne'e saunga'inia saena ru ki. 
41 Aia, muke kwatea tae ki ne'e nia saena titiu ni kwa'u kamu ki fa'inia tae ki 
ne'e nia 'i saena ru ni fanga kamu ki fuana ngwae dala'a ki, fasi 'iri na ru 
kamu ki ta'ifau ke sikasika 'i maana God. 
42 "Ta'anga'a fuamu'a Farasi ki, du'ungana kamu kwatea go'o 'amu'a fuana 
God ta bali ana tangafulana ngisingisi fanga kamu ki ne'e kamu fasia 'i saena 
o'ola kamu ki. Bore ma, noa'a kamu kasi manata 'abera go'o fuana 
fa'asagalana tua'a kamu ki fa'inia to'olamu'a fa'ida, ma na alafe'anga kamu ki 
fuana God. Nia le'a ne'e muke sasia kala ru ana kwatelana tangafulana 
ngisingisi fanga kamu ki fuana God, ma muke manata to'ona logo na ru doe 
ana alafe'anga ana God, ma ngwae ana fanoa kamu ki ta'ifau. 
43 "Ta'anga'a fuamu'a Farasi ki, du'ungana kaida'i kamu leka saena luma fuana 
fo'onga'a, kamu oga tua'a ana fuli tua'a fuana ngwae talinga'i ki. Ma kaida'i 
kamu leka 'i maana usi'a ki, kamu oga ngwae ki kira ke fa'a'inoto'a kamu. 
44 Ta'anga'a fuamu'a Farasi ki, du'ungana kamu di'ia na kilu gwa'u ki ne'e 
noa'a kira kasi 'uia ta sulufaua 'i fafona, ma kaida'i ngwae ki kira liu 'i fafona, 
noa'a kira kasi lia saiana na ru moko ngwa'a ne'e nia 'i saena.” 

45 Sui ta'i ngwae fa'amanata ana taki ki ka fata 'uri, "Fa'amanata kwa, kaida'i 
'oko fata 'una'eri, 'oko fata fa'ali kaimili logo.” 
46 Ma sa Jesus ka fata 'uri, "Ta'anga'a fuamu'a fa'amanata ana taki ki, 
du'ungana kamu saunga'inia taki 'afita'i 'oro ki fuana ngwae ki, ma ka 'afita'i 
liu fuada fuana ro'osulilani, ma noa'a kamu kasi kwai'afi ada. 
47 Ta'anga'a logo fuamu'a, du'ungana kamu fa'akwanga fafona kilu gwau 
profet ki ka lia le'a liu, na profet ba ko'o bora kamu ki kira saungida. 
48 Du'ungana ru ne'eri ki, ne'e nia fa'ata'inia ne'e kamu alafafia sasi'a ta'a ne'e 
ko'o bora kamu ki kira sasi ada. Du'ungana kira saungida, ma kamu ka 
saunga'inia kilu gwa'u kira ki. 
49 Ma du'ungana ru ne'eri, God ana liato'onga'a nia, nia ka fata 'uri, 'Nai ba'a 
kwatea kwau na profet, ma na ngwae ni lifurongo ki fuada, bore ma kira ka 
saungia ti ai ada, ma kira ka fa'akaisia logo ti ai ada.'  
50 Du'ungana nia 'una'eri, na ngwae ki ana unita'i ngwae ne'e kike ba'a 
matalanga'i kira fafia na saungilana profet ki, 'ita na'a ma'i ana etangilana 
fanoa ne'e 'i ano. 
51 Tala'ae ma'i ana maelana sa Ebol leleka ka dao ana maelana sa Sekaraea na 
ngwae ba kira saungia saena Luma Abu God, 'i safitana fuli fu'a ma na kula 
abu. Ru mamana ne'e nau ku saea fuamu'a, na ngwae ki ana unita'i ngwae 
ne'e kira ke matalanga'i kira fafia maelana ngwae ne'eri ki. 
52 "Ta'anga'a fuamu'a fa'amanata ana taki ki, du'ungana kamu sofonga'inia na 
mamana'anga God, fasi 'iri na ngwae ki noa'a kasi sai la'u ana. Noa'a kamu 
kasi fa'amamana logo ana, ma kamu ka fonea na ngwae ki fa'asia sai'a ana.” 
53 Ma ana kaida'i sa Jesus nia leka na'a fa'asia fanoa ne'eri, na ngwae 
fa'amanata ana taki ki, ma na Farasi ki, kira ka tala'ae fuana ngengelana, ma 
kira ka saefiloa na'a ru 'oro ki. 
54 Ma kira ka ili 'uana sokelana sa Jesus fuana dao'a to'ona ta tae ne'e nia saea 
ka rora. 

Luke 12 
1 Ana kaida'i ne'eri logo, ra'i ngwane uria, nia bolo fa'inia mole ana to'oni 
ngwae kira fiku ma'i fuana rongolana sa Jesus. Ra'i ngwane uria ne'eri doe liu 
ne'e kika urida kwailiu na'a. 'I na'ona sa Jesus nia ala'a fuana ra'i ngwane uria 
ne'eri, nia eta fata 'uri fuana fafarongo nia ki, "Muke madafi kamu fa'asia 
ro'onga'a sulia manata'i ngwae ta'a Farasi ki, osi'ana kira ngwae kwalabasa ki. 
2 Ta tae ne'e ngwae kwalabasa nia sofonga'inia, God ke ba'a fa'asakalangani. 
Ma na ru ago ki, kike sai logo ana. 
3 Ma ta tae ne'e kamu saea 'i saena ma'e rodo, kira ke rongoa saena dangi 
dadara. Ma ta tae ne'e kamu kwaroro 'ani saena alingana ta ngwae ana ta 
kula banita'i ta'ifili 'amuro'o, kira ke fa'arongoa 'ani ngwae ki ta'ifau 'iri kika 
rongo abitako ana.” 
4 Sa Jesus ka fata la'u 'uri, "Nau ku saea fuamu'a ngwae kwaima nau kina, 
noa'a kamu kasi ma'ungia sa tai ne'e ke saungia na nonimu'a, ma 'i buri 'ana 
noa'a kira kasi sasia go'o ta ru ta'a la'u ana mangomu'a. 
5 Bore ma nau ku fa'ata'inia fuamu'a ngwae ne'e muke ma'ungia, muke 
ma'ungia God. Osi'ana nia'a na'a ne'e nia saiana ke saungia nonimu'a, ma nia 
ka to'o logo ana ngasingasi'anga fuana to'osilana mangomu'a saena kula ni 
fa'akaisi 'anga. 'Iu, nau ku saea la'u fuamu'a, God ta'ifilia go'o ne'e muke 
ma'ungia. 
6 "Na lima fa'i suba ki, kira folida go'o 'ani kala ro mangisi'i mani ti'iti'i ki. Fa'i 
suba ki kira ka miga bore 'ada, God noa'a kasi takadalafa go'o 'ana ta'i ai ada. 
7 Na ifu ana gwaumu'a ki bore, God sai go'o ani ta'ifau. Nia ne'e noa'a kamu 
kasi ma'u, osi'ana God nia manata doe ana ngwae ki ka liufia na fa'i suba 
miga 'oro ne'e ki.” 
8 Sui sa Jesus ka fata la'u 'uri, "Nau ku saea fuamu'a, di'ia ta ngwae nia 
fulanga'inia 'i na'ona ngwae ki ne'e nia na fafarongo nau, 'irai nau'a, na Ngela 
Ngwae bore, nai ba'a fulanga'inia logo 'i na'ona 'ainsel God ki. 

9 Ma di'ia ta ngwae ke tofe fafi nau 'i maana ngwae ki, nai ba'a tofe logo fafia 
ngwae ne'eri 'i na'ona 'ainsel God ki. 
10 "Ma di'ia ta ngwae ka fata fa'ali nau, God saiana ka rufuanata go'o 'ana ana. 
Bore ma di'ia ta ngwae ka fata fa'alia na rao'a Ano'i ru Abu, noa'a liu God kasi 
rufuanata ana ngwae ne'eri. 
11 "Ma kira ke ba'a ngali kamu 'uana matalanga'ilamu'a 'i saena luma fuana 
fo'onga'a nama 'i na'ona ngwae 'inoto'a ki. Ana kaida'i ne'eri, noa'a kamu kasi 
ma'u, ma noa'a kamu kasi manata 'abera 'uana ta ala'anga fa'uta ne'e muke 
ba'a saea, ma muke olisi kira 'ani. 
12 Sulia kaida'i ne'eri, na Ano'i ru Abu nia ke ba'a fa'amanata kamu 'ani ru 
ne'e muke ba'a sae'e ki.” 
13 Ta'i ngwae 'i saena na fiku'a ne'eri, nia fata 'uri fuana sa Jesus, "Fa'amanata 
kwa, 'oke saea fuana ai na'o ku ke daro'ia na to'oru'a kero'o ki ne'e ma'a kero'o 
nia fa'asia fuamiro'o.” 
14 Ma sa Jesus olisia ka 'uri, "Kwala ngwade kwa, sa tai ne'e nia kwatea na 
ngasingasi'anga fuaku fuana matalanga'ilana ma fuana daro'ilana na ru 'uri ki 
'i safitamuro'o?” 
15 Ma nia ka fata 'uri fuada ta'ifau, "Muke manata le'a, 'asu 'ubani kamu kata 
fi'i guguta ru. Osi'ana na mauri'a mamana ngwae noa'a la'u ana mani nama 
to'oru'a nia ki.” 
16 'Una'eri sa Jesus ka fata 'ania tarifula'a fuada ka 'uri, "Ta'i ngwae to'oru nia 
to'o ana ta'i ano le'a ne'e nia fasi ru 'i saena, ma ka loia na ru le'a 'oro ki ne'e 
nia fasi'i 'i saena. 
17 Ma nia ka tua ka manata 'ana sulia nia'a talana ma ka 'uri, 'Tae ne'e nai 
ba'a sasia na'a? Osi'ana noa'a nau kusi to'o na'a ana ta kula fuana na 
tainga'ilana na ru nau ki. 
18 'Iu, nau kui ba'a sasi 'uri, nau kui osia na babala nini nau ku fiku ru 'i saena 
ka sui, nau ku saunga'inia la'u ti babala faolu ne'e doe mala. Ma nau ku fi'i 
gonia ma'i na fua'i ru nau ki ma ti ru la'u 'i ne'e. 

19 Sui nau ku fii fata la'u 'uri fuaku talaku, 'Oilaki'a liu fuamu! 'Oko to'o na'a 
ana ru le'a 'oro ki ne'e 'oko oga'i fuana fa'i ngali 'oro ki. 'Oke tua ko kakaru'ae 
na'a 'amu! 'Oko fanga le'a 'amu, ma 'oko kwa'u na'a amu, ma 'oko sasi na'a ru 
ne'e fuana ke fa'asaele'a maurilamu.’ 
20 Bore ma, God nia fata 'uri fuana, ''Oko gwaubali'a liu! Saena fa'i rodo ne'e 
ta'ena nama ne'e 'oke mae, ma 'oke 'iri saiana sa tai ne'e ke ba'a to'o ana na ru 
ne'e 'oko goni'i fuamu talamu ki?' “ 
21 Ma sa Jesus ka fa'asuia na'a fa'amanata'anga ne'eri ka 'uri, "Nia ke ba'a fuli 
'una'eri logo fuana na ngwae ne'e kira goni ru ta'ifau fuada talada ki, bore ma 
'i na'ona God kira dala'a liu.” 
22 Sui sa Jesus ka fata 'uri fuana fafarongo nia ki, "Nau ku saea fuamu'a, noa'a 
kamu kasi manata 'abera sulia tae ne'e kamu ke 'ania, ma tae ne'e kamu ke 
toro 'ani fafia nonimu'a. 
23 Osi'ana na mauri'a ne'e, nia le'a ka tasa liufia na fanga, ma na noni ne'e nia 
le'a ka tasa liufia na toro. 
24 Lisia na fa'i no'o ki, noa'a kira kasi 'abera go'o sulia rao'a ana ta o'ola. Ma 
noa'a kira kasi loia go'o ta fanga, ma kira kasi saunga'inia go'o ta babala 
fuana alu fanga'a. Bore ma God sareda go'o 'ana. Ma God nia lia doe liu amu'a 
ka liufia mala fa'i no'o ki. Nia ne'e, God ke sare kamu go'o 'ana. 
25 "Sui bore 'ana kamu ka manata 'abera 'ania mauri'a kamu ki, nia 'afita'i liu 
kamu ka sasia maurilamu'a ka tau ti'iti'i la'u. 
26 Ma di'ia noa'a kamu kasi bolo go'o fa'inia sasilana kala ru fuana fa'ataulana 
maurilamu'a, fa'uta ne'e muke manata 'abera lala ana ru matamata ki? 
27 "Muke lisia basi na takana 'ai ne'e kira taka afola ki. Noa'a kira kasi rao 
go'o, ma noa'a kira kasi saunga'inia go'o ta toro fuada. Ma nau ku saea 
fuamu'a, kira lia kwanga ka tasa liufia toro ne'e sa Solomon na tatalafa'a nia 
ru'ufi'i ki. 
28 Ma na takana 'ai ki kira tua go'o 'ada sulia kala kaida'i dokodoko, ma kira 
ka 'ui logo 'anida saena mafula. Sui ka 'una'eri bore ana, God nia fa'aru'ufida 

'ani ru le'a ki. 'Uri ma kamu fitala fasi God noa'a kasi fa'atoro kamu logo? Na 
fito'onga kamu ki nia ti'iti'i. 
29 "Ma noa'a kamu kasi manata 'abera liu sulia tae ne'e muke 'ania, ma tae 
ne'e muke kwa'ufia. 
30 Osi'ana na ngwae tua kwaikinai ana God ki ne'e kira saiana kike manata 
'abera'a sulia ru ne'eri ki. Ma kamu'a, Ma'a kamu nia saiana ka sui na'a ne'e 
kaumulu bo'obo'o 'uana ru ne'eri ki. 
31 Muke manata nama sulia na mauri'a ne'e God nia gwaunga'i fafia, 'iri nia 
ke kwatea fuamu'a na ru ne'e kamu oga'i ki.” 
32 Sui sa Jesus ka fata la'u 'uri, "Kamu'a ngwae nau ki, sui bore 'ana kamu ka 
di'ia na ngwa'i sipsip ti'iti'i, noa'a kamu kasi ma'u, du'ungana God na Ma'a 
kamu, nia saele'a liu fuana kwatelana 'inoto'anga nia fuamu'a. 
33 Muke 'oifoli 'ani ru kamu ki ta'ifau, ma muke kwatea mani fuana ngwae 
dala'a ki. Di'ia kamu ke sasi 'una'eri, muke ba'a to'o ana su'ukela fuana goni 
mani'a ki 'i langi ne'e nia 'afita'i ka fura. Kamu ke gonia na to'oru'a kamu ki 'i 
langi, ana kula ne'e nia 'afita'i kira ka fa'asuia, ma na kula ne'e ngwae bili ki 
noa'a kasi dao ana, ma noa'a ta sufusufu kasi fa'alida. 
34 Osi'ana kaida'i na to'oru'a kamu nia teo 'i langi, na maurilamu'a nia agwa'i 
ta'ifau na'a 'uana 'i langi. Ma kaida'i na to'oru'a kamu nia teo saena magalia, 
na maurilamu'a ka agwa'i ta'ifau na'a 'uana ru saena na magalia ki. 
35 "Kamu ke tua ni lialia masia ta tae ne'e ke ba'a dao ma'i. Ma muke ru'ufia 
na toro kamu ki, ma muke fa'adu'a na unu kamu ki, 
36 di'ia nama ngwae rao ki ne'e kira masia na ngwae 'inoto'a kira ne'e ke oli 
ma'i fa'asia ta fafanga'a ana ara'inga. Kaida'i nia dao ma'i ma ka fa'afo, kira 
'ali'ali go'o kika 'ifingia na'a sinamaa fuana. 
37 'Oilaki'a fuana na ngwae rao ne'eri ki ne'e ngwae 'inoto'a kira nia dao 
to'oda, ma kira ada go'o 'ada 'ua, ma kira masia ana kaida'i nia oli ma'i ana. 
Nau ku saea na ru mamana fuamu'a, nia ka sasi aka'u, ma ka fa'atuada ta'ifau, 
ma ka sareda. 



250 

 

 
© 2003, Wycliffe Bible Translators, Inc. 

 

 
 

 

38 'Oilaki'a fuada di'ia nia dao to'oda kira kwaimasi, di'ia nia ke dao ma'i 
saena tofongana rodo, nama agi rodo 'i 'ofodangi! 
39 "Ma muke manata to'ona ru ne'e, di'ia na ngwae ana luma nia saiana na 
kaida'i ne'e ngwae bili ke dao ma'i ana, nia 'afita'i na ngwae bili ka ru'u saena 
luma nia. 
40 Kamu'a logo, muke tua ni kwaimasi aku, na Ngela Ngwae. Nau kui ba'a dao 
ma'i ana na kaida'i ne'e kamu fia noa'a naisi dao ma'i ana.” 
41 Sa Peter ka fata 'uri, "Aofia kwa. 'Uri ma 'oko saea na tarifula'a ne'e fuaimili 
go'o nini'a, nama fuana na ngwae ki ta'ifau?” 
42 Na Aofia nia olisia ka 'uri, "Kamu ke di'ia na ngwae rao ne'e nia liato'o ma 
nia ka rao saga. Ma na ara'i 'a'ana ke alua nia ka lia sulia na ngwae rao ki, ma 
ka kwatea na fanga fuada ana kaida'i fuana kwate fanga'a. 
43 Ma 'oilaki'a fuana na ngwae rao ne'eri ne'e ngwae 'a'ana nia dao to'ona, ma 
nia sasia ru ne'eri ki ana kaida'i ne'e nia dao ma'i 'i luma nia! 
44 Nau ku saea na ru mamana fuamu'a, na ngwae 'a'ana ka alua nia ka lia 
sulia ru nia ki ta'ifau. 
45 Bore ma, ka ta'a liu di'ia na ngwae rao ne'eri ka manata 'uri, 'Na ngwae 
'a'ana nau, daolana ma'i nia tau 'ua,' ma nia ka tala'ae fuana kwa'ilana na 
ngwae rao ki, ma na kini rao ki, ma nia ka tua ni fanga na'a 'ana ma ka kwa'u 
lilinga na'a 'ana leleka gwauna ka lilinga na'a. 
46 Sui ma na ngwae 'a'ana ka dao ma'i ana ta asoa ne'e nia noa'a kasi 
kwaima'akwali ana, ma ana kaida'i ne'e nia kina go'o 'ana. Na ngwae 'a'ana ke 
kwatea na kwa'ikwa'inga 'afae fuana nia'a, ma ka alua ana na kula fuana 
ngwae ne'e noa'a kasi fa'amamana ki. 
47 "Ma na ngwae rao ne'e nia saiana tae ne'e na ngwae 'a'ana nia oga nia ka 
sasia, bore ma nia noa'a kasi sasi aka'u ma kasi sasia go'o na ru ne'e na ngwae 
'a'ana nia oga, kike ba'a kwatea kwa'ikwa'inga doe fuana. 

48 Bore ma na ngwae ni rao ne'e noa'a nia kasi saiana na ru ne'e ngwae 'a'ana 
nia oga, ma nia ka sasia ru ne'e bolo fa'inia kika nangasia fa'inia, kira ke ba'a 
kwatea kwa'ikwa'inga ti'iti'i go'o fuana. "Di'ia God nia kwate tatakola'a ana ru 
ki fuana ta ngwae, God nia oga ngwae ne'eri ka olita'i tatakola'a logo ana ru 
ki fuana. Ma di'ia God nia kwatea ru 'oro liu ki mala fuana ta ngwae, nia ka 
oga logo ru 'oro liu ki mala fa'asia ngwae ne'eri.” 
49 Sa Jesus ka fata la'u 'uri, "Nau ku leka ma'i fuana do'ofilana na magalia, ma 
nau ku oga na mafula ne'eri ke tala'ae ke du'a na'a! 
50 Nai ba'a ru'u saena fii'a doe liu ne'e nia di'ia kaida'i ne'e ngwae nia lolomo 
saena kafo ana siuabu'a. Ma nau ku manata mu na'a fuana leleka na 
siuabu'anga ana fii'a doe ne'eri ka ali'afu nama! 
51 'Uri ma kamu fia fasi nau ku dao ma'i fa'inia aroaro'a saena magalia? Noa'a 
liu! Bore ma nau ku dao logo ma'i fa'inia barangisi'a. 
52 Nia eta ana kaida'i ne'e ka oli 'ala'a, na luma ne'e lima ngwae ki kira tua 'i 
saena, kira ke takalo osi'ana nau'a. Uulu ngwae ki ana ta bali, ma ro ngwae ki 
ana ta bali. 
53 Na ma'a ki kira ke olisu'usu'u fa'inia na 'alako kira ki, ma na ngwae 'alako 
ki kira ke olisu'usu'u fa'inia na ma'a kira ki. Ma na te'a ki kira ke olisu'usu'u 
fa'inia na sari'i kira ki, ma na sari'i ki kira ke olisu'usu'u fa'inia na te'a kira ki. 
Ma na funga kini ki kira ke olisu'usu'u fa'inia na kini folia kira ki, ma na kini 
folia ki kira ka olisu'usu'u fa'inia na funga kini kira ki.” 
54 Sa Jesus ka fata la'u fuana ra'i ngwane uria ka 'uri, "Di'ia kamu lisia gwa'i 
salo ki kira ra'e ma'i fa'asia sulana sina, muke saiana na uta ke ba'a to'o. Ma 
nia ke to'o mamana na'a. 
55 Ma di'ia na iru nia ra'e ala'a ma'i, muke saiana logo nia ke ba'a 'ako'ako. Ma 
nia ke ba'a 'ako'ako mamana na'a. 
56 Kamu ngwae kwalabasa ki! Osi'ana kamu saiana lisilana mamanga fa'inia 
na magalia, bore ma noa'a kamu kasi lia saiana ru ne'e God fulia ana kaida'i 
ne'e ki.” 

57 Sa Jesus nia ala'a la'u ka fata 'uri, "Fa'uta ne'e noa'a kamu kasi filia 'aumulu 
ru 'olo'olo ki fuana sasilana? 
58 Di'ia ta ngwae ke ngali'o fuana kwai matalanga'inga, 'i na'ona ne'e koro'o ka 
ala'a saena kwai matalanga'inga, 'oke iliili 'uana fa'asagalana ru ki 'i 
safitamuro'o. Si di'ia noa'a 'oe kosi sasi 'una'eri, ma nia ka ngali'o siana ngwae 
kwaigiosi, ma 'i buri 'ana nia ka matalanga'i 'oe, nia ka fi'i kwate 'oe la'u 
fuana ngwae firi ngwae ki, ma na ngwae firi ngwae ki fi'i alu 'oe la'u saena 
lokafo. 
59 Ma nau ku saea fuamu'a, di'ia nia 'una'eri, nia 'afita'i liu fuana 'oko ru'u 
fa'asia na lokafo, leleka 'oke kwatea na mani 'isi 'oe ne'e nia bolo fa'inia 
kwa'ikwa'inga 'oe." 

Luke 13 
1 Ma ana kaida'i ne'eri logo, ti ngwae ne'e kira tua 'i ne'eri, kira fa'arongoa sa 
Jesus 'ania na ngwae fa'asia 'i Galili ki ne'e sa Paelat nia saungida ka mae, 
kaida'i kira fo'osi ana God. 
2 Ma sa Jesus ka fata 'uri, "Fa'uta? Du'ungana ne'e kira saungia ngwa'i to'a 
ne'eri, kira ka mae na'a 'una'eri, kamu fia fasi kira na ngwa'i to'a ne'e ta'anga'a 
kira ki nia doe ka liufia na ngwae Galili ki ta'ifau ne'eri'a? 
3 Noa'a liu! Ma nau ku saea fuamu'a, di'ia noa'a kamu kasi kakari alifa'i fa'asia 
na ta'anga'a kamu ki, kamu'a ta'ifau go'o ne'e muke ba'a mae logo di'ida. 
4 Kamu manata fa'uta sulia na akwala ma kwalu ngwae ba kiri saena fanoa 'i 
Saelom ne'e luma doe nia 'asia fafida, ma kira ka mae ta'ifau? 'Uri ma, kamu 
fia fasi ru ne'eri nia fa'ata'inia ne'e kira na'a ne'e ngwae ta'a ki, ka liufia na 
ngwae ne'e kira tua 'i saena fanoa 'i Jerusalem ki? 
5 Noa'a! Nau ku saea fuamu'a, di'ia noa'a kamu kasi kakari alifa'i fa'asia na 
ta'anga'a kamu ki, kamu'a ta'ifau muke ba'a mae logo di'ida.” 
6 Sui sa Jesus ka ala'a fuada 'ania tarifula'a ne'e ka 'uri, "Ta'i ngwae nia fasia 
ta'i 'ai ne'e kira saea 'ani na figi 'i saena na o'ola nia. Ana ta'i kaida'i, nia leka 

ma ka lulu 'uana ti fua'i ru 'i gwauna 'ai ne'eri, ma noa'a nia kasi lisia go'o ta 
fua'i ru ana. 
7 Ma nia ka fata 'uri fuana na ngwae ne'e rao 'i saena na o'ola nia, 'Lisia basi, 
uulu fa'i ngali ki nau ku lialia ma'i 'uana na fua'i ru ki, ma noa'a nau kusi lisia 
go'o ta fua'i ru ana. 'Uri 'oke tufua na'a 'amu! Fa'uta ne'e nia ka tua go'o 'ana 
fuana su'usilana na ano fuana rao'a?’ 
8 Bore ma na ngwae ni rao ne'eri nia olisia ka fata 'uri, 'Ara'i kwa, 'oke 
ala'ania na 'ai ne'e ka teo basi 'ana sulia la'u ta ta'i fa'i ngali. Nai ba'a 'ilia ta 
kakaloa kalikalia, ma nau kui alua tafu ki 'i 'aena, fasi 'iri ke fa'ale'a na ano 
ne'e. 
9 Ma di'ia na 'ai ne'e ka fungu 'ani fua'i ru ki ana fa'i ngali loeri ma'i, nia le'a. 
Ma di'ia ka noa'a, 'oke tufua na'a 'amu.' “ 
10 Ana ta'i Sabat asoa ana mamalo'a, sa Jesus nia fa'amanata 'i saena ta'i luma 
fuana fo'onga'a. 
11 Ma ta'i kini nia tua 'i ne'eri ne'e na ano'i ru ta'a ne'e nia dosia na sulina ka 
ba'u, ma nia ka mata'i sulia akwala ma kwalu fa'i ngali ki, ma noa'a nia kasi 
totolia ne'e nia uu saga. 
12 Ma kaida'i sa Jesus nia lisia, nia saea ma'i siana ka fata 'uri fuana, "'Oke 
'akwa na'a fa'asia na mata'inga nini'a saungi'o.” 
13 Ma nia ka alua limana 'i fafona sulina, ma ana kaida'i ne'eri go'o, na kini 
ne'eri ka tata'e saga, ma ka ba'atafea God. 
14 Ma kaida'i fa'ina'ona'o ana luma fuana fo'onga'a ne'eri, nia lisia sa Jesus sasi 
ru ne'eri ana kini ne'e ana Sabat na asoa ana mamalo'anga. Nia oli ma ka 
saeta'a liu, ma nia ka fata 'uri fuana ngwae ne'eri ki, "Ono asoa ki ne'e fuana 
sasilana rao'a kamu ki. Ma ana asoa ne'eri ki logo ne'e, muke leka ma'i fuana 
gura'a. Noa'a kamu kasi leka ma'i fuana gura'a ana Sabat asoa ana 
mamalo'anga.” 
15 Ma na Aofia sa Jesus nia olisia ka fata 'uri, "Kamu ngwae kwalabasa ki! 
Osi'ana kamu 'idufa'i sasia go'o rao'a ki kaida'i kamu logea na buluka ma 

dongki kamu ki, ma muke tala'ida 'uana kafo fuana fa'akwa'ufilada ana Sabat 
asoa ana mamalo'a. 
16 Ma na kini ne'e, nia ne'e ana kwalafa ko'o bora kia sa Abraham logo, ma sa 
Saetan ka firi ma'i fafia 'ani mata'inga sulia akwala ma kwalu fa'i ngali ki. Ma 
nia le'a fuana nai gura na mata'inga ne'e fa'asia ana asoa ana Sabat.” 
17 Kaida'i sa Jesus nia fata 'una'eri, na malimae nia ki kira ka 'eke liu, ma na 
ngwae ki kira fi'i saele'a lala, osi'ana ru ni 'arefo'a ki ne'e sa Jesus nia sasi'i. 
18 Sa Jesus ala'a la'u ka fata 'uri, "Nai ala'a la'u kwau sulia ta 'a'emae ne'e ke 
fa'ata'inia na ru ne'e bolo fa'inia 'inoto'anga God fafia ngwae nia ki. 
19 Nia ka 'uri: Ta'i ngwae nia ngalia na magana 'ai ti'iti'i ne'e kira saea 'ani 
mastad, ma nia ka fasia saena o'ola nia. Sui nia ka bulao ma'i, ma ka alua na 
'ai doe, ma na no'o ki kira ka leka ma'i, ma kira ka tua, ma kira ka saunga'inia 
na nu'i kira ki ana rarana 'ai ne'eri.” 
20 Ma sa Jesus ka fata la'u 'uri, "Nai ala'a la'u kwau sulia ta 'a'emae ne'e ke 
fa'ata'inia na ru ne'e ka bolo fa'inia 'inoto'anga God fafia ngwae nia ki. 
21 Nia di'ia na isi ti'iti'i fuana fa'aubulana na beret ne'e ta kini nia ngalia, ma 
ka dola fa'inia flaoa 'oro, leleka ka nongalia na ka'aka'a ne'eri ka ubu ma ka 
fane.” 
22 Kaida'i sa Jesus leka 'uana 'i Jerusalem, nia ka liu daraninia na'a ma'e fanoa 
doe ki, ma na ma'e fanoa ti'iti'i ki, ma ka fa'amanata ngwae 'oro ki. 
23 Ma ta'i ngwae nia saefiloa ma ka 'uri, "Ara'i 'ae. 'Uri ma ta bara ngwae go'o 
ne'e God ke fa'amaurida?" Sa Jesus nia olisia ma ka 'uri, 
24 "Nau ku saea fuamu'a, muke fai su'usu'u, fasi 'iri muke ru'u ana sinamaa 
ne'e nia susukuru ne'e leka 'uana 'i langi. Du'ungana na ngwae 'oro kike sasi 
'uana na ru'unga'a, ma nia 'afita'i liu fuada du'ungana na sinamaa ke ba'a fono 
'usida. 
25 Kaida'i ngwae 'a'ana ana luma 'i langi nia ka tata'e, ma ka fono 'usia na sina 
maa, kamu ke uu ma'i 'i maa, ma muke fa'afo ana maa, ma muke fata 'uri, 

'Ara'i 'ae, 'oe 'ifi kwau fuami'a.' Bore ma nia ka olisia ma ka 'uri, 'Noa'a nau 
kusi sai amu'a, ma noa'a nau kusi saiana kula ne'e kamu leka ma'i fa'asia.’ 
26 Sui kamu ke olisi 'uri ana, 'Kami fangafanga fa'i 'oe, ma mika kwa'u kwa'u 
logo fa'i 'oe, ma 'oko fa'amanata na'a 'i saena na fanoa kami ki.’ 
27 Bore ma nia ka fata 'uri, 'Kamu na ngwae ta'a ki, muke leka tau kwau fa'asi 
nau. Nau kusi sai amu'a, ma noa'a nau kusi saiana kula ne'e kamu leka ma'i 
fa'asia.’ 
28 "Ma kaida'i kamu lisia sa Abraham, ma sa Aesak, ma sa Jakob, ma profet ki 
ta'ifau 'i saena 'Inoto'anga God, ma God ke to'osi kamu 'i maa, muke ba'a 
kwaimanatai, muke angi, ma muke saeta'a fa'inia 'ala girigiri'a 'ani lifamu'a! 
29 Ma na ngwae ki kike ba'a dao ma'i fa'asia fanelana sina, ma 'i sulana sina, 
ma fa'asia gwauna fanoa, ma 'i 'aena fanoa, ma kira ka fiku ana fanga'a lo'oko 
'i saena 'Inoto'anga God. 
30 Sulia na ngwae ne'e kira 'isi'isi ana kaida'i ne'e ki, kira ke ba'a etaeta 'i na'o. 
Ma na ngwae ne'e kira etaeta 'i na'o ana kaida'i ne'e ki, kira ke ba'a 'isi'isi.” 
31 Ana kaida'i ne'eri, ti Farasi kira leka ma'i siana sa Jesus, ma kira ka fata 'uri 
fuana, "'Oke leka fa'asia 'i ne'e 'uana ta fanoa matamata, osi'ana sa Herod na 
tatalafa'a nia oga liu saungilamu.” 
32 Ma sa Jesus ka fata 'uri, "Sa Herod nia di'ia na kui kwasi, du'ungana nia 
'oso'oso liu. Muke leka saea fuana, ta'ena fa'inia rorodo, nai sasia nama 'aku 
na rao'a nai ana ifulanga'ilana ano'i ru ta'a ki, ma guralana ngwae mata'i ki. 
Ma ana uula asoa, nau ku fi'i fa'asuia na rao'a nau. 
33 Sui ka 'una'eri bore 'ana, nau ku daofa'i liu nama 'aku 'uana 'i Jerusalem 'i 
ta'ena, ma 'i rorodo, ma saena asoa loeri ki la'u. Osi'ana noa'a kasi bolo fuana 
kira ke saungia na profet ana ta fanoa matamata, bore ma saena 'i Jerusalem 
go'o.” 
34 Ma sa Jesus ka fata la'u 'uri, "Ngwae ana 'i Jerusalem 'ae! Kamu ba 'uila'i 
fau ana na profet ba God nia asunga'inida ma'i fuamu'a ki, ma muka 
saungida. Ana kaida'i 'oro nau ku oga muke leka ma'i siaku, fasi 'iri nai lia 

suli kamu di'ia ta karai nia ofia na bibina 'i olofana 'aba'abana. Bore ma noa'a 
kamu kasi oga go'o. 
35 Ma ana kaida'i ne'e na'a, God ke ba'a leka fa'asi kamu, ma ka danga fa'iburi 
na'a 'ani fanoa kamu. Ma nau ku saea fuamu'a, noa'a kamu kasi lisi nau la'u, 
leleka ka dao ana na kaida'i ne'e kamu ke fata 'uri, 'God 'oke 'oilakita'inia na 
ngwae ne'e nia leka ma'i 'ani na ngasingasi'anga 'oe!' " 

Luke 14 
1 Ana ta'i Sabat asoa ana mamalo'anga, sa Jesus leka ka fanga ana luma ta'i 
ngwae fa'ina'ona'o ana Farasi ki. Ma ana kaida'i ne'eri, na ngwae ki kira ka 
lialia 'uana lisilana ta tae ne'e nia ke ba'a sasia. 
2 Ma ta'i ngwae ne'e ro lima nia ki ma na ro 'aa nia ki kira ubu liu, nia leka 
ma'i siana sa Jesus. 
3 Ma sa Jesus ka saefiloa na Farasi ki ma na fa'amanata ana taki ki ka 'uri, "Na 
taki kia ki ala'ania kulu ka gura ta ngwae mata'i ana Sabat, nama noa'a?” 
4 Bore ma noa'a kira kasi ta'i olisia nama. Sui sa Jesus ka sama to'ona ngwae 
mata'i ne'eri, ma nia ka akwa na'a, ma sa Jesus ka ala'ania ka leka na'a 'ana. 
5 Sui sa Jesus ka saefiloda ka 'uri, "'Uri ma di'ia ta ngela amu nama ta buluka 
amu, nia 'asia 'i saena ta kilu ana na Sabat asoa ana mamalo'anga, 'oko saiana 
'oke leka lafua go'o 'amu?” 
6 Ma ana kaida'i sa Jesus nia saefilo 'una'eri, noa'a ta ngwae kasi ta'i olisia 
nama. 
7 Ma kaida'i sa Jesus nia lisia na ngwae ki ne'e kira dao ma'i fuana fanga'a, 
ma kira ka filia 'ada kula 'inoto'a ki fuana tua'a, nia ka fata 'ani tarifula'a ne'e 
fuada ka 'uri, 
8 "Kaida'i ta ngwae nia laefi'o fuana ta fanga'a ana ara'inga, noa'a 'oe kosi tua 
ana fuli tua'a fuana ngwae fa'ina'ona'o ki, 'asu 'ubani kira kata fi'i laefia logo 
ta ngwae ne'e nia talinga'i ka tasa amu. 

9 Ma na ngwae ne'e nia laefi koro'o ma'i ka dao, ma ka fata 'uri fuamu, ''Oke 
tata'e basi, 'iri ngwae ne'e ke tua 'i ne'ana.' 'Una'eri 'oko fi'i 'eke liu lala, 
osi'ana kira 'idu'u 'oko tua na'a ana kula 'i ano fuana na ngwae dala'a ki. 
10 Aia, kaida'i ta ngwae nia laefi'o, tua lala 'amu ana ta kula 'i ano, ma kaida'i 
na ngwae ne'e nia laefi'o ma'i nia dao, nia ka fata 'uri fuamu, 'Kwala ngwade, 
'oe 'idu ma'i 'uana ta kula le'a mala.' 'Una'eri, nia ka fa'adoe 'oe 'i na'oda na 
ngwae ne'e kamu fiku 'i ne'eri ki. 
11 Osi'ana na ngwae ne'e nia fa'adoe nia talana, God ke fa'ati'iti'i nia. Ma na 
ngwae ne'e nia fa'ati'iti'i nia 'i talana, God ke fa'adoea.” 
12 Sui sa Jesus ka fata 'uri fuana na ngwae ne'e nia saunga'inia na fanga'a 
ne'eri, "Kaida'i 'oko saunga'inia ta fanga'a, noa'a 'oe kosi laefia go'o 'amu ma'i 
na kwaima 'oe ki, ma na futa'a 'oe ki, nama na ngwae to'oru ki ne'e kira tua 
karangi'o. Du'ungana kira saiana kira ke ba'a saunga'inia ta fanga'a 'una'eri, 
ma kira ke laefi'o logo fuana du'ulana logo na ru ne'e 'oko sasi fuada. 
13 Bore ma, kaida'i 'oko saunga'inia ta fanga'a, 'oke laefia ma'i na ngwae dala'a 
ki, ma na ngwae ne'e 'aeda nama limada mae ki, ma na ngwae ne'e maada 
rodo ki. 
14 Di'ia 'oko sasi 'una'eri, nia 'oilaki'a fuamu. Sui bore 'ana noa'a kira kasi du'u 
fuamu, God ke ba'a du'ua fuamu, ana kaida'i ne'e ngwae saga ki kira tata'e 
la'u fa'asia na mae'a.” 
15 Ma ana kaida'i ne'eri, ta'i ngwae ana ngwa'i to'a ne'e kira tua fuana fanga'a, 
nia rongoa tae ne'e sa Jesus nia saea, nia ka fata 'uri, "Na 'oilaki'anga fuana 
ngwae ne'e kira ke ba'a fanga ana fafanga'a 'i saena 'Inoto'anga God.” 
16 Ma sa Jesus ka fata 'uri, "Ana ta'i kaida'i, ta'i ngwae nia saunga'inia ta'i 
fafanga'a doe, ma ka laefia ma'i ngwae 'oro ki fuana fanga'a. 
17 Ma ana kaida'i ru ki ta'ifau nia kwaima'akwali na'a, nia ka kwatea ngwae 
rao nia ka leka fuana ba'elana ma'i ngwae ne'e nia saeda fuana kika leka ma'i. 
Nia fata 'uri, 'Kamu ke leka na'a ma'i sulia na ru ki nia kwaima'akwali ta'ifau 
na'a.’ 

18 Bore ma kira ka tala'ae kira ka fofoni ru, kira ka saea ru ki nia su'usida ne'e 
noa'a kira kasi leka ma'i. Ta'i ngwae nia fata 'uri, 'Nau ku folia ta'i afu ano, 
ma nau ku oga nai leka lisia basi. 'Oe fa'arongoa, nau ku kwaimanatai liu.’ 
19 Ma ruana ngwae ka fata 'uri, 'Nau ku folia akwala buluka ana kaida'i ne'e, 
ma nau ku oga nai leka ilida basi, sali kira rao le'a nama noa'a. 'Oke 
fa'arongoa nau ku kwaimanatai liu noa'a naisi leka go'o kwau.’ 
20 Ma uula ngwae ka fata 'uri, 'Nau ku fi'i ara'i go'o, ma nia ka 'afita'i liu fuaku 
fuana leka'a kwau. 'Oe fa'arongoa nau ku kwaimanatai.’ 
21 Kaida'i ne'e ngwae rao nia oli ma'i, ma ka fa'arongoa ngwae 'a'ana nia 'ani 
ru ne'eri ki, ngwae 'a'ana ne'e nia saeta'a liu, ma ka fata 'uri fuana ngwae rao 
nia, ''Oke leka 'ali'ali sulia tala doe ki, ma sulia tala ti'iti'i ki, 'oko ba'ea ma'i 
na ngwae dala'a ki, ma na ngwae ne'e 'aeda nama limada mae ki, ma na 
ngwae ne'e maada rodo ki, ma fa'inia ti ngwae logo ne'e nonida ta'u.’ 
22 Kaida'i ngwae rao ne'eri nia oli ma'i, nia ka fata 'uri fuana ngwae 'a'ana nia, 
'Ara'i 'ae, ru ba 'oko sae'e fuaku ki, nau ku sasi'i ta'ifau na'a, ma kula ni tua'a 
ana fanga'a 'oe noa'a nia kasi fungu 'ua ana ngwae ki.’ 
23 Ngwae 'a'ana ne'e ka fata la'u 'uri, ''Oe leka la'u sulia kala tala ki ne'e kira 
tua tau, 'oko laefida, ma 'oko 'engoa la'u ma'i ti ngwae fasi 'iri na luma nau ke 
fungu. 
24 Ma nau ku saea fuamu, nia 'afita'i liu fuana ta ngwae ana ngwae ba nau ku 
laefida ma'i 'i na'o ki, kira ke fanga ana fafanga'a nau.' “ 
25 Ana ta'i kaida'i, na fiku'a doe kira leka fa'inia sa Jesus. Ma nia ka abula ka 
fata 'uri fuada, 
26 "Ta ngwae ne'e nia oga ke donga nau, nia ke alafe fuaku ka liufia na ma'a 
nia, ma na te'a nia, ma na 'afe nia, ma na ngela nia ki, ma na ngwaefuta nia 
ki, ma na ngwaingwaena nia ki, ma nia'a talana logo. 
27 Nia 'afita'i fuana ta ngwae ka di'ia ta fafarongo aku, si di'ia nia kasi ma'udi 
fuana dongalaku, sui bore 'ana kaida'i nia ke nonifii, ma ke mae ana 'ai rara 
folo. 

28 "Di'ia ta ngwae amu'a nia oga ke saunga'inia ta luma doe, nia ke tua, ma ka 
manata basi sulia ta fita mani ne'e nia to'o ana fasi 'iri ke bolo fa'inia 
fa'asuilana na luma ne'eri. 
29 Di'ia nia kasi sasi 'una'eri, ma nia ka alua na'a na fa'angasilana na luma 
ne'eri ta'ifau, ma na ngwae ki kira lisia noa'a nia kasi to'o ana mani ne'e nia 
bolo fuana na fa'asuilana, kira ke 'oidorole 'ania, ma kira ka fata 'uri, 
30 'Na ngwae ne'e nia tala'ae na'a ana fa'a uulana na luma ne'e, bore ma nia 
noa'a kasi totolia nia ka fa'asuia.’ 
31 "Ma di'ia ta tatalafa'a ne'e nia leka fa'inia ta'i akwala to'oni ngwae nia ki 
fuana na fu'anga fa'inia ta tatalafa'a mo ne'e nia leka ma'i fa'inia na ro akwala 
to'oni ngwae nia ki fuana fu'anga. Nia ke tua basi 'i ano ka manata 'ana sulia 
'asu 'ubani noa'a nia kasi ngasingasi'a kasi bolo go'o fuana na fu'alilana na 
mae fa'inia na tatalafa'a ne'eri. 
32 Ma di'ia nia noa'a go'o, nia ka kwatea ta ngwae ana, 'iri ke leka, ma ka gani 
'uana na aroaro'anga 'i safitadaro'o, ana kaida'i kira tua tau 'ua ma'i. 
33 Ka 'una'eri logo, kamu ka eta manata le'a basi sulia na fii'a ne'e kamu ke 
dao to'ona kaida'i ne'e kamu ke donga nau, di'ia ta ngwae amu'a ne'e noa'a 
nia kasi danga fa'iburi 'ani ru nia ki ta'ifau, nia 'afita'i liu nia ke donga nau.” 
34 Sa Jesus ka fata la'u 'uri, "Na fiki asi nia na ru le'a. 'Una'eri bore 'ana, di'ia 
ne'e asila lana nia dalakwai na'a fa'asia, nia 'afita'i liu 'oko kwate nia ka asila 
la'u. 
35 Ma noa'a nia kasi le'a na'a fuana sasilana 'ani ta ru. Noa'a nia kasi le'a na'a 
fuana ano ma fuana 'afilana ta ru. Ma nia bolo fa'inia kira ka to'osia go'o 'ada. 
Kamu ke sailinga le'a sulia na ala'anga ne'e ki." 

Luke 15 
1 Ana ta'i kaida'i, na ngwae 'oro ne'e kira rao ana gonilana na mani ana na 
takisi, ma na ngwae ne'e kira fia fasi kira ngwae ta'a 'ufuni ki logo, kira dao 
fuana na fafarongolana sa Jesus. 



260 

 

 
© 2003, Wycliffe Bible Translators, Inc. 

 

 
 

 

2 Na Farasi ki ma na ngwae fa'amanata ana taki ki, kira etangia 
ngunungunu'anga kira ka 'uri, "Na ngwae ne'e nia kwaloa na ngwae ta'a ki ma 
ka fanga go'o 'ana fa'inida!” 
3 Nia ne'e sa Jesus ka ala'a 'ani na tarifula'a ki fuada ka 'uri, 
4 "Di'ia ta ngwae amu'a nia to'o ana ta'i talanga'i sipsip, ma ta'i ai ada ka 
no'ana, tae ne'e ngwae ne'eri ke sasi? Nia ke fa'asia na siko akwala ma siko 
sipsip ne'eri ki, ma nia ka leka ka lulu 'uana ta'i ai ne'e nia no'ana, leleka nia 
ka dao nama to'ona. 
5 Ma kaida'i ne'e nia dao to'ona, nia ka saele'a liu, ma ka ngalia 'i gwauna 
'aba'abana, 
6 ma ka ngalia ma'i 'i fanoa. Sui nia ka ri ma'i 'uana ngwae kwaima nia ki, ma 
na ngwae ana fanoa nia ki, fasi 'iri kika fiku ma'i, ma nia ka fata 'uri fuada, 
'Nau ku saele'a liu, osi'ana nau ku dao na'a to'ona na sipsip ba nau ba nia 
no'ana. Ta ne'e muke saele'a fa'inau!' “ 
7 Ma sa Jesus ka fata la'u 'uri, "Nau ku saea fuamu'a, na saele'anga doe 'una'eri 
logo 'i langi fafia ta'i ngwae ne'e ta'a ma nia ka kakari alifa'i. Na saele'anga 
fa'inia ka liufia na saele'anga fafia siko akwala ma siko ngwae ne'e kira saga 
go'o 'ada ki.” 
8 Ma sa Jesus ka ala'a la'u 'ania tarifula'a ka 'uri, "Di'ia ta kini ne'e nia to'o ana 
ta akwala selene, ma ta ta'i selene ka no'ana, tae ne'e nia ke sasia? Nia ke 
fa'adu'a ta unu, ma ka salofia na luma nia, ma ka lulu ana kula ki ta'ifau 
leleka nia ka dao nama to'ona. 
9 Ma kaida'i nia dao na'a to'ona, nia ka ri na'a 'uana ngwae kwaima nia ki, ma 
na ngwae ana fanoa nia ki kira ka fiku ma'i siana, ma nia ka fata 'uri fuada, 
'Nau ku saele'a liu, osi'ana nau ku dao na'a to'ona na selene ba nau ba no'ana. 
Nia ne'e muke saele'a amu'a fa'inau!' “ 
10 Ma sa Jesus ka fata la'u 'uri, "Nau ku saea fuamu'a, ru ne'eri ka 'una'eri logo 
'i langi. Na 'ainsel God ki fa'inia God, kira saele'a liu fafia ta'i ngwae ne'e nia 
abula ta'a, ma nia ka kakari alifa'i ma'i.” 

11 Ma sa Jesus ka ala'a la'u 'ani ta tarifula'a ka 'uri, "Ta'i ngwae nia to'o ana ro 
ngela ngwane ki. 
12 Na ngela 'i buri nia fata 'uri fuana na ma'a nia, 'Ma'asi, 'oke kwatea na'a 
ma'i bali nau ana na to'oru'a kulu.' 'Una'eri go'o, na ngwae ne'eri ka daro'ia 
na'a na to'oru'a kira 'i safitana na ro 'alako nia ki. 
13 Ma 'i buri 'ana bara fa'i asoa sui, na 'alako ba 'i buri ka 'oifoli na'a 'ani na 
bali nia ana to'oru'a kira, ma ka leka na'a 'ana fa'inia mani nia. Ma nia ka leka 
na'a 'ana 'uana na fanoa tau, ma ka fa'alia ta'ifau na'a 'ana na mani nia ki ana 
na tua'a ta'a. 
14 Ma 'i buri 'ana ne'e nia fa'asuia na'a na mani nia ki, na fiolo'a doe ka liu ana 
na bali fanoa ne'eri, ma noa'a nia kasi to'o na'a ana ta ru. 
15 Ma nia ka leka siana ta'i ngwae ana fanoa ne'eri ka saefilo 'uana ta rao'a, 
ma na ngwae ne'eri ka kwate fuana na rao'a bulibuli ana lia'a sulia na gwata 
nia ki. 
16 Ma nia ka oga fasi ke 'ania ti ngisingisi fanga ana na fanga gwata ki, 
du'ungana ta ngwae 'i ne'eri kasi kwatea go'o ta fanga fuana. 
17 Bore ma kaida'i nia manata le'a, nia ka fata 'uri fuana talana, 'Na ngwae ni 
rao ma'a nau ki, kira fanga le'a ta'ifau go'o 'ada nini'ari, ma kira ka abusu, ma 
nau nini'a nau ku fiolo go'o 'aku fuana na maelaku! 
18 Nia le'a fuana nau kui oli siana ma'a nau, ma nau ku fata 'uri fuana, Ma'asi 
kwa, nau ku rora liu na'a 'i maana God, ma 'i maamu logo. 
19 Nau noa'a kusi totolia na'a ne'e 'oke sae nau la'u 'ani na ngela 'oe. 'Oke 
ala'ani nau kui rao na'a 'aku fuamu di'ia ta ngwae ni rao 'oe.’ 
20 Ma nia ka tata'e, ma ka oli siana ma'a nia. "Ma kaida'i nia dao tau 'ua kwau 
fa'asia 'i fanoa, na ma'a nia ka lia kwau, ma ka lisia. Ma nia ka kwaimanatai 
liu ana na ngela nia. Ma nia ka lalili kwau, ma ka ofia ma'i na ngela nia, ma 
ka nono'ia. 

21 Ma na ngela ne'eri ka fata 'uri fuana, 'Ma'asi, nau ku rora liu na'a 'i maana 
God ma 'i maamu logo. Nau noa'a kusi totolia na'a ne'e 'oko sae nau la'u 'ani 
na ngela 'oe.’ 
22 Bore ma na ma'a nia ka ri 'uana na ngwae rao nia ki ka 'uri, 'Mulu 'ali'ali! 
Muka ngalia ma'i na toro keta ne'e kwanga ka tasa, ma muka fa'aru'ufi 'ania. 
Ma kamu ka alua fa'i kome ana limana, ma kamu ka alua na ta'e butu ki 'i 
'aena. 
23 Sui, kamu ka leka, muka saungia ma'i na kala buluka kubu baera fasi 'iri 
kulu ke saunga'inia na fanga'a ma kulu ka saele'a 'akulu. 
24 Du'ungana na ngela nau, nia di'ia ne'e nia maemae na'a, bore ma nia ka 
mauri la'u. Ma nia ka di'ia ne'e nia no'ana, bore ma nau ku lisia la'u na'a.' Ma 
na fanga'a ne'eri ka tala'ae na'a. 
25 "Ma ana kaida'i ne'eri, na ngela 'i na'o baera nia tua 'ua ma'i 'ana 'i saena na 
o'ola. Ma kaida'i ne'e nia oli ma'i ma nia ka dao karangia na'a ma'i na luma, 
nia ka rongoa na lingana na masa'a ma na ngwa'enga'a. 
26 Ma nia ka karumia ma'i ta'i ngwae ana ngwae rao ki, ma ka saefiloa 'uana 
na tae funi'a kira ngwa'e fa'inia. 
27 Ma na ngwae ni rao ne'eri nia olisia ka 'uri, 'Na ai burimu ba nia oli na'a 
ma'i 'i fanoa, ma na ma'a 'oe ka saungia na'a na kala buluka kubu baera, 
osi'ana na ai burimu nia mauri, ma ka oli ma'i ka dao na'a.’ 
28 Ma na ngela 'i na'o ka saeta'a liu, noa'a nia kasi ru'u na'a kwau saena luma. 
Ma na ma'a nia ka ru'u ma'i 'i maa, ma ka 'engoa 'iri nia ru'u kwau saena 
luma. 
29 Ma nia ka olisia na ma'a nia ma ka fata 'uri, 'Lisia basi, nau ku rao fuamu 
di'ia na ngwae rao 'o'o 'oe sulia fa'i ngali 'oro ne'e ki, ma nau ku ro'osulia na 
fatalamu. Sui bore 'ana, 'oe kosi kwatea go'o ta kala nanigot fuaku, fasi 'iri 
nau ku sasi 'aku ta fanga'a fa'inia na ngwae kwaima nau ki! 

30 Bore ma na ngela nini 'oe, nia fa'alia na'a to'oru'a 'oe ana na kini sesele ki, 
ma kaida'i nia oli ma'i ka dao 'i fanoa, 'oko saungia mala na kala buluka kubu 
doe le'a baera fuana!’ 
31 Ma na ma'a nia ka olisia ka 'uri, 'Ngela nau 'ae, 'oko tua tari na'a fa'i nau, 
ma na ru nau ki ta'ifau, ne'e ru 'oe ki logo. 
32 Sui bore 'ana, kulu ke sasi na'a 'akulu na fanga'a ne'e, ma kulu ka saele'a 
'akulu, osi'ana na ai burimu lisilana di'ia nia maemae na'a, bore ma nia ka 
mauri la'u na'a. Ma nia ka nono'ana na'a, bore ma kaida'i ne'e kulu ka lisia 
la'u.' " 

Luke 16 
1 Sa Jesus ka fata la'u 'ani tarifula'anga fuana fafarongo nia ki ka 'uri, "Ta'i 
ngwae to'oru nia to'o ana ta'i ngwae ni rao ne'e nia alua ka 'a'ana fuana 
to'oru'a nia ki. Ma na ngwae ki kira ka saea fuana na ngwae to'oru ne'eri ne'e 
na ngwae rao nia, nia 'aurafu, ma ka fa'alia go'o 'ana na to'oru'a nia ki. 
2 Ma na ngwae to'oru ne'eri ka saea ma'i ngwae rao nia ma ka saefiloa ka 'uri, 
'Na tae ne'e nau ku rongoa amu kwa? 'Oe keresia na fita mani nau ki ta'ifau 
ne'e 'oko rao 'ani, osi'ana ne'e noa'a 'oe kosi 'a'ana na'a ana to'oru'a nau ki.’ 
3 "Ma na ngwae rao 'aurafu ne'eri ka manata 'uri, 'Na ngwae 'a'ana nau nia ke 
fa'asui nau na'a fa'asia na rao'a nau. 'Uri ma ta tae na'a ne'e nau kui sasia 'iri 
nai to'o ana ta rao'a faolu? Nau kusi ngasingasi'a na'a fuana 'ililana na kilu ki, 
ma nau ku 'eke liu logo 'ani gani'a. 
4 Nau ku saiana ru ne'e nai ba'a sasia 'iri kaida'i nau ku sui fa'asia na rao'a 
nau, na ngwae ki kira ke kwalo nau go'o 'ada saena luma kira ki.'  
5 "Ma nia ka ri ma'i 'uana na ngwae ne'e kira ngali langa fa'asia na ngwae 
'a'ana nia, ma nia ka fata 'uri fuana na etana ngwae, 'Fita ru ne'e 'oko ngali 
langa ana fa'asia na ngwae 'a'ana nau?’ 
6 Nia ka olisia ka 'uri, 'Ta'i talanga'i bi'i ngwaingwai.' Ma na ngwae rao 'aurafu 
ne'eri ka fata 'uri fuana, 'Na 'aba ru ana na ngali langa'a 'oe nini'a, 'oe tua, ma 
'oko keresia lima akwala ru ki.’ 

7 Ma nia ka fata 'uri fuana na ruana ngwae, 'Ma 'ae'o ta fita ru ne'e 'oko ngali 
langa ana?' Ma nia ka olisia ka 'uri, 'Na ta'i talanga'i ngwa'i flaoa.' Ma na 
ngwae rao 'aurafu ne'eri ka fata 'uri fuana, 'Na aba ru ana na ngali langa'a 'oe 
ne, 'oke keresia kwalu akwala ru ki.’ 
8 Ma na ngwae 'a'ana nia ka ba'atafea na ngwae rao 'aurafu ne'eri fuana 
liato'onga'a ne'e nia sasia. Si ne'e na ngwae ne'e ki saena magalia kira liato'o 
ka tasa ana ru saena na magalia ne'e ka liufia na ngwae ana na madakola'a ki. 
9 "Nau ku saea fuamu'a, muke kwatea na to'oru'a kamu ki fuana 'afilana 
ngwae matamata ki. Ma kaida'i na mani kamu nia sui, God ke ba'a kwalo 
kamu 'i langi. 
10 "Di'ia sa tai ne'e nia rao le'a ana to'oru'a ti'iti'i ki, nia ka rao le'a logo ana 
to'oru'a doe ki. Ma di'ia sa tai ne'e nia rao 'aila ana to'oru'a ti'iti'i ki, nia ka rao 
'aila logo ana to'oru'a doe ki. 
11 Ka 'una'eri logo, di'ia noa'a kamu kasi rao le'a ana na to'oru'a ki saena 
magalia, God noa'a kasi fa'amamana kamu logo fa'inia na to'oru'a mamana. 
12 Ma di'ia kamu kasi rao le'a ana ru ta ngwae matamata, God noa'a kasi 
kwatea logo ru ki fuamu'a 'i langi. 
13 "Noa'a ta ngwae rao kasi rao fuana ta ro ngwae 'a'ana matamata. Di'ia nia 
'una'eri mo, nia ke ba'a malimae'a ana ta ngwae 'a'ana, ma ka kwaima ana ta 
ngwae 'a'ana. Ma nia ka rao le'a fuana ta ngwae, ma ka danga fa'iburi 'ani ta 
ngwae. Ta ne'e, nia 'afita'i liu di'ia ne'e muke rao la'u fuana God, ma na mani 
la'u ana ta'i kaida'i.” 
14 Ma kaida'i Farasi ki kira rongoa ru ne'eri, kira ka 'oidorole 'ani sa Jesus, 
du'ungana kira ngwae oga guguta liu ana mani ki. 
15 Sa Jesus ka fata 'uri fuada, "Kamu sasia ru le'a ki 'i na'o ana ngwae ki, fasi 
'iri kira ke ba'atafe kamu. Bore ma God nia sai go'o ana mangomu'a. Osi'ana 
ta tae ne'e na ngwae nia manata doe ana, God noa'a kasi manata doe go'o 
ana.” 



265 

 

 
© 2003, Wycliffe Bible Translators, Inc. 

 

 
 

 

16 Sa Jesus ka fata la'u 'uri, "Na taki sa Moses ki, ma na kerekere'a ana na 
profet ki, nia rao ka tala'i kamu ma'i leleka ka dao ana kaida'i sa John ngwae 
ni Siuabu nia dao ana. Ma nia ka tala'ae ma'i ana sa John, ne'e fa'atalo 'ani na 
Fa'arongo'a Le'a sulia God ne'e ke gwaunga'i fafia ngwae nia ki. Ma na ngwae 
'oro ki kira saele'a fuana ru'unga'a 'i saena na mauri'a ne'e God ke gwaunga'i 
fafia. 
17 Bore ma noa'a 'iri fada la'u ne'e na ngasingasi'anga ana taki nia sui, bore 
ana nia ka ti'iti'i. Na salo, ma na magalia ke ba'a sui, bore ma na 
ngasingasilana na taki ki ka teo tari noa'a kasi sui. 
18 "Di'ia ta ngwae ke ilanga'inia na 'afe nia ma ka korea la'u ta kini matamata, 
nia 'usu na'a. Ma di'ia ta ngwae ka korea na 'afe ne'e kira ilanga'inia, nia 'usu 
logo.” 
19 Sa Jesus ka ala'a la'u ma ka 'uri, "Ta'i ngwae to'oru ne'e nia toro 'ani na toro 
le'a ki ne'e folilani doe, ma nia ka tua 'ani tua'a le'a sulia asoa ki ta'ifau. 
20 Ma ta'i ngwae dala'a ne'e du'a sufusufu liu ana nonina, ne'e satana sa 
Lasaros, nia tua 'i ano 'aena na maa ana luma na ngwae to'oru ne'eri. 
21 Ma sa Lasaros oga ka 'ania orengana na fanga ne'e 'asia fa'asia na tatafe ni 
fanga na ngwae to'oru ne'eri. Ma kaida'i sa Lasaros nia tua 'i ano, na kui ki 
bore, kira dao ma'i, ma kira ka milia na du'adu'a nia ki. 
22 Sa Lasaros ka mae, ma na 'ainsel ki kira ka ngalia 'ala'a siana sa Abraham 
'uana na fanga'a doe 'i langi. Ma na ngwae to'oru ne'eri ka mae logo, ma kira 
ka kwaiatoa na'a. 
23 Ma nia ka tua saena kula fuana ngwae mae ki 'ani na nonifii'a doe. Ma nia 
ka lia kwau 'ala'a, ma ka lisia kwau sa Abraham ma sa Lasaros tua 'ana fa'inia. 
24 Ma nia ka ako kwau fuana sa Abraham ma ka 'uri, 'Ko'osi Abraham 'ae, 'oke 
manatai nau ma'i. Kwatea ma'i sa Lasaros, fasi 'iri ka kutumani ma'i na 'u'una 
saena kafo, ma ka fa'agwaria na meaku, osi'ana nau ku tua na'a 'ani na 
nonifii'a 'i saena na mafula ne'e.’ 

25 Bore ma sa Abraham ka fata 'uri fuana, 'Ngela nau 'ae, 'oke manata to'ona 
basi 'amu kaida'i ba 'oko mauri, 'oko to'o ana na ru le'a 'oro ki, ma sa Lasaros 
ka to'o go'o 'ana ana ru ta'a ki. Bore ma ana kaida'i ne'e, nia ka tua na'a saena 
saele'anga 'i ne'e, ana kaida'i ne'e 'oko tua 'amu saena na nonifii'anga. 
26 Ma ta ru la'u, God nia alua ta'i lagasinasina doe 'i safitakulu, ma noa'a kasi 
bolo fa'inia ta ngwae ke to'ofolo kwau 'uana bali ne'ana. Ma ka noa'a kasi 
bolo logo fuana ne'e ta ngwae ka to'ofolo ma'i siaimili.’ 
27 "Ma nia ka olisia ka 'uri, 'Ko'osi, nau ku amasi'o kwau fasi 'iri 'oke kwatea 
sa Lasaros 'uana luma ma'a nau, 
28 fasi 'iri nia ka fa'abasua na lima ngwaefuta nau ki, 'asu 'ubani kira kata leka 
logo ma'i ana kula ni nonifii'anga ne'e.’ 
29 Ma sa Abraham nia olisia ka fata 'uri, 'Na kerekere'a sa Moses, ma na profet 
ki ni'i teo ta'ifau go'o 'ani fa'inida. Nia bolo fuana kira ka ro'osuli'i.’ 
30 Ma nia ka fata 'uri, 'Ko'osi Abraham 'ae, noa'a go'o. Di'ia ta ngwae ne'e nia 
maemae ma ka mauri la'u, ma nia leka siada tari, kira ka kakari alifa'i fa'asia 
na abula'anga ta'a kira ki.’ 
31 Ma sa Abraham ka fata 'uri fuana, 'Di'ia noa'a kira kasi ro'osulia na 
kerekere'a sa Moses ma na profet ki, nia 'afita'i go'o fuana kira ka 
fa'amamana, sui bore 'ana di'ia ta ngwae ka tata'e la'u fa'asia na mae'a.' " 

Luke 17 
1 Sa Jesus fata 'uri fuana fafarongo nia ki, "Na ru ne'e kwate ma ngwae ki kira 
ka abula ta'a ki ne'e, ni'i ke fuli nama. Bore ma nia ke ba'a ta'a liu fuana 
ngwae ne'e nia kwatea ma ru ne'eri ki ka fuli! 
2 Di'ia ta ngwae ka kwatea ngwae nini'a kira enoeno ki ka 'asi fa'asia fito'onga 
kira aku, nia le'a fuana kira ke firi'ia ta fau doe 'i luana, ma kira ka 'ui 'ania 'i 
saena na 'atako. 
3 Muke madafi kamu! "Di'ia na to'olamu nia abula ta'a, 'oke balufia. Di'ia nia 
kakari alifa'i, 'oke rufuanata ana ta'anga'a nia. 

4 Ma di'ia na abulalana nia ta'a fuamu ana fiu kaida'i ki saena ta'i asoa, ma 
nia ka leka logo ma'i fuamu burina fiu kaida'i ne'eri ki, ma ka fata 'uri, 'Nau 
ku kakari alifa'i na'a,' 'Oke rufuanata na'a ana nia'a.” 
5 Na lifurongo nia ki kira ka fata 'uri fuana na Aofia sa Jesus, "'Oke 
fa'angasingasia na fito'onga kami ki.” 
6 Ma sa Jesus olisida ka 'uri, "Di'ia kamu to'o ana fito'onga ti'iti'i bore 'ana ka 
di'ia ta maga mastad ne'e nia ti'iti'i liu, kamu saiana muke saea go'o 'amu'a 
fuana ta 'ai doe, 'Lafu fa'i lalimu, ma 'oko uu kwau 'i saena na asi.' Ma nia ke 
ba'a ro'o go'o 'ana sulia na fatalamu'a. 
7 "Di'ia ta ngwae amu'a nia ka to'o ana ta ngwae ni rao ne'e nia 'ilia na ano, 
nama ka lia sulia na sipsip ki, ma kaida'i nia oli ma'i fa'asia na o'ola, na tae 
ne'e nia saea fuana? 'Oke saea fuana nia ke leka 'ali'ali ma'i, ma ka fanga 
basi? 
8 Noa'a! 'Oke fata lala 'uri fuana, ''Oke do'ofia basi ma'i na fanga nau ki, sui 
'oko toro faolu mala, 'oko ngali fanga ma'i, nai nguta ma ku kwa'u ka sui 
mala, 'i buri, 'oko fi'i nguta, ma 'oko fi'i kwa'u 'amu.’ 
9 Ma na ngwae gwaunga'i ne'e noa'a kasi fata le'a go'o ana na ngwae rao nia, 
du'ungana nia sasi nama sulia na ru nia saea fuana. 
10 Ka 'una'eri logo fuamu'a. Kaida'i kamu sasia na ru ki ta'ifau ka sui ne'e God 
nia laefi kamu fuani, muke fata 'uri, 'Kami na ngwae rao ki go'o nini'a, kami 
sasi go'o 'ami'a na rao'a ne'e 'oga kami ki.' “ 
11 Sa Jesus nia leka 'uana 'i Jerusalem, ma ka liu safitana aba'i kula 'i Samaria 
ma 'i Galili ki. 
12 Ma kaida'i nia dao ana ta'i ma'e fanoa, nia ka dao to'ona ta'i akwala ngwae 
ne'e kuu nia saungida. Kira uu tau ma'i, 
13 ma kira ka ako doe ma'i kika 'uri, "Jesus na ngwae 'a'ana kwa, 'oke manatai 
kami ma'i!” 

14 Ma kaida'i sa Jesus nia lisida, nia ka fata 'uri fuada, "Kamu ke leka, muka 
fa'ata'inia nonimu'a fuana na fata abu God ki, fasi 'iri kira ke fa'amamana ne'e 
na nonimu'a mafo na'a." Ma kaida'i kira leka na'a, na nonida ka mafo ta'ifau 
na'a. 
15 Kaida'i ta'i ngwae ada nia lisia ne'e nonina nia mafo na'a, nia ka oli ma'i, 
ma ka ako doe, ma ka ba'atafea God. 
16 Ma nia ka 'asi ka lafafi maana 'i 'aena sa Jesus ma ka ba'atafea. Nia'a 
ne'eri'a noa'a la'u na ngwae Jiu, nia'a lala fa'asia 'i Samaria. 
17 Ma sa Jesus ka fata 'uri, "Na akwala ngwae mala ba nau ku gurada ma na 
nonida ka mafo na'a. Ma ta siko ngwae la'u, kira mo 'i fa'i? 
18 Fa'uta ne'e ngwae baera ki ta'ifau noa'a kasi oli ma'i fuana na ba'atafelana 
God, ma ta'ifilia go'o na ngwae ne'e noa'a la'u Jiu nini'a?” 
19 Ma sa Jesus ka fata 'uri fuana, "Tata'e, 'oko leka na'a 'amu. God nia gura'o 
na'a du'ungana 'oko fa'amamana nau.” 
20 Ti Farasi kira saefiloa sa Jesus kika 'uri, "Kaida'i fa'uta ne'e God ke ba'a 
gwaunga'i fafia magalia kwa?" Ma sa Jesus nia olisida ka 'uri, "Na kaida'i ne'e 
God ke gwaunga'i fafia ngwae nia ki, noa'a kamu kasi lisia 'ani ta ma'etoto 
doe. 
21 Ma noa'a ta ngwae kasi fata 'uri, 'Lisia basi, gwaunga'inga God nia 'i ne'e!' 
Nama ka 'uri, 'Nia na'a 'i lo'oko!' Du'ungana na kula ne'e God nia gwaunga'i 
ana nia lala 'i saena maurilana ngwae ki.” 
22 Sui sa Jesus ka fata 'uri fuana fafarongo nia ki, "Na kaida'i ke ba'a dao ma'i, 
kaida'i muke oga lisilana na asoa nau, na Ngela Ngwae. Bore ma noa'a kamu 
kasi lisia. 
23 Ma ti ngwae kike ba'a fata 'uri fuamu'a, 'Lia basi, na Christ nia na'a 'i 
lo'oko!' Nama kike 'uri, 'Lia basi, nia na'a 'i ne'e!' 'Una'eri bore, noa'a kamu 
kasi leka fuana lia'a 'uana. 

24 Du'ungana na olilaku ma'i, na Ngela Ngwae, nia ke ba'a di'ia na meamea 
ne'e nia madako 'i lofana mamanga, ma na madakolana ke rara saena 
mamanga ta'ifau, ma ngwae ki ta'ifau ka lisia. 
25 Bore ma 'i na'ona olilaku ma'i, nai ba'a nonifii, ma na ngwae ki kike ba'a 
'aila 'ani nau. 
26 Kaida'i nau kui ba'a oli ma'i ana, nia ke di'ia logo kaida'i ana sa Noa. 
27 Kaida'i sa Noa, na ngwae ki kira nguta, ma kira ka kwa'u, ma ngwae ki 
fa'inia kini ki kira ka 'afe ma kira ka ara'i. Go'o kira ka lebe na'a sulia fa'i asoa 
sa Noa nia ra'e saena faka doe, ma na kafo ka fungu ma'i, ma ka kuruda 
ta'ifau na'a. 
28 Ma kaida'i nai ba'a oli ma'i ana, nia di'ia logo na asoa ba sa Lot, du'ungana 
ngwae ki kira nguta, ma kira ka kwa'u, ma kira ka foli, ma kira ka 'oifoli'a, 
kira ka fasi fanga, ma kira ka saunga'i luma. 
29 Ana asoa ne'e sa Lot nia leka fa'asia 'i Sodom, kira lebe, ma na mafula ma 
na fau 'ako'ako ki ka 'asi na'a ma'i fa'asia 'i langi ma ka du'afida ta'ifau. 
30 Nia ke 'una'eri logo ana fa'i asoa nau kui oli ma'i ana. 
31 "Ma ana fa'i asoa ne'eri, na ngwae ne'e nia tua tua 'i maa ana luma nia, 
noa'a nia kasi oli la'u ma'i saena fuana ngalilana ru nia ki. Ka 'una'eri logo 
fuana ngwae ne'e nia saena o'ola, noa'a nia kasi oli la'u ma'i 'i luma. 
32 Muke manata to'ona ru ne'e fuli fuana 'afe sa Lot. 
33 Di'ia sa tai ne'e nia oga ke dau fafia na maurilana fuana talana, nia ke ba'a 
mae. Ma di'ia sa tai ne'e ka danga 'ani na maurilana osi'ana nia donga nau, 
nia ke mauri mamana na'a. 
34 Nau ku saea fuamu'a, ana fa'i rodo ne'eri, ro ngwae ne'e kira maliu saena 
ta'i 'ifita'i, ta'i ngwae God ke ngalia, ma ta'i ngwae ke ore. 
35 Ro kini ki kera sasi fanga fiku, ta'i kini God ke ngalia, ma ta ta'i kini ke 
ore.” 

37 Ma na fafarongo nia ki ka saefiloa kika 'uri, "Aofia kwa, 'i fa'i mo ne'e na ru 
ne'eri ki ni'i ke fuli ana kwa?" Ma sa Jesus olisida ka 'uri, "Na olilaku ma'i 
noa'a ta ngwae kasi talafia ka di'ia logo ne'e na afa kasi talafia ta ru mae." 

Luke 18 
1 Sa Jesus nia ala'a fuana fafarongo nia ki 'ania tarifula'a ne'e, fasi 'iri ke 
fa'ata'inia fuada ne'e kira ke fo'o sulia asoa ki ta'ifau, ma noa'a kira kasi fitala. 
2 Nia ka fata 'uri, "Ta'i ngwae ni kwai matalanga'inia tua ana ta'i fanoa, ma 
noa'a nia kasi fa'adufa God, ma noa'a nia kasi fu'usi doe go'o ana ta ngwae. 
3 Ma ta'i gwa'i 'uru 'i saena na fanoa ne'eri, nia leka ma'i sulia asoa ki siana 
fuana 'engolana ma ka fata 'uri, 'Nau ku oga 'oke kwatea kwai matalanga'i 
'anga 'olo'olo fuaku fonea na malimae nau ki.’ 
4 Ma sulia kala kaida'i tau na'a, na ngwae ni kwai matalanga'i ne'eri kasi ala 
go'o fafia. Sui 'i buri nia ka manata 'uri fuana nia'a talana, 'Sui bore 'ana noa'a 
nau kusi fa'adufa go'o God, ma noa'a nau kusi fu'usi doe go'o ana ta ngwae, 
5 nai kwate na'a 'aku kwai matalanga'i 'anga saga fuana na gwa'i 'uru ne'e, nia 
fa'a 'abera liu nau 'ani leka'a ma'i siaku, 'asu nia kata fi'i fa'alaga nau 'ani 
'idufa'i leka'a ma'i siaku!' “ 
6 Ma na Aofia sa Jesus ka fata 'uri, "Mulu rongoa basi na ru ne'e ngwae kwai 
matalanga'i ta'a ne'eri nia saea. 
7 'Una'eri bore nia kwatea na matalanga'i 'anga 'olo'olo fuana, nia ne'e noa'a 
kamu kasi manata ruarua ana God ne'e ka kwatea 'olo'olo'a fuana ngwae nia 
ki, ne'e kira angisia sulia rodo ma dangi. God noa'a kasi dole fuana 'afilada. 
8 Nau ku saea fuamu'a, God ka kwate likota'i ana na 'olo'olo'anga fuada. Ma 
kaida'i nau'a, na Ngela Ngwae, nau kui oli ma'i saena magalia, 'uri ma nai 
ba'a dao to'ona ngwae 'oro ki ne'e kira fa'amamana nau, nama ta bara ngwae 
go'o?” 
9 Sa Jesus nia ala'a 'ania tarifula'a fuana ti ngwae ne'e kira fa'amamana kira 
talada fasi kira saga ma kira ka sisiko'a 'ani ti ngwae mo, ka 'uri, 



271 

 

 
© 2003, Wycliffe Bible Translators, Inc. 

 

 
 

 

10 "Ro ngwae ki kira leka 'i saena na Luma Abu God 'iri kero'a ka fo'o. Ta'i 
ngwae ne'e Farasi, ma ta'i ngwae ne'e nia rao ana gonilana mani ana takisi. 
11 Na Farasi ne'eri nia uu ta'ifilia, ma ka fo'o 'uri, 'God 'ae, nau ku ba'atafe'o 
osi'ana noa'a nau kusi di'ia na ngwae matamata ki ta'ifau. Sulia kira bili, ma 
kira ka sasia ru ta'a ki, ma kira ka kakabara. Noa'a nau kusi di'ia na ngwae 
ta'a lo'oko ne'e nia gonia na mani ana takisi. 
12 Nau ku abu fanga ana ro asoa 'i saena ta'i wiki, ma nau ku kwatea na 
tangafulana na to'o ru'a nau ki fuamu.’ 
13 "Bore ma na ngwae ne'e nia gonia na mani ana takisi, nia uu tau ma'i 'ana. 
Ma nia kasi ta'ea go'o maana 'uana 'i langi, osi'ana nia 'eke liu na'a. Ma nia ka 
fa'ata'inia na olidoko'a nia 'ani fidalilana na fu'ufu'una, ma ka fata 'uri, 'God 
'ae, manatai nau ma'i, nau na ngwae abula ta'a!' “ 
14 Ma sa Jesus ka fata logo 'uri, "Nau ku saea fuamu'a, na ngwae ne'e nia 
olidoko'a na'a ne'e, God nia fa'a 'olo'oloa ana kaida'i nia ru'u kwau 'i maa, ma 
noa'a la'u na Farasi. Osi'ana na ngwae ki ne'e kira fa'adoe kira talada, God ke 
ba'a fa'ati'iti'i kira. Ma na ngwae ne'e kira fa'ati'iti'i kira talada ki, God ke ba'a 
fa'adoe kira.” 
15 Ti ngwae kira ngalia ma'i na kaela ngela ti'iti'i siana sa Jesus, fasi 'iri nia ka 
sama to'oda ma ka fa'ale'ada. Ma kaida'i fafarongo nia ki kira lisia, kira ka 
balufida. 
16 Bore ma sa Jesus ka saea ma'i kaela ngela ne'eri ki siana, ma ka fata 'uri 
fuada, "Muke ala'ania na kaela ngela ti'iti'i kira ke leka ma'i siaku, ma noa'a 
kamu kasi foneda la'u. Du'ungana sa tai ne'e nia manata mamana ka di'ia 
ngela ti'iti'i ki, nia bolo fuana tua'a olofana 'Inoto'anga God. 
17 Nau ku saea ru mamana fuamu'a, di'ia ta ngwae ne'e noa'a kasi fa'amamana 
di'ia ta ngela ti'iti'i, nia 'afita'i liu fuana God ka gwaunga'i fafia maurilana.” 
18 Ta'i ngwae fa'ina'ona'o ana Jiu ki, nia saefiloa sa Jesus ka fata 'uri, "Ngwae 
fa'amanata le'a ne'e kwa, ta tae le'a ne'e nau kui sasia 'iri nai to'o ana na 
mauri'a firi?” 

19 Ma sa Jesus olisia ka 'uri, "Fa'uta ne'e 'oko sae nau 'ani ngwae le'a? Noa'a ta 
ngwae 'iri le'a go'o, ta'ifilia God go'o ne'e nia le'a. 
20 Nia le'a 'oko saiana ala'anga totonga'i God ki ba 'uri, ''Oe kosi sau ngwae, 
ma 'oe kosi 'usu, ma 'oe kosi bili, ma 'oe kosi soke fafia ta ngwae, ma 'oko 
fu'usi doe ana ma'a 'oe ma te'a 'oe.' “ 
21 Ngwae ne'eri nia olisia ka fata 'uri, "Nia 'ita nama ma'i ana kaida'i nau ku 
ti'iti'i, nau ku ro'osulia na taki ne'eri ki ta'ifau leleka ka dao 'i ta'ena.” 
22 Ma kaida'i sa Jesus nia rongoa ru ne'eri, nia ka fata 'uri fuana, "Ta'i ru go'o 
ne'e nia noa'a 'ua. 'Oke 'oifoli 'ania na ru ba 'oe ki ta'ifau, ma 'oko ngalia mani 
ne'eri ki, ma 'oko kwatea fuana na ngwae dala'a ki, ma 'oko fi'i to'o ana na 
to'oru'a 'i langi. 'Una'eri go'o, 'oko leka ma'i suli nau.” 
23 Ma kaida'i ngwae ne'eri nia rongoa ru ne'eri, na liana ka dila liu, sulia nia 
na ngwae to'oru. 
24 Ma kaida'i sa Jesus nia lisia ngwae ne'eri na liana nia dila, nia ka fata 'uri, 
"Nia 'afita'i liu na'a fuana na ngwae to'oru ki kike ru'u saena mauri'a ne'e God 
ke gwaunga'i fafia. 
25 Nia 'afita'i liu fuana ta kamel ke ru'u sulia na ma'e kwakwa ti'iti'i 'i 'aena 
sugila. Nia 'afita'i ka liu la'u fuana ta ngwae to'oru ne'e God ke gwaunga'i fafia 
maurilana.” 
26 Aia, kaida'i ngwae ki kira rongoa na ala'anga ne'eri, kira ka saefiloa 'uri, 
"'Irai ma noa'a ta ngwae kasi toda go'o mauri'a firi kwa?” 
27 Ma sa Jesus ka olisia ka 'uri, "Na ru ne'eri nia 'afita'i liu fuana ngwae, bore 
ma fuana God noa'a nia kasi 'afita'i go'o.” 
28 Ma sa Peter ka fata 'uri fuana sa Jesus, "Kaimili fa'asia na'a to'oru'a kami ki 
ta'ifau, 'iri mika donga'o na'a!” 
29 Sa Jesus ka fata 'uri, "'Iu. Nau ku saea fuamu'a, di'ia sa tai ne'e nia fa'asia na 
luma nia, ma na 'afe nia, ma na bara ngwaefuta nia ki, ma ma'a nia ma na 
te'a nia, ma na ngela nia ki, osi'ana 'Inoto'anga God, 

30 nia ke ba'a toda ru 'oro ki saena magalia ne'e liufia ru ba nia fa'asi'i ki. Ma 
ana mauri'a faolu ne'e nia leka ma'i, ngwae ne'eri ke to'o na'a ana mauri'a 
firi.” 
31 Ma kaida'i sa Jesus nia leka fa'inia fafarongo nia ki ta'ifili kira, nia ka fata 
'uri fuada, "Kulu leka kwau 'i Jerusalem fasi 'iri kira ke fa'a ali'afua na ru ba 
na profet ki kira keresia sulia nau'a, na Ngela Ngwae, ana. 
32 Kike ba'a kwate nau saena limana ngwae ne'e noa'a la'u Jiu ki, fasi 'iri kira 
ke 'oinonga 'ani nau, ma kira ka fata buri tolinga'i aku, ma kira ka ngisuli 
nau. Kira ka ulasi nau, ma kira ke saungi nau. 
33 Ma ana uula fa'i asoa, nai ba'a mauri la'u.” 
34 Bore 'ana fafarongo ki noa'a kira kasi sai go'o ana ala'anga ne'eri ki ne'e sa 
Jesus nia saea fuada, osi'ana manatalada ngasi liu fuana malinga'ilana na ru 
ne'e sa Jesus fata sulia. Nia ne'e kwate ma noa'a kira kasi saiana tae ne'e sa 
Jesus nia fata sulia. 
35 Kaida'i sa Jesus nia dao karangia ma'e fanoa 'i Jeriko, ta'i ngwae maana 
rodo nia tua 'i ninimana tala. Ana asoa ki nia gani mani ana ngwae ki. 
36 Ma kaida'i nia rongoa ngwae 'oro ki kira liu, nia ka saefilo kira ka fata 'uri, 
"Tae ne'e 'uri?” 
37 Ma kira olisia kira ka fata 'uri, "Sa Jesus na ngwae ba 'i Nasaret nini'a nia 
leka ma'i.” 
38 Ma ngwae maana rodo ne'eri ka ako ma ka fata 'uri, "Jesus 'ae'o na 'alako 
ana kwalafa sa David, 'oke manatai nau ma'i!” 
39 Ma ngwae ne'e kira etaeta 'i na'ona kira ka balufia, ma kira ka saea nia ke 
tua nene. Bore ma nia fi'i ako doe mo, ma ka fata 'uri, "'Ae'o na ngela ana 
kwalafa sa David, 'oke manata'i nau ma'i!” 
40 Ma sa Jesus ka mango ma ka saea fuada 'iri kira ka tala'ia ma'i siana. Ma 
kaida'i nia dao karangi, sa Jesus ka saefiloa, 

41 "Tae ne'e 'oko oga nai sasi fuamu kwa?" Ma ngwae maana rodo ne'eri ka 
fata 'uri, "Aofia kwa, nau ku oga fasi 'iri maaku ke lia.” 
42 Sa Jesus ka fata 'uri fuana, "'Oko lia na'a. God nia gura'o na'a, du'ungana 
'oko fa'amamana nau.” 
43 Ma 'una'eri go'o nia ka lia na'a, ma nia ka leka na'a fa'inia sa Jesus, ma nia 
ka ba'atafea God. Ma kaida'i ngwae ki kira lisia, kira ka ba'atafea logo God. 

Luke 19 
1 Sa Jesus nia dao 'i Jeriko, ma ka liu kwau 'i saena. 
2 Ma ta'i fa'ina'ona'o ana ngwae goni mani ana takisi, ne'e satana sa Sakias, 
nia ngwae to'oru liu. 
3 Ma nia ka sasi liu 'uana lisilana sa Jesus. Bore ma ka 'afita'i, du'ungana nia 
ngwae dokodoko liu, ma noa'a nia kasi lisia sa Jesus, osi'ana na fiku'a ne'eri 
fonea. 
4 Ma nia ka lalili kwau 'i na'o ana fiku'a ne'eri, ma ka ra'e 'i gwauna ta'i 'ai 
ne'e kira saea 'ania Sikamo, fasi 'iri ke lisia sa Jesus ne'e nia leka ma'i sulia na 
tala. 
5 Kaida'i sa Jesus nia dao ana kula ne'eri, nia ka lia kwau 'ala'a 'i gwauna, ma 
ka lisia sa Sakias, ma ka fata 'uri fuana, "Sakias kwa, koso 'ali'ali ma'i, osi'ana 
nai ba'a tua 'i luma 'oe ta'ena.” 
6 Sa Sakias ka saele'a liu, ma ka koso 'ali'ali ma'i, ma ka kwaloa na'a sa Jesus 
saena luma nia. 
7 Na ngwae ki ta'ifau kira lisia ru ne'eri, ma kira ka ngunungunu buri ana, 
kika 'uri, "Sa Jesus nia leka na'a fuana ka tua fa'inia na ngwae ta'a 'uri reala.” 
8 Ma sa Sakias tata'e, ma ka fata 'uri fuana na Aofia sa Jesus, "Aofia kwa, nai 
ba'a kwatea ta bali ana na to'oru'a nai fuana na ngwae dala'a ki. Ma di'ia nau 
ku ngali liua ti ru ana ngwae ki, nai ba'a du'u fai ru ana fuana.” 



275 

 

 
© 2003, Wycliffe Bible Translators, Inc. 

 

 
 

 

9 Ma sa Jesus ka fata 'uri fuana, "Ta'ena God nia fa'amauria na'a na tua'a ne'e, 
osi'ana ngwae ne'e nia fa'amamana God di'ia fa'amamana'anga ba na ko'o 
bora kia sa Abraham. 
10 Nau'a, na Ngela Ngwae, nau ku leka ma'i fuana lululana na ngwae ne'e kira 
leka rora ki, fasi 'iri nai fa'amaurida logo.” 
11 Na fiku'a doe ne'e kira sailinga ru ki ta'ifau ne'e sa Jesus saea. Osi'ana nia 
dao karangia na'a 'i Jerusalem, nia saea na tarifula'a ne'e 'iri ke fa'asaga 
manatada, si kira fia fasi 'Inoto'anga God ke fuli 'ali'ali go'o. 
12 Nia ne'e kwate sa Jesus ka fata 'uri fuada, "Ta'i ngwae ana tua'a 'inoto'a, nia 
sasi aka'u fuana ka leka siana ta'i tatalafa'a doe ne'e nia tua tau ma'i, fasi 'iri 
nia ke gania 'uana na gwaunga'inga ma na 'inoto'anga fasi 'iri ana kaida'i nia 
ka oli ma'i, nia ke tatalafa'a fuana fanoa nia. 
13 Ma 'i na'ona ne'e nia leka, nia saea ma'i akwala ngwae rao nia ki siana, ka 
kwatea na mani doe fuada, ka fata 'uri, 'Muke rao 'ani mani ne'e ki, fasi 'iri 
muke ngalia la'u ti mani maana ma'akwali nau.’ 
14 Bore ma na ngwae ana ngwae 'inoto'a ne'eri, kira ogala'a fuana, ma kira ka 
kwatea ti ngwae fasi 'iri kira ke ala'a fa'inia tatalafa'a doe ne'eri, osi'ana noa'a 
kira kasi oga go'o ne'e na ngwae ne'eri ka tatalafa'a fuada. 
15 "Ka 'una'eri bore 'ana, na tatalafa'a doe nia alua ngwae ne'eri ka tatalafa'a 
na'a fuada, ma ana kaida'i nia oli ma'i, nia ka saea fuana ngwae ni rao ba nia 
ki ba nia kwate mani fuada, fasi 'iri ka dao to'ona ta fita mani la'u ne'e kira 
toda maana na mani ba nia kwatea fuada ki. 
16 Na etana ngwae rao nia leka ma'i, ka fata 'uri, 'Ara'i kwa, nau ku toda ta 
akwala mani la'u fa'inia mani ba 'oko kwatea fuaku ki.’ 
17 Ma ngwae 'inoto'a ne'eri ka fata 'uri fuana, ''Ae'o ngwae rao le'a. Du'ungana 
nau ku saiana nau ku fito'o amu ana ru ti'iti'i ki, 'una'eri nau ku alua 'oke lia 
sulia akwala ma'e fanoa ki.’ 
18 'Una'eri ma ruana ngwae ni rao leka ma'i ma ka fata 'uri, 'Ara'i kwa, nau ku 
toda la'u ta lima mani fa'inia na mani ba 'oko kwate'e fuaku ki.’ 

19 Ma ngwae 'inoto'a ne'eri ka fata 'uri fuana, ''Oke ba'a lia sulia lima ma'e 
fanoa ki.’ 
20 Buri 'ana, uula ngwae ni rao ka leka la'u ma'i, ka fata 'uri, 'Ara'i kwa, mani 
'oe ki ba nau ku ngali'i, nau ku buta ngiringiri fafia 'ani 'aba ifi. 
21 Sulia nau ku ma'u 'ani 'ae'o ngwae 'inikere. 'Oko di'ia ta ngwae ne'e saiana 
ka ngalia go'o 'amu ru ngwae matamata ki, ma 'oko saiana 'oe ngalia logo 
fanga fa'asia o'ola ngwae ki.’ 
22 Sui ngwae 'inoto'a ne'eri ka fata 'uri fuana, ''Ae'o ngwae raolamu ta'a. Nau 
kui matalanga'i 'oe 'ani ala'anga 'oe ki talamu. 'Oko saea fasi nau ngwae 
'inikere, ma nau ku di'ia ta ngwae ne'e ngalia ru ne'e noa'a la'u ru nau ki, ma 
nau ku ngalia fanga fa'asia o'ola ti ngwae ki. 
23 Di'ia 'oko manata 'una'eri, fa'uta ne'e noa'a 'oe kosi ngalia na mani nau, ma 
'oko alua 'amu saena kula ni alu mani'a, fasi 'iri ana kaida'i nau ku oli ma'i, 
nau ku ngalia ti selene tarenga 'i maana?’ 
24 'Una'eri go'o ngwae 'inoto'a nia ka fata 'uri fuana ngwae ne'e kira uu 'i 
ne'eri, 'Muke ngalia mani ne'e fa'asia, ma muka kwatea fuana ngwae ne'e nia 
to'o ana akwala mani.’ 
25 Kira ka fata 'uri, 'Aofia kwa, nia to'o na'a ana akwala mani kwa.’ 
26 Ma ngwae 'inoto'a ne'eri olisia ka 'uri, 'Nau ku saea fuamu'a di'ia sa tai ne'e 
nia rao le'a 'ani ru ne'e kira kwatea fuana, kira saiana kira ke kwatea la'u ti ru 
'oro fuana. Bore ma di'ia sa tai ne'e noa'a kasi rao le'a 'ani ta tae ne'e kira 
kwatea fuana, sui bore 'ana ta ru ti'iti'i ne'e nia to'o ana, kira saiana kira ke 
lafua fa'asia. 
27 Bore ma fuana malimae nau ki ba kira 'aila 'ani ne'e nai tatalafa'a fuada, 
tala'ida ma'i, muke saungida 'i ne'e 'i na'oku.' “ 
28 Buri 'ana sa Jesus nia fata 'una'eri ka sui, nia ka leka kwau na'a 'i na'oda 
'uana 'i Jerusalem. 

29 Ma kaida'i nia dao karangia fanoa 'i Betfeis ma 'i Betani siana gwa'i 'ua kira 
saea 'ania 'i Olif, nia ka kwatea ro fafarongo nia ki 'i na'o, ka fata 'uri, 
30 "Moro leka ana fanoa lo'oko moro leka kwau 'uana. Ma kaida'i koro'o dao 'i 
ne'eri, koro'o ke lisia ta'i dongki. Kira firi'ia go'o 'ada dongki ne'eri, ma noa'a 
ta ngwae kasi ra'era'e 'ua fafona. Koro'o ke logea, ma moro ka tala'ia ma'i 'i 
ne'e. 
31 Ma di'ia ta ngwae nia saefilo koro'o, 'Fa'uta ne'e koro'o ka logea na dongki 
ne'e re?' Moro ke saea fuana, 'Na Aofia nia bo'obo'o 'uana.' “ 
32 Aia, ro ngwae ne'eri ki kera leka, ma kera ka dao to'ona, di'ia nama ba sa 
Jesus nia saea. 
33 Kaida'i kera logea na dongki ne'eri, na ngwae ne'e to'o ana dongki ne'e kira 
ka fata 'uri, "Tae ne'e koro'o logea na kala dongki ne'e fuana?” 
34 Kera ka fata 'uri, "Na Aofia nia bo'obo'o 'uana.” 
35 Ma kera ka tala'ia na'a ma'i siana sa Jesus, ma kera ka alua ifi kera ki 'i 
fafona ilina na dongki ne'eri, ma kira ka 'afia sa Jesus, 'iri ka tua 'i fafona. 
36 Ma kaida'i sa Jesus nia leka kwau sulia tala, ngwae ki kira ka safata'inia ifi 
kira ki sulia tala, fasi 'iri nia ka fali 'i fafoni. 
37 Ma ana kaida'i nia dao karangia 'i Jerusalem ana kula ne'e tala nia koso toli 
'uana fa'i ua 'i Olif, ne'e ngwae 'oro ana fafarongo nia ki kira tua 'i ne'eri, ma 
kira ka tala'ae fuana ba'atafelana God 'ani ta'i ako'a doe, fafia fa'anada'a doe 
ki ne'e kira lisi'i. 
38 Ma kira ka fata 'uri, "God 'oke 'oilakita'inia na tatalafa'a ne'e nia leka ma'i 
'ani na ngasingasi'anga 'oe! Ma na aroaro'anga fa'inia God. Kuke ba'atafea God 
ne'e gwaunga'i 'anga nia tasa!” 
39 Ma ti Farasi kira logo 'i ne'eri, ma kira ka fata 'uri fuana sa Jesus, 
"Fa'amanata kwa, 'oke saea fuana fafarongo 'oe ki, kira ke tua nene.” 
40 Ma sa Jesus ka olisida ka 'uri, "Nau ku saea fuamu'a, di'ia kira tua nene, na 
fau ne'e ki kike ba'a ina'u ana ba'atafelana God.” 

41 Ma ana kaida'i sa Jesus nia dao karangia 'i Jerusalem, nia ka lia kwau, ma 
ka lisia na ma'e fanoa ne'eri, ma nia ka angi, du'ungana na liana nia 
kwaimanatai fuana ngwae ne'e kira tua 'i ne'eri ki. 
42 Ma ka fata 'uri, "Nia le'a di'ia kamu ka saiana 'i ta'ena na ru ne'e nia tala'ia 
ngwae 'uana aroaro'anga. Bore ma ta'ena ne'e kamu kina go'o. 
43 Na kaida'i ke ba'a dao ma'i, fasi 'iri na malimae kamu ki, kira ka leka ma'i, 
kira ka fu'ali kamu, ma kira ka fone kamu, ma ka 'afita'i muke ru'u 'i ma'a. 
44 Ma kira ke takalonga'inia fanoa kamu ma na ngwae ki ta'ifau 'i saena. Ma 
ta ta'i gwa'i fau bore kasi teo na'a ana kula ne'e kira teo teo ana 'i na'o ana 
fanoa kamu. Kira ke fa'alia fanoa kamu, osi'ana noa'a kamu kasi saiana na 
kaida'i God ke leka ma'i ana fuana fa'amaurilamu'a.” 
45 Kaida'i sa Jesus nia ru'u kwau saena na Luma Abu God, nia ka lalia na 
ngwae ne'e kira 'oifoli ki. 
46 Ma nia ka fata 'uri fuada, "Ana kerekere 'ua ma'i saena Kerekere'a Abu, God 
nia fata 'uri, 'Na luma nau, na luma ni fo'o.' Bore ma kamu fa'ita'inia ka alua 
lala kula fuana bililana ru ngwae ki.” 
47 Ma ana asoa ki ta'ifau, sa Jesus nia fa'amanata 'i saena Luma Abu God. Ma 
na fata abu doe ki, ma ngwae fa'amanata ana taki ki, ma ti fa'ina'ona'o ana 
Jiu ki, kira sasi 'uana saungilana sa Jesus. 
48 Bore ma kira ka 'iri dao to'ona ta masikwa'a, osi'ana ngwae ki kira tua 
fa'inia sulia asoa ki fuana rongolana fa'amanata'anga nia. 

Luke 20 
1 Ana ta'i asoa, sa Jesus nia fa'amanata ngwae ki 'i saena Luma Abu God. Ma 
nia ka fa'arongo logo 'ania Fa'arongo'a Le'a. Ma ana kaida'i ne'eri, na fata abu 
doe ki, ma ngwae fa'amanata ana taki ki, ma ti fa'ina'ona'o logo, kira leka 
ma'i siana sa Jesus. 

2 Ma kira ka saefilo 'uri ana, "Na ngasingasi'anga tae ne'e 'oko to'o ana fuana 
na sasilana ru ne'e ki kwa? Ma sa tai mo ne'e nia kwatea na ngasingasi'anga 
ne'e fuamu?” 
3 'I ne'eri, sa Jesus ka fata 'uri fuada, "'Iu, nau ku saefilo kaumulu basi 'uana 
ta'i ru. 
4 'Iu, kamu ke saea basi fuaku, na ngasingasi'anga ne'e sa John to'o ana fuana 
na siuabu'anga, nia 'ita ma'i fa'asia 'i fa'i? Nia 'ita ma'i ana God, nama nia 'ita 
ma'i ana na ngwae ki go'o?” 
5 Ma kira ka saefilo 'i safitada kwailiu kira ka 'uri, "Tae ne'e kulu ke saea? 
Di'ia kulu olisia ma kulu ka 'uri, 'Fa'asia ma'i God,' nia ke ba'a fata 'uri, ''Irai 
ma fa'uta mo ne'e noa'a kamu kasi fa'amamana sa John?’ 
6 Ma noa'a nia kasi le'a logo fuana ne'e kulu ka fata 'uri, 'Nia 'ita go'o ma'i ana 
na ngwae ki,' na ngwae ki kira ke ba'a 'uila'i fau akulu, ma kira ke saungi 
kulu, osi'ana kira fa'amamana ana sa John nia ta profet logo.” 
7 'I ne'eri, kira ka olisia sa Jesus ma kira ka 'uri, "Kaimili noa'a kasi sai go'o 
ana.” 
8 Ma sa Jesus ka fata 'uri la'u fuada, "Nau'a bore noa'a kusi fa'arongo kamu 
go'o 'ani na ngasingasi'anga fa'uta ne'e nau ku sasia 'ani ru ne'e ki.” 
9 'I buri 'ana, sa Jesus ka fa'arongo kira la'u 'ani ta tarifula'anga ka 'uri, "Ta'i 
kaida'i, ta'i ngwae nia fasia ta'i o'ola'i grep, ma nia ka alua ti ngwae rao kira 
ka lia sulia o'ola ne'eri. Ma ngwae 'a'ana ana na o'ola ne'e ka leka ana ta'i 
fanoa tau, ma noa'a kasi oli 'ali'ali ma'i. 
10 Leleka ka dao na'a ana kaida'i ne'e o'ola ne'eri maua, ngwae 'a'ana ne'eri ka 
kwatea ta'i ngwae ni rao nia, fasi 'iri ka ngalia ma'i ti fua'i grep ana 'ai ne'e 
nia fasia saena o'ola ne'eri. Bore ma kaida'i ngwae ni rao ne'eri nia dao saena 
o'ola ne'eri, na ngwae rao ne'e lia sulia o'ola ne'eri ki, kira ka kwai'ia, sui kira 
ka olita'i 'o'o ana siana ngwae 'a'ana nia. 

11 Ma na ngwae 'a'ana ne'eri ka kwatea la'u ruana ngwae ni rao. Bore ma 
ngwae rao ne'e lia sulia o'ola ne'eri ki, kira ka kwai'ia logo, ma kira ka fata 
ta'a na'a ana, ma kira ka olita'i 'o'o logo ana. 
12 'Una'eri, ngwae 'a'ana ne'eri ka kwatea la'u uula ngwae ni rao nia, ma kira 
ka kwa'i maala logo ana, ma kira ka 'ui 'ania fa'asia kula ne'eri. 
13 'I buri 'ana, na ngwae 'a'ana ne'eri ka manata 'uri, 'Ta tae la'u ne'e nai ba'a 
sasi? Bore nai kwatea na'a 'aku na ngela ngwane nau ne'e nau ku alafe liu 
na'a ana. Ma nia'a na'a ne'e ngwae rao ne'e lia sulia o'ola ki ke ba'a fu'usi doe 
ana.’ 
14 Go'o kaida'i ngwae ne'e kira rao ana o'ola ne'eri, kira lisia na ngwae ne'eri, 
kira ka fata 'uri 'i safitada kwailiu, 'Nia ngela mamana ana ngwae 'a'ana baera 
na'a nini'a, ne'e nia ke ba'a ngali o'ola ne'e. Kulu saungia ke mae fasi 'iri kulu 
ke ngalia na'a 'akulu na o'ola ne'e fuakulu.’ 
15 'Una'eri go'o kira ka kwa'i laelae sulia ngwae ne'eri 'i maa fa'asia saena o'ola 
baera, ma kira ka saungia ka mae na'a." Ma sa Jesus ka saefiloda ka 'uri, 
16 "Tae ne'e na ngwae 'a'ana ana na o'ola ne'eri ke ba'a sasia? Nia ke ba'a dao 
ma'i, ka saungia na ngwae ne'eri ki. Sui nia ka kwatea na'a o'ola nia fuana 
ngwae matamata ki." Kaida'i ngwae ki kira rongoa na ala'anga ne'e sa Jesus, 
kira ka fata na'a 'uri, "Noa'a liu, nia 'afita'i ka 'una'eri!” 
17 Sui sa Jesus ka lia ngasingasi'a fuada, ka fata 'uri, "Di'ia noa'a nia kasi 
'una'eri, tae ne'e fadalana ala'anga ba saena Kerekere'a Abu ba nia fata 'uri, 
'Na fau ne'e na ngwae saunga'i luma ki kira 'aila 'ania, nia'a ne'e na fau ne'e 
talinga'i ka liufia na fau ki ta'ifau ana 'odoa.’ 
18 "Ma di'ia sa tai ne'e nia 'asia fafona fau ne'eri, nia ke mangisia na'a. Ma di'ia 
sa tai ne'e fau ne'eri ka 'asia fafia, na nonina ka meme ta'ifau na'a.” 
19 Ana kaida'i ne'eri, na fata abu doe ki fa'inia na ngwae fa'amanata ana taki 
ki, kira fi'i lia saiana ala'anga sa Jesus nia ala'a suli kira'a, ma kira ka oga kike 
daua ana kaida'i ne'eri. Bore ma kira ka ma'u logo 'ada 'ani ngwae ki. 

20 Ma na fa'ina'ona'o ki kira ka iliili 'uana dao'a to'ona ta masikwa'a fuana 
daulana sa Jesus. Ma kira ka folia ti ngwae fasi 'iri kira ka soke 'ani 
saefilolana sa Jesus. Osi'ana kira oga kira ke fai fafia 'ani ta ru ne'e noa'a kasi 
saga, fasi 'iri ne'e ka bolo fa'inia kwatelana kwau fuana ngwae gwaunga'i 'i 
Rom ne'e lia sulia 'i Judea. 
21 Kira dao siana, ma kira ka fata 'uri, "Ngwae fa'amanata kwa, kaimili saiana 
'oko fa'amanata, ma 'oko saea na ru mamana ki. Ma 'oe kosi 'ado go'o fa'inia 
ta ngwae 'ani ta tae ne'e kira manata sulia. 'Oko fa'amanata go'o 'amu sulia 
mamana'anga ma kwaiogai'anga God fuana na ngwae ki. 
22 Saea ma'i fuaimili, 'Uri ma nia bolo go'o 'ana fuakulu fuana kwatelana mani 
ana takisi fuana tatalafa'a 'i Rom nama noa'a?” 
23 Ma sa Jesus ka lia saiana na 'oso'a kira, ma nia ka fata 'uri, 
24 "Fa'ata'inia basi ma'i ta'i selene fuaku." Ma kaida'i kira ngalia ma'i ta'i 
selene fuana, nia saefiloda ka 'uri, "'Uri ma, nununa sa tai nini'a 'i fafona 
selene ne'e? Ma na satana sa tai nini'a?" Ma kira olisia kira ka 'uri, "Na ngwae 
tatalafa'a 'i Rom.” 
25 Ma sa Jesus ka fata 'uri fuada, "Di'ia 'una'eri, kamu ka kwatea fuana na 
tatalafa'a 'i Rom na ru nia ki, ma kamu ka kwatea logo ru God ki fuana God.” 
26 Ma kira ka tua aroaro, osi'ana kira 'arefo liu ana olisi'anga sa Jesus. Ma 
noa'a kira kasi bolo na'a fuana ne'e kira ka dao to'ona ta soke'a la'u fuana sa 
Jesus 'i maana ngwae ki. 
27 Sui, ti Sadusi kira leka ma'i siana sa Jesus. Na Sadusi ki ne'e kira saea fasi 
na ngwae ki noa'a kira kasi tata'e la'u fa'asia na mae'a. Ma kira ka saefiloa sa 
Jesus kira ka fata 'uri, 
28 "Ngwae Fa'amanata kwa, sa Moses nia keresia na taki fuaka ka alanga'i 'uri, 
'Di'ia ta ngwae nia mae, ma na 'afe nia ka mauri 'ua, bore ma noa'a nia kasi 
to'o ana ta ngela, na ngwaefuta nia ka korea la'u na gwa'i 'uru ne'eri, fasi 'iri 
kera ka to'o ana ta ngela fuana ka talafuila na ngwae ne'e nia mae na'a.’ 

29 "'Iu ma, ana ta'i kaida'i, fiu ngwae asina ki kira tua. Ma na ngwae 'i na'o 
korea kini, ma noa'a kasi alua go'o ta ngela, ma ngwae ne'eri ka mae na'a 
'ana. 
30 "Ma na ruana ngwae ka korea la'u na gwa'i 'uru ne'eri, ma nia ka mae logo. 
31 Sui uula ngwae ka 'una'eri logo. Ma ka 'una'eri logo fuana ai burina ki 
ta'ifau. Na fiu ngwae asina ne'eri ki ta'ifau go'o, kira korekorea kini ne'eri, ma 
noa'a kira kasi to'o go'o ana ta ngela, ma kira ka mae ta'ifau na'a. 
32 Ma 'isilana, kini ne'eri ka mae logo. 
33 'Uri ma, ana asoa ne'e God ke ta'ea ngwae mae ki ta'ifau fa'asia mae'a, sa 
tai ada ne'e na 'afe nia? Osi'ana na fiu ngwae asina ne'eri ki ta'ifau go'o ba 
kira korekorea kini ne'eri.” 
34 Ma sa Jesus nia olisida ka 'uri, "Kaida'i ne'e, na ngwae ki ma na kini ki, kira 
ara'i ma kira ka 'afe. 
35 Bore ma ana kaida'i ne'e nia ma'i 'ua, na ngwae ki ma na kini ki ne'e kira 
bolo fa'inia na tata'enga fa'asia na mae'a, ma kira ka to'o na'a ana na mauri'a 
firi 'i langi, noa'a kira kasi ara'i ma kira kasi 'afe na'a  
36 Du'ungana kira di'ia na'a 'ada na 'ainsel ki, ma noa'a kira kasi mae na'a. 
Kira'a na ngela God ki na'a, osi'ana kira tata'e na'a fa'asia na mae'a. 
37 "'Una'eri, ma na kerekere'a sa Moses nia fa'amadakola na'a fuaka ne'e na 
ngwae mae ki, kira ka mauri la'u. Osi'ana kaida'i ba God nia fa'ata'inia fuana 
sa Moses ana mafula ba du'afia 'ai ti'iti'i baera, sa Moses nia saea God 'ania, 
'God sa Abraham, ma God sa Aesak, ma God sa Jakob.’ 
38 Na fadalana 'uri: Ti ngwae ne'e kira mae na'a, kira fo'osia go'o 'ada God, 
osi'ana kira mauri na'a fa'inia.” 
39 Ma ti ngwae adulu na ngwae fa'amanata ana taki ki, kira ka fata 'uri, 
"Ngwae fa'amanata kwa, na olisi'anga 'oe nia le'a liu!” 
40 Ma kira ka ma'u na'a fuana saefilo'anga la'u. 

41 Sui sa Jesus ka saefilo 'uri ada, "Nia fa'uta, ne'e kira saea na Christ ne'e 
ngwae ana na kwalafa sa David? 
42 Sa David ba fata 'uri ana 'i saena Kerekere'a Sam ki, 'God nia fata 'uri fuana 
Aofia nau: 'Oko tua bali 'olo'olo aku, ma 'oko gwaunga'i fa'inau, 
43 masia kaida'i nau kui alua malimae 'oe ki ka ro'osuli'o.’ 
44 "Sa David 'ana talana ne'e nia saea na Christ 'ani na 'Aofia.' Nia ne'e, na 
Christ nia noa'a la'u 'alako ana kwalafa sa David go'o 'ana. Nia'a Aofia nia 
logo.” 
45 Kaida'i ngwae 'oro ki kira sailinga, sa Jesus ka fata 'uri fuana na fafarongo 
nia ki, 
46 "Muke madafi kamu fa'asia na ngwae fa'amanata ana taki sa Moses ki, sulia 
kira oga liu'a fa'inia toro rengorengo keta ki. Ma kira ka oga liu logo fasi na 
ngwae ki kira ke fa'a'inoto'ada, ma ke fata le'ale'a fuada 'i maana usi'a ki. Ma 
kira ka oga tua'a 'i na'ona kula 'inoto'a ni tua'a ki saena luma fuana fo'onga'a 
ki, ma ana kula le'a ki kaida'i ana fanga'a ki. 
47 Sui bore 'ana, ngwae ne'e ki kira bilia na luma ma na ru gwa'i 'uru ki to'o 
ani. Ma kira ka fo'o keta, fasi 'iri na ngwae ki ke fata le'a sulida. 'Iu, na ngwae 
fa'amanata ana taki sa Moses ki, kwa'ikwa'inga kira ke ba'a ta'a liu fuada!" 

Luke 21 
1 Kaida'i sa Jesus nia tua 'ua saena Luma Abu God, nia ka lialia, ma ka lisia 
ngwae to'oru ki kira leka ma'i fuana kwate mani'a saena na kufikufi ru fuana 
alu mani'a 'i saena. 
2 Ma nia ka lisia logo ta'i gwa'i 'uru ne'e nia dala'a liu. Nia leka ma'i, ma ka 
kwatea ro mangisi'i mani ti'iti'i ki. 
3 Ma sa Jesus ka fata 'uri, "Ru mamana nau ku saea fuamu'a, na kwate'a ne'e 
gwa'i 'uru dala'a ne'e nia kwate, nia doe ka tasa liufia ngwae ne'e kira kwate 
mani doe ki. 

4 Osi'ana ngwae to'oru ki, kira kwatea go'o 'ada ta bali ti'iti'i ana to'oru'a kira 
ki. Bore ma gwa'i 'uru dala'a ne'e, nia kwate ta'ifau na'a ana ru ki ne'e nia to'o 
ana fuana tualana.” 
5 Ma ti fafarongo ana sa Jesus, kira ka tafea na Luma Abu God, sulia ne'e 
lisilana nia kwanga le'a liu ana gwa'i fau le'a ne'e kira laungia 'ani ki, ma ana 
kwate'a ki logo ne'e kira kwatea fuana God. Sui sa Jesus ka fata 'uri fuada, 
6 "Ru ne'e ki ta'ifau nini'a kamu lisi'i na'a, na asoa nia ke dao ma'i ne'e noa'a ta 
ta'i gwa'i fau kasi teo 'i fuila, bore ma kike takalo ta'ifau 'i ano!” 
7 Ma kira ka saefiloa kira ka 'uri, "Ngwae fa'amanata kwa, angita ne'e ru ne'eri 
ki ke dao ma'i ana? Ma ta tae ne'e ke ba'a fuli, fasi 'iri ke fa'ata'inia kaida'i 
fuana ru ne'e ki ta'ifau ke fuli ma ka dao ana?” 
8 Ma sa Jesus nia olisida ka 'uri, "Kaumulu ke lialia le'a, ma noa'a kamu kasi 
ala'ania ta ngwae ka tala'i rora amu'a. Osi'ana na ngwae 'oro ki kike ba'a dao 
ma'i 'ania sataku, ma kira ke fata 'uri, 'Nau'a na'a ne'e na Christ!' Ma kira ke 
fata logo 'uri, 'Na kaida'i 'olea nia dao na'a!' Noa'a kamu kasi leka sulida. 
9 Ma noa'a kamu kasi ma'u ana kaida'i kamu rongoa na fu'anga ki, ma na 
ala'anga sulia na fu'anga ki, du'ungana ru ne'eri ki ke fuli basi 'i na'o. Sui bore 
'ana ru ne'eri ki ka fuli, na 'isilana kaida'i noa'a kasi karangi 'ua.” 
10 Sui sa Jesus ka fata la'u fuana fafarongoa nia ki ka 'uri, "Na ma'e fanoa ki 
kira ke fu'alida kwailiu, ma na 'inoto'anga ki kira ke fu'alida kwailiu. 
11 Ma na tikitiki doe ki ka dao, ma na fiolo'a ki, ma na unu'i mata'inga doe liu 
ki ke liu ana fanoa ki ta'ifau, ma ru doe matamata fuana ma'ungilana ki, ma 
na ma'etoto ka sakatafa ma'i fa'asia saena lofana mamanga. 
12 "Ma 'i na'ona ru ne'eri ki ka fuli, kike ba'a fulia ru ta'a ki amu'a, osi'ana 
kamu ro'osuli nau. Kike ba'a firi'i kamu, ma kira ke fa'anonifii kamu, ma kira 
ke kwate kamu saena na luma fuana fo'onga'a ki fuana na ilito'olamu'a, ma 
kira ke alu kamu 'i saena na lokafo, ma kira ke ngali kamu 'i na'ona 
fa'ina'ona'o ki fuana matalanga'i lamu'a. 

13 Ka 'una'eri ma na kaida'i ne'e le'a na'a fuamu'a fuana fata'a sulia na 
Fa'arongo'a Le'a God ne'eri'a. 
14 Ma kamu kasi manata 'abera la'u 'uana ta tae ne'e muke olisida 'ania. 
15 Osi'ana nai ba'a kwatea ta'ifau na'a fuamu'a na ala'anga ana na liato'onga, 
ma noa'a ta malimae amu'a ne'e ke fata sauli kamu, nama ka fata dalea ru 
ne'e kamu sae'e ki. 
16 Ma na ma'a kamu ki, ma te'a kamu ki, ma na ai burimu'a ki, ma na 
ngwaefuta kamu ki, ma na kwaima kamu ki, kike ba'a kwate kamu fuana na 
fa'ina'ona'o ki. Ma ti ngwae amu'a kike ba'a saungida. 
17 Na ngwae ki ta'ifau kike ba'a sulanga'i kamu du'ungaku. 
18 Ka 'una'eri bore 'ana, 'afita'i ta ta'i ifu ti'iti'i ana gwaumu'a ka no'ana. 
19 Muke uu ngasi 'ani fa'amamana'anga kamu ki, ma muke mauri firi.” 
20 Ma sa Jesus ka fata la'u 'uri fuada, "Kaida'i kamu lisia na ngwae ni fu'a ki, 
kira ala kalia 'i Jerusalem, muke saiana kike ba'a takalonga'inia na fanoa doe 
ne'e. 
21 Ma ana kaida'i ne'eri, ngwae ne'e kira tua 'i Judea, kira ke tafi ta'ifau 'uana 
gwauna fa'i ua ki. Ma ngwae ne'e kira tuatua saena ma'e fanoa doe ne'e, kira 
ke tafi fasia. Ma na ngwae ne'e kira tua kalikalia ma'i noa'a kira kasi oli la'u 
ma'i 'uana fanoa doe ne'e. 
22 Du'ungana kaida'i na'a ana matalanga'inga nini'a, fasi 'iri na tae ki ba kira 
kerekere sulia 'i saena Kerekere'a Abu ke dao mamana nama ma'i. 
23 Ana kaida'i ne'eri, kwaimanatai 'anga doe fuana kini ki ne'e kira ina, ma na 
kini ne'e kira fa'asusufia kala ngela ki, osi'ana ne'e nia 'afita'i fuada ne'e kike 
tafi. Ma na kwaimanatai 'anga doe logo ke ba'a to'ea ngwae ana fanoa ne'e, 
du'ungana God ke kwai'ia na ngwae 'i ne'eri ki. 
24 Ti ngwae ada kira ke saungida 'ani sele ni ofo'a. Ma ti ngwae ada kira ke 
dauda, ma kike firi fafida, ma kira ka ngalida 'uana fanoa matamata ki. Ma na 

ngwae ne'e noa'a la'u Jiu ki, kike fa'alia fanoa doe 'i Jerusalem leleka ka dao 
ana 'isilana kaida'i kira ki. 
25 "Ru matamata ki ke fuli fuana na sina, ma na madamo, ma na bulubulu ki. 
Ma na ngwae ana na ma'e fanoa doe ki ta'ifau 'i saena na magalia, kira ke 
fitala, ma kira ka ma'u 'ania na ngalulana ma na ra'elana asi, ma na rurulana 
fa'i nafo ki. 
26 Ma na ngwae ki kira ke maefelo sulia kira ma'u liu, kaida'i kira masia na 
daolana ma'i ru ne'e fafia na magalia ne'e ta'ifau. Osi'ana na ru 'i lofana 
mamanga ki, kira ke leka rora. 
27 'Una'eri mala, nau'a, na Ngela Ngwae, nau ku fi'i dao sakatafa ma'i. Nau kui 
dao ma'i fa'inia na ngasingasi'anga doe, ma na madako'anga doe 'i fafona na 
gwa'i salo ki. 
28 Ma kaida'i na ru ne'eri ki nia tala'ae ke fuli, muke uu, ma muke lia ala'a, 
osi'ana kaida'i God ke fa'amauri kamu, nia dao karangi na'a ma'i.” 
29 Sui sa Jesus ka fata sulia na tarifula'a ne'e fuada ka 'uri, "Muke manata basi 
sulia 'ai ne'e kira saea 'ania figi fa'inia 'ai ki ta'ifau la'u 'i ne'e. 
30 Kaida'i kamu lisia na rauna nia ngosa, muke saiana na kaida'i fuana unita'i 
'ako'ako'a nia karangi na'a. 
31 Ka 'una'eri logo, ana kaida'i kamu lisia ru ne'eri ki nia fuli, muke sai na'a 
ana kaida'i fuana God ke gwaunga'i, nia dao karangi na'a. 
32 Ru mamana liu nau ku saea fuamu'a, ru ne'eri ki ke dao ma'i sui mala 
ngwae ne'e kira mauri ana kaida'i ne'e ki, kike fi'i mae. 
33 Na mamanga ma na magalia ne'e kike ba'a sui, bore ma fatalaku tutua 
noa'a kasi sui. 
34 "Muke lia lia le'a. Noa'a kamu kasi ro'o ana fanga'a doe ki, ma na kwa'u 
lilinga'anga ki, ma na manata 'abera'anga ki ana na mauri'a ne'e saena 
magalia. Di'ia kamu sasi 'una'eri, fa'i asoa ne'eri ka dao fa'atona kamu di'ia ta 
'aisiki. 

35 Sulia ru ne'eri ki ka dao ma'i fafia na ngwae ki ta'ifau, ana kula ki ta'ifau 'i 
saena magalia ne'e. 
36 Muke lialia le'a, ma muke fo'o ana kaida'i ki ta'ifau, fasi 'iri muke to'o ana 
na ngasingasi'anga fuana na mauri'a 'i saena ru ne'eri ki ne'e ke fuli. Ma fasi 
'iri kamu kasi 'eke la'u kaida'i kamu ke uu 'i na'oku, na Ngela Ngwae.” 
37 Ana asoa ki ta'ifau, sa Jesus nia fa'amanata ngwae ki saena Luma Abu God. 
Ma sa'ulafi ki nia ka leka 'uana gwauna fa'i ua 'i Olif. 
38 Ma ana 'ofodangi makalokalo'a ki ta'ifau, ngwae 'oro ki kira ka leka ma'i 
saena Luma Abu God fuana rongolana fatalana sa Jesus. 

Luke 22 
1 Na kaida'i fuana Fanga'a ana Daofa'i Liu'a Jiu ki, nia karangi na'a. Ana 
fanga'a ne'e, kira saiana 'anilana beret ne'e noa'a ta isi ana. 
2 Ma na fata abu doe ki, ma na ngwae fa'amanata ana taki ki, kira ka manata 
'uana sau ago lana sa Jesus, osi'ana kira ma'ungia na ngwae ki. 
3 Ma sa Saetan ka dao ma'i 'i saena manatana sa Judas Iskariot, ta ngwae ana 
akwala ma na ro fafarongoa ba sa Jesus ki. 
4 Nia ne'e sa Judas ka leka kwau siana fata abu doe ki, ma na fa'ina'ona'o ki 
ana ngwae ne'e kira lia sulia Luma Abu God, ma ka saea fuada nia saiana ke 
kwai'afi na'a fuana daulana sa Jesus. 
5 Ma kira ka saele'a liu, ma kira ke kwate mani fuana. 
6 Sa Judas ka alafafia, ma ka tala'ae ka lia 'uana ta kaida'i ne'e noa'a ta ngwae 
kasi tua fa'inia sa Jesus, fasi 'iri nia ka 'olosaea sa Jesus fuada. 
7 'Una'eri, na asoa ne'e na ngwae Jiu ki fuana 'anilana beret ne'e noa'a ta isi 'i 
saena, nia dao na'a. Asoa ne'eri, kira saungia logo kala sipsip ki, ma kira ka 
sasi aka'u ana fanga fuana na Fanga'a ana Daofa'i Liu'a. 
8 Ma sa Jesus ka kwatea sa Peter fa'inia sa John ka fata 'uri fuadaro'o, "Moro 
leka sasi aka'u ana fanga fuakulu fuana 'anilana na Fanga'a ana Daofa'i Liu'a.” 

9 Kera ka saefilo 'uri ana sa Jesus, "'I fa'i ne'e 'oko oga kero'o ke sasi aka'u ana 
kula fuana fanga'a?” 
10 Sa Jesus olisi kera ka fata 'uri, "Kaida'i koro'o dao kwau ana fanoa, moke 
dao to'ona ta'i ngwae nia ngalia na fa'i ru fuana ngali kafo'a. Moke leka sulia 
'uana luma ne'e nia leka 'uana. 
11 Moke fata 'uri fuana ngwae ne'e luma nia, 'Na ngwae fa'amanata nia fata 
ma'i 'uri fuamu: 'I fa'i ne'e ma'e luma fuana nau kui 'ania na Fanga'a ana 
Daofa'i Liu'a fa'inia fafarongo nau ki?’ 
12 Ma na ngwae ne'eri ke fa'ata'inia ma'e luma doe ana luma ne'eri nia tua 'i 
lifua, kula ne'e ru ki kira sasi aka'u na'a ani, ma 'i ne'eri moro ke sasi aka'u 
ana fanga ki.” 
13 'Una'eri, kera ka leka na'a, ma kera ka dao to'ona ru ki ta'ifau di'ia nama ba 
sa Jesus nia saea fuadaro'o. Ma kera ka sasi aka'u na'a ana fanga 'i ne'eri. 
14 Nia dao na'a ana kaida'i fuana 'anilana na Fanga'a ana Daofa'i Liu'a, ma sa 
Jesus fa'inia na lifurongo nia ki, kira ka tua na'a ana kula ni fanga'a. 
15 Ma nia ka fata 'uri fuada, "Nau ku oga liu na'a 'anilana na Fanga'a ana 
Daofa'i Liu'a fa'i kaumulu, sui mala nau ku fi'i nonifii 'aku. 
16 Ma nau ku saea fuaumulu, nia 'afita'i nau ku 'ania la'u na Fanga'a ana 
Daofa'i Liu'a fa'i kamu, leleka ka dao ana kaida'i ana fa'amamanalana ana 
kaida'i God ke gwaunga'i.” 
17 Sui sa Jesus ka ngalia na titiu, ma ka ba'atafea God. Sui nia ka fata 'uri 
fuada, "Muke ngalia, ma muke 'ado ana 'i safitamulu. 
18 Nau ku saea fuaumulu, 'ita 'i ta'ena ka oli ala'a, nau kusi kwa'ufia la'u na 
waen ne'e, leleka ka dao ana kaida'i ne'e God ke gwaunga'i ana ke dao ma'i.” 
19 Sui sa Jesus ka ngalia na beret, ma ka ba'atafea God, sui nia ka ngiia, ma 
ka kwatea fuada. Ma ka fata 'uri, "Na noniku ne'e nau ku kwatea olisi kamu 
nini'a. Muke 'ani funifara'a ana ru ne'e fuana manata'anga to'oku.” 

20 'I buri 'ana na fanga'a, nia ngalia logo na titiu, ka fata 'uri, "Nia na'a ne'e 
'abuku ne'e nia afe ka fo'osi 'ani olisi kamu. 'Ani 'abuku, God ka fa'angasia na 
fau alanga'inga faolu. 
21 "Lisia basi! Na ngwae ne'e ke ba'a kwate nau fuana malimae nau ki, nia tua 
go'o 'ana fa'i nau 'i ne'e ana kula ni fanga'a. 
22 Du'ungana nau'a, na Ngela Ngwae, nai ba'a mae di'ia nama God nia oga 
fuaku. Bore ma, nia ta'a liu fuana na ngwae ne'e nia kwate nau fuana 
malimae nau ki!” 
23 Ma kira ka tala'ae fuana saefilo kwailiu'anga 'i safitada 'uana sa tai ada ne'e 
ke ba'a sasi ru ne'eri. 
24 Ma na fafarongo nia ki kira ka olisu'usu'u 'i safitada kwailiu fuana sa tai 
ada ne'e nia talinga'i ka tasa. 
25 Ma sa Jesus ka fata 'uri fuada, "Kaumulu saiana na ngwae gwaunga'i ki ne'e 
kira gwaunga'i fuana ngwae noa'a la'u Jiu ki, kira to'o ana ngasingasi'anga, 
ma kira sai liu ana usunga'ilana ngwae fuana sasilana ru kira oga'i ki. Ma kira 
ka oga na ngwae ki kira ka saeda 'ani na ngwae talinga'i ki. 
26 Sui bore 'ana, noa'a kamu kasi sasi la'u 'una'eri 'i safitamu'a. Ma sa tai 
aumulu ne'e nia kwaitala'i, nia ke di'ia na ngwae ne'e nia enoeno. Ma na 
ngwae ne'e nia talinga'i, nia ke di'ia na ngwae ni rao. 
27 'Uri ma sa tai ne'e kira saea ne'e nia ngwae talinga'i, na ngwae ne'e nia tua 
fuana na fanga'a, nama na ngwae ne'e nia rao fuana? Na ngwae ne'e nia tua 
fuana fanga'a ne'e nia talanga'i. Bore ma, nau ku tua 'i safitamu'a di'ia na 
ngwae ne'e nia rao. 
28 "Kamu tua na'a fa'i nau 'i saena na ilito'onga nau ki ta'ifau. 
29 Di'ia na Ma'a nau nia kwatea ta'ifau na'a gwaunga'i 'anga fuaku, nau'a bore 
nau ku kwatea logo na gwaunga'i 'anga fuamu'a, 

30 fasi 'iri muke fanga fa'i nau, ma muke kwa'u fa'i nau 'i saena 'Inoto'anga 
nau. Ma kamu ke tua ana kula ni tua'a ana na gwaunga'i 'anga ki, ma muke 
gwaunga'i fafia na akwala ma ro fuu'i ngwae ba 'i Israel ki.” 
31 Sui sa Jesus ka fata 'uri fuana sa Peter, "Simon Peter kwa! 'Oke fafarongo 
basi. God nia ala'ania na'a sa Saetan, fasi 'iri ke ili 'uana ke takalonga'i kamu 
ta'ifau fa'asi nau, di'ia ngwae ne'e nia rao 'i saena o'ola fuana efolana maga ru 
le'a ki fa'asia na ta'eta'e ru ta'a ki. 
32 Ka 'una'eri bore ana kwala Simon, nau ku fo'o fuamu, fasi 'iri ne'e noa'a 'oe 
kosi oli fa'i buri 'ani na fito'onga 'oe. Ma ana ta kaida'i ne'e 'oke manata oli 
la'u ma'i 'uaku, 'oko fa'angasingasia na'a ngwae ne'e kira fa'amamana nau ki.” 
33 Ma sa Peter nia olisia ka 'uri, "Aofia 'ae, nau ku kwaima'akwali go'o 'aku 
fuana leka'a fa'i 'oe 'i saena lokafo, ma fuana mae'a fa'i 'oe!” 
34 Ma sa Jesus nia olisia ka 'uri, "Peter kwa, nau ku saea fuamu, 'i ta'ena saena 
fa'i rodo ne'e, 'i na'ona na karai nia ke ba'a angi, 'oke tofe uulu fau aku fasi 
'oko kina nau.” 
35 Sui sa Jesus ka saefilo 'uri ana fafarongo nia ki, "'Uri ma kaida'i ba nau ku 
asunga'i kamu kwau, ma noa'a kamu kasi to'o ana ta mani, nama ta ngwa'i, 
nama ta ta'e butu, 'uri ma kamu olidoko ana ta ru ba?" Ma kira olisia kira ka 
'uri, "Noa'a go'o.” 
36 Ma sa Jesus ka fata 'uri, "Bore ma ana kaida'i ne'e, di'ia sa tai ne'e nia to'o 
ana ta mani nama ta ngwa'i, nia ka ngalia nama 'ana. Ma sa tai ne'e noa'a kasi 
to'o ana ta sele ni ofo'a, nia ke 'oifoli 'ani na toro 'i sae doe nia, ma ka folia ta 
sele 'ana. 
37 Nau ku saea ru ne'e fuamu'a, osi'ana ne'e Kerekere'a Abu ba fata suli nau 
'uri, 'Kira fikua fa'inia na ngwae ta'a ki.' Ru ne'eri ke ba'a fuli na'a fuaku, 
du'ungana na kerekere'a ki ta'ifau go'o suli nau ke ba'a fuli mamana na'a.” 
38 Ma na fafarongo nia ki kira ka fata 'uri, "Aofia kwa, lisia basi, kulu to'o na'a 
ana ro sele ni ofo'a ki 'i ne'e!" Ma nia ka olisida ka 'uri, "Nia le'a na'a. Mango 
na'a 'ira.” 

39 Sa Jesus fa'inia na fafarongo nia ki, kira fa'asia na'a fanoa doe ne'eri, ma 
kira ka leka na'a 'uana fa'i ua kira saea 'ani Olif, di'ia ba kira 'idu fa'i leka leka 
ana kaida'i ki. 
40 Ma kaida'i kira dao ana kula ne'eri, nia ka fata 'uri fuada, "Muke fo'o, 'asu 
'ubani na ilito'onga ki kata liufi kamu.” 
41 Sui sa Jesus nia leka ti'iti'i la'u kwau fa'asida ka bolo fa'inia 'ui'a 'ania na 
fau, ma ka bobouruuru 'i ano, ma ka fo'o. 
42 Nia ka fata 'uri, "Ma'asi 'ae, di'ia 'oko ma'udi, 'oke lafua 'amu na nonifii'anga 
ne'e fa'asi nau. Sui bore 'ana, noa'a la'u na kwaiogai'anga nau, bore ma sulia 
kwaiogai'anga 'oe lala.” 
43 Ma ta'i 'ainsel fa'asia 'i langi nia dao ma'i, ma ka fa'angasingasia nia'a. 
44 Ma kaida'i ne'e liana nia fii liu, nia ka fo'o ngasingasi'a la'u. Ma na 'ida'ida 
ne'e 'i nonina udu ka 'asi 'i ano di'ia ta giragira 'abu. 
45 Ma kaida'i nia tata'e fa'asia na fo'onga'a, nia ka oli siana na fafarongo nia 
ki. Kira maliu 'ada, du'ungana kira esela liu du'ungana liadila'anga. 
46 Ma sa Jesus ka fata 'uri fuada, "Fa'uta ne'e kamu ka maliu re? Mulu tata'e, 
ma muke fo'o, 'asu 'ubani na ilito'onga ki kata liufi kamu.” 
47 Kaida'i sa Jesus nia fata 'ua go'o 'ana fa'inida, ta'i fiku'a doe kira ka dao na'a 
ma'i. Ma ta'i ngwae ana na fafarongo ba nia ki, ne'e satana sa Judas, nia 
tala'ida ma'i. Ma nia ka dao ma'i siana sa Jesus, ma ka nono'ia. 
48 Bore ma sa Jesus ka fata 'uri fuana, "Judas kwa, 'oko kwate nau, na Ngela 
Ngwae, fuana na malimae nau 'ani nono'ilaku!” 
49 Ma kaida'i na fafarongo ki kira tua fa'inia sa Jesus, kira ka lisia ru ne'e, kira 
ka fata 'uri, "Aofia kwa! 'Uri ma kaimili ke kumulida 'ani sele ni ofo'a ne'e 
kami ki?” 
50 Ma ta'i ngwae ada, ka kwai'ia ta'i ngwae ni rao na 'ingata'i fata abu, ma ka 
kwa'i tafia na'a na bali alinga 'olo'olo ana. 

51 Go'o sa Jesus ka fata 'uri, "Mango na'a 'ira!" Ma nia ka sama to'ona na 
alingana na ngwae ne'eri, ma ka gura nia na'a. 
52 Sui sa Jesus ka fata fuana na fata abu doe ki, ma na ngwae ne'e kira folo 
'usia na Luma Abu God, ma na ngwae 'a'ana ki ne'e kira leka ma'i ne'eri fuana 
na daulana, nia ka 'uri, "'Uri ma, nau'a ta ngwae bili nini'a, 'iri kamu ke dao 
ma'i 'uaku fa'inia na sele ki ma na subi ki re? 
53 Nau ku tua go'o 'aku siaumulu 'i saena na Luma Abu God sulia asoa ki, bore 
ma noa'a kamu kasi sasi go'o 'uana daulaku. Bore ma kaida'i kamu na'a nini'a, 
'iri kamu ke rao na'a 'ani na ngasingasi'anga sa Saetan, na ngwae ne'e 
gwaunga'i fafia ma'e rodo.” 
54 Sui kira ka daua na'a sa Jesus, ma kira ka tala'ia na'a 'i saena na luma na 
'ingata'i fata abu. Ma sa Peter ka leka daudau na'a ma'i burida ana ta agi tala 
ne'e tau logo fa'asida. 
55 Ma ta'i mafula kira kedea 'i tofongana kula abitako saena fa'i labu ana 
luma, ma sa Peter ka tua na'a fa'inia na ngwae ne'e kira tua kalikalia na 
mafula ne'eri ki. 
56 Ma kaida'i ta'i kini sari'i ni rao nia lisia sa Peter ne'e tua 'i ne'eri karangia 
na mafula, nia ka lia filoa mala ma ka fata 'uri, "Na ngwae ne'e nia tua logo 
fa'inia sa Jesus.” 
57 Bore ma sa Peter ka tofe ka 'uri, "Kini ne'e kwa, nau ku 'iri saiana na ngwae 
ne'ana!” 
58 Ma noa'a kasi tau logo 'i buri 'ana, ta'i ngwae ka lisia sa Peter ma ka fata 
'uri, "'Oe ta ngwae logo ada nini'a!" Bore ma sa Peter nia olisia ka 'uri, 
"Kwara'ae, nau ku noa'a kwa.” 
59 Ma fulingana kala kadi kaida'i ti'iti'i la'u 'i buri 'ana, ta'i ngwae la'u ka fata 
ngasingasi'a ka 'uri, "Nia mamana. Na ngwae ne'e nia tua logo fa'inia sa Jesus, 
du'ungana nia'a logo na ngwae fa'asia 'i Galili!” 

60 Bore ma sa Peter nia olisia ka 'uri, "Se ngwae ne'e kwa, nau ku kina na ru 
ne'e 'oko fata sulia kwa!" Ma kaida'i nia fata go'o 'ana 'una'eri, na karai ka 
angi na'a. 
61 Ma na Aofia ka abula, ma ka lia saga kwau fuana sa Peter. Ma sa Peter ka 
manata na'a to'ona ala'anga ba na Aofia nia saea fuana ba 'uri, "'I na'ona karai 
ka angi, 'oke tofe uulu fau aku fasi 'oko kina nau.” 
62 Ma sa Peter ka ru'u kwau 'i maa, ma ka angi ikaika na'a 'ania liadila'anga 
doe liu. 
63 Ma na ngwae ni ofo'a ki ne'e kira folo kalia sa Jesus, kira 'oidorole 'ania, 
ma kira ka nangasia. 
64 Ma kira ka firi bokota na maana, ma kira ka saefiloa kira ka 'uri, "'Oke saea 
basi sa tai nini'a nangasi'o?” 
65 Ma kira ka saea ala'anga ta'a 'oro ki logo ana. 
66 Ma 'ofodangi kaida'i nia la'a na'a, na ngwae kwai tala'i Jiu ki, ma na fata 
abu doe ki, ma na ngwae fa'amanata ana na taki ki, kira ala'a fiku, ma kira ka 
tala'ia ma'i sa Jesus fuada. 
67 Ma kira ka fata 'uri fuana, "'Oke saea fuaimili. 'Uri ma 'ae'o ne'e na Christ, 
na ngwae ne'e God nia filia fuana fa'amaurilami'a?" Ma nia olisida ka 'uri, 
"Di'ia nau ku saea fuamu'a, nia 'afita'i muka fa'amamana nau. 
68 Ma di'ia nau ku saefilo kamu 'uana ta'i ru, nia 'afita'i muka olisia. 
69 Bore ma nia 'ita ana kaida'i ne'e ka oli ala'a, nau'a, na Ngela Ngwae, nai 
ba'a tua 'i bali lima 'olo'olo ana God ne'e nia ngasingasi'a ka tasa, ma nau ku 
gwaunga'i fa'inia.” 
70 Ma kira ta'ifau go'o kira saefiloa kira ka 'uri, "'Uri ma 'ae'o na'a ne'e na 
Ngela God?" Ma nia olisida ka 'uri, "Nia ne'ana kamu tala saea na'a.” 
71 Ma kira ka fata 'uri, "Noa'a kulu kasi oga na'a ta fata fa'amamana'anga la'u. 
Osi'ana kulu tala rongoa ta'ifau na'a ana fatalana ne'e nia saea nia'a Ngela 
God!" 

Luke 23 
1 Ma na fiku'a ana ngwae fa'ina'ona'o ne'eri ta'ifau, kira tata'e, ma kira ka 
tala'ia sa Jesus siana sa Paelat fuana na matanga'ilana. 
2 Ma kira ka tala'ae fuana fai fafilana 'ania ru rora ki ma kira ka 'uri, "Kaimili 
dao to'ona na ngwae ne'e nia fata alingana na ngwae kami ki. Ma ka saea 
fuada fasi noa'a kira kasi kwatea la'u na mani ana na takisi fuana na tatalafa'a 
'i Rom, ma nia ka saea fasi nia na'a ne'e na Christ, na ngwae ne'e God nia filia 
fuana tatalafa'anga.” 
3 Ma sa Paelat ka saefiloa ka 'uri, "'Uri ma 'ae'o ne'e tatalafa'a ngwae Jiu ki 
kwa?" Ma sa Jesus ka olisia ka 'uri, "Nia ne'ana 'oko saea na'a.” 
4 Sui sa Paelat ka fata 'uri fuana na fata abu doe ki, ma na fiku'a ne'eri, "Nau 
ku 'iri dao to'ona go'o ta rora'a ana na ngwae ne'e fuana saungilana.” 
5 Ma kira ka fata ngasingasi'a ma kira ka 'uri, "Bore ma saena aba'i kula ta'ifau 
'i Judea, na ngwae ne'e nia fa'alia na'a ngwa'i to'a 'ania fa'amanata'anga nia. 
Nia 'ita nama ma'i 'i Galili leleka ka dao na'a 'i ne'e logo.” 
6 Ma kaida'i sa Paelat nia rongoa ru ne'eri, nia ka saefiloda ka 'uri, "'Uri ma na 
ngwae ne'e nia leka ma'i fa'asia 'i Galili nini'a?” 
7 Ma kaida'i nia saiana ne'e sa Jesus nia leka ma'i fa'asia na kula ne'e sa Herod 
nia gwaunga'i fafia, nia ka kwate kwau sa Jesus siana sa Herod. Osi'ana sa 
Herod nia tua logo 'i Jerusalem ana kaida'i ne'eri. 
8 Ma kaida'i sa Herod nia lisia sa Jesus, nia ka saele'a liu, osi'ana nia rongoa 
na ala'anga sulia, ma ka kwaimasi ana ka tau na'a ma'i fuana na lisilana. Ma 
nia oga lisilana sa Jesus fuana sasilana ta ru ni 'arefo'anga ana. 
9 Sa Herod nia saefiloa ru 'oro ki ana, bore ma sa Jesus noa'a kasi olisia go'o 
'ani ta ru. 
10 Ma na fata abu doe ki, ma na ngwae fa'amanata ana na taki ki, kira uu logo 
'i ne'eri, ma kira ka ala'a ngangata fuana giosilana sa Jesus. 

11 Ma sa Herod fa'inia na ngwae ni fu'anga nia ki, kira ka 'oidorole 'ada 'ani sa 
Jesus, ma kira ka fata ta'a ana. Ma kira ka fa'aru'ufia 'ani ta'i ifi keta le'a, ma 
kira ka oli la'u fa'inia siana sa Paelat. 
12 Ma nia 'ita ana fa'i asoa ne'eri, sa Herod ma sa Paelat kera fi'i fiku kwaima 
la'u. 'I na'o kero'a na ro malimae ki. 
13 Sa Paelat ka fikua na'a fata abu doe ki, ma na ngwae fa'ina'ona'o ki, ma na 
ngwae ki. 
14 Ma ka fata 'uri fuada, "Kamu kwatea na'a ma'i na ngwae ne'e siaku, muka 
saea fasi nia tala 'i rora ana ngwae ki fa'asia na dongalana gwaunga'i 'i Rom. 
Ma lia basi, nau ku saefiloa 'i maamulu, ma noa'a nau ku 'iri dao go'o to'ona 
ta rora'a ana fa'inia ru ne'e kamu giosia fa'inia ki. 
15 Ma sa Herod bore kasi dao go'o to'ona ta rora'a ana, nia ne'e nia ka 
olita'inia logo ma'i 'ana. Na ngwae ne'e noa'a kasi sasia go'o ta ru ne'e nia rora 
fasi 'iri nia ka mae. 
16 Nia ne'e, nau ku kwatea go'o kwau 'iri kira ke kwai'ia. Sui nau ku kwatea 
ka leka na'a 'ana.” 
17 Ana na Fanga'a ana Daofa'i Liu'a, sa Paelat ka logea ta'i ngwae ne'e nia tua 
'i saena lokafo fuana na Jiu ki, osi'ana na falafala kira ne'e 'una'eri na'a. 
18 Bore ma kira ta'ifau go'o ne'e kira ako kira ka 'uri, "Mulu saungia ngwae 
ne'e ke mae! Ma 'oko logea lala ma'i 'amu sa Barabas fuaimili!” 
19 Sa Barabas kira alua saena na lokafo, osi'ana nia etangia na fu'anga doe 'i 
saena na fanoa doe ne'eri, ma nia'a na ngwae sau ngwae. 
20 Sa Paelat nia oga ke logea sa Jesus, ma nia ka saefiloa la'u kwau na fiku'a 
ne'eri. 
21 Bore ma kira ka ina'u ana ako'a ma kira ka 'uri, "Mulu saungia ke mae! 
Muka foto'ia ana na 'ai rara folo!” 
22 Ma sa Paelat ka fata 'uri la'u fuada ana uula kaida'i, "Bore ma ta rora'a tae 
ne'e nia sasia? Noa'a naisi dao go'o to'ona ta ru ne'e nia sasi fasi 'iri nia ke 

mae. Nia ne'e nai kwatea kwau 'iri kike kwai'ia go'o, sui nai logea, ma nia ke 
leka na'a 'ana.” 
23 Bore ma kira ka ako ma ka ina'u ana ma kira ka su'usu'u fa'inia fuana 
foto'ilana sa Jesus ana 'ai rara folo. Ma na ako'a kira ka liufia na'a. 
24 Ma sa Paelat ka kwatea na kwa'ikwa'inga ne'e kira su'usu'u fa'inia osi'ana 
gani'a kira. 
25 Ma nia ka logea sa Barabas na ngwae ba kira oga, na ngwae ba kira alua 'i 
saena lokafo fuana etangilana na fu'anga doe, ma na sau ngwae'a. Sui sa 
Paelat ka kwatea sa Jesus fuada, sulia na kwaiogai'anga kira. 
26 Ma na ngwae ana ofo'a ki, kira ka tala'ia na'a sa Jesus fuana na mae'a. Ma 
kaida'i kira leka kwau, kira ka saka to'ona ta'i ngwae ne'e satana sa Simon, 
fa'asia na fanoa 'i Saeren. Kira daua sa Simon kaida'i nia leka ma'i ma ka ru'u 
saena labu 'i Jerusalem fa'asia ta'i kula ma'i 'i maa. Ma kira ka alua na'a 'ai 
rara folo 'i gwauna 'aba'abana, ma kira ka su'uma'inia 'iri nia ka ngalia 'i 
burina sa Jesus. 
27 Ma ta'i fiku'a doe kira ka leka 'i burina. Ma ti kini 'i saena na fiku'a ne'eri 
kira o'omae, ma kira ka angisia. 
28 Sa Jesus nia abula fuada ma ka fata 'uri, "Kini ana 'i Jerusalem 'ae! Noa'a 
kamu kasi angi la'u 'uaku. Muke angisi kamu lala talamu'a, ma na ngela kamu 
ki. 
29 Osi'ana nia ke ba'a dao ana fa'i asoa ne'e ngwae ki kike fata 'uri, 'Na 
'oilaki'a fuana na kini ne'e kira 'abara'a ki, ma na kini ne'e noa'a kasi fa'afuta 
ki, ma noa'a kira kasi fa'asusu ki!’ 
30 Ma kaida'i ne'eri na ngwae ki kike ba'a fata 'uri fuana na fa'i ua ki, 'Muke 
'asi ma'i fafi kami.' Ma kira ka fata 'uri fuana na totoloa ki, 'Muke ofo ma'i fafi 
kami.’ 
31 Osi'ana di'ia kira sasia ru 'una'eri aku, na ngwae ne'e nau ku saga, kike ba'a 
sasia ru ne'e nia ta'a ka tasa amu'a ne'e kamu to'o ana na ta'anga'a ki.” 

32 Ma kira ka ngalia logo ro ngwae folofolo bili ki, fuana na saungilada fa'inia 
sa Jesus. 
33 Ma kaida'i kira dao ana kula ne'e kira saea 'ani "Na Lasi Ngwae," kira ka 
foto'ia sa Jesus ana na 'ai rara folo. Ma na ro ngwae folofolo bili ba kiri, kira 
ka foto'idaro'o logo ana ro 'ai rara folo ki, ta'i ngwae ana bali 'olo'olo ana sa 
Jesus, ma ta ai ana bali mauli ana. 
34 Ma sa Jesus ka fata 'uri, "Ma'asi, 'oke rufuanata ada, osi'ana kira kina ru 
ne'e kira sasia." Ma na ngwae ni ofo'a ki ka masa di'ia daisi'anga, fasi 'iri kira 
ke dao to'ona sa tai ada ne'e ke ngalia ta ifi ana sa Jesus. 
35 Na ngwae ne'e kira uu 'i ne'eri ki, kira ka ada go'o 'ada ana, ma na ngwae 
fa'ina'ona'o ana Jiu ki, kira ka 'oidorole 'ani kira ka 'uri, "Nia fa'amauria na 
ngwae matamata ki. Di'ia nia ne'e na Christ, na ngwae ne'e God nia filia, nia 
totolia nia ke fa'amauria nia'a talana.” 
36 Ma na ngwae ni ofo'a ki, kira ka 'oidorole logo ana, ma kira ka leka kwau 
siana, ma kira ka kwatea na waen 'afae fuana. 
37 Ma kira ka fata 'uri, "Di'ia 'ae'o na tatalafa'a ngwae Jiu ki, 'oke fa'amauri'o 
talamu!” 
38 Ma kira ka keresia na ala'anga 'uri ma'i gwauna na 'ai rara folo, "Nia'a na'a 
ne'e na ngwae tatalafa'a Jiu ki.” 
39 Ma ta'i ngwae ana na ro ngwae ba kira foto'ida fa'inia sa Jesus, nia ka fata 
buri tolinga'i ana ka 'uri, "'Uri ma 'ae'o ne'e na Christ? 'Oke fa'amauri'o talamu 
ma kero'o logo!” 
40 Sui na ruana ngwae ka balufia ka 'uri, "'Uri ma, 'oe kosi ma'ungia go'o 
kwa'ikwa'inga God kwa? Kulu bolo ta'ifau go'o, osi'ana kira kwatea go'o ta'i 
kwa'ikwa'inga fuakulu. 
41 Ma koro'a nini'a, na kwa'ikwa'inga ne'e nia saga go'o 'ana, osi'ana koro 
ngalia na'a 'i maana ru ta'a ne'e koro sasi'i ki. Bore ma noa'a nia kasi sasia 
go'o ta ru rora.” 

42 Ma nia ka fata 'uri fuana sa Jesus, "Jesus 'ae, 'oke manata to'oku, kaida'i 
'oke oli ma'i 'ani gwaunga'inga 'oe.” 
43 Ma sa Jesus ka fata 'uri fuana, "Nau ku saea na ru mamana fuamu, 'i ta'ena 
'oke tua fa'i nau 'i langi.” 
44 Nia 'ita 'i tofongana na asoa, na sina ka bulumae, ma aba'i kula ne'eri 
ta'ifau ka rodo'a, leleka ka dao ana uula kadi sina saulafi. 
45 Ma na ifi doe ne'e nia bokota na kula abu 'i saena na Luma Abu God ka gaa 
'ani ro bali'i ru ki. 
46 Ma sa Jesus nia ka ako doe ka 'uri, "Ma'asi, nau ku kwatea na'a kwau na 
mangoku fuamu." Nia ka fata 'una'eri ka sui go'o, nia ka mae na'a. 
47 Ma na fa'ina'ona'o ana ngwae ni ofo'a ki nia lisia ru ne'eri, ma nia ka 
ba'atafea God ka 'uri, "Nia mamana, nia'a na ngwae 'olo'olo!” 
48 Ma kaida'i na ngwae ne'eri ki kira fiku, ma kika bubungia, kira lisia 
maelana sa Jesus ka sui, kira ta'ifau oli na'a 'ada 'i fanoa kira ki. Ma kira ka 
fidalia fu'ufu'uda fuana fa'ata'ilana na liadila'anga kira ki. 
49 Ma na ngwae ki ta'ifau ne'e kira saiana sa Jesus, fa'inia na kini ne'e kira 
leka 'i burina fa'asia 'i Galili ki, kira uu tau go'o 'ada, ma kira ka lisia ru ne'eri 
ki ta'ifau. 
50 Ma ta'i ngwae fa'asia na fanoa 'i Arimetea 'i saena na aba'i kula 'i Judea, 
ne'e satana sa Josef, nia tua logo 'i ne'eri. Ma nia na ngwae saga, ma na 
ngwae le'a, ma nia ka kwaimasi logo fuana lisilana ne'e God ke gwaunga'i 
fafia ngwae nia ki. Ma sui bore 'ana nia ta ngwae ana na fiku ta'i ngwae loko'i 
ru Jiu ki, nia kasi ala go'o fafia ru ne'e kira saea, ma kira ka sasi'i ana sa Jesus 
ki. 
52 Nia ka leka siana sa Paelat, ma ka gani 'uana na nonina sa Jesus. 
53 Ma nia ka lafua na'a nonina sa Jesus, ma ka buta 'ani na 'aba ifi kwao. Ma 
nia ka alua 'i saena na faoda faolu fuana kwaiatolana ngwae mae ki ne'e kira 
'ilia 'i saena na fau doe. 

54 Ma fa'i asoa ne'eri na Farere. Ma na asoa fuana sasi aka'u 'anga na Sabat, na 
asoa ana mamalo'anga, nia karangi tala'ae na'a. 
55 Na kini ne'e kira leka ma'i burina sa Jesus fa'asia 'i Galili ki, kira leka logo 
fa'inia sa Josef. Ma kira ka lisia na'a faoda ne'eri, ma kira ka lisia na'a alulana 
sa Jesus 'i saena. 
56 Sui kira ka oli 'i fanoa, ma kira ka sasi aka'u ana ngwaingwai ki, ma na ru 
moko le'a ki fuana na ongolana 'ania nonina sa Jesus. Ma na asoa ana Sabat 
kira ka mamalo na'a, di'ia na taki nia saea. 

Luke 24 
1 Ma ana Sande 'ofodangi la'a bilabila, na ngwa'i kini baera kira ngalia na 
ngwaingwai moko le'a ki ne'e kira sasi aka'u ani, ma kira ka leka na'a 'i 
maana faoda ne'eri. 
2 Ma kira ka lisia faoda ne'eri nia 'ifi na'a, du'ungana na baba'i fau noa'a kasi 
teo na'a 'i maana na faoda. 
3 Ma kira ka ru'u kwau, bore ma noa'a kira kasi lisia na'a na nonina na Aofia 
sa Jesus. 
4 Ma kaida'i kira manata go'o 'ada 'ua sulia ru ne'eri, ro 'ainsel ne'e kira ru'ufia 
na ifi ne'e ngwasinasina liu ki, kera ka sakatafa ma'i, ma kira ka uu 'i sulida. 
5 Na kini ne'eri ki kira ka ma'u liu, ma kira ka gwautoli 'i ano. Bore ma na ro 
ngwae ne'eri ki, kera ka fata 'uri fuada, "Fa'uta ne'e kamu ka lulu 'uana na 
ngwae ne'e nia mauri go'o 'ana 'i saena kula fuana na ngwae mae ki re? 
6 Noa'a nia kasi tua na'a 'i ne'e, nia mauri la'u na'a. Kamu manata to'ona basi, 
nia fa'arongo kaumulu ta'ifau ana, kaida'i ba nia tua 'ua fa'i kamu 'i Galili. Nia 
fata 'uri ba, 
7 'Kike ba'a kwate nau, na Ngela Ngwae, fuana na ngwae ta'a ki, ma kira ke 
saungi nau ana na 'ai rara folo, sui ana uula asoa, nau kui mauri la'u.' “ 
8 Sui na kini ne'eri ki kira ka manata to'ona na fatalana. 

9 Ma kira ka oli na'a fa'asia na faoda, ma kira ka fa'arongoa na akwala ma ta'i 
ngwae ana fafarongo nia ki, ma ti ngwae la'u ne'e kira dao to'oda. 
10 Na kini ne'e kira fa'arongoa na lifurongo nia ki, ne'e 'i Mary fa'asia 'i 
Magdala, ma 'i Joana, ma 'i Mary na te'a sa James, ma ti kini la'u. 
11 Bore ma na lifurongo ki kira ka fia fasi na kini ne'eri ki kira ala'a bani go'o 
'ada, ma noa'a kira kasi fa'amamana go'o fatalada. 
12 Bore ma sa Peter nia tata'e, ma ka lalili 'uana maana faoda. Ma nia orooro 
kwau, ma ka lisia go'o na ifi kwao ki ne'e teo 'i ne'eri. Sui nia ka oli, ma ka 
'arefo liu ana ru ne'e nia fuli. 
13 Ana fa'i asoa ne'eri, ta ro ngwae ana fafarongo sa Jesus ki, kera leka 'uana 
na fanoa 'i Emeas. Nia bolo fa'inia ta'i akwala kadi tala fa'asia 'i Jerusalem. 
14 Ma kera ka ala'a adaro'o sulia ru ne'eri ki ta'ifau ne'e nia fuli. 
15 Ma kaida'i kera ala'a adaro'o, sa Jesus nia leka karangi kera ma'i, ma ka 
leka logo fa'i kera. 
16 Kera ka lisia go'o adaro'o, bore ma God noa'a 'iri ala'ani fuana kera ka lia 
saiana. 
17 Ma sa Jesus ka fata 'uri fuadaro'o, "Tae nini'a koro'o ala'a ma'i sulia kaida'i 
nini koro'o leka ma'i ana?" Ma kera ka uu nene, ma manataladaro'o ka dila. 
18 Ma ta'i ngwae adaro'o ne'e satana sa Kleopas, nia fata ka 'uri, "Nau ku fia 
sali 'ae'o go'o ne'e 'oko tua 'i Jerusalem, ma 'oko kina go'o 'amu na ru ne'e fuli 
saena asoa ne'e ki.” 
19 Ma sa Jesus nia saefiloda ka 'uri, "Ru fa'uta ki ne'ana re?" Ma kera olisia, 
kera ka 'uri, "Ru ne'e kira sasia ana sa Jesus, na ngwae ba 'i Nasaret. Na 
ngwae ne'eri, nia'a na profet, na ngwae fuana ala'anga 'ania fatalana God, 
du'ungana God ma na ngwae ki kira saiana na fatalana nia ngasingasi'a, ma 
na raolana ka talinga'i liu. 
20 Na fata abu doe kami ki, ma na ngwae kwaitala'i ki, kira kwatea fuana 
saungilana, ma kira ka foto'ia ana na 'ai rara folo. 

21 Ma kaimili ka manata 'aimili sulia fasi nia na'a ne'e ke ba'a logea ngwae 'i 
Israel ki. Ma ta'ena, na uula asoa na'a 'i buri 'ana ru ne'e ki ni'i fuli. 
22 Ma kami ka 'arefo liu, du'ungana ti kini ana fiku'a kaimili, kira leka dao 
ana na faoda. 
23 Bore ma noa'a kira kasi lisia na nonina. Ma kira ka oli ma'i, kira ka saea 
ne'e kira lisia na 'ainsel ki ne'e fa'arongoda 'ani ne'e nia mauri la'u. 
24 Ma ti ngwae la'u ana fiku'a kaimili, kira leka logo ana na faoda ne'eri, ma 
kira ka dao to'ona nia mamana na'a, di'ia nama ba kini ne'eri ki kira saea. 
Bore ma kira ka 'iri lisia na'a nonina sa Jesus.” 
25 Ma sa Jesus ka fata 'uri fuadaro'o, "Koro'o bolebole'a liu! Ma na 
manatamuro'o kasi 'ali'ali fuana na fa'amamana lana ru ba na profet ki kira 
saea na'a ma'i 'i na'o. 
26 Na Christ ke nonifii basi, sui nia ka fi'i gwaunga'i 'ania 'inoto'anga doe.” 
27 Ma sa Jesus ka fa'amanata kera 'ani ru ba kira saea sulia na Christ 'i saena 
na Kerekere'a Abu ki. Nia tala'ae ana na kerekere'a sa Moses ki ma na 
kerekere'a na Profet ki. 
28 Ma kaida'i kira dao karangia na'a fanoa ne'e kira leka 'uana, sa Jesus ka sasi 
di'ia nia ke liu dao fa'i liu adaro'o. 
29 Ma kera ka luia, ma kera ka fata 'uri, "'Oke tua basi ma'i 'amu fa'i kero'o, 
osi'ana bali ana asoa nia liu na'a, ma karangi ka rodo na'a." Ma nia ka leka 
na'a 'ana fa'inidaro'o. 
30 Kaida'i nia tua na'a fuana fanga'a fa'i kera, nia ka ngalia afu beret, ma ka 
ba'atafea God, sui ka ngiia na beret ne'eri, ma ka kwatea fuadaro'o. 
31 Kaida'i kera lisia ru ne'eri, God ka ala'anida kera ka fi'i lia saiana, ma nia 
ka no'ana na'a fa'asidaro'o. 
32 Ma kera ka ala'a kwailiu fuadaro'o, kera ka 'uri, "Se! Kaida'i ba nia ala'a fa'i 
koro sulia ma'i tala, ma ka fa'amanata koro 'ani na Kerekere'a Abu ki, koro 
saele'a liu.” 

33 Ma ana kaida'i ne'eri nama go'o, kera tata'e, kera ka oli la'u 'uana 'i 
Jerusalem. Ma kera ka dao to'ona na akwala ma ta'i fafarongo ne'e kira fiku 
go'o 'ada, fa'inia ti ngwae la'u. 
34 Ma ngwae ki saena fiku'a ne'eri ka fa'arongodaro'o 'uri, "Na Aofia nia mauri 
la'u, mamana na'a! Nia dao tafa fuana sa Simon!” 
35 Ma kera ka ala'a sulia na ru ba nia fuli sulia na tala, ma sulia na kaida'i 
kera lia saiana kaida'i nia ngiia na afu beret. 
36 Kaida'i ro ngwae ne'eri ki kera ala'a go'o 'adaro'o fuada 'ua, sa Jesus nia 
daotafa, ma ka uu 'i safitada, ma ka fata 'uri fuadulu, "Na aroaro'anga ke tua 
fa'i kamu.” 
37 Ma kira ka lebe, ma kira ka ma'u liu, osi'ana kira fia fasi kira lisia ta 
anoano ru. 
38 Ma sa Jesus ka fata 'uri, "Tae ne'e sasia ma kamu ka ma'u? Noa'a kamu kasi 
manata ruarua! 
39 Nau'a go'o nini'a. Mulu lisia ro lima nau ki fa'inia na ro 'ae nau ki. Mulu 
sama to'ona basi ma'i na noniku, 'iri muke saiana, du'ungana ne'e anoano ru 
noa'a kasi to'o ana ta suli fa'inia ta fasi'a, di'ia nini'a kamu lisia nau ku to'o 
ana.” 
40 Buri 'ana ne'e nia saea ru ne'eri ki ka sui, nia ka fa'ata'inia na'a fuila mala 
ana nila ki ana ro lima nia ki ma na ro 'ae nia ki fuada. 
41 Ma kira ka saele'a liu fa'inia na 'arefo'anga. Sui bore 'ana, kira fitala go'o 
'ada, du'ungana noa'a kira kasi sai le'a 'ua ana. Ma sa Jesus ka fata la'u 'uri 
fuada, "Mulu kwatea ta fanga fuaku.” 
42 Ma kira ka kwatea ta'i afu i'a fuana. 
43 Ma nia ka ngalia, ma ka 'ania 'i na'oda. 
44 Sui nia ka fata la'u 'uri fuada, "Ru ne'e ki nau ku saea na'a ma'i 'ua fuamu'a, 
kaida'i nau ku tua 'ua ma'i fa'i kamu. Ru ne'e ki ta'ifau ba kira keresi'i suli nau 

saena taki sa Moses ki, ma 'i saena kerekere'a Profet ki, ma 'i saena Sam ki, 
kike ba'a dao mamana na'a ma'i.” 
45 Sui sa Jesus ka 'ifingia manatalada 'iri kike saiana na Kerekere'a Abu. 
46 Nia ka fata 'uri fuada, "Kira kerekere suli nau, na Christ, nai ba'a nonifii, 
ma ana uula asoa, nau kui tata'e la'u fa'asia na mae'a. 
47 Ma nia ka 'ita ma'i 'i Jerusalem leleka ka dao saena fanoa ki ta'ifau, muke 
fata sulia na kakari alifa'i 'anga ma na rufuanata'anga ana ta'anga'a ki 'ani na 
sataku. 
48 Ma kamu'a na'a ne'e muke fa'arongo 'ania ru ne'e ki. 
49 Ma nau'a talaku, nai ba'a kwatea fuamu'a na Ano'i ru Abu ne'e Ma'a nau nia 
eta fata'a 'ani. Ma muke kwaimasi 'i Jerusalem, leleka na ngasingasi'anga 
fa'asia 'i langi ka koso ma'i fafi kamu.” 
50 Sui ma nia ka tala'ida na'a fa'asia 'i saena fanoa doe ne'eri, leleka kira ka 
dao ana fanoa 'i Betani, ma nia ka ta'ea na'a limana 'i langi, ma ka fa'ale'a 
kira. 
51 Ma kaida'i nia fa'ale'a kira go'o 'ana 'ua, nia ka fa'asi kira, ma ka fane na'a 
ana 'uana 'i langi. 
52 Ma kira ka fa'a aofia, sui kira ka oli na'a 'ada 'i Jerusalem fa'inia na 
saele'anga doe. 
53 Ma ana kaida'i 'oro ki kira tua go'o 'ada 'i saena na Luma Abu God fuana na 
ba'atafelana God. 

John 

John 1 
1 'Ita 'ua na'a ma'i 'i na'ona mala ne'e God nia saunga'inia na magalia, na ru 
ne'e kira saea 'ani na Ala'anga nia tua na'a, ma nia ka tua na'a ma'i fa'inia 
God. Ma na Ala'anga ne'eri, nia'a ne'e God. 
2 Ana etangilana, na Ala'anga ne'e nia tua na'a ma'i fa'inia God. 
3 Ma God ka saunga'inia na ru ki ta'ifau 'ani nia'a. 'Iu, na ru ki ta'ifau ne'e God 
nia saunga'ini'i, nia saunga'ini'i 'ani na Ala'anga. 
4 Ma na mauri'a mamana ka 'ita ma'i fa'asia na Ala'anga ne'e. Ma na mauri'a 
mamana ne'eri ne'e na madakola'a mamana ne'e fa'amadakola ru mamana ki 
sulia God fuana ngwae ki. 
5 Ma na madakola'a ne'eri ka rara 'i saena na ma'erodo, ma na ma'erodo ka 
noa'a kasi fa'amaea. 
6 God ka kwatea ma'i ta'i ngwae ne'e satana sa John ngwae ni Siuabu, 
7 ka leka ma'i fuana na fa'arongolana na ngwae ki 'ani na madakola'a ne'e. 
Nia ka leka ma'i ka fa'arongo kira 'ani, fasi 'iri na ngwae ki ta'ifau kira ka 
rongoa ma kika fa'amamana. 
8 Ma sa John 'ana talana noa'a la'u na madakola'a, nia leka lala ma'i fasi 'iri ka 
fa'arongo 'ani na madakola'a ne'eri. 
9 Sui, na madakola'a mamana ne'eri fi'i leka ma'i 'i saena magalia, ma ka 
rara'afia na ngwae ki ta'ifau. 
10 Ma Ala'anga ne'e nia tua na'a 'i saena magalia. God ka saunga'inia na'a 
magalia ne'e 'ani nia'a, bore ma na ngwae ki noa'a kira kasi lia sai go'o ana. 
11 Nia ka dao ma'i saena fanoa nia, bore ma na ngwae nia ki noa'a kasi 
kwaloa go'o. 
12 Ma ti ngwae kira ka kwaloa, ma kira ka fa'amamana ana nia'a, ma nia ka 
kwatea na'a mamana'anga fuada 'iri ka fa'ita'inida 'ani na ngela God ki. 

13 Kira futa faolu di'ia ngela God ki! Futa'a faolu ne'e fuli ma'i ana God. Noa'a 
nia 'iri fuli sulia lia'i ngwae ana magalia, nama ka futa ana ngwae saena 
magalia. 
14 Na Ala'anga ne'e ka alu na'a ngwae, ma ka tua na'a fa'i kia. Kami lisia na'a 
na 'inoto'anga nia ne'e nia to'o ana, osi'ana nia ne'e ngela muta'i God na Ma'a. 
Na le'anga'a ma na mamana'anga God ki ta'ifau koso ma'i 'uakulu ana nia'a. 
15 Sa John ngwae ni Siuabu ka fa'arongo sulia nia'a, kaida'i ba nia ako ka fata 
'uri, "Nia na'a na ngwae ba nau ku fata sulia ana kaida'i ba nau ku fata 'uri, 
'Na ngwae ne'e nia leka ma'i 'i buriku, nia talinga'i ka tasa liufi nau, osi'ana 
nia tua 'ua na'a ma'i 'i na'ona mala ne'e nau ku futa.' “ 
16 Ma sulia na kwai'ofe'anga doe nia, Christ ka kwatea na'a ru le'a ki ta'ifau 
fuaka sulia asoa ki. 
17 God ka kwatea logo na taki nia ki fuaka ana sa Moses. Bore ma nia kwatea 
ma'i na kwai'ofe'anga nia ma na mamana'anga sulia nia'a 'ani sa Jesus Christ. 
18 Ma noa'a ta ngwae kasi lisia God. Talito'ona go'o na Ngela God, ne'e nia 
bolo fa'inia God na Ma'a, ma ka tua fa'inia, nia'a ne'e ka fa'ata'inia God fuaka. 
19 Na ngwae fa'ina'ona'o ki ana ngwae Jiu ki 'i Jerusalem, kira ka kwatea na'a 
fata abu ki, ma na ngwae kwai'afi ana fata abu ki, fasi 'iri kira ka saefiloa sa 
John 'uri, "'Uri ma 'ae'o sa tai nini'a?” 
20 Ma sa John ka olisi madako ada ka 'uri, "Nau'a noa'a la'u na Christ, na 
ngwae ba God filia fuana lafulana na ngwae ki.” 
21 Ma kira ka saefiloa la'u kika 'uri, "Aia, 'irai ma 'ae'o sa tai mo nini'a kwa? 
'Ae'o sa Elaeja?" Ma nia ka olisida la'u ka 'uri, "Noa'a." Ma kira saefiloa la'u 
kira ka 'uri, "'Uri ma 'ae'o ne'e na profet, ne'e kami masia?" Ma sa John ka 
olisida ka 'uri, "Noa'a.” 
22 Ma kira ka saefilo 'isi la'u ana, kira ka 'uri, "Aia, 'una'eri ma 'ae'o sa tai lala 
nini'a? 'Oke saea ma'i ta ru fuaimili, fasi 'iri kami ka fa'arongoa 'ani na ngwae 
ne'e kira asunga'i kaimili ma'i. Ta tae ne'e 'oko saea ma'i suli'o talamu?” 

23 Ma sa John ka olisida 'ani ala'anga ba sa profet Aesea nia keresia ka 'uri, 
"Nau'a na ngwae ba ri 'i saena na aba'i kula kwasi ka 'uri, 'Na Aofia ke dao 
na'a ma'i! Muke fa'asaga na tala fuana.' “ 
24 Ma na ngwae ne'e leka ma'i fa'asia na Farasi ki, kira saefiloa la'u kira ka 
'uri, 
25 "Ma fa'uta ne'e 'oko siuabua na ngwae ki, si di'ia ne'e 'ae'o noa'a la'u na 
Christ, nama sa Elaeja, ma nama na profet baera?” 
26 Ma sa John ka olisida ka 'uri, "Nau ku siuabu go'o 'aku 'ani na kafo. Aia, ma 
ta'i ngwae ne'e kamu kina, nia uu go'o 'ana 'i safitamu'a. 
27 Ma nia'a ne'e na ngwae ne'e ka leka ma'i 'i buriku, bore ma noa'a nau kusi 
totolia ne'e nai orooro, ma ku logea na ta'e butu nia ki.” 
28 Ma ru ne'e ki ta'ifau ka fuli 'i Betani, na fanoa 'i bali 'uana tata'elana sina 
ana kafo 'i Jodan, kula ba sa John nia siuabua ngwae ki ana. 
29 Ana fa'i asoa 'i buri, sa John ka lisia sa Jesus ka leka ma'i siana, ma ka saea 
fuana ngwae ki, "Muke lisia, nia'a ne'e na ngwae ne'e nia di'ia na kala sipsip 
ni kwaisu'usi'anga God, ne'e ke lafua na'a abula ta'anga'a na ngwae ki 'i saena 
na magalia. 
30 Nia'a na'a ne'e ngwae ba nau ku fata sulia ana kaida'i ba nau ku fata 'uri, 
'Ta'i ngwae ke ba'a leka ma'i 'i buriku. Nia ka talinga'i ka tasa liufi nau, 
osi'ana nia tua 'ua na'a ma'i 'i na'ona mala ne'e nau ku futa.’ 
31 'I na'o ma'i, noa'a nau kusi lia sai 'ua ana ta ngwae fa'uta ne'e nia'a, 'una'eri 
bore 'ana nau ku leka ma'i, ma nau ku siuabu 'ani na kafo fasi 'iri na ngwae 'i 
Israel ki kira ka saiana.” 
32 Ma sa John ka fata la'u 'uri, "Nau ku lisia na Ano'i ru Abu ka koso ma'i 
fa'asia 'i langi di'ia ta fa'i bola, ma ka to'o 'i fafona. 
33 Noa'a nau kusi lia sai 'ua ana. Bore ma God ka kwate nau ma'i fasi 'iri nau 
ku siuabu 'ani na kafo, nia ka fata 'uri fuaku, ''Oke ba'a lisia na Ano'i ru Abu 

ke koso ma'i, ma ke to'o 'i fafona ta'i ngwae. Nia'a na'a ne'e na ngwae ne'e ke 
ba'a siuabu 'ani na Ano'i ru Abu.' “ 
34 Ma sa John ka fata la'u 'uri, "Nau ku lisia na'a, ma nau ku saea fuamu'a, nia 
na'a ne'e Ngela God.” 
35 Ma ana ta'i fa'i asoa la'u 'i buri, sa John ka uu logo 'i ne'eri fa'inia ta ro 
ngwae ana fafarongo nia ki. 
36 Ana kaida'i sa Jesus ka liu 'ana, sa John ka lisia, nia ka fata 'uri, "Nia na'a 
na Kala Sipsip God.” 
37 Ma na ro ngwae fafarongo nia ki, kira rongoa ru ne'eri, ma kero'a ka leka 
na'a adaro'o sulia sa Jesus. 
38 Ma sa Jesus ka abula, ma ka lisidaro'o kera leka suli nia, ma nia ka saefilo 
kero'a ka 'uri, "Na tae nini'a koro'o lulu 'uana?" Ma kera olisia kika 'uri, 
"Rabae kwa, 'oko tua 'i fa'i?" Na fadalana rabae ne'e, "ngwae fa'amanata.” 
39 Ma nia ka olisia kero'a ka 'uri, "Moro leka ma'i, 'iri moro ka lisia." Ma kera 
ka leka fa'inia, ma kera ka lisia na kula ne'e nia tua ana. Ma kera ka tua 
fa'inia sulia fa'i asoa ne'eri. Ma agi asoa ne'eri ka bolo na'a fa'inia 4 kiloko'i 
sa'ulafi. 
40 Ma ta'i ngwae adaro'o ne'e sa Andrew, na ngwaefuta sa Simon Peter. 
41 Ma sa Andrew fi'i leka ma ka dao to'ona sa Simon na ngwaefuta nia, ma ka 
fa'arongo nia ka 'uri, "Kero'o dao na'a to'ona na Mesaea." Na fadalana ala'anga 
ne'eri ne'e na "Christ," na ngwae ba God nia filia fuana 'afilana na ngwae ki. 
42 'Una'eri ma nia ka tala'ia sa Simon siana sa Jesus. Ma sa Jesus ka bubu 
totonga'i fuana, ma ka fata 'uri, "'Ae'o sa Simon, na ngela sa John, nau ku 
fa'asata 'oe na'a 'ani sa Sifas." Na sata ne'eri ne'e kira saea logo 'ani sa Peter, 
ma na fadalana ne'e, "Na fau.” 
43 Sui ana ruana fa'i asoa, sa Jesus ka manata 'uana leka'a 'uana aba'i kula 'i 
Galili, ma nia ka dao to'ona sa Filip, ma ka fata 'uri fuana, "'Oke leka ma'i fa'i 
nau.” 

44 Ma sa Filip nia'a ne'e ngwae fa'asia 'i Betsaeda, na ma'efanoa sa Andrew ma 
sa Peter. 
45 Aia, sa Filip ka dao to'ona sa Nataniel, ma ka fa'arongo nia ka 'uri, "Kaimili 
dao na'a to'ona na ngwae ba sa Moses kerekere sulia saena taki ki, ma na 
profet ki logo ba kira kerekere sulia. Nia'a sa Jesus na ngela sa Josef fa'asia 'i 
Nasaret.” 
46 Ma sa Nataniel ka fata 'uri, "'Oko fia ta ru le'a ka leka ma'i fa'asia 'i Nasaret 
kwa?" Ma sa Filip ka olisia ka fata 'uri fuana, "Leka ma'i ko tala lisia 'amu.” 
47 Kaida'i sa Jesus nia lisia sa Nataniel nia leka ma'i siana, nia ka fata sulia ka 
'uri, "Na ngwae ne'e nia bolo liu na'a fuana kira ka saea nia'a 'ani ngwae Jiu 
mamana, osi'ana noa'a na'a ta soke'a ana nia'a!” 
48 Sa Nataniel ka olisia ka 'uri, "'Oko sai fa'uta aku kwa?" Ma sa Jesus ka olisia 
ka fata 'uri fuana, "Nau ku lisi 'oe 'i 'aena 'ai figi 'i na'ona ne'e sa Filip nia sae 
'oe.” 
49 Ma kaida'i sa Nataniel ka rongoa na ru ne'e, nia ka fata 'uri, "Fa'amanata 
'ae, 'ae'o na'a ne'e Ngela God! 'Ae'o ne'e na ngwae tatalafa'a kami ngwae Jiu 
ki!” 
50 Sa Jesus ka 'uri fuana, "'Oko fi'i fa'amamana go'o ne'eri'a, du'ungana ba nau 
ku saea nau ku lisi 'oe 'i 'aena 'ai figi? Ma nau ku saea fuamu, 'oke ba'a lisia ru 
doe ki liufia mala ru ne'e.” 
51 Sui sa Jesus ka fata la'u 'uri fuada, "Ru mamana nau ku saea fuamu'a, muke 
ba'a lisia 'i langi ke 'ifi, ma muke ba'a lisia logo na 'ainsel God ki kike ra'e 
'ala'a 'uana 'i langi, ma kike koso ma'i fafoku nau'a, na Ngela Ngwae." 

John 2 
1 Buri 'ana ro asoa ki sui, ta'i ara ara'inga ka fuli ana ta'i ma'efanoa ne'e 
satana 'i Kena 'i saena aba'i kula 'i Galili. Ma te'a sa Jesus ka tua logo 'i ne'eri 
ana kaida'i ne'eri. 

2 Ma kira ka laefia logo ma'i sa Jesus fa'inia na fafarongo nia ki 'uana na ara 
ara'inga ne'eri. 
3 Ma kaida'i ne'e ngwae ki kira kwa'u, ma na waen kira ka sui, te'a sa Jesus ka 
fata 'uri fuana, "Noa'a kira kasi to'o na'a ana ta waen.” 
4 Ma sa Jesus ka olisia ka 'uri, "Te'a 'ae, noa'a 'oe kosi sae nau la'u fuana 
sasilana ta ru, osi'ana na kaida'i nau noa'a 'ua.” 
5 Ma te'a sa Jesus ka fata 'uri fuana na ngwae rao ki, "Muke sasi sulia ta ru 
ne'e nia ke saea fuaumulu.” 
6 Ma na ono kufikufi ru doe ki fuana ngali kafo'a ne'e kira saunga'inia 'ani fau 
ni'i teo 'i ne'eri, fuana na tau lima'anga fuana na ngwae ki sulia na falafala Jiu 
ki. 
7 Ma sa Jesus ka fata 'uri fuana na ngwae rao ki, "Kamu ka ongia na fa'i 
kufikufi ru ne'e ki 'ani na kafo." Ma kira ka ongi'i leleka ka fungu. 
8 Sui nia ka fata 'uri fuada, "Kamu ke ongia na kafo, ma kamu ka kwatea 
fuana na ngwae 'a'ana ana na fanga'a." Ma kira ka kwatea fuana, 
9 ma nia ka kwa'u to'ona na kafo ne'eri, ne'e ka alu na'a na waen. Ma noa'a 
nia kasi saiana na waen ne'e nia leka ma'i fa'asia 'i fa'i. Bore ma na ngwae rao 
ne'e kira ongia ma'i na kafo ne'eri go'o ne'e kira saiana ta'ifau. 'Una'eri na 
ngwae 'a'ana ne'e ka ri ma'i 'uana na ara'i faolu ne'eri, 
10 ma ka fata 'uri fuana, "Na ngwae ki ta'ifau kira kwatea na waen le'a 'i na'o, 
ma 'i buri 'ana na ngwae ki kira kwa'u ka sui na'a, nia ka fi'i kwatea na'a waen 
ne'e dalakwai. Ma 'oko gonia na waen le'a liu leleka ka dao na'a ana kaida'i 
ne'e!” 
11 Nia na'a ne'e etana ru fa'anada'a ne'e sa Jesus nia sasi 'i Galili, 'i saena na 
fanoa 'i Kena. Ne'eri nia ka fa'ata'inia na'a na 'inoto'anga nia, ma na fafarongo 
nia ki kira ka fa'amamana ana. 

12 Ma 'i buri, sa Jesus fa'inia te'a nia, ma na ngwaefuta nia ki, ma na 
fafarongo nia ki, kira ka leka na'a 'uana na fanoa 'i Kapaneam. Ma kira ka tua 
'i ne'eri sulia bara fa'i asoa. 
13 Aia, ma karangia na'a na Fanga'a ana Daofa'i Liu'a na ngwae Jiu ki, ma sa 
Jesus ka leka 'uana na fanoa doe 'i Jerusalem. 
14 Ma 'i ne'eri saena Luma Abu God, nia ka lisia na ngwae ne'e kira 'oifoli'a 
'ani na buluka ki, ma na sipsip ki, ma na bola ki fuana kwaisu'usi'anga. Ma 
nia ka lisia logo na ngwae ne'e kira rokisi 'ani na mani ki, kira tua 'ada 'i 
ninimana na tatafe kira ki. 
15 Ma nia ka saunga'inia ru fuana kwa'inga 'ani nili'i kwalo ki, ma ka lalia na'a 
buluka ki, ma na sipsip ki, ma na ru ki ta'ifau fa'asia saena Luma Abu God. 
Ma ka gilosia na'a tatafe na ngwae ne'e kira rokisi 'ani na mani ki, ma ka 
takalonga'inia na'a mani kira ki. 
16 Ma nia ka kwa'i laelae sulia na ngwae ne'e kira 'oifoli'a 'ani na bola ki ka 
'uri, "Kamu ke ngalia na'a ru ne'e ki 'i maa! Noa'a kamu kasi saunga'inia na 
Luma Ma'a nau 'ani kula ni usi'a!” 
17 Ma na fafarongo nia ki kira ka manata to'ona na Kerekere'a Abu ba nia fata 
'uri, "God 'ae, na alafe'anga nau fuana na Luma 'oe, ka di'ia na mafula ne'e 
'ako 'i saena mangoku.” 
18 Sui na ngwae gwaunga'i Jiu ki kira ka saefiloa sa Jesus kira ka 'uri, "Sa tai 
ne'e kwatea mamana'anga fuamu fuana sasilana ru ne'eri ki kwa? Di'ia God 
ne'e kwatea mamana'anga fuamu, fa'ata'inia ta fa'anada'a 'iri ne'e kami ke 
fa'amamana amu!” 
19 Ma sa Jesus ka olisida ka 'uri, "Di'ia muke osia bore na Luma Abu ne'e, nai 
ba'a fa'auua la'u saena uulu fa'i asoa ki.” 
20 Ma kira saefilo nia la'u kira ka 'uri, "'Uri ma 'oke fa'auua la'u saena uulu fa'i 
asoa ki go'o kwa? Na Luma Abu God nini'a, kira saunga'inia mala sulia fai 
akwala ma ono fa'i ngali ki!” 
21 Bore ma na Luma Abu ne'e sa Jesus nia fata sulia ne'e na nonina lala 'ana. 

22 Ma ana kaida'i God ke ta'ea nia'a fa'asia na mae'a, ne'e na fafarongo nia ki 
fi'i manata to'ona ne'e nia saea na ru ne'e, ma kika fi'i fa'amamana ana na 
Kerekere'a Abu ma na ru ne'e sa Jesus ka saea. 
23 Ma ana kaida'i sa Jesus nia tua 'i Jerusalem ana na Fanga'a ana Daofa'i 
Liu'a, na ngwae 'oro ki ne'e kira fa'amamana ana nia'a, osi'ana kira lisia na'a 
ru fa'anada'a ki ne'e nia sasi'i. 
24 Sui ka 'una'eri bore 'ana, sa Jesus noa'a kasi fito'oda go'o, osi'ana nia sai 
ta'ifau go'o ada. 
25 Sui bore 'ana ta ngwae noa'a kasi fa'arongo nia 'ani ta ru sulia na ngwae, 
nia sai go'o 'ana ana na ru ki ta'ifau saena manatalada. 

John 3 
1 Ana ta'i kaida'i, ta'i ngwae 'inoto'a Jiu ki, nia leka ma'i siana sa Jesus. Na 
ngwae ne'eri satana sa Nikodimas, nia'a ta ngwae ana Farasi ki. Nia leka ma'i 
siana sa Jesus saena rodo, ma ka fata 'uri fuana, "Fa'amanata 'ae, kami saiana 
'ae'o na ngwae fa'amanata ne'e God kwatea ma'i, osi'ana na ru fa'anada'a ki 
ne'e 'oko fuli'i, 'afita'i ta ngwae ka sasia di'ia God noa'a kasi tua fa'inia.” 
3 Sa Jesus ka olisia ka fata 'uri fuana, "Ru mamana nau ku saea fuamu, 'afita'i 
ta ngwae ka lisia na mauri'a ne'e God gwaunga'i fafia, di'ia noa'a nia kasi futa 
faolu la'u.” 
4 Ma sa Nikodimas ka saefiloa sa Jesus ka 'uri, "Na ngwae ne'e doe na'a, nia 
ke futa la'u ma'i fa'uta kwa? 'Afita'i liu fuana na ngwae ne'e ka oli la'u saena 
sirana te'a nia, ma ka futa la'u ma'i!” 
5 Sa Jesus ka fata 'uri fuana, "Ru mamana nau ku saea fuamu. 'Afita'i liu fuana 
ta ngwae ke ru'u saena mauri'a ne'e God ke gwaunga'i fafia, di'ia noa'a nia 
kasi futa ana kafo ma na Ano'i ru Abu. 
6 Kaida'i ngwae nia futa ana na ma'a nia fa'inia na te'a nia, nia sau ana 
ngwae. Ma sa tai ne'e ka futa ana Ano'i ru Abu God, nia futa faolu ma'i fa'asia 
'i langi. 

7 Noa'a 'oe kosi 'arefo, osi'ana nau ku saea fuamu kamu ke futa faolu nama 
la'u. 
8 Na Ano'i ru Abu nia di'ia na iru. Sulia sui bore 'oko rongoa na iru, noa'a 'oe 
kosi lisia go'o ne'e nia leka ma'i fa'asia 'i fa'i, nama ka leka 'uana 'i fa'i. Ma na 
Ano'i ru Abu logo, noa'a 'oe kosi lisia nia ka rokisi fa'uta ana ngwae fuana ka 
alua na ngwae faolu.” 
9 Sa Nikodimas ka saefiloa la'u ka 'uri, "'Uri ma na ru ne'e ki ke mamana 
fa'uta kwa?” 
10 Sa Jesus ka olisia ka 'uri fuana, "'Ae'o ne'e na fa'amanata 'inoto'a Jiu ki na'a. 
Ma fa'uta ne'e noa'a 'oe kosi sai go'o ana na fadalana ru ne'e ki? 
11 Ru mamana nau ku saea fuamu, kami fa'arongo 'ani na ru ne'e kami saiani 
ki, ma mika fata sulia na ru ne'e kami lisi'i ki. Ma noa'a ta ngwae amu'a kasi 
fa'amamana go'o. 
12 Aia, ma di'ia noa'a kamu kasi fa'amamana ana na ru ne'e nau ku fa'arongo 
kamu 'ani sulia ru ana magalia ne'e, kamu ka fi'i fa'amamana mo fa'uta aku 
di'ia nau ku fa'arongo kamu 'ani na ru ma'i langi ki? 
13 Ma nau'a, na Ngela Ngwae, go'o ne'e nau ku saiana na ru ne'e kira saungani 
ma'i 'i langi, osi'ana nau ku koso ma'i fa'asia 'i langi. Ma ka noa'a ta ngwae 
la'u ne'e ka leka ma'i fa'asia 'i langi.” 
14 Di'ia ana kaida'i ba 'i na'o, sa Moses nia saunga'inia na fa'i loi 'ani na barasi 
baera 'i saena na aba'i kula kwasi, ma ka fa'auua 'i langi 'i gwauna na 'ai 
baera. Ma ka 'una'eri logo, kira ke fa'auua na Ngela Ngwae 'i langi gwauna na 
'ai, 
15 fasi 'iri sa tai fa'ida ne'e kira fa'amamana ana nau'a, kira ke mauri firi. 
16 God fa'ata'inia na alafe'anga doe nia fuana na ngwae ki ta'ifau saena 
magalia ne'e 'uri, nia ka kwatea ma'i ta'i Ngela muta'i nia, fasi 'iri sa tai ne'e 
kira fa'amamana ana nia'a, noa'a kira kasi funu, bore ma kira ke ba'a mauri 
firi. 

17 God noa'a kasi kwatea ma'i na Ngela nia saena magalia fuana na 
matalanga'ilana na ngwae ki, bore ma nia ka kwatea lala ma'i fuana 
fa'amaurilada. 
18 Ma sa tai bore 'ana ne'e fa'amamana ana na Ngela nia, noa'a God kasi 
matalanga'inia. Ma sa tai bore 'ana ne'e noa'a kasi fa'amamana ana nia'a, God 
matalanga'inia ka sui na'a, osi'ana nia noa'a kasi fa'amamana ana ta'i ngela 
muta'i nia. 
19 Na kwa'ikwa'inga ne'e 'uri, na ngwae ne'e di'ia na madakola'a, nia dao na'a 
ma'i 'i saena na magalia. Bore ma na ngwae ki, kira ka saele'a lala fa'inia na 
ma'erodo ka liufia lala na madakola'a, osi'ana na abulalada ta'a. 
20 Du'ungana sa tai ne'e abulalana nia ta'a, nia ka 'aila 'ani madakola'a, ma 
noa'a nia kasi oga leka'a ma'i fuana madakola'a, osi'ana noa'a nia kasi oga 
abula ta'anga'a nia ki ka fa'ata'i. 
21 Ma sa tai bore 'ana ne'e fulirulana ka saga, nia leka ma'i fuana madakola'a, 
fasi 'iri na madakola'anga ka fa'ata'inia na ru ne'e nia sasi'i ki ni'i leka sulia 
kwaiogai'anga God. 
22 Ma buri 'ana, sa Jesus fa'inia na fafarongo nia ki kira leka 'uana 'i Judea, 
ma kira ka tua 'i ne'eri. Ma kira ka siuabua na ngwae ki 'i ne'eri. 
23 Ma ana kaida'i ne'eri logo, sa John ka siuabua na ngwae ki ana ma'efanoa 'i 
Aenon karangia 'i Salim. Sa John ka siuabuda 'i ne'eri, osi'ana kula ne'e kafo 
nia 'oro ana. Aia, ma ngwae 'oro ki logo kira ka leka siana fuana siuabu'anga.  

(24 Ana kaida'i ne'eri, noa'a kira kasi alua 'ua sa John saena luma ni lokafo.)  
25 Ma ana kaida'i ne'eri, ti ngwae ana fafarongo sa John ki, kira olisu'usu'u 
fa'inia ta'i ngwae ana Jiu ki sulia na falafala Jiu ki sulia na taufilana nonida, 
fasi 'iri kika sikasika 'i na'ona God. 
26 Ma fafarongo sa John ki kira leka siana sa John, ma kira ka saefiloa kira ka 
'uri, "Fa'amanata 'ae, 'oko saiana na ngwae ba nia uu fa'i 'oe bali lo'oba ana 
kafo 'i Jodan, ne'e 'oko saea ru le'a ki sulia? Ana kaida'i ne'e, nia siuabua na'a 
ngwae ki, ma na ngwae 'oro ki, kira ka leka ta'ifau na'a siana!” 

27 Ma sa John ka olisida ka 'uri, "Na ngwae nia to'o go'o ana tae ne'e God 
kwatea fuana. 
28 Kaumulu rongoa ta'ifau na'a ba nau ku saea fuamu'a, nau'a noa'a la'u na 
Christ, na ngwae ne'e God filia. Nau'a ngwae nau ku leka ma'i 'i na'o fuana 
nai fa'atalo 'ani fa'arongo'a sulia nia'a. 
29 Na Christ nia di'ia na ngwae ba nia ara'i faolu. Ma nau ku di'ia na ngwae 
kwaima ana ara'i faolu. Ma na ngwae kwaima ana ara'i faolu ne'eri, nia ka 
saele'a liu kaida'i ne'e ngwae ara'i faolu nia dao fuana ara'inga nia. Ma ka 
'una'eri logo ana nau'a. Nau ku saele'a liu ana kaida'i ne'eri, osi'ana sa Jesus 
nia dao na'a. 
30 Kira ke ba'a fa'a 'inoto'a na Christ. Ma nau'a, kira ke ba'a fa'ati'iti'i nau la'u.” 
31 'Iu, ma na Christ leka ma'i fa'asia 'i langi, nia talinga'i ka tasa liufia ngwae 
ki ta'ifau. Sa John Siuabu nia ngwae ana magalia go'o. Ma nia ka saiana 
ala'anga sulia ru ne'e fuli saena magalia ki go'o. Ma nia mamana liu, na Christ 
leka ma'i fa'asia 'i langi, nia talinga'i ka tasa liufia ngwae ki ta'ifau. 
32 Nia ala'a madako sulia tae ne'e nia lisia, ma ka rongoa fa'asia 'i langi. Sui 
ka 'una'eri bore 'ana, noa'a ta ngwae kasi oga go'o fa'amamana'anga ana tae ki 
ne'e nia sae'e. 
33 Ma na ngwae ne'e nia fa'amamana ana tae ne'e nia saea, na ngwae ne'eri 
nia fa'ata'inia ru ne'e God saea nia mamana. 
34 Ma na Christ ne'e God kwatea ma'i fa'asia 'i langi, nia ka fa'atalo'ania 
fatalana God, osi'ana God kwatea ta'ifau na'a Ano'i ru Abu nia fasi 'iri ka 'afia. 
35 Ma God na Ma'a ka alafe liu na'a fuana Ngela nia, ma ka alua nia ka 
gwaunga'i fuana na ru ki ta'ifau. 
36 Ma sa tai bore 'ana ne'e ka fa'amamana ana na Ngela ne'e, nia ka mauri firi. 
Ma sa tai ne'e noa'a kasi fa'amamana ana Ngela ne'e, nia ka funu, si ne'e nia 
tua tari na'a olofana kwai matalanga'i 'anga God. 

John 4 

1 Sa Jesus fa'inia na fafarongo nia ki, kira ka leka fa'asia 'i Judea, ma kira ka 
leka 'uana 'i Galili. Kira leka, osi'ana sa Jesus nia saiana na Farasi ki kira 
rongoa fasi nia sasi na ngwae 'oro liu ki kira ka leka sulia ka liufia sa John 
Siuabu, ma ka tasa la'u fa'inia siuabulada. Sa Jesus noa'a kasi siuabua go'o ta 
ngwae. Bore ma na fafarongo nia ki lala ne'e kira sasi 'una'eri. 
4 Ma ta'i kaida'i kira leka kwau 'uana 'i Galili, kira ka liu nama ana aba'i kula 
'i Samaria. 
5 Ma kira ka dao ana ta'i ma'efanoa ne'e satana 'i Saeka 'i saena na aba'i kula 'i 
Samaria, ne'e nia teo karangia na ano ne'e sa Jakob nia kwatea fuana sa Josef 
na ngela nia 'i na'o 'ua ma'i. 
6 Ma na ma'e kafo 'ilia sa Jakob ka teo logo 'i ne'eri. Ma sa Jesus ka noni 
maruku ana na leka'a, ma nia ka tua 'ana ninimana na kafo 'ilia ne'eri. Ma ana 
kaida'i ne'eri, nia bolo na'a fa'inia na tofongana na'a asoa. 
7 Ma na fafarongo nia ki, kira ka leka 'i fanoa ne'eri 'iri kike foli fanga. Ma ta'i 
kini fa'asia 'i Samaria ka leka ma'i fasi 'iri ka ufi kafo. Ma sa Jesus ka fata 'uri 
fuana, "'Oke kwatea ma'i ta kafo, nai kwa'u basi kwa.” 
9 Ma na kini ne'eri ka olisia ka 'uri, "Se kwala ara'i kwa, 'ae'o na ngwae 'i Jiu, 
ma nau na kini 'i Samaria. Fa'uta ne'e 'oko gani nau 'uana kafo fuana 
kwa'unga?" Nia fata 'una'eri, osi'ana ne'e ngwae Jiu ki noa'a kira kasi kwaima 
fa'inia na ngwae Samaria ki. 
10 Ma sa Jesus ka olisia ka 'uri, "Di'ia 'oko saiana na tae ne'e God kwatea, ma 
'oko saiana sa tai ne'e ka gani 'oe 'uana kafo, sali 'oko gani nau lala 'amu, ma 
nau ku kwatea na kafo ana mauri'a fuamu.” 
11 Ma na kini ne'eri ka fata 'uri fuana, "Kwala ara'i kwa, noa'a 'amu ta ru ni 
ufilana kafo, ma na kilu kafo ne'e bore ka koso ka 'ato liu logo. 'Oke ba'a dao 
mo to'ona na kafo ana mauri'a ne'ana 'i fa'i kwa? 
12 Na ko'o kia sa Jakob ne'e nia kwatea na mae kafo 'ilia ne'e fuaka. Ma nia, 
fa'inia na ngela nia ki, ma na ru 'ae'aela sare'e nia ki, kira kwa'u logo ana na 

ma'e kafo 'ilia ne'e. 'Uri ma 'oko fia fasi ne'e 'oko talinga'i ka liufia sa Jakob 
kwa? Nama fa'uta?” 
13 Ma sa Jesus ka fata 'uri, "Sa tai ne'e nia kwa'ufia na kafo ne'e, nia saiana ke 
ba'a silikwa'u la'u. 
14 Ma sa tai bore 'ana ne'e ka kwa'ufia na kafo ne'e nau ku kwatea, noa'a nia 
kasi silikwa'u la'u. Ma na kafo ne'e nau ku kwatea fuana ka alu na'a na ma'e 
busu ne'e ka kwatea na mauri'a firi fuana.” 
15 Ma na kini ne'e ka fata 'uri, "Kwala ara'i kwa, 'oke kwatea na'a kafo ne'ana 
fuaku, fasi 'iri noa'a naisi silikwa'u la'u, ma ka noa'a nau kusi leka la'u ma'i 'i 
ne'e fuana ngali kafo'a.” 
16 Ma sa Jesus ka fata 'uri fuana, "'Oe leka, 'oko saea ma'i na ara'i 'oe, ma 
moro ka oli ma'i 'i ne'e.” 
17 Ma na kini ne'e ka olisia ka 'uri, "Noa'a nau kusi to'o ana ta ara'i." Sa Jesus 
ka fata 'uri, "'Oko fata mamana ana kaida'i ne'e 'oko saea noa'a 'oe kosi to'o 
ana ta ara'i. 
18 Osi'ana 'oko to'oto'o ana na lima ara'i ki, ma na ngwae ne'ana 'oko tua 
fa'inia ana kaida'i ne'e, nia'a noa'a la'u na ara'i mamana 'oe. Na ru mamana 
ne'ana 'oko saea fuaku.” 
19 Ma na kini ne'e ka olisia ka 'uri, "Kwala ara'i kwa, nau ku saiana 'ae'o ta 
profet. 
20 Na ko'o kami ki 'i Samaria, kira fo'osia God 'i gwauna fa'i ua ne'e. Ma kamu 
na ngwae 'i Jiu ki, kamu saea kula fuana fo'osilana God ne'e 'i Jerusalem na'a. 
'Uri ma 'i fa'i ana ro kula ne'e ki ne'e mamana kwa?” 
21 Ma sa Jesus ka fata fuana ka 'uri, "Kwala kini ne'e 'ae, 'oke fa'amamana 
nau, na kaida'i ke ba'a dao ma'i fuana na ngwae ki ne'e noa'a kira kasi fo'osia 
na'a na Ma'a 'i gwauna fa'i ua ne'e nama 'i Jerusalem bore. 

22 Kamu'a na ngwae 'i Samaria ki, kamu kina go'o 'amu'a sa tai ne'e kamu 
fo'osia. Bore ma, kami'a na ngwae 'i Jiu ki, kami saiana sa tai ne'e kami 
fo'osia, ma kami saiana fa'atalo'a sulia na tala ne'e God fa'amauria ngwae ki. 
23 Bore ma ta kaida'i ke ba'a dao ma'i, ma nia tala'ae na'a, kaida'i na Ano'i ru 
ke fa'ata'inia Mamana'anga God, nia kwate ka talangwara'u 'iri ngwae ki kike 
fo'osia God ana kula ki ta'ifau. God ne'e na Ano'i ru, ma na ngwae ki ne'e kike 
fo'osia, kira ke futa faolu nama 'ani na Ano'i ru ana Mamana'anga. Na ngwae 
'una'eri ki ne'e saiana kike fo'osia na Ma'a.” 
25 Ma na kini ne'eri ka fata 'uri fuana, "Nau ku saiana na ngwae ne'e God nia 
filia ne'e kira saea 'ani na Christ, ke ba'a dao ma'i. Ma ana kaida'i ne'e nia ke 
dao ma'i, nia ke ba'a fa'arongo kia 'ani na ru ki ta'ifau.” 
26 Sa Jesus ka olisia ka 'uri, "Nau'a nini'a na'a.” 
27 Ma ana kaida'i ne'eri, na fafarongo nia ki kira ka dao na'a ma'i, ma kira ka 
'arefo liu, osi'ana kira lisia sa Jesus nia ala'a 'ana fa'inia na kini ne'e. Bore ma 
noa'a ta ngwae adulu kasi saefiloa go'o na kini ne'e, "Na tae ne'e 'oko oga?" 
Ma noa'a kira kasi saefiloa go'o sa Jesus, "Fa'uta ne'e 'oko ala'a fa'inia na kini 
ne'e?” 
28 Ma na kini baera ka fai danga na'a 'ani na ru ni ngali kafo'a nia, ma ka oli 'i 
fanoa, ma ka fata 'uri fuana na ngwae ki 'i ne'eri. 
29 "Muke leka ma'i, 'iri muka lisia 'aumulu na ta'i ngwae ne'e nia fa'arongo 
nau 'ani na ru ki ta'ifau ne'e nau ku sasi'i. Sali nia'a na ngwae ba God filia 
taka nini'a?” 
30 Ma kika fa'asia na ma'efanoa baera, ma kira ka leka ma'i siana sa Jesus. 
31 Ma ana kaida'i ne'eri, na fafarongo nia ki kika saefiloa sa Jesus kira ka 'uri, 
"Ngwae fa'amanata 'ae, 'ania basi ta fanga kwa!” 
32 Ma sa Jesus ka olisida ka 'uri, "Nau ku to'o ana na fanga ni 'anilana nau 
ne'e kamu kina.” 

33 Ma na fafarongo nia ki, kira ka saefilo kira kwailiu kira ka 'uri, "Sali ta 
ngwae ngali fanga ma'i fuana taka nini'a?” 
34 Ma sa Jesus ka fata 'uri fuada, "Na fanga nau na'a ne'e ro'onga'a sulia na 
fatalana God ne'e nia kwate nau ma'i, ma na fa'asuilana na rao'a nia ki ne'e 
nia kwatea fuaku fuana sasilana. 
35 Aia, ma kamu to'o ana na ta'i tarifula'anga ba nia 'uri, 'Fai madamo ki la'u, 
sui mala na unu'i loi ru'anga.' Ma nau ku saea fuamu'a, muke lisia basi na 
ngwae ki ne'e kira leka ma'i. Kira ka di'ia na o'ola ne'e nia maua na'a, ma ka 
kwaimasi na'a fuana loilana. 
36 God ke kwaiara nama na ngwae ne'e nia loiru saena o'ola. Ma nia ka fikua 
na'a na alu ru'a 'uana na mauri'a firi, fasi 'iri na ngwae ne'e nia fasi ru, ma na 
ngwae ne'e ka loi ru, kera ka saele'a ta'ifau. 
37 Ma na tarifula'anga ka mamana ana ne'e nia fata 'uri, 'Ta'i ngwae nia fasi 
ru, ma ta ngwae ka loia.’ 
38 Nau ku ba'e kamu fuana na loilana ru ki saena o'ola ne'e noa'a kamu kasi 
rao ana. Osi'ana ti ngwae lala ne'e kira rao ana ma kamu ka ngali sakonga'i 
na'a ana le'alana raolada.” 
39 Ma na ngwae 'oro ki 'i saena na fanoa ne'e ana na aba'i kula ne'e 'i Samaria, 
kira fa'amamana ana sa Jesus, osi'ana na kini ne'e nia saea, "Nia fa'arongo nau 
'ani ru ki ta'ifau ne'e nau ku sasi'i.” 
40 Ma ana kaida'i kira ka leka ma'i siana sa Jesus, kira ka 'engoa fasi 'iri nia ka 
tua la'u 'ana fa'inida. Ma sa Jesus ka tua la'u 'i ne'eri sulia ro asoa ki. 
41 Ma na ngwae 'oro ki la'u ne'e kira ka fa'amamana, osi'ana na fa'arongo'anga 
sa Jesus ki. 
42 Ma kira ka saea fuana na kini ne'e ma kira ka 'uri, "Kami fa'amamana na'a 
ne'eri'a, ma noa'a la'u sulia na ru ba 'oko sae'e fuami'a ki, bore ma du'ungana 
lala ne'e kami tala rongoa 'ami'a na fatalana logo. Ma mika saiana ne'e nia'a 
mamana na'a ne'e ngwae Fa'amauri mamana fuana na ngwae ki ta'ifau.” 

43 Buri 'ana sa Jesus fa'inia fafarongo nia ki kira tua ana ma'efanoa ne'e sulia 
ro asoa ki sui, kira ka fi'i leka 'uana 'i Galili. 
44 Sa Jesus 'ana talana ne'e nia fata 'uri, "Na ngwae ki noa'a kira kasi fu'usi 
doe go'o ana ta profet saena fanoa nia 'ana talana.” 
45 Ma kaida'i sa Jesus ka oli ma'i 'uana 'i Galili, na ngwae ne'eri ki kira kwalo 
nia, sulia kira leka logo 'i Jerusalem ana Fanga'a ana Daofa'i Liu'a, ma kira ka 
lisia na ru ne'e sa Jesus nia fuli'i 'i ne'eri ki. 
46 Sui, sa Jesus ka oli la'u 'uana 'i Kena na fanoa 'i Galili, na kula ba nia 
rokisia na kafo ka alu na'a na waen. Ma ana kaida'i nia tua 'ana 'i ne'eri, na 
'alako ta'i ngwae 'inoto'a fa'asia 'i Kapaneam, nia mata'i ka doe liu. 
47 Ma ana kaida'i ngwae ne'e rongoa sa Jesus nia leka na'a fa'asia 'i Judea ma 
ka oli la'u ma'i 'uana 'i Galili, nia ka leka ma'i siana sa Jesus, 'iri ka 'engo nia 
fuana leka'a fa'inia 'uana 'i Kapaneam, 'iri ke gura na 'alako nia, osi'ana nia 
mata'i ka karangi mae na'a. 
48 Buri 'ana ngwae ne'e fata 'una'eri ka sui, sa Jesus ka fata 'uri fuana, "Kamu 
oga go'o 'amu'a lisilana ru ni fa'anada'a ki ma na ru ni 'arefo'anga 'ani ki, sui 
mala kamu fi'i fa'amamana aku.” 
49 Sui bore 'ana sa Jesus ka fata 'una'eri, na ngwae ne'e nia ina'u go'o 'ana ana 
fuana ala'anga 'uri fuana sa Jesus, "Aofia kwa, 'oke leka basi ma'i fa'i nau, 'asu 
'ubani na ngela nau kata mae.” 
50 Sui sa Jesus ka fata 'uri fuana, "'Oke oli 'amu, na 'alako 'oe nia 'akwa na'a." 
Ma na ngwae ne'e ka leka, osi'ana nia fa'amamana ana na fatalana sa Jesus. 
51 Ma kaida'i nia ka leka kwau 'ana sulia tala, na ngwae rao nia ki, kira ka 
lalili ma'i fuana fa'arongolana, ma kira ka fata 'uri, "Kwala ara'i 'ae, na ngela 
ba 'oe, nia 'akwa na'a, ma ka mauri na'a!” 
52 Ma na ngwae 'inoto'a ne'eri ka saefiloda, "Agi asoa tae ne'e na 'alako nau 
nia 'akwa ana?" Ma kira olisia kika fata 'uri, "Na 'ako'ako'anga sui fa'asia 'i 
ro'oki ana etana kadi sina 'i asoa.” 

53 Ma na ma'a ngela ne'e ka saiana agi asoa ba sa Jesus saea na'a na ala'anga 
ba kiri ne'eri'a. Ma 'i buri 'ana ru ne'e, na ngwae 'inoto'a ne'e fa'inia na ngwae 
ki ta'ifau saena luma nia, kira ka fa'amamana ana sa Jesus. 
54 Ma na ruana ru fa'anada'a ne'e sa Jesus ka fulia ana kaida'i nia oli ma'i 
fa'asia 'i Judea 'uana 'i Galili. 

John 5 
1 'I buri 'ana na ru ne'e ki, sa Jesus ka leka 'uana 'i Jerusalem, ana ta'i fafanga 
Jiu ki. 
2 'I Jerusalem, ta'i namo kafo nia teo karangia na kula ne'e kira saea 'ani ma'e 
ta'elo ana sipsip. Aia, ma 'ani ala'anga Jiu, kira saea na namo ne'eri 'ani 'i 
Betsaeda. Ma na lima taofa keta ki ne'e kira teo 'i ninimana na gwa'i namo 
ne'eri. 
3 Ngwae 'oro liu ki ne'e kira teo saena taofa ne'eri ki. Ngwae ne'e kira mata'i 
'ani kwalukaela mata'inga matamata ki kwailiu: ngwae maada ka rodo, 
ngwae nonida ta'u ki, ma ngwae limada ma na 'aeda ka mae ki logo. 
5 Ma ta'i ngwae ka teo fa'i kira 'i ne'eri, nia mata'i na'a sulia uulu akwala ma 
kwalu fa'i ngali ki. 
6 Ma sa Jesus ka lisia nia teo go'o 'ana ana kula ne'eri, ma nia ka saiana ne'e 
nia mata'i ka tau liu na'a, ma nia ka saefiloa na ngwae ne'eri ka 'uri, "'Uri ma 
'oko oga 'oke 'akwa?” 
7 Ma na ngwae mata'i ne'eri ka olisia sa Jesus ka 'uri, "Ara'i kwa, noa'a ta 
ngwae fuana ne'e ka ngali nau kwau 'uana saena namo, ana kaida'i ne'e kafo 
ka salongwetengwete. Ana kaida'i ki ta'ifau, kaida'i nau ku sasi fa'inia leka'a 
saena kafo ne'e, ta ngwae leka na'a 'ana 'i na'o fa'asi nau.” 
8 Ma sa Jesus ka fata 'uri, "Tata'e, 'oko ngalia na'a 'ifita'i 'oe, ma 'oko leka na'a 
'amu.” 

9 Ma ana kaida'i ne'eri nama go'o, na ngwae ne'eri ka le'a na'a, ma nia ka 
tata'e, ma ka ngalia na'a 'ifita'i nia, ma ka leka na'a 'ana. Ma na asoa ne'eri na 
Sabat asoa ana mamalo'anga. 
10 Nia ne'e na ngwae fa'ina'ona'o Jiu ki, kira ka fata 'uri fuana ngwae ne'e nia 
'akwa na'a, "Ta'ena na asoa Sabat, ma ka abu liu ana taki kia ki fuana 'oko 
ngalia na 'ifita'i 'oe.” 
11 Ngwae ne'eri ka fata 'uri fuada, "Na ngwae ne'e nia gura nau ne'e nia saea 
nau ku ngalia 'ifita'i nau, ma nau ku fali.” 
12 Ma kira ka saefiloa la'u kira ka 'uri, "Ngwae tae ne'e saea 'oko sasia na ru 
ne'ana kwa?” 
13 Bore ma na ngwae ne'e ka kina logo 'ana sa Jesus, osi'ana na ngwae 'oro liu 
ki ne'e kira tua ana kula ne'eri. Ma sa Jesus ka leka na'a 'ana 'i safitada. 
14 Ma 'i buri 'ana na'a, sa Jesus ka fi'i dao to'ona saena Luma Abu God, ma ka 
fata 'uri fuana, "'Oke fafarongo basi, ana kaida'i ne'e, 'oko le'a na'a. Ma 'oko 
kakari alifa'i fa'asia abula ta'anga'a 'oe ki, 'asu 'ubani ta ru ta'a liu kata fi'i 
saungi 'oe la'u 'i buri. Sulia ru ne'eri ke ba'a ta'a ka tasa liufia ru ne'e eta 
saungi'o 'i na'o.” 
15 Ana kaida'i ngwae ne'e nia ka ru'u na'a 'i maa fa'asia na Luma Abu God, nia 
ka leka siana ngwae fa'ina'ona'o Jiu ki, ma ka fata 'uri fuada, "Sa Jesus ba nia 
gura nau, ma nau ku 'akwa la'u.” 
16 Ma ana kaida'i ne'eri, kira ka tala'ae na'a ana malimae'anga ana sa Jesus, 
osi'ana nia gura na ngwae ne'e ana Sabat asoa ana mamalo'anga. 
17 Ma sa Jesus ka fata 'uri fuada, "Di'ia nama ne'e Ma'a nau nia rao sulia asoa 
ki, nau'a bore nau ku rao logo.” 
18 Aia, ma osi'ana na ala'anga ne'eri ki, nia sasia ngwae fa'ina'ona'o Jiu ki ne'e 
manatada ka ngasingasi'a liu fuana kike saungia sa Jesus ka mae. Kira ka oga 
saungilana, osi'ana nia kasi manata doe ana falafala ki sulia na Sabat, ma 
osi'ana logo ne'e nia saea God na'a ne'e Ma'a nia. Ma osi'ana ne'e nia ka 
'una'eri, nia ka fa'ata'inia fasi nia ka bolo fa'inia God. 

19 Ma sa Jesus ka olisida ka 'uri, "Ru mamana nau ku saea fuamu'a. Nau'a, na 
Ngela God, ka 'afita'i nau ku sasia ta ru talaku. Nau ku saiana nau ku sasia 
go'o 'aku ru ne'e nau ku lisia ana Ma'a nau nia sasi'i. Ma tae ne'e Ma'a nau ka 
sasi'i, nia logo ne'e nau ku sasi'i. 
20 Osi'ana Ma'a nau nia alafe fuaku, ma nia ka fa'ata'inia fuaku na ru ki ta'ifau 
ne'e nia ka sasi'i. Ma nia ke ba'a fa'ata'inia logo fuaku na rao'a doe ki la'u ne'e 
liufia mala guralana na ngwae ne'e, ma muke 'arefo liu ana ru nini'a nau ku 
sasi'i. 
21 Ma'a nau nia saiana ka ta'ea ngwae mae ki ma ka fa'amaurida. Ma ru 
'una'eri logo ne'e nau'a na Ngela nia, nai ba'a sasia logo. Nau ku kwatea 
mauri'a logo fuana sa tai fa'ida ne'e nau ku filida. 
22 Ma'a nau ta'ifilia noa'a kasi matalanga'inia ta ngwae, osi'ana nia kwatea 
na'a na mamana'anga fuana kwai matalanga'inga fuana na Ngela nia. 
23 Nia kwatea ru ne'e fuaku fasi 'iri na ngwae ki ta'ifau kira ka fu'usi doe aku, 
di'ia logo ne'e kira fu'usi doe ana na Ma'a nau. Ma sa tai ne'e noa'a kasi fu'usi 
doe ana nau'a, nia noa'a kasi fu'usi doe logo ana Ma'a nau, ne'e nia asunga'i 
nau ma'i. 
24 "Ru mamana nau ku saea fuamu'a. Di'ia sa tai ne'e nia rongoa na fatalaku, 
ma ka fa'amamana ana God ne'e nia asunga'i nau ma'i, nia ka to'o ana mauri'a 
firi. Noa'a naisi matalanga'inia na'a. Ma nia daofa'i liu na'a fa'asia mae'a, ma 
ka ru'u na'a saena mauri'a mamana. 
25 Ru mamana nau ku saea fuamu'a, kaida'i ke ba'a dao ma'i, ma nia ka dao 
na'a ma'i, fuana sa tai ne'e kira mae na'a ki, kira ke rongo nau, na Ngela God. 
Ma sa tai ne'e kira ro'osuli nau, kira ke ba'a mauri. 
26 Ka di'ia na Ma'a ne'e na gwalona mauri'a mamana, ma nia kwate nau'a, na 
Ngela nia, nai ba'a di'ia logo gwalona mauri'a mamana fuana ngwae ki. 
27 Ma nia ka kwatea na'a mamana'anga fuaku, fasi 'iri nau ku matalanga'inia 
na ngwae ki, du'ungana ne'e nau'a na Ngela Ngwae. 

28 Noa'a kamu kasi 'arefo ana ru ne'e, kaida'i ke ba'a dao ma'i fuana ngwae 
ne'e kira mae na'a ki, kira ke ba'a rongo nau, 
29 ma kira ka ru'u ma'i fa'asia na kilu gwau kira ki, fasi 'iri sa tai ne'e kira 
sasia ru le'a ki, kira ka tata'e ma'i, ma kira ka mauri'a firi. Ma sa tai ne'e kira 
sasia ru ta'a ki, kira ka tata'e ma'i, ma kira ke ba'a tua saena na kwai 
matalanga'inga firi. 
30 Noa'a nau kusi sasia ta ru sulia manataku talaku. Nau ku saiana nau ku 
matalanga'inia ngwae sulia tae ne'e nau ku rongoa God nia saea fuaku. Na 
kwai matalanga'i 'anga nau nia saga ta'ifau, osi'ana God ba'e nau ma'i, ma nau 
ku sasi sulia na tae ki ne'e nia oga, ma noa'a nau kusi sasi sulia na 
kwaiogai'anga nau talaku. 
31 "Di'ia nau ku fa'arongo 'ania ru suli nau'a talaku, noa'a ta ngwae kasi 
fa'amamana go'o ana fa'arongo'anga nau. 
32 Bore ma ta'i ngwae ne'e nia tua go'o 'ana, nia lala ne'e ka fa'arongo 'ani tae 
ne'e nia saiana suli nau. Ma nau ku saiana tae ne'e nia fa'arongo 'ani suli nau 
nia mamana ta'ifau. 
33 Aia, ma kaumulu ba kwatea kwau ngwae kamu ki siana sa John, ma nia 
fa'arongo kamu 'ani ru mamana suli nau. 
34 Noa'a naisi riri go'o ana ta ngwae ne'e ka fata fa'amamana le'a suli nau, sui 
bore 'ana nau ku fata sulia fata fa'amamana 'anga sa John, 'iri ka 'afi kamu 
'uana mauri'a faolu. 
35 Ma sa John ka usulia ta fa'i unu ne'e sina le'a. Aia, ma sulia kaida'i ti'iti'i, 
kamu ka saele'a sulia tae ki ne'e nia sae'e. 
36 Bore ma nau ku to'o logo ana ru fuana fata fa'amamana 'anga suli nau ne'e 
talinga'i ka liufia sa John: na fa'amanata 'anga nau ki fa'inia na fa'anada'a ne'e 
nau ku fuli'i ki. Ma na ru ne'eri ki na'a ne'e na rao'a ne'e nau ku sasi'i sulia na 
Ma'a ne'e nia kwate'e fuaku nau ku sasi'i. Na rao'a ne'e nau ki fa'amamana 
ne'e Ma'a nau ne'e asunga'i nau ma'i. 

37 Ma na Ma'a 'ana talana logo ne'e fata fa'amamana 'ani nau. Noa'a kamu 'iri 
rongoa lingana, nama noa'a kamu 'iri lisia maana, 
38 ma noa'a kamu kasi kwaloa go'o fatalana saena maurilamu'a, osi'ana ne'e 
noa'a kamu 'iri fa'amamana nau ne'e nia asunga'i nau ma'i. 
39 Kamu 'idufa'i to'omani na Kerekere'a Abu ki, osi'ana ne'e kamu fia fasi 
kamu ke ba'a to'o ana na mauri'a firi sulia. Ma na Kerekere'a Abu ne'eri ki nia 
fa'ata'inia ru mamana ki ta'ifau suli nau. 
40 'Iu ka 'una'eri bore 'ana, noa'a kamu kasi oga go'o leka'a ma'i siaku fuana 
nau ku fa'amauri kamu. 
41 "Ma nau'a ne'e, noa'a nau kusi lulu 'uana ta ngwae fuana ka fu'usi doe aku. 
42 Bore ma nau ku sai amu'a ne'e noa'a kamu kasi to'o go'o ana ta alafe'anga 
fuana God. 
43 Nau ku leka ma'i fa'inia na mamana 'anga Ma'a nau, bore ma noa'a kamu 
kasi kwalo nau go'o. Aia, ma di'ia ta ngwae nia leka ma'i 'ana fa'inia mamana 
'anga nia talana, kamu ka kwalo saesaele'a ana. 
44 Nia 'una'eri osi'ana ne'e kamu oga na ngwae ki kira ka tango kamu. Bore 
ma noa'a kamu kasi oga go'o na sasilana ru le'a ki fasi 'iri God ka tango kamu. 
Ma di'ia nia 'una'eri, nia 'afita'i liu na'a fuana kamu ka fa'amamana nau. 
45 Noa'a la'u nau'a ne'e nai giosi kamu 'i na'ona Ma'a nau. Sa Moses ba nia 
keresia na taki ki ne'e kamu fa'amamana ana, nia'a lala ne'e ke ba'a giosi 
kamu. 
46 Di'ia kamu fa'amamana ana sa Moses na'a, fuila kamu ke fa'amamana nau 
logo, osi'ana nia ba kerekere ma'i sulia nau'a. 
47 Aia, ma osi'ana noa'a kamu kasi fa'amamana ana tae ne'e sa Moses nia 
keresia suli nau, nia 'afita'i liu fuamu'a muke fa'amamana ana tae ki ne'e nau 
ku saea fuamu'a." 

John 6 

1 Ma 'i buri, sa Jesus ka to'ofolo ana na 'osi 'i Galili ne'e kira saea la'u 'ani 'osi 
'i Taebirias. 
2 Ma ta'i fiku'a doe ka leka 'i burina, osi'ana kira lisia na ru fa'anada'a ki ne'e 
nia sasi'i 'ani na guralana na ngwae mata'i ki. 
3 Ma sa Jesus ka ra'e 'i gwauna ta'i kula ne'e fane, ma ka tua 'i ano fa'inia na 
fafarongo nia ki. 
4 Ana kaida'i ne'eri, na Fanga'a ana na Daofa'i Liu'a na Jiu ki nia karangi na'a. 
5 Sa Jesus ka lia kali nia, ma ka lisia na fiku'a doe liu kira dao ma'i siana, ma 
ka fata 'uri fuana sa Filip, "'I fa'i ne'e kulu ke folia ta fanga ne'e ke bolo fuana 
kulu ka sarea 'ani na ngwae ne'e ki ta'ifau?” 
6 Nia ka fata 'uri 'ani na ru ne'e fasi 'iri ka ilito'ona sa Filip, 'una'eri bore 'ana 
nia ka sai na'a ana ru ne'e nia ke ba'a sasia. 
7 Ma sa Filip ka olisia ka 'uri, "Ta ro talanga'i mani bore kasi bolo go'o fa'inia 
na folilana na fanga fasi 'iri di'ia kira ka fanga ti'iti'i bore 'ada ana.” 
8 Ma ta'i ngwae ana fafarongo nia ki, sa Andrew na ngwaefuta sa Simon 
Peter, ka fata ka 'uri, 
9 "Ta'i ngela nia 'i ne'e, ma nia to'o go'o ana kala lima afu beret ki fa'inia ro 
gwa'i i'a ki. Bore ma nia 'afita'i ka bolo fa'inia na ngwae 'oro ne'e ki.” 
10 Ma sa Jesus ka saea fuada ka 'uri, "Kamu ke saea fuana na ngwae ki, kira 
ka tua 'i ano." 'I ne'eri na karasi nia 'oro liu ana. Ma na ngwae ki ta'ifau kira 
ka tua 'i ano, ma nia bolo fa'inia na lima to'oni ngwane ki. 
11 Ma sa Jesus ka ngalia afu beret ne'eri ki, ma ka ba'atafea God, ma ka 
daro'ia fuana na ngwae ki ne'e kira tua 'i ne'eri. Ma nia ka sasi 'una'eri logo 
ana gwa'i i'a ne'eri ki. Ma kira ta'ifau, kira ngali ka bolo fa'inia ne'e kira oga 
ta'ifau. 
12 Ma kaida'i kira abusu na'a, nia ka fata 'uri fuana na fafarongo nia ki, "Muke 
gonia na'a ngisingisina fanga ne'e ore, fasi 'iri noa'a kulu kasi fa'ali ta ru.” 

13 Ma kira ka goni ta'ifau ana, ma kira ka fa'afungua ta'i akwala ma ro kokofi 
ki 'ani na ngisingisina fanga ne'e ore ana na lima afu beret ba kira 'ani'i ki. 
14 Ma ana kaida'i ne'e ngwae ki kira lisia ru fa'anada'a ne'e sa Jesus nia sasia, 
kira ka fata 'uri, "Na profet ba nia ke ba'a dao ma'i saena na magalia mamana 
na'a nini'a!” 
15 Ma sa Jesus ka leka na'a kwau 'ana fa'asi kira 'uana na kula ne'e fane 
ta'ifilia, osi'ana nia ka saiana kira karangi leka na'a ma'i fuana su'unga'ilana 
fasi 'iri nia ka uu ta'i ngwae tatalafa'a fuada. 
16 Ma 'i sa'ulafi ana kaida'i na sina karangi ka suu na'a, na fafarongo nia ki 
kira ka koso na'a 'ada ninimani 'osi ne'eri. 
17 Ma na rodo ka rodo na'a ma'i. Sa Jesus noa'a kasi dao 'ua siada. Ma kira ka 
ta'elia saena ta'i gwa'i baru, ma kira ka to'o folo ana 'osi ne'eri 'uana na 
ma'efanoa kira saea 'ani 'i Kapaneam. 
18 Ma ka dao ana kaida'i ne'eri ne'e iru ka dao ma'i, ma na nafo ka magara liu. 
19 Ma ana kaida'i kira faluta ka dao ana fulingana ta uulu nama ta fai agi asi, 
kira lia kwau, ma kira ka lisia sa Jesus nia leka ma'i fafona 'osi, ma ka leka 
karangia na'a ma'i na gwa'i baru. Ma na fafarongo nia ki kira ka fai araarai. 
20 Ma sa Jesus ka fata 'uri kwau fuada, "Noa'a kamu kasi ma'u! Nau go'o 
nini'a!” 
21 Ma 'i buri 'ana na ru ne'e, nia ka ra'e fa'i kira saena baru, ma kira ka saele'a 
liu. Ma 'asu bore ma, kira ka dao na'a ana ma'efanoa ne'e kira leka 'uana. 
22 Ma kaida'i nia dangi faolu na'a ma'i, na ngwae 'oro ne'e kira tua 'ua ana 
bali 'osi lo'oko, kira lulu 'uana sa Jesus ana kula ba sa Jesus ba'atafea God 
fafia na fanga ba kiri, ma ka fi'i kwatea fuana ngwae 'oro baera ki. Ma kira ka 
lia saiana ta'i gwa'i baru go'o 'ana ne'e teo 'i ne'eri. Ma kira ka sai logo ana 
ne'e sa Jesus noa'a kasi leka go'o fa'inia na fafarongo nia ki saena na gwa'i 
baru ne'eri. Ma kira ka sai logo ana ne'e fafarongo ki kira leka go'o ta'ifilida. 
Ma ti gwa'i baru dao ma'i fa'asia 'i Taebirias, kira leka ma'i, kira ka olo 'i 
ne'eri. 

24 Ma ana kaida'i ne'e fiku'a ne'eri kasi lisia na'a sa Jesus ma na fafarongo nia 
ki, kira ta'elia na gwa'i baru ki, kira ka leka, kira ka lulu 'uana sa Jesus 'i 
Kapaneam. 
25 Ma kaida'i kira dao to'ona bali 'osi ne'eri, kira ka saefilo 'uri ana, "Ngwae 
fa'amanata kwa, kaida'i tae go'o ne'e 'oko leka logo ma'i 'i ne'e kwa?” 
26 Ma sa Jesus ka olisida ka 'uri, "Ru mamana nau ku saea fuamu'a, kaumulu 
lulu 'uaku, osi'ana ne'e kamu 'ania afu beret baera ki ma muka abusu, ma ka 
noa'a la'u du'ungana ne'e kamu malinga'inia na fadalana na ru fa'anada'a ba 
nau ku sasi'i ki. 
27 Noa'a kamu kasi rao ulafu la'u 'uana na fanga ne'e ke ba'a funu go'o 'ana. 
Muke rao lala 'uana na fanga ne'e ka kwatea mauri'a firi fuamu'a. Nau'a, na 
Ngela Ngwae ne'e, nai ba'a kwatea fuamu'a na fanga ana mauri'a firi ne'eri, 
osi'ana God na Ma'a nia fa'ata'inia ne'e nia'a na'a ne'e asunga'i nau ma'i.” 
28 Ta ne'e na ngwae ki kira ka saefilo nia kika 'uri, "Na tae ne'e mike sasia fasi 
'iri kami ka sasia na rao'a ne'e God nia oga fuaimili?” 
29 Ma sa Jesus ka olisida ka 'uri, "Na kwaiogai'anga God nia 'uri: Muke 
fa'amamana ana na ngwae ne'e nia kwatea ma'i.” 
30 Ma kira ka saefilo la'u 'uri ana, "Ta ru fa'anada'a fa'uta ne'e 'oke ba'a fulia, 
fasi 'iri kami ka lisia ma kami ka fa'amamana amu? Ta tae ne'e 'oko sasia? 
31 Na ko'o kia ki kira 'ania na beret ba kira saea 'ani 'mana' 'i saena na aba'i 
kula kwasi, di'ia ba kira keresia na'a 'uri, 'Sa Moses nia kwatea na beret fa'asia 
'i langi fuada fuana 'anilana.' “ 
32 Ma sa Jesus ka fata 'uri fuada, "Ru mamana nau ku saea fuamu'a, sa Moses 
noa'a la'u ba kwatea na beret fa'asia 'i langi fuamu'a. Na Ma'a nau lala ne'e 
kwatea na beret mamana fa'asia 'i langi fuamu'a. 
33 Na beret mamana ne'e God nia kwatea, nia na ngwae ne'e ka koso ma'i 
fa'asia 'i langi, ma ka kwatea na mauri'a fuana na ngwae ki ta'ifau saena na 
magalia.” 

34 Ma kira ka fata 'uri fuana, "Kwala ara'i kwa, to'o 'i ta'ena ka oli 'ala'a, 'oke 
kwatea na'a beret ne'e fuami'a.” 
35 Sui sa Jesus ka fata 'uri, "Nau na'a ne'e beret ana mauri'a. Ma sa tai bore 
'ana ne'e ka leka ma'i siaku, nia 'afita'i ka fiolo la'u. Ma sa tai bore 'ana ne'e ka 
fa'amamana nau, nia 'afita'i ka silikwa'u la'u. 
36 'Iu, ma nau ku saea fuamu'a ka sui na'a, sui bore 'ana ne'e muka lisi nau, 
noa'a kamu kasi fa'amamana nau. 
37 Ngwae ki ta'ifau go'o ne'e Ma'a nau nia kwateda fuaku, kira ke ba'a leka 
ta'ifau go'o ma'i siaku. Ma sui bore 'ana sa tai ne'e nia oga leka'a ma'i siaku, 
noa'a nau kusi 'aila 'ania. 
38 Nia 'una'eri, osi'ana nau ku koso ma'i fa'asia 'i langi, ka noa'a la'u fuana 
sasilana ru sulia kwaiogai'anga nau ki talaku. Nau ku leka ma'i fuana sasilana 
lala ru ne'e God asunga'i nau ma'i ne'e nia oga. 
39 Tae ne'e God nia oga ne'e nau ku dau sulia na ngwae ki ta'ifau ne'e nia 
kwateda fuaku, ma ta'i ai bore kasi no'ana, fasi 'iri ana asoa 'isi nau ku fi'i 
ta'eda 'uana na mauri'a firi. 
40 God na Ma'a nau nia oga sa tai fa'ida ne'e kira lia saiaku, ma kira ka 
fa'amamana nau, kira ka mauri firi. Ma nai ba'a ta'eda 'uana mauri'a ana asoa 
'isi.” 
41 Ma na ngwae ki kira ka tala'ae kika ngunungunu buri na'a ana nia'a, 
du'ungana ne'e nia fata 'uri, "Nau'a na'a ne'e beret ne'e koso ma'i fa'asia 'i 
langi.” 
42 Ma kira ka fata 'uri fuada kwailiu, "Na ngwae ne'e sa Jesus na ngela sa 
Josef go'o nini'a, ma kulu sai go'o 'akulu ana na ma'a nia, ma na te'a nia. Ma 
ka fa'uta ne'e nia ka saea fasi nia koso ma'i fa'asia 'i langi?” 
43 Ma sa Jesus ka olisida ka 'uri, "Muke mango fa'asia na ngunungunu'anga 'i 
safitamu'a. 

44 Ma'a nau, ne'e asunga'i nau ma'i. Ma talito'ona go'o na ngwae ne'e Ma'a nau 
tala'ida ma'i 'uaku ki ne'e kike leka ma'i siaku. Ma nai ba'a ta'eda 'uana na 
mauri'a ana fa'i asoa 'isi. 
45 Na profet ki kira kerekere kira ka 'uri, 'God nia fa'amanata na ngwae ki 
ta'ifau go'o.' Ma sa tai bore 'ana ne'e ka rongoa na'a Ma'a, ma ka ngalia na'a 
sai'i ru'a fa'asi nia, kira ka leka ma'i siaku. 
46 Ma noa'a ta ngwae kasi lisia na Ma'a. Ta'ifilia go'o na ngwae ne'e 'ita ma'i 
fa'asia God go'o ne'e nia lisia na Ma'a. 
47 Ru mamana nau ku saea fuamu'a, sa tai ne'e nia fa'amamana ana nau'a, nia 
ka mauri firi. 
48 Ma nau'a na'a ne'e beret ana na mauri'a. 
49 Na ko'o kamu ki kira 'ania na beret ba kira saea 'ani 'mana' saena aba'i kula 
kwasi, ma kira ka mae go'o 'ada. 
50 Bore ma na beret ne'e koso ma'i fa'asia 'i langi, ta ngwae bore 'ana ne'e ka 
'ania, 'afita'i nia ka mae. 
51 Ma nau'a na'a ne'e beret ana na mauri'a fa'asia 'i langi. Di'ia ta ngwae ka 
'ania na beret ne'e, nia ka mauri firi. Ma na beret ne'eri na'a ne'e fasi'aku, ne'e 
nau ku kwatea fasi 'iri na ngwae ki saena magalia kira ka mauri du'ungaku.” 
52 Ma na ngwae ki kira ka tala'ae olisu'usu'u 'i safitada kwailiu, ma kira ka 
fata 'uri, "Na ngwae ne'e ke kwate fa'uta ana na fasi'ana fuaka fuana 'anilana 
nini'a?” 
53 Ma sa Jesus ka fata 'uri fuada, "Ru mamana nau ku saea fuamu'a, di'ia noa'a 
kamu kasi 'ania na fasi'aku, ma noa'a kamu kasi kwa'ufia na 'abuku, nia 'afita'i 
liu muke mauri firi. 
54 Ma sa tai ne'e ka 'ania na fasi'aku, ma ka kwa'ufia na 'abuku, nia ka to'o 
ana na mauri'a firi, ma nai ba'a ta'ea ana fa'i asoa 'isi. 
55 Du'ungana na fasi'aku na'a ne'e beret mamana, ma na 'abuku na'a ne'e ru ni 
kwa'ufilana mamana. 

56 Ma sa tai ne'e ka 'ania na fasi'aku, ma ka kwa'ufia na 'abuku, nia ka tua tari 
aku, ma nau ku tua tari ana nia'a. 
57 God ne'e kwatea mauri'a, nia ne'e kwatea nau ma'i. Ma nau ku mauri logo 
osi'ana nia'a. Ka 'una'eri logo sa tai ne'e ka 'ani nau, nia ka mauri logo 
du'ungaku. 
58 Ma nia na'a ne'e beret ne'e koso ma'i fa'asia 'i langi. Ma nia noa'a kasi di'ia 
la'u na beret ba na ko'o kia ki, kira 'ania, ma kira ka mae na'a. Bore ma sa tai 
bore 'ana ne'e ka 'ania na beret ne'e, nia ka mauri tua tua firi.” 
59 Sa Jesus ka saea na ru ne'e ki kaida'i nia fa'amanata saena na luma fuana 
fo'onga'a 'i Kapaneam. 
60 Ma na fafarongo 'oro nia ki ne'e kira rongoa na ru ne'e sa Jesus nia sae'e ki, 
ma kira ka fata 'uri, "Na fa'amanata'anga ne'e nia 'afita'i liu. Sa tai ne'e ke ba'a 
fa'amamana?” 
61 Ma sa Jesus ka saiana na fafarongo nia ki kira ngunungunu buri ana 
du'ungana ru ne'e, ma nia ka fata 'uri fuada, "'Uri ma na ala'anga ne'eri nia 
fa'ali kamu? 
62 Nia fa'uta di'ia ne'e kamu lisia nau'a, na Ngela Ngwae, nau ku oli 'uana na 
kula ba nau ku tua tua ma'i ana 'i na'o? 
63 Na ru ne'e ka kwatea na mauri'a, ne'e na Ano'i ru Abu. Ma na 
ngasingasi'anga ngwae, nia ru 'o'o go'o 'ana. Ma na ala'anga ne'e nau ku saea 
fuamu'a ki ne'e kwate kamu ka to'o ana na Ano'i ru Abu ne'e kwatea na 
mauri'a. 
64 Sui ka 'una'eri bore 'ana, ti ngwae aumulu noa'a kasi fa'amamana go'o." 
Osi'ana 'ita 'ua na'a ma'i 'i na'o, sa Jesus ka saiana ta'ifau na'a sa tai ada ne'e 
noa'a kasi fa'amamana, ma sa tai ne'e ke ba'a kwate nia fuana na malimae nia 
ki. 
65 Ma nia ka fata la'u 'uri osi'ana ne'e ti ngwae ada noa'a kasi fa'amamana, 
"Nia ba nau ku saea na'a fuamu'a ne'e noa'a ta ngwae kasi leka ma'i siaku, 
di'ia Ma'a nau noa'a kasi ngwaluda fuana.” 

66 Ma ka 'ita ana kaida'i ne'eri, na fafarongo 'oro nia ki, kira abula matamata 
na'a 'ada, ma noa'a kira kasi leka na'a fa'inia. 
67 Ma sa Jesus ka saefiloa na akwala ma ro ngwae fafarongo nia ki ka 'uri, 
"'Uri ma kaumulu oga muke leka logo fa'asi nau?” 
68 Ma sa Simon Peter ka olisia ka 'uri, "Aofia kwa, 'irai ma sa tai la'u ne'e kami 
ke leka siana? 'Ae'o na'a ne'e 'oko to'o ana na ala'anga ana na mauri'a firi ki. 
69 Ma kaimili fa'amamana, ma kami ka saiana 'ae'o na'a ne'e Ngwae Abu ne'e 
'oko leka ma'i fa'asia God.” 
70 Ma sa Jesus ka fata 'uri, "Nau'a ne'e nau ku fili kamu na'a akwala ma ro 
ngwae ki. Ma sui bore 'ana ka 'una'eri, ta'i ngwae ana kamu'a nia di'ia na ano 
'i ru ta'a.” 
71 Ana kaida'i sa Jesus nia fata 'una'eri, nia ka sai go'o 'ana ana sa Judas 
ne'eri'a, na ngela sa Simon Iskariot. Sa Judas sui bore 'ana nia ta ngwae ana 
akwala ma ro fafarongo nia ki, nia ne'e ke ba'a kwatea sa Jesus fuana na 
malimae nia ki. 

John 7 
1 Ma 'i buri 'ana na'a ru ne'e ki, sa Jesus ka liu kalia go'o 'ana ma'efanoa 'i 
Galili ki, osi'ana noa'a nia kasi oga 'ua leka'a 'uana 'i Judea, du'ungana na 
ngwae fa'ina'ona'o ana Jiu ki kira oga saungilana 'i ne'eri. 
2 Ma ta'i fanga'a Jiu ki nia karangi na'a. Ma na fanga'a ne'eri kira saea 'ania na 
"Babala ki.” 
3 Aia, na ngwaefuta sa Jesus ki, kira ka leka ma'i siana, ma kira ka fata 'uri 
fuana, "'Oke leka 'uana 'i Judea, 'iri 'oke fa'ata'inia la'u ti ru fa'anada'a, 'iri na 
fafarongo 'oe ki kira ka lisia. 
4 Osi'ana di'ia ta ngwae nia oga na ngwae ki kira ka rongoa na satana ma kira 
ka saiana, noa'a nia kasi sasi sofonga'i ana ta ru. Di'ia 'oko sasia ru doe 'oro ki, 
nia le'a fuana ne'e 'oe leka 'oko sasi tafanga'i ana, 'iri ne'e na magalia ta'ifau 
kira ka saiana.” 

5 Na ngwaefuta nia ki kira fata 'una'eri fuana, osi'ana kira'a bore noa'a kira 
kasi fa'amamana go'o ana nia'a. 
6 Ma sa Jesus ka fata 'uri fuada, "Noa'a nia kasi dao 'ua ana kaida'i fuana nai 
leka. Bore ma kamu saiana muke leka go'o 'amu'a ana ta kaida'i bore 'ana. Ma 
kaida'i ki ta'ifau bolo go'o 'ana fuamu'a. 
7 Ngwae saena magalia ne'e ki noa'a kasi to'o ana ta ru fuana kira ka 'aila 'ani 
kamu. Bore ma nau'a ne'e, kira 'aila 'ani nau, osi'ana nau ku sae tafanga'i ana 
tae ki ne'e kira sasi'i ka ta'a. 
8 Kamu ke leka 'aumulu ana fanga'a. 'Iu, ma noa'a nau kusi leka go'o, osi'ana 
noa'a nia kasi dao 'ua ana kaida'i nau.” 
9 Nia fata 'una'eri ka sui, ma nia ka tua la'u 'ana 'i Galili. 
10 'I buri 'ana na ai burina sa Jesus ki kira leka na'a 'ada ana fanga'a doe ne'eri 
'i Jerusalem, sa Jesus ka leka 'i burida. Ma nia ka leka ago go'o 'ana, 'asu ta 
ngwae kata fi'i saiana. 
11 Ma na ngwae fa'ina'ona'o Jiu ki, kira ka lulu 'uana safitana na fanga'a 
ne'eri, ma kira ka saefiloda kira ka 'uri, "Na ngwae baera nia na'a 'i fa'i?” 
12 Ma ngwae 'oro liu ki, kira ka kwaroro ago suli nia kira ka 'uri, "Na ngwae 
baera nia'a na ngwae le'a." Ma ti ngwae kira ka saea, "Nia tala'ia ngwae 'oro 
liu ki fuana leka'a sulia na soke'a nia ki.” 
13 Sui bore 'ana kira ka fata 'una'eri, noa'a ta ngwae ada kasi ala'a tafa go'o 
ana manata'anga kira ki sulia sa Jesus, osi'ana kira ma'u 'ani ngwae 
fa'ina'ona'o ana Jiu ki. 
14 Na fanga'a ne'e nia leka na'a sulia fai asoa ka sui na'a mala, sa Jesus ka fi'i 
ru'u kwau saena Luma Abu God, ma ka fi'i tala'ae ana fa'amanatalana na 
ngwae ki. 
15 Ma na ngwae fa'ina'ona'o ki, kaida'i kira rongoa, kira ka 'arefo liu ana 
fa'amanata'anga nia. Ma kira ka 'uri, "Ngwae ne'e noa'a kasi saesae'i ru go'o 
ma'i ana ta fanoa. Ma ka fa'uta mo ne'e nia ka saiana na ru ki ta'ifau?” 

16 Ana kaida'i sa Jesus ka rongo kira, nia ka olisi kira ka fata 'uri, 
"Fa'amanata'anga nau noa'a la'u na ru nau, na ru God 'ana ne'e nia asunga'i 
nau ma'i. 
17 Tai ne'e oga ka sasia na kwaiogai 'anga God, nia ke ba'a saiana tae ne'e nau 
ku fa'amanata 'ani fuana ngwae ki, di'ia nia ka leka ma'i fa'asia God, nama na 
manata'anga nau ki go'o 'aku talaku ne'e nau ku fa'arongo 'ani. 
18 Di'ia ngwae ka fa'arongo go'o 'ana 'ani ru sulia na manata'anga nia ki 
talana, nia oga go'o 'ana fuana ngwae ki kira ka tangoa. Bore ma na ngwae 
ne'e nia oga ngwae ki kira ka tangoa na ngwae ne'e nia asunga'inia ma'i nia'a 
ne'e na ngwae mamana, ma noa'a nia kasi saiana soke'a.” 
19 Sui sa Jesus ka fata la'u 'uri, "Sa Moses ba kwatea na'a taki ki fuamu'a. Ma 
noa'a ta ngwae ana kamu'a kasi sasi go'o sulia taki ne'eri ki. Ma fa'uta ne'e 
kamu ka oga muke saungi nau nai mae?” 
20 Ma na ngwae ne'e kira fiku ana kula ne'eri, kira ka fata 'uri, "'Ae'o ne'ana na 
ano 'i ru ta'a nia manu amu! Sa tai ne'e oga ke saungi'o kwa?” 
21 Sa Jesus ka olisi kira ka 'uri, "Nau ku gura ta'i ngwae ana Sabat asoa ana 
mamalo'anga, ma kamu ka 'arefo liu ana. 
22 Ma kamu saiana sa Moses kwatea ta'i taki fuaumulu, fuana kala ngela 
ngwane kamu ki 'iri kira ka 'olo fa'ata'inia. (Ma noa'a la'u sa Moses ne'e 
etangia, bore ma na ko'o bora kamu ki lala ma'i 'i na'o.) Si di'ia kaida'i le'a 
fuana kamu ka 'olo fa'ata'inia ana ngela kamu ki nia fuli na'a ana na Sabat, 
kamu ka sasi nama, sui bore 'ana fa'i asoa ana mamalo'anga ana Sabat 'iri ne'e 
kamu kasi 'oia na taki sa Moses sulia 'olo fa'ata'inia 'anga. Di'ia nia le'a fuana 
kamu ka 'olo fa'ata'inia ana Sabat, ma fa'uta mo ne'e kamu ka saeta'a fuaku 
kaida'i ba nau ku gura na ngwae baera ana Sabat asoa ana mamalo'anga? 
24 Noa'a kamu kasi matalangani nau la'u sulia na lia'i ngwae ana ru kamu lisia 
go'o 'amu'a 'i maa ki. Bore ma muke kwai matalanga'i lala 'ani 'olo'olo'a.” 
25 Ma ti ngwae 'i Jerusalem kira ka fata 'uri, "Na ngwae ne'e go'o ba na ngwae 
fa'ina'ona'o ki kira oga saungilana! 



334 

 

 
© 2003, Wycliffe Bible Translators, Inc. 

 

 
 

 

26 Lia basi! Ngwae ne'e nia fata tafanga'i go'o 'ana, ma noa'a kira kasi saea 
go'o ta ru olisia nia'a. Kira ka saiana taka ne'e nia'a na Christ, na ngwae ba 
God filia fuana fa'amaurilana ngwae ki! 
27 Bore ma kaida'i na Christ ke leka ma'i, noa'a ta ngwae kasi saiana na kula 
ne'e nia leka ma'i fa'asia. Ma na ngwae ne'e, kulu sai go'o 'akulu ana kula ne'e 
nia leka ma'i fa'asia.” 
28 Aia, ma ana kaida'i ne'eri, sa Jesus ka fa'amanata na ngwae ki saena Luma 
Abu God. Ma nia ka fata doe ka 'uri, "'Uri ma kamu sai mamana aku, ma 
kamu ka saiana kula ne'e nau ku leka ma'i fa'asia? Bore ma noa'a nau kusi 
leka ma'i 'ani na mamana 'anga nau talaku! Ma na ngwae ne'e nia asunga'i 
nau ma'i, nia saea ru mamana ki ta'ifau, ma noa'a kamu kasi sai go'o ana 
nia'a. 
29 Bore ma nau ku sai ana, osi'ana nia ne'e nia asunga'i nau ma'i, ma nau ku 
leka ma'i fa'asia.” 
30 Ana kaida'i ne'eri, na ngwae fa'ina'ona'o ki kira ka oga daulana, ma ka 
'afita'i, osi'ana kaida'i nia noa'a kasi dao 'ua fasi 'iri kira ka sasi 'una'eri ana. 
31 Sui bore 'ana kira ka oga sasilana na ru ne'eri, 'orolana ngwae 'i saena fiku'a 
ne'eri kira fa'amamana ana nia'a. Ma kira ka fata 'uri, "Talito'ona na Christ 
go'o ne'e saiana ka fulia na fa'anada'a nini nia fuli'i ki.” 
32 Ma ana kaida'i ne'e Farasi ki kira rongoa ngwae ki kira kwaroro 'ada sulia 
sa Jesus 'una'eri, kira fa'inia na fata abu doe ki, kira ka kwatea kwau ti ngwae 
folo ne'e kira folo 'afia Luma Abu God, fasi 'iri kira ka daua ana kaida'i ne'eri. 
33 Ma sa Jesus ka fata 'uri, "Nai ba'a tua fa'i kamu go'o 'aku sulia kala kaida'i 
dokodoko, ma nai ba'a oli logo 'aku siana na ngwae ne'e nia asunga'i nau 
ma'i. 
34 Sui kamu ke ba'a lulu nau, ma ke ba'a 'afita'i kamu ka dao to'oku. Osi'ana 
nia 'afita'i kamu ka dao ana kula ne'e nai ba'a tua ana.” 
35 Ma na ngwae fa'ina'ona'o Jiu ki kira ka loko'i ru 'ada 'i safitada kwailiu kika 
'uri, "Ngwae ne'e ke ba'a leka 'uana 'i fa'i ne'e noa'a kulu kasi lisia? 'Uri ma nia 

ka leka 'uana fanoa Grik ki, na kula ne'e ti ngwae akulu kira tua ma'i ana, fasi 
'iri ka fa'amanatada ta'ifau? 
36 Ma nia ka saea logo kulu ke ba'a lulu 'uana, ma noa'a kulu kasi lisia nia'a, 
osi'ana noa'a kulu kasi saiana dao'a ana kula ne'e nia ke ba'a tua ana. Aia, ma 
na tae ne'e teo saena manatana ana kaida'i nia fata 'una'eri?” 
37 Aia, ma ana fa'i asoa 'isi ana fanga'a ne'e, nia'a fa'i asoa 'inoto'a ka tasa. Ma 
ana fa'i asoa ne'eri, sa Jesus ka tata'e ka uu, ma ka fata doe ka 'uri, "Sa tai 
bore 'ana ne'e nia silikwa'u, nia ka leka ma'i siaku ka kwa'u 'ana. 
38 Ma sa tai bore 'ana ne'e ka fa'amamana nau, nia ke ba'a di'ia tae ba na 
Kerekere'a Abu nia saea, 'Na kafo mauri ke ba'a igo ma'i fa'asia na maurilana.' 
“ 
39 Ma sa Jesus ka saea ru ne'e, osi'ana na Ano'i ru Abu ne'e ke ba'a leka ma'i 
fuada sa tai ne'e kira fa'amamana ana. Aia ana kaida'i ne'eri, God noa'a kasi 
kwatea 'ua ma'i na Ano'i ru Abu siana sa tai ne'e kira fa'amamana, osi'ana sa 
Jesus noa'a kasi fane 'ua fasi 'iri ke oli 'uana saena 'inoto'anga nia. 
40 Ti ngwae ana fiku'a ne'e, kira rongoa fatalana sa Jesus, kira ka 'uri, "Ngwae 
ne'e nia na profet 'inoto'a ne'e kulu masia!” 
41 Ma ti ngwae kira ka saea, "Nia na Christ, na ngwae ba God filia fuana 
fa'amaurilana ngwae ki!" Aia, ma ti ngwae la'u, kira ka saea, "Na ngwae filia 
noa'a kasi leka la'u ma'i fa'asia 'i Galili! 
42 Osi'ana na Kerekere'a Abu nia saea na Christ ke ba'a futa ma'i ana kwalafa 
sa David na ngwae tatalafa'a, ma ke futa 'i Betlehem, ma'efanoa ne'e sa David 
nia doe logo ma'i ana.” 
43 Ma na ngwae ne'e ki, noa'a kira kasi alua go'o ta'i manata'anga sulia sa 
Jesus. 
44 Ma bali ana ngwae kira oga liu kira ka daua sa Jesus, bore ma noa'a ta 
ngwae kasi sasia go'o ta ru ana. 

45 Na ngwae folo baera ki noa'a kira kasi daua go'o sa Jesus, ma kira oli kwau 
siana na fata abu doe ki, ma na Farasi ki. Ma kaida'i kira dao na'a, na fata abu 
doe ki, ma na Farasi ki, kira ka fata 'uri, "Fa'uta ne'e noa'a kamu kasi ngalia 
ma'i?” 
46 Ma kira ka olisida 'uri, "Kaimili 'arefo liu ana nia'a, osi'ana noa'a ta ngwae 
kasi ala'a 'una'eri di'ia nia'a.” 
47 Na Farasi ki kira ka fata 'uri fuada, "Sali kaumulu fa'amamana logo 'aumulu 
ana soke'a nia ki taka? 
48 Noa'a ta ngwae ana fa'ina'ona'o kulu ki nama ta Farasi, kira kasi 
fa'amamana go'o ana! 
49 Na fiku'a ne'eri go'o 'ana ne'e kira fa'amamana ana nia'a. Ma noa'a kira kasi 
sai go'o ana na taki sa Moses ki. Nia 'una'eri ma God ke ba'a kwai'ida.” 
50 Aia, ma ta'i ngwae ana na Farasi ki satana sa Nikodimas ba nia leleka ma'i 
siana sa Jesus 'i na'o, nia ka fata 'uri fuana na Farasi ki, 
51 "Na taki kulu ki ba saea noa'a kulu kasi matalangani ta ngwae si di'ia noa'a 
kulu kasi rongo le'a ana fatalana ka sui mala kulu fi'i ngalia ma'i fuana na 
matalanga'i lana.” 
52 Ma kira ka fata 'uri fuana sa Nikodimas, "'Irai ma 'ae'o logo ta ngwae fa'asia 
'i Galili nini'a? Di'ia 'oko to'oma'i le'a ana Kerekere'a Abu, 'oko lisia talamu. 
Na profet 'inoto'a ne'e kulu masia noa'a kasi ba'a leka go'o ma'i fa'asia 'i 
Galili!” 
53 Aia, ngwae ki ta'ifau kira oli na'a 'uana na lum kira ki, 

John 8 
1 bore ma sa Jesus ka ra'e 'uana gwauna fa'i ua ne'e kira saea 'ani Olif, osi'ana 
ne'e 'ai olif ki 'oro 'i ne'eri. 
2 Ma 'i 'ofodangi la'a bilabila ana fa'i asoa 'i buri, nia ka oli la'u 'uana saena 
Luma Abu God. Ma na fiku'a doe liu, kira ka fiku kalia nia'a, ma nia ka tua 'i 
ano, ma ka fa'amanatada. 

3 Ma na ngwae fa'amanata ana taki ki, ma na Farasi ki, kira ka ngalia ma'i ta'i 
kini ne'e kira daua fa'inia na 'usu'a. Ma kira ka fa'a uua 'i safitada. 
4 Ma kira ka fata 'uri fuana sa Jesus, "Ngwae fa'amanata 'ae, na kini ne'e kami 
daua fa'inia 'usu'a. 
5 Aia, ma 'i saena na taki ne'e sa Moses nia kwatea fuaka ki, nia saea fasi ne'e 
kini 'uri, kika 'uia 'ani na fau 'iri nia ka mae. Ma na tae ne'e 'oko saea ana 
nia'a kwa?” 
6 Kira saea ru ne'e 'iri kira ka ilito'ona fuana kika dao to'ona ta ru, fasi 'iri kira 
ka giosia 'ani sa Jesus. Ma sa Jesus ka gwauru 'ana 'i ano, ma ka kerekere 'ani 
'u'una 'i fafona ano. 
7 Ma kaida'i kira saefilo go'o 'ada, nia ka tata'e, ma ka fata 'uri fuada, "Sa tai 
amu'a ne'e noa'a kasi sasia ta ru ta'a, nia ke eta 'uia 'ani ta gwa'i fau.” 
8 Sui, nia ka gwauru la'u, ma ka kerekere la'u 'i fafona ano. 
9 Ma kaida'i kira rongoa ru ne'e, kira ka leka na'a 'ada, ta'i ta'i ngwae'a, tala'ae 
ana na ngwae ngwaro ki. Ma kira ka fa'asia sa Jesus ka tua na'a ta'ifili nia 
fa'inia na kini baera ne'e nia uu go'o 'ana 'i ne'eri. 
10 Ma nia ka tata'e la'u, ma ka fata 'uri, "Kini ne'e 'ae, na ngwae baera ki, kira 
na'a 'i fa'i? Nia fa'uta? Noa'a ta ngwae ada kasi ore na'a fasi 'iri nia 
matalanga'i 'oe kwa?” 
11 Ma nia ka olisia ka 'uri, "Ngwae 'a'ana 'ae, noa'a na'a ta ngwae." Ma sa Jesus 
ka fata 'uri fuana, "Ma nau'a bore, noa'a nau kusi matalanga'i 'oe logo. 'Oke 
leka na'a 'amu, ma tala'ae ta'ena noa'a 'oe kosi sasia na'a ta ru ta'a la'u.” 
12 Sa Jesus ka fata la'u 'uri fuana Farasi ki, "Nau'a ne'e, nau ku di'ia na 
madakola'anga fuana ngwae ki saena magalia ne'e. Ngwae ne'e nia leka ma'i 
suli nau, noa'a nia kasi liu 'i saena ma'erodo. Nia ka liu saena madakola'anga, 
ma nia ke ba'a mauri firi.” 
13 Ma na Farasi ki kira ka fata 'uri fuana, "'Ae'o 'amu talamu ne'e 'oko 
fa'arongo 'ani'o. Na fatalamu sulia 'ae'o talamu noa'a kasi mamana.” 

14 Sa Jesus ka fata 'uri, "Noa'a go'o. Sui bore 'ana nau ku fa'arongo 'ani nau 
talaku, tae ne'e nau ku sae'e ki ni'i mamana, osi'ana nau ku saiana kula ne'e 
nau ku leka ma'i fa'asia, ma 'i fa'i ne'e nai ba'a leka 'uana. Ma noa'a kamu kasi 
sai go'o ana kula ne'e nau ku leka ma'i fa'asia, ma kula ne'e nai ba'a leka 
'uana. 
15 Kamu matalangani ru ki sulia manata'anga ngwae saena magalia ne'e go'o 
'ana. Aia, ma noa'a nau kusi matalangani ta ngwae. 
16 Bore ma di'ia nau ku matalangani ta ngwae, nau ku matalanga'i sulia 
manata 'anga saga. Nau noa'a kusi matalangani ta ngwae ta'ifili nau, ma 
kero'o ta'ifau go'o Ma'a ne'e nia asunga'i nau ma'i ne'e rao fa'i nau. 
17 Na taki kamu ki saea ka sui na'a, di'ia ro ngwae ki kira alanga'i sulia ta ru, 
tae ne'e kera saea nia mamana. 
18 Nau ku fa'arongo 'ani nau talaku, ma na Ma'a ne'e nia asunga'i nau ma'i, 
nia logo ne'e ka fa'arongo 'ani nau.” 
19 Sui, kira ka saefiloa sa Jesus kika 'uri, "'Uri ma ma'a 'oe nia 'i fa'i kwa?" Ma 
sa Jesus ka olisi kira ka 'uri, "Noa'a kamu kasi saiaku ma na Ma'a nau bore. 
Di'ia kamu saiaku, kamu ka sai logo ana Ma'a nau.” 
20 Sa Jesus ka saea na ru ne'e ki ana kaida'i nia fa'amanata na ngwae ki 'i 
saena Luma Abu God, 'i saena agi luma ne'e kira alua kufikufi ru ne'e kira 
alua 'ani na kwatea kira ki 'i saena. Aia, ma ana kaida'i ne'eri, noa'a ta ngwae 
kasi daua go'o, osi'ana noa'a kasi dao 'ua ana kaida'i nia. 
21 Sa Jesus ka fata 'uri la'u fuada, "Nai ba'a leka, ma muke ba'a lulu nau. Ma 
muke ba'a mae, ma God noa'a kasi rufuanata go'o ana ta'anga'a kamu ki. Ma 
nia 'afita'i kamu ka leka ana kula ne'e nai ba'a leka 'uana.” 
22 Ma na ngwae fa'ina'ona'o Jiu ki kira ka fata 'uri, "Nia saea ni ke ba'a 'afita'i 
go'o kulu ka leka 'uana kula ne'e nia ke ba'a leka 'uana. 'Uri ma nia ke ba'a 
saungi nia 'ana talana taka?” 

23 Sa Jesus ka olisi kira ka fata 'uri, "Kaumulu leka ma'i fa'asia na fanoa ne'e 'i 
ano go'o. Bore ma nau ku leka ma'i fa'asia 'i langi. Kaumulu ne'e fa'asia na 
magalia ne'e. Ma nau'a noa'a la'u fa'asia na magalia. 
24 Nia ne'e, nau ku saea ka sui na'a muke ba'a mae, ma God noa'a kasi 
rufuanata ana ta'anga'a kamu ki. Nia mamana na'a, di'ia noa'a kamu kasi 
fa'amamana ne'e Nau'a Nini'a, God noa'a kasi rufuanata ana ta'anga'a kamu 
ki.” 
25 Sui kira saefiloa kira ka 'uri, "'Uri ma 'ae'o sa tai nini'a?" Ma sa Jesus ka 
olisida ka fata 'uri, "Nau nini'a di'ia nama ba nau ku eta saea na'a fuamu'a 
saena fa'amanata'anga nau ki. 
26 Nau ku to'o ana na ru 'oro liu ki ne'e nau ku saiana nau ku ala'a suli kamu 
fuana matalanga'ilamu'a 'ani. Ngwae ne'e nia asunga'i nau ma'i, nia ne'e na 
ngwae mamana. Aia, ma tae ne'e nia saea fuaku, nia ne'e nau ku saea fuana 
ngwae ki ta'ifau.” 
27 Ma noa'a kira kasi sai go'o ana ne'e sa Jesus nia fata sulia Ma'a nia ma'i 'i 
langi. 
28 Nia ne'e, nia ka fata 'uri fuada, "Kaida'i muke alu nau, na Ngela Ngwae, 
fafona 'ai rara folo, muke saiaku ne'e Nau Nini'a. Ma ana kaida'i ne'eri, muke 
ba'a saiana ne'e noa'a nau kusi sasia ta ru sulia na manatalaku talaku. Bore 
ma nau ku saea go'o ru ne'e Ma'a nia fa'amanata nau 'ani, nia ne'e nau ku 
sae'e fuamu'a. 
29 'Iu, ma Ma'a ne'e nia asunga'i nau na'a ma'i, nia ka tua fa'i nau sulia asoa ki. 
Noa'a nia kasi danga 'ani nau, du'ungana nau ku sasia ru ne'e nia fa'asaele'a 
nia sulia asoa ki.” 
30 Ma ngwae 'oro ki kira ka fa'amamana ana sa Jesus, kaida'i kira rongoa nia 
saea na ru ne'eri ki. 
31 Sui sa Jesus ka fata 'uri fuana ngwae ne'e kira fa'amamana ana nia'a ki, 
"Di'ia muke sasi sulia na fa'amanata'anga nau ki, kamu na ngwae fafarongo 
mamana nau ki na'a. 

32 Ma muke ba'a saiana ru mamana ki sulia God, ma na ru mamana sulia God 
ki ne'e kwate kamu ke tua aloge.” 
33 Kira olisia sa Jesus, kira ka 'uri, "Kami na ngwae ana kwalafa sa Abraham 
ki na'a. Noa'a kami 'isi rao 'o'o la'u fuana ta ngwae. Fa'uta ne'e 'oko saea mike 
tua aloge?” 
34 Sa Jesus ka fata 'uri la'u fuada, "Ru mamana nau ku saea fuamu'a. Ngwae 
ne'e kira ro'osulia na falafala ta'a ki, na falafala ta'a ne'eri ki ne'e gwaunga'i 
fafida, ma kira ka rao 'o'o na'a 'ada 'i olofana. 
35 Na ngwae ne'e nia tua aloge, nia ne'e na ngwae ne'e nia futa ana kwalafa, 
ma ka to'o ana mamana'anga fuana tua'a saena luma ma'a nia. Ma na ngwae 
ne'e ka rao 'o'o go'o 'ana, nia noa'a kasi tua mamana ana kwalafa. 
36 Nia ne'e, di'ia nau'a, na Ngela God, nau ku fa'asakadola kamu, nia ne'e 
kamu fi'i aloge mamana. 
37 Nau ku saiana kamu na ngwae ana kwalafa sa Abraham. Ka 'una'eri bore 
'ana ma, kamu ka oga saungilaku, osi'ana noa'a kamu kasi oga go'o sasi'a sulia 
na fa'amanata'anga nau ki. 
38 Nau ku fata sulia tae ne'e Ma'a nau nia fa'ata'inia fuaku. Aia, ma kamu ka 
sasia tae ki ne'e ma'a kamu nia sae'e fuamu'a.” 
39 Kira olisia sa Jesus kira ka 'uri, "Ma'a kami na'a ne'e sa Abraham!" Sa Jesus 
ka 'uri fuada, "Di'ia kamu na kwalafa sa Abraham ki mamana, muke sasia 
logo na ru ne'e nia saungani'i ki. 
40 Aia, ma nau ku saea go'o 'aku na ru mamana ki ne'e nau ku rongoa ma'i 
fa'asia God fuamu'a sulia asoa ki. Bore ma kamu ka oga go'o 'aumulu 
saungilaku. Bore ma sa Abraham noa'a kasi sasia go'o ta ru 'una'eri. 
41 Kamu sasia go'o 'amu'a na ru ne'e ma'a kamu nia sasi'i ki." Kira ka fata 'uri 
fuana, "Ta'ifilia God go'o ne'e Ma'a kaimili, ma kaimili ne'e na ngela mamana 
nia ki.” 

42 Sa Jesus olisida ka fata 'uri, "Di'ia God ne'e ma'a kamu mamana, muke alafe 
fuaku, osi'ana ne'e nau ku leka ma'i fa'asia God, ma nau ku tua fa'i kamu 'i 
ne'e. Noa'a nau kusi leka ma'i sulia na mamana 'anga nau talaku. God ne'e 
asunga'i nau ma'i. 
43 Fa'uta ne'e noa'a kamu kasi rongo saiana fatalaku re? Nia 'una'eri osi'ana 
noa'a kamu kasi oga go'o rongolana. 
44 Aia, ma kamu'a ne'ana, na ma'a kamu ne'e sa Saetan na'a. Nia ne'e, kamu 
ka oga sasilana na ru ki, di'ia logo ne'e nia sasi'i. Sa Saetan ne'e nia na ngwae 
fuana saungwae'a na'a, sulia nia 'ita ka sasia 'ua na'a ma'i. Ma nia ka kina na 
mamana'anga, osi'ana noa'a nia kasi to'o ana ta tae ne'e ka mamana ana nia'a. 
Kaida'i nia sokea 'ana ta ngwae, na falafala nia na'a ne'eri'a, du'ungana nia 
ne'e ngwae fuana soke'a na'a, ma nia ne'e ma'a na'a fuana na ngwae soke ki 
ta'ifau. 
45 Ma ru mamana nau ku saea fuamu'a, ru ne'eri ne'e sasia noa'a kamu kasi 
oga go'o fa'amamana laku. 
46 Ma sa tai amu'a ne'e saiana ka fa'ata'inia na tae ne'e nau ku sasia ka ta'a 
ana? Noa'a! Aia, ma fa'uta ne'e noa'a kamu kasi fa'amamana nau, kaida'i nau 
ku saea ru mamana ki fuamu'a? 
47 Aia, sa tai ne'e kira 'ita ma'i siana God, kira saiana kira ka rongo sulia na 
fatalana. Ma kamu'a ne'e, noa'a kamu kasi 'ita ma'i ana God. Ma nia ne'e ka 
sasia noa'a kamu kasi sailinga.” 
48 Sui, kira ka fata 'uri fuana sa Jesus, "Na ru ba kami saea suli'o nia mamana 
ba kami saea 'ae'o ngwae fa'asia Samaria, ma 'oko to'o ana na ano 'i ru ta'a.” 
49 Sa Jesus olisida ka fata 'uri, "Noa'a go'o, noa'a nau kusi to'o ana ta ano'i ru 
ta'a. Ma nau ku fa'a'inoto'a na Ma'a nau, bore ma noa'a kamu kasi fa'a'inoto'a 
go'o nau'a. 
50 Ma noa'a nau kusi oga go'o ne'e na ngwae ki kira ka fu'usi 'inoto'a aku. 
Ma'a nau lala ne'e nia oga fuana ngwae ki kira ka fu'usi 'inoto'a aku. Ma nia'a 
logo ne'e ke ba'a kwai matalanga'i 'ani 'olo'olo'a. 



342 

 

 
© 2003, Wycliffe Bible Translators, Inc. 

 

 
 

 

51 Ru mamana nau ku saea fuamu'a, sa tai ne'e nia sasi sulia fa'amanata'anga 
nau, noa'a nia kasi mae.” 
52 Sui kira olisia sa Jesus kira ka fata 'uri, "Kaimili fi'i saiamu, ne'e 'oko to'o 
ana ano'i ru ta'a! Sulia ko'o kia sa Abraham nia mae na'a, ma na profet ki logo 
kira ka mae. Fa'uta ne'e 'oko saea di'ia ngwae sasia sulia fa'amanata'anga 'oe, 
noa'a nia kasi mae? 
53 Ko'o kia sa Abraham nia na ngwae 'inoto'a, bore ma nia mae na'a. Ma 'ae'o 
ne'e, 'oko fia fasi 'oko 'inoto'a ka liufia sa Abraham kwa? Ma na profet ki logo 
ba kira mae na'a, 'irai ma 'oko sae'o mo 'ania sa tai?” 
54 Sa Jesus ka olisi kira ka 'uri, "Di'ia nau'a go'o 'ana ne'e nau ku fu'usi 'inoto'a 
ana nau'a talaku, 'irai 'inoto'anga nau nia ru 'o'o go'o 'ana. Aia, ma na ngwae 
fuana ne'e ka fu'usi 'inoto'a aku ne'e ma'a nau, ne'e kamu saea nia ne'e God 
kamu. 
55 Sui bore 'ana, noa'a kamu kasi saiana go'o God. Ma nau ku saiana nia'a. 
Bore ma di'ia nau ku saea noa'a nau kusi saiana, nau ku di'ia logo kamu'a ne'e 
kamu sai liu ana soke'a. Aia, ma nau ku sai le'a liu na'a ana, ma nau ku sasi 
sulia fatalana. 
56 Ma na ko'o kamu sa Abraham nia saele'a liu, osi'ana nia lisia na'a daolaku 
ma'i. Ma nia ka lisia na'a, ma ka saele'a liu sulia.” 
57 Ma kira ka fata la'u 'uri fuana, "Kwara'ae! Lima akwala fa'i ngali ki kasi sui 
'ua fafia futa lamu, ma 'oko saea 'oko lisia sa Abraham kwa?” 
58 Sa Jesus ka olisi kira ka fata 'uri, "Ru mamana nau ku saea fuamu'a: Kaida'i 
sa Abraham noa'a kasi futa 'ua, Nau Nini'a, nau ku tua na'a.” 
59 Ana kaida'i ne'eri, kira ka ngalia na'a fau ki fuana 'uimaelana, du'ungana 
nia fata 'una'eri. Sui, nia ka ago na'a fa'asi kira, ma ka leka na'a fa'asia na 
Luma Abu God. 

John 9 

1 Kaida'i sa Jesus nia liliu 'ana, nia ka lisia ta'i ngwae ne'e maana rodo 'ita 
na'a ma'i ana kaida'i nia futa ana. 
2 Ma na fafarongo nia ki kira saefilo nia kira ka 'uri, "Ngwae fa'amanata 'ae, 
na ta'anga'a sa tai ne'e sasia na maana na ngwae ne'e ka rodo 'ita na'a ma'i 
ana futalana kwa? Na abula ta'anga'a nia 'ana talana nama na abula ta'alana 
na ma'a nia ma na te'a nia?” 
3 Ma sa Jesus ka olisida ka 'uri, "Na maa rodo ne'e saungia, noa'a la'u sulia na 
abula ta'anga'a nia 'ana talana, ma noa'a la'u na abula ta'alana na ma'a nia 
nama na te'a nia. Na maana ka rodo fasi 'iri muke lisia na ngasingasi'anga 
God ne'e rao ana nia'a. 
4 Ana kaida'i nia dangi 'ua, kuke sasia nama na rao'a God ne'e nia kwate nau 
ma'i fuana. Sulia na rodo nia karangi na'a, kaida'i ba noa'a ta ngwae kasi rao 
na'a. 
5 Kaida'i nau ku tua 'ua 'i saena magalia, nau'a ne'e na madakola'anga fuana 
na ngwae ana magalia.” 
6 Ma 'i buri 'ana sa Jesus nia saea ru ne'e, nia ka ngisu saena ano, ma ka bunia 
mo'a 'ani ngisuna, ma ka ongoa 'ani na maana na ngwae ne'eri. 
7 Ma sa Jesus ka fata 'uri fuana, "'Oe leka 'oko taufia na'a maamu 'i saena na 
namo 'i Saelom." (Sata ne'e, na fadalana ne'e, "Alunga'inia.") Ma na ngwae 
ne'eri ka leka ka taufia na'a maana, ma nia ka lia na'a. 
8 Ma na ngwae ana fanoa nia, ma na ngwae ne'e kira lisia ba nia gani gani ru 
go'o 'ana 'i na'o, kira ka saefiloda kwailiu, "Nia na ngwae ba nia tua ma ka 
gani gani ru go'o 'ana nini'a?” 
9 Ma ti ngwae kika 'uri, "Nia'a na'a nini'a." Ma ti ngwae la'u kira ka fata 'uri, 
"Noa'a la'u nia'a nini'a, bore ma lisilana di'ia na ngwae baera." Ma na ngwae 
ne'eri 'ana talana ka fata 'uri, "Nau'a na'a ngwae baera nini'a.” 
10 Ma kira ka saefiloa, "Fa'uta ne'e na maamu ka 'ifi na'a 'ira kwa?” 

11 Ma nia ka olisida ka 'uri, "Na ngwae ne'e satana sa Jesus ne'e nia 
saunga'inia mo'a, ma ka ongoa 'ani na maaku. Ma nia ka saea fuaku nau ku 
leka, nau ku taufia na'a maaku 'i saena na namo 'i Saelom. Sui nau ku leka, 
ma kaida'i nau ku taufia na'a na maaku go'o ne'e maaku ka lia na'a.” 
12 Ma kira ka saefiloa la'u 'uri ana, "Ma nia na'a 'i fa'i kwa?" Ma nia ka olisida 
ka 'uri, "Nau ku kina.” 
13 Ma 'i buri, kira ka tala'ia na'a na ngwae baera siana na Farasi ki. 
14 Aia, ma fa'i asoa ne'eri sa Jesus saunga'inia na mo'a, ma ka gura na'a 
maana na ngwae ne'eri, na fa'i asoa Sabat asoa ana mamalo'anga. 
15 Ma na Farasi ki kika saefiloa la'u na ngwae ne'eri, "Fa'uta ne'e nia sasi 'oko 
lia na'a." Ma nia ka saea ka 'uri fuada, "Sa Jesus nia alua mo'a fafia na maaku. 
Sui nau ku taufia na'a maaku, ma na maaku ka lia na'a.” 
16 Ma ti ngwae ada ne'e Farasi ki kira ka fata 'uri, "Na ngwae ne'e nia sasia ru 
ne'e, noa'a nia kasi leka la'u ma'i fa'asia God, osi'ana nia 'oia na taki ana 
Sabat, 'ani guralana na ngwae ne'e ana Sabat." Ma ti ngwae la'u kira ka 'uri, 
"Noa'a, ma fa'uta mo ne'e na ngwae abula ta'a 'uri ka fulia na fa'anada'a doe 
'una'eri ki?" Ma noa'a kira kasi 'ado fiku go'o osi'ana na ru ne'eri. 
17 Sui na Farasi ki kira ka saefilo 'uri la'u ana na ngwae ne'eri, "'Oko saea sa 
Jesus ne'e gura na'a maamu, na tae ne'e 'oko saea ana?" Ma nia ka 'uri, "Nia'a 
ta profet.” 
18 Ma na ngwae fa'ina'ona'o ana Jiu ki, kira ka 'aila 'ani fa'amamanalana ana 
ne'e maana nia rodo na'a ma'i 'i na'o. Ma kira ka saea ma'i na ma'a nia fa'inia 
te'a nia. 
19 Ma kira ka saefilo kera 'uri, "Na ngela koro'o nama nini'a? Koro'o saea fasi 
na maana nia rodo na'a, ana kaida'i nia futa ma'i ana. Ma tae ne'e sasia nia ka 
lia na'a ana kaida'i ne'e?” 
20 Ma na ma'a nia fa'inia te'a nia kera olisida kira ka 'uri, "Kero'o saiana nia na 
ngela kero'o, ma kero'o ka saiana ne'e maana nia rodo 'ua na'a ma'i ana 
kaida'i nia futa ana. 

21 Bore ma kero'o kina logo tae ne'e kwate ma nia ka lia na'a, nama sa tai ne'e 
ka 'ifingia maana. Kamu ke saefilo nia kwau, sulia nia 'a'ana na'a, ma nia ka 
tala ala'a na'a 'ana talana!” 
22 Na ma'a nia fa'inia te'a nia kera saea ru ne'e sulia kera ma'u 'ani na ngwae 
fa'ina'ona'o ana Jiu ki. Sulia kira alafafia ka sui na'a, fasi di'ia ta ngwae ne'e 
ka saea sa Jesus ne'e na Christ, na ngwae ba God nia filia, noa'a kira kasi 
ala'ania ka ru'u saena luma fuana fo'onga'a ki. 
23 Nia ne'e ma'a nia fa'inia te'a nia kera ka saea, "Nia 'a'ana na'a. Kamu ke 
saefiloa kwau!” 
24 Sui kira ka saea la'u ma'i na ngwae ba na maana nia rodo 'i na'o, ma kira ka 
fata 'uri fuana, "'Oke fata alanga'i 'i na'ona God ne'e 'oko saea na'a ru mamana 
ki! Kaimili saiana na ngwae ne'e nia'a na ngwae ta'a.” 
25 Ma na ngwae ne'e ka olisida ka 'uri, "Nau ku kina nia'a na ngwae ta'a nama 
noa'a. Ta'i ru nau ku saiana go'o 'aku ne'e 'uri, na maaku nia rodo 'i na'o, bore 
ma ana kaida'i ne'e nau ku lia na'a.” 
26 Ma kira ka saefilo la'u 'uri ana, "Na tae ne'e nia sasia amu kwa? Ma nia ka 
gura fa'uta ana maamu?” 
27 Ma na ngwae ne'e ka olisida ka 'uri, "Nau ku saea ka sui na'a fuamu'a ba, 
bore ma noa'a kamu kasi rongoa go'o. Fa'uta ne'e kamu ka oga la'u 
rongolana? Sali kaumulu oga kamu ka fa'amamana ma kamu ka leka logo 
sulia nia'a.” 
28 Kira fata buri tolinga'i fuana ma kira ka 'uri, "'Ae'o ne'e ngwae fafarongo 
nia kwa. Bore ma kaimili na ngwae fafarongo sa Moses lala. 
29 Sulia kaimili saiana God nia fata fuana sa Moses. Ma na ngwae ne'e, kami 
kina nia leka ma'i fa'asia 'i fa'i!” 
30 Ma na ngwae ne'e ka olisida ka 'uri, "Nau ku 'arefo liu na'a ana kaumulu. 
Osi'ana nia 'ifingia na'a maaku, bore ma kamu ka saea ne'e noa'a kamu kasi 
saiana go'o 'aumulu 'i fa'i ne'e nia leka ma'i fa'asia. 

31 Kulu ta'ifau, kulu saiana God noa'a kasi rongoa na ngwae ta'a ki. Nia ka 
rongoa lala na ngwae ne'e kira fu'usi 'inoto'a ana ki, ma kira ka sasia na ru 
ne'e nia oga fuana kira ka sasi'i. 
32 Ka 'ita 'ua na'a ma'i ana etangilana na magalia, noa'a kulu 'iri rorongoa 'ua 
ne'e ta ngwae ka 'ifingia maana ta ngwae ne'e rodo 'ita ana kaida'i nia futa 
ma'i ana. 
33 Ma di'ia na ngwae ne'e noa'a kasi leka ma'i fa'asia God, nia 'afita'i nia ka 
sasia ta ru 'una'eri.” 
34 Ma kira ka saeta'a liu, ma kira ka fata 'uri fuana, "'Oko doe ma'i saena 
ta'anga'a 'ita na'a ma'i ana futalamu! Fa'uta ne'e 'oko oga 'oke fa'amanata 
kaimili lala?" Sui kira ka luia noa'a nia kasi ru'u 'i saena na luma fuana 
fo'onga'a ki. 
35 Sui sa Jesus ka rongoa ne'e kira sasi 'una'eri ana ngwae ne'eri. Ma nia ka 
dao to'ona ma ka fata 'uri, "'Uri ma 'oko fa'amamana ana na Ngela Ngwae?” 
36 Ma na ngwae ne'e ka olisia ka 'uri, "Ara'i 'ae, 'oke fa'arongo nau, sa tai 
nini'a, fasi 'iri nau ku fa'amamana ana nia'a?” 
37 Ma sa Jesus ka fata 'uri fuana, "'Oko lisia ka sui na'a, ma nia'a na'a ne'e 'oko 
fata fa'inia ana kaida'i ne'e.” 
38 Ma na ngwae ne'e ka saea, "Aofia 'ae, nau ku fa'amamana na'a amu." Ma 
nia ka bobouruuru 'i ano 'i na'ona 'aena sa Jesus. 
39 Sa Jesus ka fata 'uri, "Nau ku leka ma'i 'iri nai to'olanga'inia ngwae ana 
magalia ki 'ani ro fikuta'i ngwae ki. Ta fikuta'i ngwae di'ia ngwae maa rodo ki 
osi'ana noa'a kira kasi saiana ru mamana sulia God. Ngwae ne'e ki, nau ku 
kwatea kike lia saiana ru mamana sulia God. Ta fikuta'i ngwae kira fia fasi 
kira lia saiana ru mamana sulia God. Nau ku fa'ata'inia ne'e noa'a kira 'iri 
saiana ru mamana sulia God.” 
40 Ma ti ngwae ada ne'e Farasi ki ne'e kira tua 'i ne'eri fa'inia, kira rongoa nia 
saea ru ne'e, ma kira ka saefiloa, "'Uri ma 'oko saea fasi ne'e maami'a rodo 
logo nini'a?” 

41 Ma sa Jesus ka olisida ka 'uri, "Di'ia maamu'a nia rodo 'ira noa'a God kasi 
matalanga'i kamu, sui bore 'ana kamu ka abula ta'a. Bore ma kamu saea ne'e 
kamu lia saiana ru mamana. Nia ne'e kwate God ka matalanga'i kamu." 

John 10 
1 Sa Jesus ka saea fuana na fafarongo nia ki ka 'uri, "Ru mamana nau ku saea 
fuamu'a, na ngwae ne'e noa'a kasi ru'u ana na sinamaa ana na foka na sipsip 
ki, ma ka ru'u go'o ma'i 'ana 'i burina na foka'i sipsip, nia'a na ngwae bili. 
2 Ma na ngwae ne'e nia ru'u ma'i ana sinamaa, nia'a na'a ne'e na ngwae 
mamana ne'e ka lia sulia na sipsip ki. 
3 Na ngwae folo ana sinamaa ka 'ifingia na sinamaa ana foka fuana, ma na 
sipsip ki kira ka rongo saiana na lingana, ma kira ka leka ma'i siana. Nia ka 
saea satana na sipsip nia ki, ma ka tala'ida 'i maa. 
4 Ma kaida'i nia ka tala'ia na sipsip nia ki ta'ifau 'i maa, nia ka etaeta 'i na'oda, 
ma kira ka leka 'i burina, sulia kira rongo saiana na lingana. 
5 Ma nia 'afita'i kira ka leka 'i burina ta ngwae matamata. Kira ka tafi fa'asia, 
osi'ana noa'a ki kasi rongo saiana na lingana.” 
6 Ana kaida'i sa Jesus ka ala'a 'ani na tarifula'anga ne'e fuada, bore ma noa'a 
kira kasi sai go'o ana na fadalana. 
7 Nia ne'e, sa Jesus ka fata la'u 'uri, "Ru mamana nau ku saea fuamu'a, nau'a 
ne'e na sinamaa fuana na sipsip ki ke ru'u ana. 
8 Na ngwae ba kira dao ma'i 'i na'o ana nau'a ki, kira di'ia na ngwae bili ki, 
ma na sipsip ki noa'a kasi ro'o go'o suli kira. 
9 Nau ku di'ia na sinamaa fuana ru'unga'a. Sa tai bore 'ana ne'e nia ru'u ma'i 
ana nau'a, nai ba'a fa'amauria. Nia ke ba'a ru'u ma'i ma ka ru'u kwau ma ka 
dao to'ona na ru le'a ki. 
10 Na ngwae bili nia dao go'o ma'i 'ana fuana bili lana ru ki ma ka saungwae 
ma fa'inia fa'ali ru'anga. Bore ma nau ku dao ma'i fasi 'iri muke to'o ana na 
mauri'a ne'e nia le'a ka tasa. 

11 "Nau ku di'ia logo na ngwae ne'e nia lia le'a sulia sipsip ki. Ma nau ku 
ma'udi fuana mae'a 'usia na sipsip nau ki. 
12 Ma na ngwae ne'e nia rao go'o fuana na folifoli'a, ma na sipsip ki noa'a la'u 
ru nia ki, kaida'i nia lisia na kui kwasi ka leka ma'i, nia ka fa'asia na'a sipsip 
ki, ma ka tafi na'a 'ana. Ma na kui kwasi ka leka ma'i ka saungia na sipsip ki, 
ma ka takalonga'inia na sipsip ki. 
13 Na ngwae ne'eri ka tafi na'a 'ana sulia nia rao go'o 'ana fuana folifoli'a, ma 
noa'a kasi gerea go'o na sipsip ki. 
14 Nau ku lia le'a sulia na sipsip ki, ma nau ku ma'udi fuana mae'a 'usia na 
sipsip nau ki. Ma kira ka saiaku, ma nau ku saiada logo, di'ia logo ne'e Ma'a 
nia saiaku, ma nau ku sai logo ana. 
16 Ma ti sipsip aku logo ne'e noa'a kira kasi tua 'ua saena foka. Ma nai ba'a 
ngalida logo ma'i. Ma kira ka rongo saiana lingaku. Ma kira ke ba'a tua fiku 
saena ta'i amu'i sipsip nau fa'inia na sipsip ne'e kira eta tua na'a 'i ne'e ki. Ma 
nai ba'a lia sulida ta'ifau. 
17 "Na Ma'a nia alafe fuaku, osi'ana nau ku ma'udi fuana nai mae, fasi 'iri nau 
ku mauri la'u. 
18 Noa'a ta ngwae kasi saungi nau, di'ia noa'a nau kusi danga 'ania fuana. Ma 
nia na'a ne'e kwaiogai'anga nau. Nau ku to'o ana ngasingasi'anga fuana 
kwatelana nau'a talaku fuana mae'a ma fuana mauri'a logo. Na ru ne'e na 
Ma'a nau saea fuaku nai sasia ne'eri'a.” 
19 Ma ana kaida'i ne'eri, ngwae Jiu ki noa'a kira kasi alua na'a ta'i 
manata'anga sulia sa Jesus osi'ana na ru ne'e nia sae'e ki. 
20 'Orolada kira saea, "Ngwae ne'e nia bolebole'a, ma ka to'o ana ano'i ru ta'a. 
Noa'a kamu kasi ro'osulia!” 
21 Bore ma ti ngwae ada kira ka fata 'uri, "Na ngwae ne'e nia to'o ana ano'i ru 
ta'a, nia 'afita'i ka fata 'uri re! Ma na ngwae ne'e to'o ana ano'i ru ta'a, nia 
'afita'i ka gura ngwae maada rodo ki, ma kira ka lia la'u!” 

22 Ana kaida'i ana uni'i gwari'a, na ngwae Jiu ki kira fiku 'i Jerusalem fuana 
Fanga'a ana Fa'a abulana Luma Abu God. 
23 Ma sa Jesus ka tua logo saena Luma Abu ne'eri, ma ka liliu go'o 'ana saena 
taofa sa Solomon. 
24 Aia, ma ana kaida'i ngwae ki kira lisia, kira ka fiku ma'i siana, ma kira ka 
saefiloa kira ka 'uri, "Kami kwaimasi ka tau liu na'a. 'Oke sae saga ana 
fuami'a! 'Uri ma 'ae'o ne'e na Christ, na ngwae ba God filia 'iri ka 'afia na 
ngwae ki, nama noa'a?” 
25 Sa Jesus ka olisida ka 'uri, "Nau ku saea fuamu'a ka sui na'a, bore ma noa'a 
kamu kasi oga go'o fa'amamana laku. Na rao'a ne'e nau ku sasi'i ki, na Ma'a 
nau ne'e saea nau ku sasi'i, ma kira ka fa'ata'inia nau'a na'a. 
26 Bore ma kamu kasi oga go'o fa'amamana 'anga, osi'ana ne'e kamu'a noa'a 
la'u na sipsip nau ki. 
27 Na sipsip nau ki ne'e kira rongo saiana na lingana fatalaku, ma nau ku 
saiada, ma kira ka leka 'i buriku. 
28 Ma nau ku kwatea na mauri'a firi fuada, ma noa'a kira kasi mae. Ma ka 
'afita'i ta ngwae ka lauda fa'asi nau. 
29 Na Ma'a nau ne'e kwatea na sipsip ne'e ki fuaku, nia ka ngasingasi'a ka 
liufia na'a ru ki ta'ifau. Ma ka 'afita'i ta ngwae ka laua na sipsip ne'e ki fa'asi 
nia. 
30 Nau'a fa'inia na Ma'a, kero'o ta'i ru go'o.” 
31 Ma ana kaida'i ne'eri, na ngwae ki kira ka goe fau la'u ma'i, fasi 'iri kira ka 
'uia sa Jesus ka mae. 
32 Ma sa Jesus ka saefilo kira 'uri, "Kaumulu lisia ka sui na'a na rao'a le'a 'oro 
ki ne'e nau ku sasia fa'asia na Ma'a. 'Uri ma na rao'a fa'uta ana na rao'a ne'e ki 
ne'e kamu oga saungilaku fafia?” 

33 Ma kira olisia kika 'uri, "Kaimili kasi 'ui 'oe la'u fafia na rao'a le'a ne'e 'oko 
sasi'i ki. Kami oga mika 'ui 'oe lala fafia ne'e 'oko fata buri tolinga'i ana God. 
Osi'ana 'ae'o na ngwae go'o 'ana, ma 'oko saea 'ae'o God!” 
34 Sa Jesus ka olisi kira la'u ka 'uri, "Na ala'anga ki ni'i teo na'a saena 
Kerekere'a Abu kamu, God nia saea ka 'uri, 'Kamu'a na god ki.’ 
35 Ma kulu saiana na ru ki ta'ifau saena Kerekere'a Abu, nia mamana daofa'i 
liu sulia kaida'i ki. Ma God noa'a kasi rora kaida'i nia fata fuana ko'o kia ki, 
ma ka saeda na'a 'ani god ki. 
36 Ma nau'a na ngwae ne'e God nia fili nau, ma ka asunga'i nau na'a ma'i 
saena na magalia ne'e. Ma ka fa'uta ne'e kamu ka saea nau ku fata buri 
tolinga'i ana God, kaida'i nau ku saea nau 'ani Ngela nia? 
37 Di'ia noa'a nau kusi sasia na rao'a ki ne'e Ma'a nau oga nau ku sasi'i, noa'a 
kamu kasi fa'amamana nau go'o. 
38 Bore ma si di'ia nau ku sasia na rao'a ne'e Ma'a nia oga'i ki, kamu ka 
fa'amamana 'aumulu ana rao'a ne'eri ki, sui bore 'ana noa'a kamu kasi 
fa'amamana ana na ru ne'e nau ku sae'e fuamu'a ki. Di'ia kamu ka sasia na ru 
ne'e ki, muke ba'a sai le'a ana ne'e Ma'a nia tua ratai aku, ma nau ku tua ratai 
logo ana Ma'a.” 
39 Ma ana kaida'i ne'eri logo, kira oga kika daua sa Jesus, bore ma nia ka ago 
na'a 'ana fa'asi kira. 
40 Ma sa Jesus ka oli la'u ana bali kafo 'i Jodan, ma nia ka tua 'i ne'eri ana 
kula ba sa John nia siuabua na ngwae ki 'i na'o. 
41 Ma na ngwae 'oro liu ki kira leka ma'i siana sa Jesus, ma kira ka fata fuada 
kwailiu kira ka 'uri, "Sa John noa'a kasi sasia go'o ti ru fa'anada'a, bore ma na 
ru ne'e nia fata sulia ana ngwae ne'e, nia mamana ta'ifau go'o.” 
42 Ma na ngwae 'oro ki ana kula ne'e kira ka fa'amamana ana sa Jesus. 

John 11 

1 Ta'i ngwae satana sa Lasaros nia mata'i. Ma nia ka tua ana fanoa 'i Betani 
fa'inia na ro ngwaingwaena nia ki, 'i Mary ma 'i Mata. 
2 'I Mary ne'eri ba nia kisitani na ngwaingwai moko le'a ana 'aena sa Jesus na 
Aofia, ma ka ongoa 'ani na ifuna. 
3 Ma na ro kini ne'e ki kira kwate ala'anga 'uana sa Jesus kira ka 'uri, "Aofia 
'ae, na ngwae ne'e 'oko kwaima liu ana nia mata'i.” 
4 Ma kaida'i sa Jesus rongoa na ru ne'eri, nia ka fata 'uri fuana na fafarongo 
nia ki, "Sa Lasaros noa'a kasi mae ana mata'inga ne'e. Na mata'inga ne'e 
saungia fasi 'iri ka fa'ata'inia na 'inoto'anga God, ma fasi 'iri ne'e ngwae ki kira 
ke fa'a 'inoto'a nau, na Ngela God, ana.” 
5 Ma sa Jesus ka kwaima liu ana sa Lasaros, ma na ro ngwaingwaena nia ki 'i 
Mata ma 'i Mary. 
6 'Una'eri bore 'ana, kaida'i sa Jesus nia rongoa sa Lasaros nia mata'i na'a, nia 
ka tua la'u 'ana ana kula ne'eri nia tua ana, sulia ro asoa ki. 
7 Sui sa Jesus ka fata 'uri fuana na fafarongo nia ki, "Kulu oli la'u 'uana 'i 
Judea.” 
8 Ma na fafarongo nia ki kira olisia kira ka 'uri, "Fa'amanata 'ae, noa'a nia kasi 
tau go'o ba, na ngwae Jiu ki kira oga na'a saungilamu 'ani 'uila'i fau lamu. Ma 
'oko oga logo 'oe oli la'u 'i ne'eri?” 
9 Ma sa Jesus ka fata 'uri, "Ana ta'i fa'i asoa na mada'afi ka sina 'ita 'i 'ofodangi 
leleka ka dao 'i sa'ulafi. Di'ia ta ngwae ka liu ana kaida'i ne'e mada'afi ka sina, 
'afita'i nia ka firute, sulia nia lisia na madakolana na magalia ne'e. 
10 Bore ma di'ia ta ngwae ka galo 'i saena rodo, nia ka firute, osi'ana noa'a ta 
madakola'a fuana.” 
11 Ma sa Jesus ka fata la'u 'uri, "Na ngwae kwaima ba kulu sa Lasaros, nia 
maliu na'a, ma nai ba'a leka, nau ku fa'aada.” 
12 Ma na fafarongo nia ki kira olisia kira ka 'uri, "Aofia 'ae, di'ia ne'e nia maliu 
go'o 'ana, nia ke ba'a le'a go'o.” 

13 Na fadalana na ala'anga sa Jesus fasi sa Lasaros nia mae na'a. Bore ma kira 
fia fasi nia maliu mamana go'o 'ana. 
14 Nia ne'e, sa Jesus ka fa'arongo madako ana fuada ka 'uri, "Sa Lasaros nia 
mae na'a. 
15 Bore ma fuana na le'anga'a kamu, nau ku saele'a ne'e noa'a nau kusi tua 
fa'inia, fasi 'iri kamu ka fa'amamana nau. Aia, kulu leka siana.” 
16 Sa Tomas (ne'e kira saea 'ani Na 'I'iu) ka fata 'uri fuana na fafarongo ki, 
"Kulu leka 'akulu fa'inia na ngwae fa'amanata, fasi 'iri kulu ke mae logo 
fa'inia!” 
17 Ma kaida'i sa Jesus dao ana, fai asoa ki ne'e sui na'a 'i buri 'ana ne'e kira 
kwaiatoa na'a sa Lasaros. 
18 Na fanoa 'i Betani tua karangia 'i Jerusalem, ka bolo fa'inia uulu agi tala ki 
go'o. 
19 Ma ngwae 'oro 'i Judea ki kira dao 'uana na maa to'olana 'i Mata ma 'i 
Mary, 'uana na gwale ladaro'o, osi'ana ai ngwane kero'a nia mae. 
20 Ma kaida'i 'i Mata ka rongoa sa Jesus nia dao ma'i, nia ka leka 'uana 
lisilana. Ma 'i Mary ka tua go'o 'ana 'i luma. 
21 'I Mata ka fata 'uri fuana sa Jesus, "Aofia 'ae, di'ia 'oko tua tua go'o 'amu 'i 
ne'e, 'irai na ai ngwane nau kasi mae go'o. 
22 Bore ma, nau ku saiana kaida'i ne'e bore 'ana, God saiana ka kwatea go'o 
'ana ta tae bore 'ana ne'e 'oko gania 'uana.” 
23 Ma sa Jesus ka fata 'uri fuana, "Na ai ngwane 'oe ke ba'a mauri la'u.” 
24 Ma nia ka fata fuana sa Jesus ka 'uri, "Nau ku saiana nia ke ba'a mauri la'u 
ana fa'i asoa 'isi.” 
25 Ma sa Jesus ka fata 'uri fuana, "Nau na'a ne'e nai ta'ea na ngwae mae ki, ma 
ku kwatea la'u na mauri'a fuada. Sa tai bore 'ana ne'e nia fa'amamana nau, 
nia ke mauri la'u, sui bore 'ana nia ka mae na'a. 

26 Ma sa tai bore 'ana ne'e kira fa'amamana nau ki, kike ba'a to'o ana mauri'a 
firi, ma noa'a kira kasi mae. 'Uri ma 'oko fa'amamana ana ru ne'e kwa?” 
27 Ma nia ka olisia ka 'uri, "'Iu, Aofia. Nau ku fa'amamana ana 'ae'o na'a ne'e 
na Christ, na Ngela God ne'e nia leka ma'i saena magalia.” 
28 Ma buri 'ana ne'e 'i Mata saea ru ne'eri, nia ka oli, ma ka kwaroro fuana na 
kini futa nia 'i Mary, ma ka fata 'uri fuana, "Na ngwae fa'amanata dao na'a, 
ma nia oga ka lisi'o.” 
29 Ma kaida'i 'i Mary nia rongoa ru ne'e, nia ka tata'e, ma ka leka 'ali'ali siana. 
30 Ma sa Jesus kasi dao 'ua ma'i fanoa, bore ma nia tua 'ua go'o 'ana ma'i ana 
kula ba 'i Mata nia dao to'ona ana. 
31 Ma na ngwae ki ne'e kira tua 'i luma fa'inia 'i Mary fuana na gwalelana na 
manatana, kira leka logo 'i burina kaida'i kira lisia nia tata'e ma ka leka 'ali'ali 
kwau 'i maa. Kira fia fasi ne'e nia ka leka 'i maana na kilu gwa'u 'iri ka angi 'i 
ne'eri. 
32 Ma kaida'i 'i Mary ka dao ana kula ne'e sa Jesus nia tua ana, nia ka lisia, 
ma ka bobouruuru 'i na'ona 'aena, ma ka fata 'uri, "Aofia 'ae, di'ia 'oko tua tua 
go'o 'amu 'i ne'e 'irai, na ai ngwane nau noa'a kasi mae go'o.” 
33 Ma sa Jesus ka lisia 'i Mary nia angi, ma na ngwae ki ne'e kira leka ma'i 
fa'inia kira angi logo, ma nia ka kwaimanatai liu. 
34 Ma sa Jesus ka saefilo kira ka 'uri, "'I fa'i ne'e kamu alua ana?" Kira ka olisi 
'uri ana, "Aofia 'ae, leka ma'i, ma 'oko lisia 'amu.” 
35 Ma sa Jesus ka angi. 
36 Ma na ngwae Jiu ki kira ka fata fuada kwailiu kika 'uri, "Kamu lisia na 
alafe'anga doe nia fuana sa Lasaros!” 
37 Ma ti ngwae ada la'u kira ka fata 'uri, "Nia gura na ngwae maada rodo ki. 
'Uri ma noa'a nia kasi luia sa Lasaros fa'asia na mae'a?” 
38 Sa Jesus ka kwaimanatai liu la'u, ma ka leka 'i maana na kilu gwa'u. Na 
kilu gwa'u ne'eri, ne'e na faoda ne'e ta'i gwa'i fau doe ne'e kira alua 'i maana. 

39 Ma sa Jesus ka fata totonga'i fuada ka 'uri, "Kamu ke lafua na fau ne'ana!" 
Ma 'i Mata na ngwaingwaena na ngwae ne'e mae, ka olisia ka 'uri, "Aofia 'ae, 
na fai asoa ki ne'e sui na'a 'i burina ne'e kira kwaiatoa. Dao 'uri, sali nia moko 
ngwa'a na'a!” 
40 Ma sa Jesus ka fata 'uri fuana, "Nau ku saea ka sui na'a fuamu ba di'ia 'oko 
fa'amamana nau, 'oke ba'a lisia na 'inoto'anga God.” 
41 Ma kira ka lafua na fau ne'eri. Sui sa Jesus ka lia 'ala'a 'i langi ma ka fo'o 
'uri, "Ma'asi 'ae, nau ku ba'atafe 'oe sulia 'oko fafarongo na'a ma'i fuaku. 
42 Nau ku saiana ne'e 'oko rongo nau sulia asoa ki. Nau ku saea ru ne'e, fasi 
'iri ne'e ngwae ne'e ki kira ka fa'amamana ana ne'e 'oko asunga'i nau ma'i.” 
43 Ma 'i buri 'ana ne'e nia saea ala'anga ne'eri, nia ka ri doe ka 'uri, "Lasaros 
'ae, 'oke ru'u ma'i 'i maa!” 
44 Ma na ngwae ne'e mae na'a ka mauri la'u, ma ka ru'u na'a ma'i 'i maa. Ma 
na ro 'ae nia ki, ma na ro lima nia ki, kira buta 'ani na ifi fuana 'afulana na 
ngwae mae ki, ma na maana kira buta logo. Ma sa Jesus ka fata 'uri fuada, 
"Muke logea na'a ifi ne'e ki fa'asia, ma kamu ka ala 'ani ka leka na'a ana.” 
45 Ma na ngwae 'oro Jiu ki ne'e kira dao ma'i siana 'i Mary, kira lisia ru ne'e sa 
Jesus sasia, ma kira ka fa'amamana ana nia'a. 
46 Bore ma ti ngwae ada, kira oli siana Farasi ki, ma kira ka ala'a suli ru ne'e 
sa Jesus nia sasia. 
47 Ma na Farasi ki, ma na fata abu doe ki, kira ka fiku loko'i ru fa'inia na 
ngwae fa'ina'ona'o ki, ma kira ka fata 'uri, "Tae ne'e kulu ke ba'a sasia ana 
ngwae ne'e? Sulia ru fa'anada'a 'oro ki na'a ne'e nia fuli'i. 
48 Ma di'ia kulu ka ala 'ania ngwae ne'e ka sasi go'o 'ana 'uri, na ngwae 'oro ki 
kira ka fa'amamana ana, ma na ngwae gwaunga'i ki fa'asia 'i Rom, kira ke 
ba'a saeta'a na'a fuakulu. Ma leleka ka 'uri na'a, ngwae Rom ki ke ba'a 
takalonga'inia na Luma Abu God, ma kira ke fa'alia na'a ma'efanoa kia!” 

49 Ma ta'i ngwae ada satana sa Kaeafas na 'ingata'i fata abu ana kaida'i ne'eri 
ka fata 'uri, "Noa'a kaumulu 'iri sai go'o ana ta ru! 
50 Fuila kaumulu ka saiana ne'e nia le'a go'o fuana ta'i ngwae ne'e ka mae, fasi 
'iri noa'a kira kasi saungia ngwae ki ta'ifau?” 
51 Aia, ma na ala'anga ne'e sa Kaeafas nia saea na'a, noa'a la'u na ru 'i 
manatana ta'ifilia. Sulia nia ne'e 'ingata'i fata abu ana kaida'i ne'eri, ma nia 
ne'e God ka alua na manata'anga ne'eri 'i liana. Ma ala'anga ne'e nia saea sulia 
sa Jesus ke ba'a mae fuana 'afilana na ngwae Jiu ki. 
52 Ma noa'a nia kasi mae fuana na ngwae Jiu ki go'o 'ana ta'ifilida. Nia mae 
fasi 'iri na ngela God ki ta'ifau ne'e kira tua ana fanoa ki ta'ifau, kira ka fiku 
fa'inia na Jiu ki, fasi 'iri ka alua ta'i fiku'a. 
53 Ma tala'ae ana fa'i asoa ne'e sa Kaeafas saea ala'anga ne'eri ki, kira ka 
tala'ae na'a lokolana manata'i ngwae 'oro ki fuana kira ka saungia sa Jesus. 
54 Du'ungana ru ne'eri, sa Jesus noa'a kasi liu tafanga'i na'a ana aba'i kula 'i 
Judea. Ana kaida'i ne'eri, nia ka leka fa'asia kula ne'eri, ma ka leka fa'inia na 
fafarongo nia ki kira ka leka, kira ka tua ana fanoa 'i Ifrem ne'e karangia na'a 
aba'i kula kwasi. 
55 Ana kaida'i ne'eri, nia karangia na'a asoa ana Fanga'a ana Daofa'i Liu'a Jiu 
ki. Ma na ngwae 'oro ki kira ka leka kwau 'uana 'i Jerusalem 'i na'ona na 
Fanga'a ne'e, fuana fa'asikasikalada fuana na fafanga'a sulia na falafala kira 
ki. 
56 Ma na ngwae ki kira ka lulu 'uana sa Jesus. Ma ana kaida'i ne'eri, kira fiku 
ta'ifau ma'i 'i saena ana Luma Abu God, kira ka saefilo kira kwailiu kira ka 
'uri, "'Uri ma kaumulu fia nia ke dao ma'i ana na Fanga'a ne'e? Sali noa'a go'o 
taka!” 
57 Kira fata 'una'eri sulia na fata abu doe ki, ma na Farasi ki, kira alu ala'anga 
siana ngwae ki 'uri, "Di'ia ta ngwae ka saiana kula ne'e sa Jesus nia tua ana, 
nia ke fa'arongo kami 'ani fasi 'iri mike daua." 

John 12 

1 Ma ono asoa ki 'i na'ona Fanga'a ana Daofa'i Liu'a, sa Jesus fa'inia na 
fafarongo nia ki kira oli la'u 'uana 'i Betani, na ma'efanoa sa Lasaros ba sa 
Jesus nia fa'amauria fa'asia na mae'a. 
2 Kira sasi aka'u ana fanga ki fuana sa Jesus. Sa Lasaros ta ngwae logo ana na 
ngwae ne'e kira saea ma'i 'uana fanga fiku'a fa'inia sa Jesus. Ma 'i Mata ka 
ngali fanga ma'i fuada. 
3 Ma 'i Mary ka ngalia ma'i ta'i bi'i nura ni kwainura'a ne'e kira saea 'ani 
"nad," ne'e folilana ka doe liu. 'I Mary ka ngalia ma'i ka kisitani 'i fafona 'aena 
sa Jesus fuana fa'a 'inoto'alana. Sui 'i Mary ka ongoa 'aena sa Jesus 'ani ifuna. 
Ma ana kaida'i ne'eri, na luma ne'e ka fungu 'ani mokofana na ngwaingwai 
moko le'a ne'e. 
4 Bore ma sa Judas Iskariot, na fafarongo ba ke ba'a kwatea sa Jesus fuana 
malimae nia ki, nia ka fata kwau ka 'uri, 
5 "Fa'uta noa'a nia kasi 'oifoli 'ani na ngwaingwai le'a ne'e? Na ngwaingwai 
ne'e di'ia nia 'oi foli 'ani, nia ke ba'a ngalia mani ne'e bolo fa'inia na folifoli'a 
ne'e ta'i ngwae ka rao 'uana sulia ta'i fa'i ngali. Ma mani ne'eri fuila 'oko 
ngalia 'oko kwatea fuana na ngwae dala'a ki.” 
6 Sa Judas nia saea na ru ne'e, noa'a la'u osi'ana ne'e nia manata 'uana 'afilana 
ngwae ne'e kira dala'a ki. Bore ma du'ungana lala ne'e nia'a ta ngwae bili. Ma 
nia logo ne'e na ngwae fuana lia'a sulia na ngwa'i mani kira. Ma kaida'i ki 
ta'ifau, nia saiana ka fa'alia go'o 'ana mani ne'e fuana nia'a talana. 
7 Ana kaida'i ne'eri, sa Jesus ka fata 'uri, "Noa'a 'oe kosi fonea la'u na kini 
ne'e! Ma nia ka gonia 'ana na ngwaingwai ne'e fuana ongolana 'ani noniku 
ana kaida'i ana kwaiatolaku. 
8 Ma ngwae ne'e kira dala'a ki, kira tua go'o 'ada fa'i kamu sulia asoa ki. Bore 
ma noa'a nau kusi tua tau la'u fa'i kamu.” 
9 Ngwae 'oro ki kira rongoa sa Jesus nia tua 'i Betani, ma kira ka leka ma'i 
siana. Kira 'iri leka la'u osi'ana sa Jesus go'o 'ana ta'ifilia ne'e tua 'i fanoa 

ne'eri. Ma kira leka logo ma'i fuana lisilana sa Lasaros ba sa Jesus nia 
fa'amauri nia fa'asia mae'a. 
10 Ma na 'orolana ngwae Jiu ki, kira leka na'a fa'asia na fata abu doe ki, ma 
kira ka fa'amamana na'a 'ada ana sa Jesus osi'ana nia fa'amauria sa Lasaros 
fa'asia na mae'a. Nia ne'e, na fata abu doe ki kira ka lokoa logo na saungilana 
sa Lasaros di'ia logo ne'e kira naia saungilana sa Jesus. 
12 Sui ana ruana asoa, ngwae 'oro ne'e kira leka ma'i 'ana Fanga'a ana Daofa'i 
Liu'a, kira rongoa sa Jesus ne'e leka ma'i 'uana 'i Jerusalem. 
13 Kira leka, kira ka ngalia ma'i uila niniu ki, ma kira ka leka ma'i 'iri kika 
saka to'ona sa Jesus. Ma kira ka ri kira ka 'uri, "God 'oko 'oilakita'inia na 
ngwae ne'e nia leka ma'i 'ani na ngasingasi'anga 'oe! God ke fa'ale'a na ngwae 
tatalafa'a kia 'i Israel.” 
14 Ana kaida'i ne'eri, sa Jesus ka ngalia ta'i dongki, ma ka ra'e ma'i 'i fafona. 
Na ru ne'e nia fa'amamana go'o ma'i na ru ne'e Kerekere'a Abu ba saea ka 'uri, 
15 "Kamu ngwae 'i Jerusalem ki, noa'a kamu kasi ma'u! Mulu lisia na ngwae 
tatalafa'a kamu ne'e nia leka ma'i 'i fafona kala dongki.” 
16 Ma ana kaida'i ne'eri, na fafarongo ki noa'a kira kasi sai 'ua ana na ru ne'e. 
Sui 'i burina ne'e sa Jesus, nia mauri la'u ma ka oli 'uana 'i langi, kira fi'i 
manata to'ona na Kerekere'a Abu sulia, ma na ru ne'e kira ka sasia ana. 
17 Na ngwae ne'e kira tua fa'inia sa Jesus ana kaida'i nia saea ma'i sa Lasaros 
fa'asia saena faoda'i ngwae mae ma ka kwatea nia ka mauri la'u, kira 
fa'arongo 'ani ru ne'eri fuana ngwae 'oro ki. 
18 Nia ne'e sasi ma na ngwae 'oro ki kira ka leka ma'i, 'iri kike saka to'ona sa 
Jesus. Kira leka sulia kira rongoa ta'ifau ne'e sa Jesus fulia na ru fa'anada'a 
ne'eri. 
19 Ma ana kaida'i ne'eri, na Farasi ki kira ka fata 'uri 'ada fuada kwailiu, 
"Kamu lisia! Sui bore 'ana kulu ka loko'i ru 'ani lia'i ngwae 'oro ki, nia 'afita'i 
na'a. Sulia ngwae 'oro ki kira leka na'a 'ada sulia na ngwae ne'e!” 

20 Ti ngwae fa'asia 'i Gris, kira tua logo safitada na ngwae ne'e kira leka ma'i 
'uana 'i Jerusalem fuana na fo'onga'a ana Fanga'a ana Daofa'i Liu'a. 
21 Kira leka siana sa Filip, na ngwae fa'asia 'i Betsaeda saena na aba'i kula 'i 
Galili, ma kira ka fata 'uri fuana, "Ara'i 'ae, kaimili oga mike lisia sa Jesus.” 
22 Sui sa Filip ka leka, ma ka fa'arongoa sa Andrew, ma kera ka leka, ma kera 
ka fa'arongoa sa Jesus. 
23 Ma sa Jesus ka olisida ka 'uri, "Na kaida'i nau, na Ngela Ngwae, dao na'a 
fasi 'iri God ka fa'ata'inia na'a na 'inoto'anga nau. 
24 Ru mamana nau ku saea fuamu'a. Di'ia ta ta'i maga 'ai noa'a kasi 'asia saena 
na ano ma noa'a kasi mae, na maga 'ai ne'eri ka teo ta'ifilia go'o 'ana. Ma di'ia 
nia ka mae tari, nia fi'i kalea na'a maga ru 'oro ki. 
25 Ma di'ia ta ngwae ka lia doe ana na maurilana 'ana talana, nia ke ba'a mae 
go'o 'ana. Bore ma di'ia ta ngwae noa'a kasi lia doe ana maurilana saena na 
magalia ne'e, nia ke ba'a to'o ana mauri firi. 
26 Ma ta ngwae bore 'ana ne'e nia oga ka rao fuaku, nia ke leka suli nau, fasi 
'iri nia'a ngwae rao mamana nau, ma ka tua ana na kula ne'e nau ku tua ana. 
Ma na Ma'a nau ka kwaiara na ngwae ne'e nia rao fuaku. 
27 "Ma na kaida'i ne'e, na liaku nia figwanu, ma ta tae ne'e nai ba'a saea? Nai 
ba'a fata 'uri, 'Ma'asi 'ae, 'oe kosi ala'ania kaida'i ne'e ka dao ma'i fafi nau.' 
Noa'a. Sulia nia na'a ne'e na ru ne'e nau ku leka ma'i fuana, fasi 'iri nau ku liu 
nama ana kaida'i ne'e ana na nonifii'anga. 
28 Ma'asi 'ae, 'oko fa'a'inoto'a na satamu." Ma ana kaida'i ne'eri, ta'i lingalinga'i 
ru ka fata ma'i fa'asia 'i langi ka 'uri, "Nau ku ngalia ta'ifau na'a ma'i na 
'inoto'anga fuana na sataku, ma nai ba'a sasi la'u.” 
29 Ma na fiku'a ne'e kira uu 'i ne'eri, kira rongoa na lingalinga'i ru ne'eri, ma ti 
ngwae ada kira ka saea fasi na kiri. Ma ti ngwae kira ka fata 'uri, "Ta 'ainsel 
ne'ana fata ma'i fuana!” 

30 Sui sa Jesus ka fata 'uri fuada, "Na lingalinga'i ru ne'e nia fata ma'i, noa'a 
la'u fuana na 'afilaku, bore ma nia fata lala ma'i fuana na 'afi lamu'a. 
31 Ma na kaida'i dao na'a fuana God ka matalangani na ngwae ki saena 
magalia ne'e. Ma ana kaida'i ne'e, God ka lafua na'a sa Saetan, na ngwae 
gwaunga'i ana na magalia ne'e. 
32 Ma ana kaida'i kira ke ba'a lafuta'i nau ana 'ai rara folo, nai ba'a tala'ia ma'i 
na ngwae ki ta'ifau siaku."  

(33 Ma 'ani na ala'anga ne'e ki, nia ka fa'ata'inia go'o 'ana na mae'a fa'uta ne'e 
nia ke ba'a mae 'ani.)  
34 Ma na ngwae ki kira ka fata 'uri, "Na Kerekere'a Abu kia nia saea ne'e na 
Christ ke ba'a mauri firi. 'Irai ma fa'uta 'oko saea kira ke ba'a lafuta'inia na 
Ngela Ngwae ana 'ai rara folo? Ma sa tai na'a ne'e na Ngela Ngwae ne'e kwa?” 
35 Sa Jesus ka olisida ka 'uri, "Nau ku di'ia na madakola'a doe. Ana kaida'i 
ti'iti'i ne'e nau ku tua 'ua fa'i kamu. Fuila kamu ke ro'osulia na'a fatalaku ana 
kaida'i ne'e nau ku tua 'ua fa'i kamu, fasi 'iri muke lia saiana na tala le'a. Sulia 
sa tai ne'e nia leka saena ma'e rodo, nia ka kina 'i fa'i ne'e nia leka 'uana. 
36 Kaida'i ne'e na madakola'a nia tua 'ua fa'i kamu, muke fa'amamana ana, fasi 
'iri kamu'a na ngela ana madakola'a ki." Sa Jesus ka saea na ru ne'e ki, sui nia 
ka leka na'a 'ana fa'asida, ma ka ago na'a 'ana fa'asida. 
37 Sui bore 'ana sa Jesus ka sasia ru fa'anada'a 'oro ki ma kira ka lisia, noa'a 
kira kasi fa'amamana go'o ana nia'a. 
38 Na ru ne'e ki nia 'una'eri, 'iri ka fa'amamana na ala'anga sa Aesea na profet 
ba nia saea na'a ma'i 'i na'o, ba nia fata 'uri, "Aofia, noa'a kira kasi 
fa'amamana go'o ana ala'anga ne'e kami fa'atalo 'ani ki. Ma noa'a kira kasi lia 
sai logo ana na ngasingasi 'anga 'oe ne'e 'oko fa'ata'inia fuada.” 
39 Ma osi'ana kaida'i ne'e noa'a kira kasi saiana fa'amamana 'anga ana fatalana 
God ne'e sa Aesea na profet ne'e fa'arongo 'ua na'a ma'i 'ani 'i na'o nini'a fi'i 
mamana. 

40 Saena Kerekere'a Abu, God nia fata 'uri, "Nau ku bokota na'a na maada fasi 
'iri noa'a kira kasi lisia tae ne'e nau ku sasi fuada. Nau ku fa'angasia na'a 
manatalada fasi 'iri noa'a kira kasi saiana tae ne'e nau ku sasi fuada. Nau ku 
sasi 'una'eri 'ada fasi 'iri noa'a kira kasi saiana kakari alifa'i 'anga la'u ma'i 
'uaku 'iri nau kui fa'amauri kira.” 
41 Sa Aesea ka saea ru ki osi'ana nia lisia na'a na 'inoto'anga sa Jesus, ma nia 
ka fata sulia. 
42 Sui bore 'ana ka 'una'eri, ngwae fa'ina'ona'o 'oro ana Jiu ki ne'e kira 
fa'amamana ana sa Jesus. Bore ma noa'a kira kasi fata go'o sulia fuana ngwae 
matamata ki, osi'ana kira ma'ungia na Farasi ki, 'asu 'ubani kira kata luida 
fa'asia ru'unga'a saena na luma fuana fo'onga'a kira ki. 
43 Kira manata 'abera liu lala sulia sasilana ru fuana ngwae go'o 'ana ne'e ka 
saele'a fafia. Bore ma noa'a kira kasi manata 'abera go'o sulia sasilana ru 
fuana God 'iri nia saele'a fafia. 
44 Ma sa Jesus ka fata doe ma ka 'uri, "Di'ia ta ngwae bore 'ana nia 
fa'amamana aku, nia fa'amamana logo God ne'e asunga'i nau ma'i. 
45 Ma di'ia ta ngwae nia lisi nau, nia lisia logo God ne'e nia asunga'i nau ma'i. 
46 Nau ku leka ma'i saena magalia ne'e di'ia madakola'anga fuana ngwae ki, 
fasi 'iri sa tai ne'e fa'amamana nau, noa'a kira kasi tua saena ma'erodo. 
47 Ma sa tai bore 'ana ne'e ka rongoa fatalaku, ma noa'a kasi sasi sulia, noa'a 
nau kusi matalanga'inia, du'ungana noa'a nau kusi leka la'u ma'i saena 
magalia ne'e fuana kwai matalanga'i 'anga. Ma nau ku leka lala ma'i fuana 
fa'amaurilana ngwae ki. 
48 Ngwae noa'a kasi oga nau, ma noa'a kasi oga sasilana ru nau ku sae'e ki, na 
ru nia teo na'a fuana matalanga'i lana na ngwae ne'eri. Na ala'anga nau ki 
ne'e na ru ne'e ke ba'a matalanga'inia ana asoa 'isi. 
49 Na ru ne'e nia mamana, sulia kaida'i nau ku fata 'ani, noa'a nau kusi fata 
sulia na ru sulia manataku talaku. Bore ma Ma'a nau ne'e nia asunga'i nau 

ma'i, nia saea fuaku na fata'a totonga'i ki fuana nau ku saea, ma nau ku fata 
suli'i. 
50 Ma nau ku saiana, na fata totonga'i 'anga Ma'a nau ki ne'e kwatea mauri firi 
fuana ngwae ki. Ma na tae ne'e nau ku saea, nia na'a ne'e ru ne'e Ma'a nau nia 
saea fuaku, fasi 'iri nau ku fa'atalo 'ania." 

John 13 
1 Ta'i fa'i asoa 'i na'o ana na Fanga'a ana Daofa'i Liu'a, sa Jesus ka sai na'a ana 
kaida'i nia karangi dao na'a fasi 'iri nia ka leka na'a fa'asia na magalia ne'e, 
ma ka leka siana na Ma'a nia. Ma nia alafe fuana na fafarongo nia ki ne'e kira 
tua na'a saena na magalia ne'e, ma nia ka alafe fuada leleka ka dao ana 
kaida'i nia mae. 
2 Ma sa Jesus fa'inia na fafarongo nia ki, kira fanga 'ada 'i sa'ulafi. Ma sa 
Saetan ka alua na'a manata'anga ne'eri saena na liana sa Judas, na ngela sa 
Simon Iskariot, fasi 'iri ka kwatea sa Jesus fuana malimae nia ki. 
3 Ma sa Jesus ka saiana ne'e Ma'a nia kwatea ka sui na'a na ngasingasi'anga ki 
ta'ifau fuana. Ma nia ka saiana logo, ne'e nia leka ma'i fa'asia God, ma nia ke 
ba'a oli logo siana God. 
4 Nia ne'e sa Jesus ka tata'e fa'asia na tatafe ana fanga'a, ma ka kanusua na 
to'ongi fafo nia, ma ka nikia na'a 'aba lau'ua ni ongo noni 'i li'itana. 
5 Sui nia ka kisitani na kafo 'i saena na dako, ma ka taufia na'a 'aena na 
fafarongo nia ki, ma ka ongo'i 'ani na 'aba lau'ua ne'e nia nikia 'i li'itana. 
6 Ma kaida'i nia dao ana sa Simon Peter, nia ka fata 'uri fuana sa Jesus, "Aofia 
kwa, 'uri ma 'oko taufia logo 'aeku nini'a?” 
7 Ma sa Jesus ka olisia ka 'uri, "Ana kaida'i ne'e, 'oko kina 'ua na ru ne'e nau 
ku sasia amu, bore ma 'oke ba'a saiana 'i buri.” 
8 Ma sa Peter ka fata 'uri, "Nau'a nini'a, noa'a liu 'oe kosi taufia 'aeku!" Ma sa 
Jesus ka olisia ka 'uri, "Di'ia noa'a nau kusi taufia na'a 'aemu, 'ae'o noa'a la'u 
na fafarongo nau.” 

9 Ma sa Peter ka olisia ka 'uri, "Aofia 'ae, noa'a 'oe kosi taufia la'u 'aeku 
ta'ifilia go'o. Bore ma 'oke taufia logo na limaku, ma na gwauku!” 
10 Sa Jesus ka fata 'uri, "Sa tai ne'e siu ka sui na'a, na nonina nia sikasika 
ta'ifau na'a, ma noa'a nia kasi siufia la'u na nonina ta'ifau. Nia ka taufia go'o 
na 'aena. Kaumulu sikasika ta'ifau na'a, ma ta'i ngwae go'o aumulu ne'e noa'a 
kasi sikasika.” 
11 Sa Jesus nia saiana ka sui na'a sa tai ne'e ke ba'a 'olosaea nia'a fuana na 
malimae ki, ma nia ne'e nia ka fata 'uri, "Kaumulu sikasika ta'ifau na'a, ma ta'i 
ngwae go'o aumulu ne'e noa'a kasi sikasika.” 
12 Ana kaida'i sa Jesus nia taufia 'aeda ka sui, nia ka ru'ufia la'u na to'ongi 
fafo nia sui, nia ka oli ka tua fa'i kira. Ma nia ka saefiloda ka 'uri, "'Uri ma 
kaumulu saiana fadalana na ru nini'a nau ku sasia fuaumulu? 
13 Na fadalana nia 'uri: Kaumulu sae nau 'ania sa Fa'amanata fa'inia na Aofia 
kamu, ma ka bolo liu fuana kamu ka sae nau 'una'eri, osi'ana nau'a ne'e na 
ngwae fa'amanata ma na Aofia kamu. 
14 Ma sui bore 'ana nau na ngwae fa'amanata ma na Aofia kamu, nau ku fi'i 
taufia go'o na 'aemu'a. Ta ne'e kamu ke taufia nama 'aemu'a kwailiu logo. 
15 Nau ku sasia ru ne'eri fuamu'a fasi 'iri kaumulu logo muke sasia logo di'ia 
nini'a nau ku sasia amu'a. 
16 Ru mamana nau ku saea fuamu'a, na ngwae rao noa'a nia kasi 'inoto'a ka 
liufia ngwae 'a'ana nia. Ma na ngwae ne'e ka ngali fa'arongoa, noa'a kasi 
'inoto'a liufia na ngwae ne'e asunga'inia. 
17 Muke sai le'a ana na ru nini'a nau ku saea fuamu'a ki. Ma di'ia muke sasi 
logo sulia, muke ba'a saele'a mamana. 
18 "Nau ku saea na ru ne'e ki noa'a la'u fuamu'a ta'ifau. Nau ku sai go'o 'aku 
ana sa tai fa'ida ne'e nau ku filida. Ma nau ku saiana ta'i ngwae aumulu ke 
ba'a 'olosae nau fuana malimae nau ki, fasi 'iri ke fa'amamana Kerekere'a Abu 
ba fata 'uri, 'Na ngwae ne'e kero'o fanga fiku ana fanga nau, nia'a logo ne'e na 
malimae nau.’ 

19 Na ru ne'e noa'a kasi dao 'ua ma'i, ma nia le'a fuana nau ku saea fuamu'a 
ana kaida'i ne'e, 'iri di'ia ana kaida'i nia ke dao bore ma'i, muke ba'a 
fa'amamana ne'e Nau'a Nini'a. 
20 Ru mamana nau ku saea fuamu'a, sa tai bore 'ana ne'e ka kwaloa sa tai ne'e 
nau ku asunga'inida kwau, nia ka kwalo nau logo. Ma sa tai bore 'ana ne'e ka 
kwalo nau, nia kwaloa logo God ne'e nia asunga'i nau logo ma'i.” 
21 Buri 'ana sa Jesus nia fata 'una'eri ka sui, nia ka kwaimanatai liu. Ma nia ka 
fa'arongo madako na'a 'ani fuana na fafarongo nia ki ka 'uri, "Ru mamana nau 
ku saea na'a fuamu'a. Ta'i ngwae aumulu nia ke ba'a 'olosae nau fuana 
malimae nau ki.” 
22 Ana kaida'i ne'eri, na fafarongo ki kira ka bubu kwailiu na'a fuada, sulia 
noa'a kira kasi saiana sa tai ne'e sa Jesus nia fata sulia. 
23 Ma ta'i ngwae ana fafarongo nia ki ba sa Jesus nia alafe fuana, nia ne'e ka 
tua karangia sa Jesus. 
24 Ma sa Simon Peter ka fa'ata'i 'ania na limana fuana fafarongo ne'eri, fasi 'iri 
ka saefiloa sa Jesus 'uana sa tai ne'e nia fata sulia. 
25 Na fafarongo ne'e ka 'idu karangia kwau sa Jesus, ma ka kwaroro fuana ka 
'uri, "Aofia kwa, sa tai ne'e na ngwae ne'ana 'oko fata sulia?” 
26 Sa Jesus ka olisia ka 'uri, "Na ngwae ne'e nai ba'a taufia na beret saena na 
dako'i sulu, ma nau ku kwatea fuana. Ngwae ne'e nau ku sasia ru ne'eri fuana, 
nia na'a ne'e na ngwae ne'eri." Ma kaida'i sa Jesus nia taufia na beret saena 
dako'i sulu, sui ka kwatea fuana sa Judas ngela sa Simon Iskariot. 
27 Ana kaida'i ne'eri go'o sa Judas ka ngalia na'a na beret ne'eri, sa Saetan ka 
ru'ufia na'a. Ma sa Jesus ka fata 'uri fuana, "'Oke 'ali'ali fa'inia na ru ne'e 'oke 
sasia.” 
28 Ma na fafarongo ki ne'e kira tua kalia na tatafe ni fanga ne'eri, kira ka kina 
tae ne'e sa Jesus nia fata 'una'eri 'ania fuana sa Judas. 

29 Ma osi'ana sa Judas nia'a na ngwae ne'e lia sulia na ngwa'i mani kira, ti ai 
ana na fafarongo ki kira fia fasi sa Jesus nia saea fuana sa Judas, 'iri nia leka 
ka folia ma'i ti fanga ne'e kira bo'obo'o 'uana fuana fanga'a ne'eri, nama nia 
leka ka ngalia ma'i ti ru fasi 'iri kira ke kwatea fuana ngwae dala'a ki. 
30 Buri 'ana sa Judas ka ngalia na'a fanga baera, nia ka ru'u 'ali'ali na'a 'i maa. 
Ma ana kaida'i ne'eri nia ka rodo na'a. 
31 Kaida'i sa Judas nia leka na'a, sa Jesus ka fata 'uri, "Kaida'i fuana fa'a 
'inoto'a laku, na Ngela Ngwae, nia dao na'a. Ma God ke ngalia na'a fa'a 
'inoto'alana osi'ana ru nini'a fuli fuaku ki. 
32 Ma di'ia na fa'a 'inoto'a lana God ke fa'ata'i ana nau'a, 'una'eri God na'a ne'e 
ke tala fa'ata'inia 'ali'ali ana na fa'a 'inoto'a laku 'ani nia'a talana. 
33 Ngela nau kina 'ae, noa'a nau kusi tua tau go'o fa'i kamu. Kamu ke ba'a lulu 
'uaku, bore ma nau ku saea na'a fuamu'a na ru ba nau ku saea na'a fuana 
ngwae fa'ina'ona'o ana Jiu ki ba 'uri, ''Afita'i muke leka ana kula ne'e nau ku 
leka ana.’ 
34 Ma na taki faolu nau ku kwatea fuamu'a ne'e 'uri: Muke alafe fuamu'a 
kwailiu, di'ia logo ne'e nau ku alafe fuamu'a. 
35 Ma di'ia muke to'o ana na alafe'anga fuamu'a kwailiu, na ngwae ki ta'ifau 
kira ke ba'a saiana ne'e kamu na fafarongo nau ki.” 
36 Sui sa Simon Peter ka saefiloa sa Jesus ka 'uri, "Aofia kwa, 'i fa'i ne'e 'oke 
ba'a leka 'uana?" Sa Jesus ka olisia ka 'uri, "Kula ne'e nai ba'a leka 'uana, noa'a 
kamu kasi saiana leka'a fa'i nau 'uana. Bore ma ta asoa, muke ba'a leka ma'i 
buriku.” 
37 Sui sa Peter ka saefilo la'u ka 'uri, "Kwala Aofia kwa, tae ne'e ke kwate ma 
ka 'afita'i fuaimili fuana leka'a fa'ini'o ana kaida'i ne'e? Osi'ana nau ku sasi 
aka'u na'a fuana mae'a 'usi'o.” 
38 Sa Jesus olisia ka fata 'uri fuana, "'Uri ma 'oko sasi aka'u mamana fuana 
mae'a 'usi nau kwa? Ru mamana nau ku saea fuamu. 'I na'ona mala ne'e na 
karai ka angi, 'oke ba'a sae uulu fau ana ne'e 'oko kina nau." 

John 14 
1 Sa Jesus ka fata 'uri fuana na fafarongo nia ki, "Noa'a kamu kasi manata 
'abera ma na manatalamu'a kasi 'asia. Muke fa'amamana ana God, ma muke 
fa'amamana logo aku. 
2 Osi'ana kula 'oro ni tua'a ki 'i saena na luma Ma'a nau. Aia, ma nau ku leka 
'iri ne'e nai sasi aka'u ana kula fuamu'a. 'Afita'i nau ku saea na ru ne'e 
fuamu'a, di'ia noa'a nia kasi mamana. 
3 Ma kaida'i ne'e nau ku leka, ma nau ku sasi aka'u ana kula fuamu'a, ka sui 
nai ba'a oli ma'i ma nau ku tala'i kamu fuaku talaku, fasi 'iri na kula ne'e nau 
ku tua ana, kamu ke tua logo ana. 
4 Ma kaumulu sai go'o 'amu'a ana na tala ne'e leka 'uana na kula ne'e nai leka 
'uana.” 
5 Ma sa Tomas ka fata 'uri, "Aofia kwa, kaimili kina na kula ne'e 'oke leka 
'uana. 'Uri ma kami ke ba'a sai fa'uta ana na tala ne'eri kwa?” 
6 Ma sa Jesus ka olisia ka 'uri, "Nau'a na'a ne'e na tala fuana fa'ata'ilana ru 
mamana sulia God, ma ka kwatea na mauri'a fuana ngwae ki. Noa'a ta ngwae 
kasi leka siana God na Ma'a di'ia nia noa'a kasi leka suli nau. 
7 Ma di'ia kamu ka sai mamana na'a aku, tama muka sai logo ana na Ma'a 
nau. 'Ita ana kaida'i ne'e ka oli ala'a, kaumulu sai na'a ana Ma'a nau, ma muka 
lisia na'a.” 
8 Ma sa Filip ka fata 'uri, "Aofia 'ae, kami oga 'oke fa'ata'inia basi na Ma'a 
fuami'a kwa.” 
9 Ma sa Jesus ka olisia ka 'uri, "Kwala Filip kwa, nau ku tua fa'i kamu ka tau 
na'a, ma 'oe kosi sai 'ua aku nini'a? Ma sa tai bore 'ana ne'e nia lisi nau, nia ka 
lisia na'a na Ma'a logo. Ma fa'uta ne'e 'oko saea fasi nai fa'ata'inia la'u na Ma'a 
nau kwa? 
10 'Uri ma noa'a 'oe kosi fa'amamana go'o ana ne'e nau ku tua ana na Ma'a, ma 
na Ma'a logo ka tua ana nau'a? Ala'anga ne'e nau ku saea fuamu'a ki, noa'a 

la'u na ala'anga nau ki talaku. Na Ma'a ne'e nia tua aku nia sasia na rao'a nia 
ki suli nau. 
11 Muke fa'amamana ana ru ne'e, nau ku tua ana na Ma'a, ma na Ma'a ka tua 
aku. Di'ia noa'a, muke fa'amamana ana ru ne'e sulia na rao'a ne'e nau ku sasi'i 
ki. 
12 Ru mamana nau ku saea fuamu'a, di'ia sa tai bore 'ana ne'e ka fa'amamana 
ana nau'a, nia sasia logo na rao'a ne'e nau ku sasi'i ki. Ma nia ka sasia la'u na 
rao'a doe ki mala, sulia ne'e nau ku leka siana na Ma'a. 
13 Ma ta tae bore 'ana ne'e muke gania siana na Ma'a osi'ana kamu fafarongo 
nau ki, nai ba'a sasi, fasi 'iri ana kaida'i ne'e ngwae ki kira ka lisia, kira ka lia 
saiana na Ma'a ne'e talinga'i ka tasa. 
14 Ta tae bore 'ana ne'e muke gani nia 'uana sulia kamu ngwae nau ki, nai 
ba'a sasia fuamu'a.” 
15 Sa Jesus ka fata la'u ka 'uri, "Di'ia kamu alafe fuaku, muke ro'osulia na taki 
nau ki. 
16 Nai ba'a gania na Ma'a, ma nia ke ba'a kwatea ma'i na Ngwae ni kwai'afi 
fuamu'a, ma nia ke ba'a tua tari fa'i kamu. 
17 Nia'a na Ano'i ru Abu ne'e fa'ata'inia na'a mamana'anga sulia God. Ma na 
ngwae ne'e kira kasi fa'amamana ki, noa'a kira kasi kwaloa go'o, sulia noa'a 
kira kasi lisia, ma noa'a kira kasi sai go'o ana. Bore ma kamu sai na'a ana, 
osi'ana nia tua fa'i kamu, ma nia ke tua saena maurilamu'a. 
18 "Kaida'i nai ba'a leka, 'afita'i nau ku fa'asi kamu di'ia na ngela inamae ki. 
Nai ba'a oli logo ma'i siaumulu. 
19 Ana kaida'i ti'iti'i go'o, na ngwae ne'e kira kasi fa'amamana, noa'a kira kasi 
ba'a lisi nau la'u. Bore ma kamu'a nini'a, muke ba'a lisi nau logo amu'a. Ma 
osi'ana nau ku mauri, kamu ke mauri logo. 

20 Ma ana kaida'i ne'e nai ba'a mauri la'u, muke ba'a saiana ne'e nau ku tua 
ratai ana na Ma'a nau, ma kamu ke tua ratai fa'i nau, ma nau ku tua ratai fa'i 
kamu. 
21 "Ma sa tai bore 'ana ne'e ro'osulia na taki nau ki, nia'a ne'e na ngwae ne'e 
nia alafe fuaku. Ma sa tai bore 'ana ne'e ka alafe fuaku, Ma'a nau ka alafe logo 
fuana, ma nau'a bore nau ku alafe logo fuana, ma nau ku fa'ata'i nau talaku 
fuana.” 
22 Sa Judas (noa'a la'u sa Iskariot) ka saefiloa ka 'uri, "Aofia kwa, fa'uta ne'e 
kaimili go'o ne'e kami saiana mike lisi'o, ma na ngwae ne'e noa'a kira kasi 
fa'amamana noa'a kira kasi lisi'o?” 
23 Sa Jesus ka olisia ka 'uri, "Di'ia ta ngwae ne'e alafe aku, nia ke ro'osulia na 
fa'amanata'anga nau ki. Ma na Ma'a nau ke alafe fuana, ma na Ma'a nau, 
kero'o ka leka ma'i siana, ma kero'o ka tua fa'inia. 
24 Ma sa tai bore 'ana ne'e noa'a kasi alafe aku, nia kasi ro'osulia na 
fa'amanata'anga nau ki. Ma na fa'amanata'anga nau ki ne'e kamu rongo'i, 
noa'a la'u na ru nau ki talaku. Sulia nia 'ita ma'i fa'asia na Ma'a, ne'e nia 
asunga'i nau ma'i. 
25 "Nau ku saea na ru ne'e ki fuamu'a ana kaida'i nau ku tua 'ua fa'i kamu. 
26 Na Ma'a nau ke ba'a kwatea ma'i na Ano'i ru Abu 'ani sataku, fasi 'iri nia ke 
'afi kaumulu. Nia ke ba'a fa'amanata kamu 'ani na ru ki ta'ifau, ma ka 
fa'amanata oli amu'a 'ani na ru ki ta'ifau ne'e nau ku fa'arongo kamu na'a 'ani 
'i na'o. 
27 "Nau ku fa'asia na'a aroaro'anga nau fuamu'a. Na aroaro'anga nau ne'e nau 
ku kwatea fuamu'a, noa'a nia kasi di'ia na aroaro'anga saena na magalia. Nia 
ne'e, noa'a kamu kasi manata 'abera, ma noa'a kamu kasi ma'u. 
28 Kamu rongoa ta'ifau na'a na fatalaku ba 'uri, 'Nai ba'a leka, ma nai ba'a oli 
logo ma'i siaumulu.' Di'ia kamu ka alafe aku, muke saele'a sulia nau ku leka 
siana Ma'a, sulia nia talinga'i ka tasa liufi nau. 

29 Nau ku saea na'a ru ne'e ki, sui mala ni'i ka fi'i dao ma'i, fasi 'iri ana kaida'i 
ni'i ke dao ma'i ana, kamu ke fi'i fa'amamana. 
30 Noa'a nau kusi ala'a tau la'u fa'i kamu, sulia sa Saetan na ngwae gwaunga'i 
ana magalia ne'e, nia karangi dao na'a ma'i. Bore ma nia noa'a kasi gwaunga'i 
fafi nau. 
31 Ma nau'a talaku, nau ku sasia ru ki ta'ifau sulia tae ne'e Ma'a nau nia saea 
fuaku fuana na sasilana, fasi 'iri na ngwae ana magalia ne'e, kira ka saiana 
nau ku alafe fuana Ma'a nau. "Aia, kulu tata'e, kulu ke leka na'a fa'asia kula 
ne'e." 

John 15 
1 Sa Jesus ka fata 'uri la'u fuana na fafarongo nia ki, "Nau'a na'a ne'e fuu'i grep 
mamana, ma na Ma'a nau ne'e ngwae rao ana na o'ola. 
2 Ma nia saiana ka tufua na rara 'ai ki fa'asi nau ne'e noa'a kira kasi fungu, ma 
ka lufusia na rara 'ai ki ne'e kira fungu, fasi 'iri kira ka fungu le'a. 
3 Ma kaumulu sikasika ta'ifau na'a 'ani na fa'amanata'anga nau ki fuamu'a. 
4 Muke tua ratai fa'i nau, 'iri nau ku tua ratai fa'i kamu. Na rara 'ai nia 'afita'i 
ka fungu 'ana talana, di'ia noa'a nia kasi tua ratai ana na fuu'i 'ai. Ma ka 
'una'eri logo ana kamu'a, ka 'afita'i muke sasia na ru le'a ki, di'ia noa'a kamu 
kasi tua ratai aku. 
5 "Nau'a na'a ne'e fuu'i grep, ma kamu na'a ne'e rara 'ai ki. Ma di'ia sa tai ne'e 
ka tua ratai aku, nau ku tua ratai ana nia'a, nia saiana ka fungu 'ani fua'i grep 
'oro ki. Ma di'ia noa'a kamu kasi tua ratai aku, nia 'afita'i muke sasia ta ru 
le'a. 
6 Ma di'ia sa tai ne'e noa'a kasi tua ratai aku, nia di'ia ta rara 'ai ne'e kira 'ui 
'ania ma ka mae. Ma na rara 'ai 'una'eri ki, kira ka ngali'i, ma kika 'ui 'ani'i 'i 
saena na mafula ka du'afia 'ana. 
7 Ma di'ia muke tua ratai aku, ma na fatalaku ka tua tari amu'a, muke gania 
ta ru bore 'ana ne'e kamu oga, ma nai ba'a kwatea fuamu'a. 

8 Ma na rao'a le'a 'oro ne'e kamu sasia, nia ka fa'ata'inia na'a 'inoto'anga na 
Ma'a nau. Ma nia 'una'eri ka fa'ata'inia logo ne'e kamu'a na fafarongo nau ki. 
9 Nau ku alafe fuamu'a di'ia logo Ma'a nau ne'e alafe fuaku. Nia ne'e, muke 
tua tari saena na alafe'anga nau. 
10 Ma di'ia muke ro'osulia na taki nau ki, muke tua tari saena na alafe'anga 
nau, di'ia logo ne'e nau ku ro'osulia na taki Ma'a nau ki, ma nau ku tua tari 
logo saena na alafe'anga nia. 
11 Nau ku saea muke ro'osulia na taki nau ki, muke tua tari saena na 
alafe'anga nau fasi 'iri muke to'o ana saele'anga doe, di'ia logo na saele'anga 
nau, ma na saele'anga kamu ke leka talau. 
12 Ma na taki nau fuamu'a, nia 'uri: Muke alafe fuamu'a kwailiu, di'ia logo 
ne'e nau ku alafe fuamu'a. 
13 Noa'a ta alafe'anga kasi liufia na alafe'anga ne'e ngwae ka kwatea na 
maurilana fuana kwaima nia ki, fasi 'iri ka fa'amaurida. 
14 Ma kamu ne'e na kwaima nau ki, di'ia kamu sasia na ru ne'e nau ku 
asunga'i kamu fuana. 
15 Ma noa'a nau kusi sae kamu la'u 'ani na ngwae rao ki, sulia ne'e ngwae rao 
noa'a kasi saiana ru ne'e na ngwae gwaunga'i nia sasia. Nau ku sae kamu 'ani 
na kwaima nau ki lala, sulia nau ku fa'arongo kamu ta'ifau na'a 'ani na ru ki 
ta'ifau ne'e nau ku rongoa ma'i fa'asia na Ma'a nau. 
16 Ma noa'a kamu kasi fili nau, nau'a lala ne'e nau ku fili kamu, fasi 'iri muke 
sasia na ru le'a 'oro ki, di'ia na 'ai ne'e nia fungu le'a 'ani fua'i ru ka leka talau. 
Ma na Ma'a ke ba'a kwatea ta ru bore 'ana ne'e muke gani 'uana, osi'ana kamu 
fafarongo nau ki. 
17 Ma na taki nau fuamu'a ka 'uri: Muke alafe fuamu'a kwailiu. 
18 "Di'ia na ngwae saena magalia ne'e kira ka lia ta'afi kamu, muke manata 
to'ona ne'e kira eta lia ta'afi nau logo 'i na'o. 

19 Di'ia kamu ti ngwae ta'a logo saena na magalia ne'e, kira ka alafe amu'a, 
osi'ana kamu di'ia logo kira'a. Bore ma nau ku fili kamu ta'ifau na'a, fasi 'iri 
muke matamata fa'asia ngwae ta'a ki saena magalia. Noa'a kamu kasi tua la'u 
di'ia kira'a, ma nia ne'e sasia noa'a kira kasi oga kamu. 
20 Muke manata to'ona tae ki ba nau ku sae'e ka sui na'a fuamu'a. 'Na ngwae 
rao nia noa'a kasi talinga'i ana ngwae gwaunga'i nia.' Ma osi'ana ne'e kira 
fa'akaisi nau, kira ke fa'akaisi kamu logo. Ma ti ngwae kira ro'osulia na 
fatalaku, ma 'una'eri ti ngwae ke ba'a ro'o logo sulia fatalamu'a. 
21 Ma kike ba'a fa'akaisi kamu, si ne'e kamu'a na ngwae nau ki. Kira ke sasi 
'una'eri logo sulia kira noa'a kasi saiana God ne'e nia asunga'i nau ma'i. 
22 Ma di'ia noa'a nau kusi leka ma'i saena magalia, ma noa'a nau kusi 
fa'arongo kira 'ani 'una'eri, noa'a kira kasi 'eke 'ani sasia ta'anga'a. Ma ana 
kaida'i ne'e, nia ka 'afita'i na'a fuana sa tai ne'e ka saea nia noa'a kasi rora, 
sulia nau ku leka ma'i, ma nau ku saea ka sui na'a fuada. 
23 Ma sa tai ne'e ka 'aila 'ani nau, nia 'aila logo 'ani Ma'a nau. 
24 Nau ku fulia na ru ne'e noa'a ta ngwae 'iri fulia 'i na'o. Kira lisia nau ku 
fulia na ru ne'e ki, 'iri kike 'eke 'ani sasi ta'anga'a kira ki, ma kira ka lia ta'afi 
nau go'o 'ada ma fa'inia Ma'a nau logo. 
25 Ru ne'e nia dao ma'i, fasi 'iri na Kerekere'a ana Taki kira ki ka mamana 'ani 
ala'anga ba nia 'uri, 'Kira ilanga'i 'o'o go'o 'ada aku.’ 
26 "Na Ano'i ru Abu ke ba'a leka ma'i ma ka 'afi kamu. Ma nia ke ba'a 
fa'ata'inia na ru mamana ki sulia God. Nai ba'a kwatea ma'i siaumulu fa'asia 
na Ma'a nau. Ana kaida'i nia leka ma'i, nia ka fata fa'amamana suli nau 
fuamu'a. 
27 Ma kamu logo muke ba'a fata fa'amamana suli nau, sulia kulu tua fiku 'ita 
na'a ma'i ana kaida'i nau ku tala'ae ana rao'a nau." 

John 16 

1 Sa Jesus nia fata la'u ka 'uri, "Nau ku saea na'a ru ne'e ki fuamu'a, fasi 'iri 
ne'e fa'amamana 'anga kamu ka ngasi. 
2 Kira ke ba'a fone kamu fa'asia ru'unga'a saena na luma fuana fo'onga'a kira 
ki. Ma nia ke ba'a dao ana kaida'i ne'e, di'ia ta ngwae ka saungi kamu ka mae, 
nia ka fia fasi nia sasia na ru ne'e God nia oga. 
3 Na ngwae ne'e ki, kira ke sasia ru ne'eri ki amu'a, osi'ana noa'a kira kasi 
saiana na Ma'a nau, ma noa'a kira kasi sai logo aku. 
4 Bore ma nau ku saea na'a 'aku na ru ne'e ki fuamu'a, fasi 'iri ana kaida'i kira 
tala'ae fuana sasilana ru ne'e ki amu'a, muke ba'a manata to'ona na ala'anga 
ba nau ku sae'e na'a fuamu'a ki." Sa Jesus ka fata la'u 'uri, "Noa'a nau kusi 
saea ma'i na ru ne'e ki fuamu'a 'i na'o, osi'ana nau ku tua 'ua fa'i kamu  
5 Bore ma ana kaida'i ne'e, nau ku karangi oli na'a siana God ne'e nia asunga'i 
nau ma'i. Ka 'una'eri bore 'ana, noa'a ta ngwae amu'a kasi saefilo nau 'ua sulia 
'i fa'i ne'e nai ba'a leka 'uana. 
6 Ana kaida'i ne'e, na liamu'a ka figwanu liu, sulia nau ku saea na'a ru ne'e ki 
fuamu'a. 
7 Bore ma nau ku saea ru mamana fuamu'a, nia le'a liu fuamu'a ne'e nai ba'a 
leka fa'asi kamu 'una'eri. Osi'ana di'ia noa'a nau kusi leka, na Ano'i ru Abu 
ne'e ke ba'a leka ma'i fuana na 'afilamu'a, nia noa'a kasi leka go'o ma'i 
fuamu'a. Bore ma kaida'i nai leka, nai ba'a asunga'inia ma'i siaumulu. 
8 Ma kaida'i nia ke dao ma'i, nia ke ba'a fa'ata'inia fuana ngwae saena magalia 
ki ne'e kira manata rora sulia na abula ta'anga'a, ma sulia na 'olo'olo'a, ma 
sulia na kwa'ikwa'inga God. 
9 Kira rora sulia na abula ta'anga'a, osi'ana noa'a kira kasi fa'amamana aku. 
10 Ma kira rora sulia na 'olo'olo'a, osi'ana nai ba'a oli siana na Ma'a ma noa'a 
kamu kasi lisi nau la'u. 
11 Ma kira rora sulia na kwa'ikwa'inga God, osi'ana God nia matalanga'inia 
na'a na ngwae ta'a ne'e nia gwaunga'i fafia na magalia ne'e. 

12 "Nau ku to'o 'ana na ru 'oro liu ki fuana saelani fuamu'a, bore ma noa'a 
kamu 'iri totolia rongolani'i ta'ifau na'a 'i nini'ari. 
13 Bore ma ana kaida'i ne'e na Ano'i ru Abu ke dao ma'i, nia ke fa'amanata 
kamu 'ania na mamana'anga, ma nia ke ba'a fa'ata'inia na ru ki ta'ifau 
fuamu'a. Ma nia noa'a kasi fata 'ana talana, bore ma nia ke fata sulia na ru 
ne'e nia rongo'i ki fa'asia God. Ma nia ke ba'a fata sulia na ru ne'e ke ba'a dao 
ma'i ki. 
14 Nia ka fa'a'inoto'a nau, sulia nia ke ba'a ngalia na ala'anga nau ki, ma ka 
fa'arongo kamu 'ani. 
15 Ma na ru Ma'a nau ki ta'ifau ne'e, na ru nau ki logo. Nia ba nau ku saea 
ne'e na Ano'i ru Abu ke ngalia ma'i na ala'anga nau ki ma ka fa'arongo kamu 
'ani.” 
16 Sa Jesus ka fata la'u 'uri, "Ana kaida'i ti'iti'i, noa'a kamu kasi ba'a lisi nau. 
Sui ana kala kaida'i ti'iti'i logo, muke ba'a lisi nau la'u.” 
17 Ma ti ngwae ana na fafarongo nia ki kira ka saefilo kira kwailiu, kira ka 
'uri, "Tae ne'e manata'anga ana ala'anga nini'a nia saea, 'Ana kaida'i ti'iti'i 
noa'a kamu kasi ba'a lisi nau, ma ana kala kaida'i ti'iti'i logo, kamu ke ba'a lisi 
nau la'u?' Ma nia ka saea la'u, 'Noa'a kamu kasi ba'a lisi nau sulia ne'e nau ku 
leka siana na Ma'a.' “ 
18 Ma na fafarongo nia ki kira ka saefilo kira kwailiu la'u 'uana, "Tae ne'e 
manata'anga ana ala'anga ne'e, 'Ana kaida'i ti'iti'i?' Kulu kina tae nini'a nia 
fata sulia.” 
19 Sui sa Jesus ka saiana kira oga kike saefiloa, ma nia ka fata 'uri fuada, 
"Muke manata sulia ru ba nau ku saea, 'Ana kaida'i ti'iti'i, noa'a kamu kasi lisi 
nau. Ma ana kala kaida'i ti'iti'i logo, muke ba'a lisi nau la'u.' 'Uri ma na ru 
ne'eri ne'e kamu saefilo kaumulu talamu'a sulia? 
20 Ru mamana nau ku saea fuaumulu. Ana kaida'i ne'eri, muke ba'a o'omae 
ma muke nagu. Bore ma ngwae ta'a ana magalia ki, kira ke saele'a 'ada. Kamu 

ke ba'a kwaimanatai, sui 'i buri 'ana na liadila'anga kamu ke sui, ma muke 
saele'a la'u. 
21 Kamu saiana kaida'i ne'e kini nia karangi fa'afuta, nia ka kwaimanatai, 
sulia nia dao na'a ana kaida'i ana nonifii'a. Bore ma kaida'i nia fa'afuta na 
ngela ka sui, nia ka manata bura na'a 'ani nonifii'a baera, osi'ana nia saele'a 
na'a 'ana sulia na ngela nia futa na'a. 
22 Kamu 'una'eri logo. Ana kaida'i ne'e go'o ne'e kamu kwaimanatai. Bore ma 
nai ba'a lisi kamu la'u, ma saena maurilamu'a muke ba'a saele'a liu. Ma na 
saele'a 'anga ne'e noa'a ta ngwae kasi totolia ne'e ke laua na'a fa'asi kamu. 
23 Ana kaida'i ne'eri, noa'a kamu kasi gani nau na'a 'uana ta ru la'u. Ru 
mamana nau ku saea fuamu'a, di'ia ta ru bore 'ana ne'e muke gania siana na 
Ma'a osi'ana kamu fafarongo nau ki, nia ke ba'a kwatea fuamu'a. 
24 'Ita 'ua ma'i leleka ka dao 'i ta'ena, noa'a kamu kasi gania go'o ta ru ana 
Ma'a nau, osi'ana kamu fafarongo nau ki. Kamu ke gania Ma'a nau, nia ke 
ba'a kwatea fuamu'a, fasi 'iri muke saele'a liu.” 
25 Sa Jesus ka fata la'u 'uri, "Nau ku saea na ru ne'e ki fuamu'a 'ania na 
tarifula'a ki. Bore ma kaida'i ke ba'a dao ma'i ne'e noa'a nau kusi fata la'u 'ani 
na tarifula'a ki, bore ma nau ku fata abitako go'o 'aku sulia Ma'a fuamu'a. 
26 Ana kaida'i ne'eri, kamu ke tala gania God na'a amu'a osi'ana kamu 
fafarongo nau ki. Ma nau ku saea fuamu'a ne'e noa'a nau kusi ba'a gani na'a 
'uana ta ru fuamu'a. 
27 Nia ke ba'a 'una'eri na'a sulia na Ma'a 'ana talana ne'e nia alafe fuamu'a, 
osi'ana kamu alafe fuaku, du'ungana kamu fa'amamana ana ne'e nia'a nama 
ne'e asunga'i nau ma'i. 
28 'I na'o, nau ku leka ma'i fa'asia na Ma'a 'uana saena na magalia ne'e. Ma 
ana kaida'i ne'e, nau ku leka na'a fa'asia na magalia, ma nau ku oli la'u siana 
na Ma'a nau.” 
29 'Una'eri na fafarongo nia ki kira ka fata 'uri fuana, "Ana kaida'i ne'e 'oko fi'i 
fata madako na'a fuami'a, sulia noa'a 'oe kosi fata na'a 'ania na tarifula'a ki. 

30 Kaida'i ne'e, kami fi'i saiana ne'e 'oko saiana na ru ki ta'ifau, di'ia ta ngwae 
noa'a kasi saefilo 'oe bore, 'oko saiana tae ne'e nia 'i saena manatana. Ma nia 
ne'e kwatea ma mika fa'amamana ne'e God nia asunga'i 'oe ma'i.” 
31 Ma sa Jesus ka fata 'uri fuada, "'Uri ma kaumulu fa'amamana ngasingasi'a 
na'a ne'eri'a? 
32 Na kaida'i nia dao na'a ne'e kamu ke ba'a takalo ta'ifau fa'asi nau. Ma kamu 
ke ba'a tafi 'uana fanoa kamu ki, sulia ru ne'e kike ba'a sasi aku. Bore ma 
noa'a nau kusi tua ta'ifili nau, osi'ana na Ma'a ne'e nia tua fa'i nau. 
33 Nau ku saea na ru ne'e ki fuamu'a, fasi 'iri muke to'o ana aroaro'anga saena 
maurilamu'a, sulia ne'e kaumulu tua fiku fa'i nau. Sui bore 'ana muke tua 
saena magalia ma kira ke ba'a fa'akaisi kamu liu na'a, noa'a kamu kasi ma'u, 
sulia nau ku liufia na ngasingasi'anga ana na magalia ne'e ka sui na'a." 

John 17 
1 Kaida'i sa Jesus nia fata 'una'eri ka sui, nia ka lia 'ala'a 'i langi, ma ka fata 
'uri, "Ma'asi 'ae, nia dao na'a ana kaida'i fuana ne'e 'oko fa'a'inoto'a nau, fasi 
'iri nau ku fa'a'inoto'a 'oe. 
2 Sulia 'oko kwatea na'a na ngasingasi'anga fuaku fafia na ngwae ki ta'ifau, 
fasi 'iri nau ku 'afia na ngwae ne'e 'oko kwateda fuaku ki 'iri kike mauri firi. 
3 Aia, ma na mauri'a firi ne'e nia 'uri: Di'ia na ngwae ki kira ka saiamu ne'e 
ta'i God mamana, ma kira ka saiaku, sa Jesus na Christ, ne'e 'oko asunga'i nau 
ma'i. 
4 Nau ku fa'ata'inia na'a 'inoto'anga 'oe saena magalia, ma nau ku fa'asuia na'a 
rao'a ba 'oko asunga'i nau ma'i fuana sasilana. 
5 Ma'asi 'ae, kaida'i ne'e, 'oko fa'a'inoto'a nau la'u 'ani 'inoto'anga ne'e nau ku 
to'o ma'i ana fa'i 'oe, 'i na'ona mala ma'i saunga'ilana na magalia. 
6 "Nau ku fa'amanata suli 'oe fuana na ngwae ki ne'e 'oko kwateda na'a ma'i 
fuaku saena magalia ne'e. Kira'a ne'e ngwae 'oe ki, ma 'oko kwateda na'a ma'i 
fuaku. Kira ro'o na'a sulia na fatalamu. 

7 Ma kaida'i ne'e, kira sai na'a ana na ru ki ta'ifau ne'e 'oko kwate'e fuaku, ni'i 
leka ta'ifau ma'i fa'asi 'oe. 
8 Nau ku saea na'a fuada na ala'anga ki ne'e 'oko kwatea fuaku, ma kira ka 
fa'amamana na'a. Ma kira ka sai mamana na'a ana ne'e nau ku leka ma'i fa'asi 
'oe, ma kira ka fa'amamana ana ne'e 'oko asunga'i nau ma'i. 
9 "Ma nau ku fo'o fuada. Noa'a nau kusi fo'o la'u fuana na ngwae ne'e noa'a 
la'u ngwae 'oe ki, bore ma nau ku fo'o lala 'aku fuana na ngwae ne'e 'oko 
kwateda ma'i fuaku, sulia kira na ngwae 'oe ki. 
10 Na ngwae nau ki ta'ifau ne'e, kira na ngwae 'oe ki la'u go'o. Ma ngwae 'oe 
ki ta'ifau, kira na ngwae nau ki la'u go'o. Ma kira ke fa'ata'inia na'a na 
'inoto'anga nau 'ania tualada. 
11 Nau kusi tua tau na'a saena magalia, nai ba'a leka na'a kwau siamu. Bore 
ma kira go'o ne'e kira ka tua 'ua saena magalia. Ma'asi Abu 'ae, tagi sulida 'ani 
na ngasingasi 'anga ba 'oko kwatea fuaku, fasi 'iri kira ka alu na'a ta'i ru, di'ia 
nama ne'e koro ta'i ru logo. 
12 Ma kaida'i ba nau ku tua fa'inida, nau ku tagi sulida 'ani na ngasingasi'anga 
ba 'oko kwatea fuaku. Nau ku gonida, ma noa'a ta ngwae ada kasi funu go'o, 
ta'ifilia go'o na ngwae ta'a ba na Kerekere'a Abu saea nia ke funu nama. 
13 Nai ba'a leka kwau siamu, ma nau ku saea na ru ne'e ki ana kaida'i nau ku 
tua 'ua saena magalia, fasi 'iri kira ka saele'a liu di'ia na saele'anga nau. 
14 Ma nau ku kwatea na'a na fatalamu fuada. Bore ma na ngwae saena 
magalia ki ne'e noa'a la'u ngwae 'oe ki, kira liata'afida, osi'ana kira'a ne'e 
ngwae 'oe ki, di'ia logo ne'e nau'a ngwae 'oe. 
15 Noa'a nau kusi gani 'oe fasi 'iri 'oko lafuda fa'asia saena magalia, bore ma 
nau ku gani 'oe fasi 'iri 'oke tagi sulida fa'asia na Ngwae Ta'a. 
16 Kira'a noa'a la'u ngwae saena fanoa ne'e 'i ano, di'ia logo ne'e nau'a noa'a 
la'u ngwae saena fanoa ne'e 'i ano. 

17 'Oko fa'a abuda fuamu 'ani na mamana'anga. Na fatalamu na'a ne'e 
mamana'anga. 
18 Nau ku asunga'i kira fuana fa'amanatalana na ngwae ki, di'ia logo ne'e 'oko 
asunga'i nau ma'i 'uana saena magalia. 
19 Ma fuana na le'alada, nau ku abunga'i nau talaku fuamu, fasi 'iri kira logo 
kira ka abunga'i mamana ada talada fuamu. 
20 "Nau kusi fo'o go'o fuada ta'ifili kira. Bore ma nau ku fo'o logo fuana na 
ngwae ne'e kike ba'a fa'amamana ana nau'a sulia na fa'arongo'anga kira. 
21 Ma nau ku fo'o fasi 'iri kira ka alua ta'i ru go'o. Ma'asi 'ae, kira ka tua ratai 
fa'i koro, di'ia logo ne'e 'oko tua ratai aku, ma nau ku tua ratai amu. Kira ka 
alua na'a ta'i ru, fasi 'iri na ngwae ne'e saena magalia ki kira ka fa'amamana 
ana ne'e 'oko asunga'i nau ma'i. 
22 Nau ku kwatea fuada na 'inoto'anga ba 'oko kwatea logo fuaku, fasi 'iri kira 
ka alua ta'i ru, di'ia logo ne'e koro ta'i ru go'o. 
23 Fadalana ru ne'e nia 'uri: Nau ku tua ratai ana kira'a, ma 'oko tua ratai aku, 
fasi 'iri kira ka ta'i ru ta'ifau, ma fasi 'iri na ngwae ki saena magalia kira ka 
saiana ne'e 'oko asunga'i nau ma'i, ma 'oko alafe fuada, di'ia logo ne'e 'oko 
alafe fuaku. 
24 "Ma'asi 'ae, nau ku oga na ngwae ne'e 'oko kwateda fuaku, kira ka tua fa'i 
nau ana kula ne'e nau ku tua ana, fasi 'iri kira ka lisia na'a 'inoto'anga nau 
ne'e 'oko kwatea fuaku. 'Oko kwatea 'inoto'anga ne'e fuaku, osi'ana ne'e 'oko 
alafe fuaku 'i na'ona mala na saunga'ilana na magalia. 
25 Ma'asi 'ae, 'ae'o ngwae ana 'olo'olo'a. Na ngwae ta'a ki saena na magalia 
ne'e noa'a kira kasi saiamu, bore ma nau ku sai go'o 'aku amu, ma na ngwae 
fafarongo nau ki, kira saiana ne'e 'oko asunga'i nau ma'i. 
26 Nau ku fa'arongo kira na'a 'ani'o. Ma nau ku sasi funifara'a go'o 'aku ana, 
fasi 'iri ne'e alafe'anga 'oe fuaku ka tua logo saena maurilada, ma nau'a bore, 
nau ku tua neketa'i logo fa'inida saena maurilada." 

John 18 
1 Buri 'ana sa Jesus nia fo'o ka sui na'a, nia'a fa'inia na fafarongo nia ki, kika 
leka kwau, ma kira ka to'ofolo ana dodo kira saea 'ani Kidron. Ma kira leka 
kwau 'uana kula ne'e na o'ola 'i 'ai ki nia ana. 
2 Ma sa Judas, na ngwae ne'e ke ba'a 'olosaea sa Jesus fuana malimae nia ki, 
nia sai na'a ana na kula ne'eri. Sulia kaida'i 'oro sa Jesus fa'inia na fafarongo 
nia ki, kira 'idufa'i leka leka 'i ne'eri. 
3 Nia ne'e sa Judas ka dautala'ia kwau ngwae ana ofo'a ki fa'asia Rom fa'inia 
na ngwae ne'e kira folo kalia na Luma Abu God. Na fata abu doe ki, ma na 
Farasi ki ne'e, kira asunga'inida kwau. Aia, na ngwae ne'e kira leka ma'i ki, 
kira dau ana na unu ki, ma na ra'unga fuana fu'anga ki. 
4 Ma sulia sa Jesus nia saiana ka sui na'a ru ne'e ke ba'a dao ana ki, nia ka fali 
kwau 'usida, ma ka saefiloda ka 'uri, "Tai ne'ana kamu lulu 'uana?” 
5 Kira olisia kira ka 'uri, "Kaimili lulu 'uana sa Jesus, na ngwae ba fa'asia 'i 
Nasaret." Ma sa Jesus ka fata 'uri, "Nau nini'a na'a." Aia, ma sa Judas na 
ngwae ba nia tala'ida kwau siana sa Jesus, nia ka uu logo 'i ne'eri fa'inida. 
6 Ana kaida'i sa Jesus nia fata 'uri, "Nau nini'a na'a," na ngwae ne'eri ki kira 
dudufa'i buri, ma kira ka 'asida 'i ano. 
7 Sui sa Jesus ka saefilo kira la'u ka 'uri, "Tai ne'e kamu lulu 'uana?" Ma kira 
ka 'uri la'u, "Kaimili lulu 'uana sa Jesus, na ngwae ba fa'asia 'i Nasaret.” 
8 Sa Jesus ka fata 'uri fuada, "Nau ku saea ka sui na'a fuamu'a, 'Nau'a nini'a 
na'a.' Sulia nau'a nini'a na'a ne'e kamu lulu nau ma'i 'una'eri, 'irai kamu ke 
ala'ania na ngwae ne'e ki kike leka 'ada.” 
9 Sa Jesus ka saea ru ne'eri 'iri ka fa'amamana tae ne'e nia saea ka sui na'a 
ma'i suli kira, ba nia fata 'uri, "Ma'asi 'ae, noa'a ta ngwae ana ngwae nau ki 
ne'e 'oko kwateda fuaku ki kika funu.” 
10 Ma sa Simon Peter ka to'o ana ta'i sele ni ofo'a, nia ka tara, ma ka kwa'i 
'ani, ma ka kwa'i muusia alinga 'olo'olo ana na ta'i ngwae rao na 'ingata'i fata 
abu. Na ngwae rao ne'eri satana sa Malakas. 

11 Ma sa Jesus ka fata 'uri fuana sa Peter, "'Oke olita'inia 'amu na sele ni ofo'a 
ne'ana 'i fuila! 'Uri ma 'oko fia fasi noa'a nau kusi ru'u saena kaida'i ana 
nonifii'anga ne'e Ma'a nau kwatea fuaku?” 
12 Sui na ngwae folo ki, ma na ngwae ana ofo'a ki, fa'inia na ngwae 
fa'ina'ona'o ki, kira daua sa Jesus, ma kira ka firi fafia ro lima nia ki. 
13 Ma kira ka eta tala'ia kwau sa Jesus siana sa Anas, sulia nia ne'e funga sa 
Kaeafas, na 'ingata'i fata abu ana fa'i ngali ne'eri. 
14 Ma sa Kaeafas ba saea fuana ngwae fa'ina'ona'o kira Jiu ki 'uri, "Nia le'a 
go'o fuana ta'i ngwae ke mae, fasi 'iri noa'a kira kasi saungia ngwae ki 
ta'ifau.” 
15 Sa Simon Peter fa'inia ta'i fafarongo la'u, kera ka leka sulia sa Jesus. Ma na 
ruana fafarongo, na 'ingata'i fata abu ne'eri nia sai le'a ana. Ma na ruana 
fafarongo nia ka leka donga buri na'a ana sa Jesus, leleka ka tua ma'i saena 
labata ana luma na 'ingata'i fata abu. 
16 Sa Peter nia uu go'o 'ana ma'i 'i maa. Sui na ruana fafarongo nia ka ru'u 
kwau 'i maa, ma ka fata fuana kini ne'e nia folo 'afia na sinamaa, fasi 'iri ka 
tala'ia ma'i sa Peter saena. 
17 Ana kaida'i sa Peter ka ru'u ma'i, na kini ne'e ka fata 'uri fuana, "Sali 'ae'o ta 
ngwae logo ana fafarongo na ngwae ne'e kira ngalia ma'i taka nini'a!" Sa 
Peter ka olisia ka fata 'uri, "Nau'a noa'a!” 
18 Sulia kaida'i ne'eri kaida'i ana uni'i gwari'a, ne'e ngwae rao ki fa'inia na 
ngwae folo ki, kira ka ukua na mafula 'i leleo, ma kira ka uu 'ada kalia, ma sa 
Peter ka uu logo fa'inida 'i ne'eri, ma ka rara logo 'ana. 
19 Na 'ingata'i fata abu ka saefiloa sa Jesus ka 'uri, "Tai fa'ida ne'e na 
fafarongo 'oe ki? Ma na tae ki ne'e 'oko fa'amanatada 'ani?” 
20 Ma sa Jesus ka olisia ka 'uri, "Nau ku ala'a sulia ru ki ta'ifau fuana na 
ngwae ki 'iri kira ka rongoa ta'ifau. Noa'a nau kusi sofonga'inia go'o ta ru, 
kaida'i nau ku fa'amanata na ngwae ki. Nau ku sasia ru ne'eri ana asoa ki 
saena luma fuana fo'onga'a ki, ma 'i saena na Luma Abu God 'i ne'e, fasi 'iri 

ana kaida'i ngwae ki kira fiku ma'i, kira ka rongoa. Ma noa'a nau kusi fata 
ago go'o 'ani ta ru. 
21 Fa'uta ne'e 'oko saefilo nau 'una'eri? 'Oke saefiloa lala 'amu na ngwae ne'e 
kira rongoa na ru ne'e nau ku saea fuada ki. Kira ne'e saiana na ru ne'e nau 
ku saea fuada ki.” 
22 Kaida'i sa Jesus ka fata go'o 'una'eri, ta'i ngwae ana ngwae folo ki ka leka 
ma'i, ma ka fidalia, ma ka fata 'uri, "Fa'uta ne'e 'oko fata 'una'eri fuana 
'ingata'i fata abu kwa?” 
23 Sa Jesus ka olisia kwau ka 'uri, "Di'ia nau ku saea ta ru ne'e nia rora, 'oke 
saea na'a ru ne'e nau ku rora ana. Ma di'ia noa'a nau kusi saea go'o ta ru rora, 
fa'uta ne'e 'oko fidali nau kwa?” 
24 Buri 'ana na ru ne'e sa Anas ka kwatea na'a kwau sa Jesus siana sa Kaeafas, 
na 'ingata'i fata abu. Ma na limana kira firi 'ua fafia. 
25 Ma kaida'i sa Peter nia uu, ma ka rarangia 'ua 'ana nonina, na ngwae ne'e 
kira uu 'i ne'eri fa'inia kira ka fata 'uri fuana, "'Oe ta ngwae ana fafarongo na 
ngwae nini'a kira matalanga'inia nini'a?" Ma sa Peter nia tofe, ma ka fata 'uri, 
"Noa'a liu, nau'a noa'a!” 
26 Ma ta'i ngwae ana ngwae rao 'ingata'i fata abu ka tua logo 'i ne'eri. Na 
ngwae ne'e nia'a na ngwaefuta fa'inia na ngwae rao ba sa Peter nia kwa'i 
muusia na alingana, ma nia ka fata 'uri, "'Iu! Kaida'i ba kira daua sa Jesus 
saena o'ola baera, nau ku lisi'o fa'inia.” 
27 Ma sa Peter ka fata 'uri, "Noa'a! Noa'a la'u nau'a bani'a." Ana kaida'i ne'eri 
go'o na karai ka angi na'a. 
28 Ma ana la'a bilabila 'i 'ofodangi, kira ka tala'ia kwau sa Jesus fa'asia luma 
sa Kaeafas, kira ka tala'ia 'uana saena luma sa Paelat, na ngwae gwaunga'i 
ana kula ne'eri. Kaida'i ne'eri, ngwae fa'ina'ona'o Jiu ki kira uu go'o 'ada kwau 
'i maa, sulia di'ia kira ru'u saena luma ngwae ne'e nia noa'a la'u na ngwae Jiu, 
kira fia fasi kira ke ba'a sua 'i na'ona God. Ana kaida'i ne'eri, kira oga kira ka 
tua sikasika masia 'anilana na Fanga'a ana Daofa'i Liu'a. 

29 Ma sa Paelat ka ru'u kwau fuada 'i maa, ma ka saefilo 'uri, "Ru fa'uta ne'e 
kamu giosia 'ani ngwae ne'e fuana matalanga'ilana?” 
30 Kira olisia kira ka fata 'uri, "Ngwae ne'e nia sasia na ru ta'a ki nini'a kami 
ka tala'ia ma'i siamu. Di'ia noa'a, nia 'afita'i kami ka tala'ia ma'i siamu.” 
31 Sa Paelat ka fata 'uri fuada, "Di'ia ni 'irai, mulu tala'ia kwau, kamu ka 
matalanga'inia sulia na tae ne'e taki kamu ki saea." Kira ka fata 'uri, "Na taki 
kamu ki 'i Rom ne'e kami tua olofana, nia luia noa'a kami kasi saungia ta 
ngwae.” 
32 Nia 'una'eri, fasi 'iri ka fa'amamana tae ki ba sa Jesus nia saea ka sui na'a 
sulia na maelana. Sulia na ngwae fa'asia 'i Rom ki, kira saungia na ngwae ki 
ana na 'ai rara folo. 
33 Sa Paelat ka oli la'u 'uana saena na luma nia, ma ka saea ma'i sa Jesus 
siana, ma ka saefiloa ka 'uri, "'Uri ma 'ae'o ne'e na ngwae tatalafa'a na ngwae 
Jiu ki kwa?” 
34 Ma sa Jesus ka saefiloa kwau ka 'uri, "'Uri ma na saefilo'anga ne'e nia leka 
ma'i fa'asi'o talamu, nama ti ngwae ne'e kira fa'arongo 'oe suli nau?” 
35 Ma sa Paelat ka fata la'u ka 'uri, "Nau'a noa'a la'u na ngwae Jiu nini'a! Na 
ngwae 'oe ki, ma na fata abu doe ki ne'e talada nini'a, kira tala'i 'oe ma'i 
siaku. Na tae ta'a ne'e 'oko sasia?” 
36 Ma sa Jesus ka olisia ka 'uri, "Na 'inoto'anga nau noa'a la'u saena magalia 
ne'e. Ma di'ia na 'inoto'anga nau ne'e ru saena magalia, na ngwae nau ki kira 
ka fu'a usi nau fa'asia na kwatelaku fuada na ngwae fa'ina'ona'o 'i Jiu ki. Na 
'inoto'anga nau, noa'a la'u na ru 'i saena magalia ne'e go'o.” 
37 Ma sa Paelat ka saefiloa ka 'uri, "'Uri ma 'ae'o ta ngwae tatalafa'a nini'a?" 
Ma sa Jesus ka olisia ka 'uri, "'Ae'o ne'e 'oko saea nau'a na tatalafa'a. Nau ku 
futa, ma nau ku dao ma'i saena na magalia ne'e fuana ta'i ru go'o, fuana nai 
ala'a sulia na ru mamana. Ma sa tai ne'e ka oga na ru mamana, nia ro'o suli 
nau.” 

38 Sui sa Paelat ka saefiloa la'u ka 'uri, "'Uri ma na tae ne'e mamana'anga 
kwa?" Ma sa Paelat ka oli la'u 'i maa siana ngwae ki, ma ka fata 'uri fuada, 
"Noa'a nau kusi dao go'o to'ona ta ta'anga'a ana na ngwae ne'e. 
39 Bore ma sulia na falafala kamu, nai ba'a logea ta'i ngwae fuamu'a ana 
kaida'i ana Fanga'a ana Daofa'i Liu'a. 'Uri ma kaumulu oga nai logea na 
ngwae tatalafa'a Jiu ki fuamu'a?” 
40 Ma kira ka 'ada kokolada kira ka fata 'uri, "Noa'a! Na ngwae ne'e noa'a 'oe 
kosi logea! Kaimili oga 'oke logea ma'i sa Barabas!" Aia, sa Barabas nia'a na 
ngwae fofolo bili. 

John 19 
1 'Una'eri go'o sa Paelat ka kwatea na'a sa Jesus fuana na ngwae ana ofo'a ki, 
ma ka saea kira ka ulasia. 
2 Ma kira ka 'erea na 'eregwau 'ani na kwalo ngarangara'a, ma kira ka alua 
ana gwauna sa Jesus. Sui kira ka fa'aru'ufia 'ani na ifi meo borabora'a, di'ia ta 
ngwae tatalafa'a. 
3 Sui kira ka leka ma'i siana, ma kira ka 'uri, "'Ae'o ne'e na tatalafa'a ngwae 
Jiu ki." Ma kira ka fidalia. 
4 Ma sa Paelat ka ru'u la'u kwau siana ngwae 'oro ne'e kira fiku ki, ka fata 'uri, 
"Nai ba'a ngalia ma'i na ngwae ne'e siaumulu, fasi 'iri muke saiana ne'e noa'a 
nau kusi lisia go'o ta ta'anga'a ana nia'a.” 
5 Sui, sa Jesus ka ru'u ma'i 'i maa, ma ka ru'ufia na 'eregwau ana kwalo 
ngarangara'a, ma na ifi meo borabora'a. Ma sa Paelat ka fata 'uri fuada "Lisia 
basi na ngwae ne'e!” 
6 Ma ana kaida'i fata abu doe ki, ma na ngwae ne'e kira folo 'usia na Luma 
Abu God, kira lisia, kira fi'i ako doe la'u, ma kira ka 'uri, "'Oke saungia! 
Foto'ia ana 'ai rara folo!" Sa Paelat ka fata 'uri, "Di'ia 'una'eri, kamu ka ngalia, 
ma muke foto'ia ana 'ai rara folo. Osi'ana noa'a nau kusi dao go'o to'ona ta 
ta'anga'a ana nia'a.” 

7 Na ngwae ki kira ka fata 'uri fuana sa Paelat, "Kaimili to'o ana na taki fuana 
ngwae 'uri nia ka mae, osi'ana nia saea nia'a na ngela God.” 
8 Kaida'i sa Paelat nia rongoa ru ne'e, nia ka ma'u liu liufia na'a 'i na'o. 
9 Ma nia ka oli la'u 'i luma ka saefiloa sa Jesus ka 'uri, "'Ae'o ngwae fa'asia 'i 
fai nini'a kwa?" Ma sa Jesus noa'a kasi saea go'o ta ru. 
10 Sa Paelat ka fata la'u 'uri fuana, "'Uri ma noa'a 'oe kosi oga go'o ala'anga fa'i 
nau? Noa'a 'oe kosi sai go'o ana ne'e, nau ku to'o ana na ngasingasi'anga fuana 
saelana kike loge'o, nama di'ia noa'a, kira ka saungi'o ana 'ai rara folo?” 
11 Sa Jesus ka olisia ka fata 'uri, "Nia mamana 'oko to'o ana ngasingasi'anga 
fuana 'oke sasi 'una'eri aku. Bore ma God go'o ne'e nia kwatea na 
ngasingasi'anga ne'eri fuamu. Nia ne'e na ngwae nini'a nia kwate nau fuamu, 
nia sasia na ru ne'e ta'a ka tasa ka liufia na ru 'oko sasia.” 
12 Ana kaida'i sa Paelat nia rongoa fatalana sa Jesus, nia ka lulu 'uana ta 
masikwa'a ne'e nia ke sasia fasi 'iri ke logea. Bore ma na Jiu ki, kira ako doe 
kira ka 'uri, "Di'ia 'oko logea ngwae ne'e, noa'a 'oe kosi bali fa'inia na 
tatalafa'a 'i Rom. Osi'ana di'ia ta ngwae saea nia ne'e na tatalafa'a, nia su'usia 
na ngwae tatalafa'a 'i Rom.” 
13 Kaida'i sa Paelat nia rongoa na ala'anga ne'eri ki sui, nia ka tala'ia kwau sa 
Jesus 'i maa, ka tua ana kula ana kwai matalanga'inga 'i saena na ma'e luma 
ne'e kira saea 'ani "Tatafe'e fau," ma na ala'anga Jiu ne'e "Gabata.” 
14 Ma kaida'i ne'eri, na asoa ana sasi aka'u 'anga na fa'i asoa na'ona Fanga'a 
ana Daofa'i liua, ma nia karangi tofonga'i asoa na'a. Ma sa Paelat ka fata 'uri 
fuana na ngwae ki, "Lisia basi na ngwae tatalafa'a kamu.” 
15 Ma na ngwae ki kira ri, kika fata 'uri, "Saungia! Saungia! Foto'ia 'ana 'ai 
rara folo!" Sa Paelat ka saefiloda la'u ka 'uri, "'Uri ma kamu oga nai foto'ia na 
ngwae tatalafa'a kamu ana 'ai rara folo?" Ana kaida'i ne'eri, na fata abu doe ki 
olisia kika 'uri, "Nia'a noa'a la'u na ngwae tatalafa'a kami. Ta'i ngwae 
tatalafa'a ne'e 'i Rom go'o ne'e na gwaunga'i kami!” 

16 Ma sa Paelat ka kwatea sa Jesus fuana na ngwae ana ofo'a ki, fasi 'iri kike 
foto'ia ana 'ai rara folo. Ma kira ka tala'ia na'a kwau sa Jesus. 
17 Ma nia ka leka ka ngalia na 'ai rara folo nia talana 'uana na kula ne'e kira 
saea 'ani 'i Golgota ana ala'anga Hebru. (Na fadalana satana kula ne'eri ne'e 
"Na Lasi Ngwae.")  
18 Ma 'i ne'eri kira ka foto'ia ana 'ai rara folo. Ma na ro ngwae ki logo ne'e 
kira foto'ida 'i ne'eri, ta'i ngwae ana bali mauli ma ta ngwae ana bali 'olo'olo, 
ma kira ka foto'ia sa Jesus ana 'ai rara folo ne'e uu 'i safitadaro'o. 
19 Ma sa Paelat ka keresia na ala'anga, ma kira ka alua 'i gwauna 'ai rara folo 
sa Jesus. Na ala'anga ne'eri ki nia keresia ka 'uri, "Sa Jesus fa'asia 'i Nasaret, 
na ngwae tatalafa'a Jiu ki.” 
20 Kula ne'e kira alua na 'ai rara folo ne'e kira foto'ia sa Jesus ana, noa'a kasi 
teo tau go'o fa'asia 'i Jerusalem. Ma na ngwae 'oro ana Jiu ki kira to'omani 
ala'anga ne'e. Ma na ala'anga ne'e kira ka keresia logo 'ani uulu ala'anga 
matamata ki. Ala'anga ngwae Jiu ki, ala'anga ngwae Rom ki, ma na ala'anga 
ngwae Gris ki logo. 
21 Ma na fata abu doe ki, kira ka fata 'uri fuana sa Paelat, "Noa'a 'oe kosi 
keresia la'u na 'Tatalafa'a Jiu ki!' Bore ma 'oke keresia lala 'uri, 'Nia 'ana 
talana ne'e nia fata 'uri, nau'a na ngwae tatalafa'a fuana ngwae Jiu ki.' “ 
22 Sui sa Paelat ka olisida ka fata 'uri, "Tae ne'e nau ku keresia ka sui na'a, nia 
ka teo na'a 'ana 'una'eri.” 
23 Ma 'i buri 'ana na ngwae ana ofo'a ki kira foto'ia sa Jesus ana 'ai rara folo 
ka sui, kira ka ngalia na ifi nia ki, ma kira ka daro'ia 'ani na fai bali'i ru ki 
fuana na fai ngwae ne'eri ki. Ma na to'ongi fafo doe nia, ne'e noa'a ta lado'a 
ana tailana, ma kira usu la'ula'u go'o 'ada ana. 
24 Ma na ngwae ni ofo'a ki kira ka fata 'uri fuada kwailiu, "Noa'a kulu kasi 
gasia fa'alia la'u na ifi ne'e. Kulu daisi 'uana, di'ia sa tai ne'e daisi ka dao 
siana, nia ne'e ke ngalia." Nia ka 'una'eri fasi 'iri ka fa'amamana na Kerekere'a 

Abu ba nia 'uri, "Kira daro'ia na'a ifi nau ki fuada, ma kira ka daisi 'uana 
to'ongi fafo doe nau." Na ru ne'e ki na ngwae ni ofo'a ki ne'e kira sasia. 
25 Na te'a sa Jesus, ma na ai kini futa te'a sa Jesus, ma 'i Mary 'afe sa Klopas, 
fa'inia 'i Mary kini fa'asia 'i Magdala ne'e kira uu 'i 'aena na 'ai rara folo sa 
Jesus. 
26 Ma na fafarongo ba sa Jesus nia alafe fuana, nia uu logo 'i ne'eri fa'inia te'a 
sa Jesus. Kaida'i sa Jesus nia lisia te'a nia fa'inia na fafarongo ne'e nia alafe 
fuana kera uu karangia, nia ka fata 'uri fuana te'a nia, "Te'asi 'ae, na ngela 'oe 
ne'ana na'a.” 
27 Sui, nia ka fata 'uri la'u fuana na fafarongo ne'eri, "Na te'a 'oe ne'ana na'a." 
Ma ka tala'ae ana agi asoa ne'eri, na fafarongo ne'eri ka tala'ia na'a te'a sa 
Jesus 'uana luma nia 'iri nia ka tagi sulia. 
28 'I buri 'ana ru ne'e ki sui, sa Jesus saiana ne'e na rao'a nia ki, ni'i sui ta'ifau 
na'a. Ma nia ka fata 'uri, "Nau ku silikwa'u" 'iri ka fa'amamana na ala'anga 
saena Kerekere'a Abu. 
29 Ma ana kula ne'eri, kira alua ta'i dako ne'e fungu 'ani waen 'afae. Ma kira 
ngalia ta'i lumulumu asi, ma kira ka taufia saena dako'i waen ne'e, sui kira ka 
alua 'i maana na ma'e 'ai kira saea 'ani "hisop," sui kira ka kwatea 'uana 
maana ngiduna sa Jesus. 
30 Ana kaida'i sa Jesus nia kwa'ufia ka sui, nia ka fata 'uri, "Nia sui na'a." Buri 
'ana nia saea ala'anga ne'eri ki ka sui go'o, na gwauna ka gwautoli na'a, ma 
nia ka mae na'a. 
31 Ma 'i buri 'ana ru ne'e ki sui, ngwae fa'ina'ona'o Jiu ki kira leka ma'i, ma 
kira ka saefiloa sa Paelat 'iri ke ala'ania fuana ngwae ni ofo'a ki kike leka, ma 
kika 'oia na'a 'aena na uulu ngwae ne'e kira foto'ida ana 'ai rara folo ki, fasi 
'iri kike mae 'ali'ali. Sulia kira oga kike lafua na'a nonida fa'asia na 'ai rara 
folo ki ana fa'i asoa ne'eri. Sulia fa'i asoa ne'e na fa'i asoa fuana sasi aka'u 
'anga Jiu ki masia asoa ana Sabat. Ma noa'a kira kasi oga ne'e ngwae mae ki 



385 

 

 
© 2003, Wycliffe Bible Translators, Inc. 

 

 
 

 

kira ka daukulukulu ana 'ai rara folo ana Sabat asoa ana mamalo'anga. Sulia 
ne'e Sabat ne'eri nia na asoa 'inoto'a Jiu ki. 
32 Ma na ngwae ana ofo'a ki kira leka ma'i, kira ka 'oia 'aena ro ngwae ba kira 
foto'ida ki ana 'ai rara folo. 
33 Bore ma kaida'i kira dao ana sa Jesus, kira ka lisia nia mae ka sui na'a. Nia 
ne'e, noa'a kira kasi 'oia la'u na 'aena sa Jesus. 
34 Sui ka 'una'eri bore 'ana, ta'i ngwae ada ne'e nia oga ka fa'amamana le'a 
ana, nia ka ngalia na ma'e sua, ma ka labua 'ani 'i kakarona sa Jesus. Ma kira 
ka lisia na'a 'abu ma na kafo ka afe ma'i. 
35 Nau ku lisia ru ne'eri, ma nau ku ala'a sulia, fasi 'iri kamu ta'ifau muke 
fa'amamana logo. Na ru ne'e nau ku saea nia mamana, ma nau ku saiana na 
fatalaku nia mamana logo. 
36 Ma ru ne'eri ki ka 'una'eri, fasi 'iri ka fa'amamana Kerekere'a Abu ba nia 
fata 'uri, "Ta'i suli bore ana noa'a 'iri ma'oi go'o.” 
37 Ma ta bali Kerekere'a Abu logo nia 'uri, "Na ngwae ki kike ba'a bubungia 
na'a ngwae ne'e, kira labua na nonina.” 
38 Ma 'i buri 'ana ru ne'eri ki, sa Josef na ngwae fa'asia 'i Arimetea, nia leka 
ma'i ka gania sa Paelat 'uana nonina sa Jesus, fasi 'iri kike ngalia. Sa Josef ba, 
nia ta ngwae ana fafarongo sa Jesus ki logo, bore ma nia ago na'a, osi'ana nia 
ma'u 'ani na ngwae fa'ina'ona'o Jiu ki. 'Una'eri sa Paelat ka ala'ania, ma nia ka 
leka ma'i ka ngalia. 
39 Ma sa Nikodimas ba nia leleka ma'i siana sa Jesus saena rodo 'i na'o ba, nia 
ka leka fa'inia sa Josef, ma ka ngalia uulu akwala kilo 'ana ru moko le'a ki 
fuana alulana fa'inia nonina ngwae mae. Na satana ru ne'e "mira," fa'inia 
"alos.” 
40 Ro ngwae ne'e ki, kera ka ngalia nonina sa Jesus, ma kera ka buta 'ani 'aba 
ifi kwao le'a fa'inia na ru moko le'a ne'eri ki. Kira sasia ru ne'e sulia falafala 
Jiu ki ana sasi aka'u 'anga ana ngwae mae ki fuana alulana saena kilu gwa'u. 

41 Ma ta'i o'ola nia teo karangia kula ne'e kira saungia sa Jesus ana. Ma ta'i 
faoda fuana alulana nonina ngwae mae ki teo logo ana kula ne'eri. Ma na 
faoda ne'eri ne'e ru faolu go'o 'ana, noa'a kira kasi alua 'ua ta ngwae 'i saena. 
42 Ma ana kaida'i ne'eri fa'i asoa kira Jiu ki fuana sasi aka'u 'anga masia na 
Sabat asoa ana mamalo'anga. Ma fa'i asoa Sabat nia karangi na'a. Ma ro 
ngwae ne'eri ki, kera leka, kera ka alua nonina sa Jesus 'i saena faoda ne'eri, 
sulia nia teo karangi go'o 'ana. 

John 20 
1 'I 'ofodangi ana na Sande kaida'i rodo'a 'ua, 'i Mary fa'asia 'i Magdala ka leka 
'i maana na faoda, ma ka lisia na fau ba kira alua bokota na maana, nia abuli 
na'a. 
2 Ma nia ka lalili 'ali'ali siana sa Simon Peter, ma na fafarongo ba sa Jesus nia 
alafe fuana, ma ka fata 'uri fuadaro'o, "Ti ngwae kira ngalia na'a na nonina na 
Aofia fa'asia na faoda baera, ma kami ka kina na'a 'i fa'i ne'e kira alua ana.” 
3 Sui sa Peter ma na fafarongo baera, kera ka leka na'a 'uana na faoda gwa'u 
ne'eri. 
4 Ma kera ka lalili ta'ifau, ma na fafarongo ne'eri ka lalili 'ali'ali ka liufia sa 
Peter, ma ka eta dao 'i maana na faoda 'i na'o. 
5 Ma nia ka oro oro, ma ka lisia na ifi kwao ba kiri ta'ifau, ma noa'a nia kasi 
ru'u go'o 'i saena. 
6 Ma sa Simon Peter ka dao ma'i 'i buri, ma ka leka daofa'i liu na'a 'uana 'i 
saena na faoda ne'eri. Nia ka lisia na ifi kwao ba kiri ni'i teo go'o 'ani 'i ne'eri, 
7 fa'inia na 'aba ifi ba kira buta 'ani gwauna sa Jesus. Na 'aba ifi ne'eri noa'a 
kasi teo go'o fa'inia na 'aba ifi kwao ne'eri ki, bore ma nia boliboli'a 'ana, ma 
nia ka teo na'a 'ana ta'ifilia. 
8 'Una'eri mala na ngwae eta dao maana na faoda ka fi'i ru'u logo kwau 'i 
saena. Nia ka lisia, ma ka fa'amamana ana. 

9 Ma noa'a kera'a kasi sai 'ua ana na Kerekere'a Abu ba saea fasi nia ke ba'a 
mauri la'u fa'asia na mae'a. 
10 Ma 'i buri 'ana ru ne'e, na ro fafarongo ne'eri ki, kera ka oli na'a adaro'o. 
11 Ma 'i Mary ka uu 'ua 'i maana faoda, ma ka angi go'o 'ana. Ma ana kaida'i 
nia angi 'ana, nia oro oro ka lia kwau saena faoda gwa'u. 
12 Ma nia ka lisia na ro 'ainsel ki, kera ru'ufia ifi kwao ki. Ma na ro 'ainsel 
ne'eri ki, kera tua ana kula ne'e nonina sa Jesus teo teo ana 'i na'o, ta ai ana 
kula ne'e gwauna teo ana, ma ta ai ana kula ne'e 'aena teo ana. 
13 Na ro 'ainsel ne'eri ki, kera ka saefilo 'uri ana 'i Mary, "Kini ne'e 'ae, 'uri ma 
'oko angi 'uana tae nini'a kwa?" Ma nia ka olisidaro'o ka 'uri, "Na nonina na 
Aofia nau ne'e kira ngalia fa'asia 'i ne'e, ma nau ku kina 'i fa'i la'u ne'e kira 
alua ana.” 
14 Ma 'i buri 'ana nia fata 'una'eri ka sui, nia ka kakari abula, ma ka lisia ta'i 
ngwae nia uu go'o 'ana, ma noa'a nia kasi lia saiana go'o ne'e na ngwae ne'e 
nia'a sa Jesus. 
15 Ma sa Jesus ka saefiloa ka 'uri, "Kini ne'e 'ae, fa'uta ne'e 'oko angi kwa? Ma 
sa tai ne'e 'oko lulu 'uana?" Ma 'i Mary ka fia fasi nia'a na ngwae ne'e lia sulia 
na o'ola ne'eri. Ma nia ka 'uri fuana, "Ara'i kwa, di'ia 'oko ngalia kwau na 
nonina Aofia nau, nau ku oga 'oke fa'arongo nau 'ani 'i fa'i ne'e 'oko alua ana, 
fasi 'iri nai leka ku ngalia.” 
16 Sui, sa Jesus ka fata 'uri fuana, "Mary 'ae!" Ma 'i Mary ka kakari abula, ma 
ka lia kwau, ma ka lia saiana, ma ka fata 'uri fuana, "'Oi Raboni 'ae!" Ma na 
ala'anga ne'e "Raboni" ana fata'a Hebru fadalana ne'e "Ngwae Fa'amanata.” 
17 Ma sa Jesus ka fata 'uri fuana, "Noa'a 'oe kosi dau nau la'u, osi'ana nau kusi 
oli 'ua siana na Ma'a 'i langi. 'Oke oli siana na ngwaefuta nau ki, ma 'oko 
fa'arongoda, nau ku leka na'a siana Ma'a nau, ma na Ma'a kira. Nia ne'e na 
God nau, ma na God kira.” 

18 Sui 'i Mary fa'asia 'i Magdala ka oli, ma ka fa'arongoa na fafarongo ki ne'e 
nia lisia na Aofia. Ma 'i Mary ka ala'a logo fuada sulia na ru ne'e sa Jesus nia 
saea fuana. 
19 Ma 'i sa'ulafi ana na Sande, na fafarongo ki kira fiku 'i saena ta'i luma, ma 
kira ka fono 'usia na sinamaa ki. Ma kira ka sakisia logo na sinamaa ki, sulia 
kira ma'u 'ani na ngwae fa'ina'ona'o ana ngwae 'i Jiu ki. Ma sa Jesus ka 
sakatafa, ma ka uu 'i safitada, ma nia ka fata 'uri, "Na aroaro 'anga ka tua fa'i 
kamu.” 
20 Ma 'i buri 'ana ne'e nia saea na ala'anga ne'e, nia ka fa'ata'inia na'a ro lima 
nia ki ma na kakarona fuada. Ma na fafarongo ki kira ka saele'a liu ana 
kaida'i kira lisia na Aofia. 
21 Ma sa Jesus ka fata 'uri la'u fuada, "Na aroaro 'anga ka tua fa'i kamu. Di'ia 
na Ma'a ba nia asunga'i nau ma'i, nau ku asunga'i kamu logo.” 
22 Sa Jesus ka saea ala'anga ne'e, sui ka mangofi kira, ma ka fata 'uri, "Muke 
ngalia na Ano'i ru Abu. 
23 Di'ia kamu ke rufuanata ana ta'anga'a na ngwae ki, God ke ba'a rufuanata 
logo ada, ma na ta'anga'a kira ki ke aloge na'a fa'asida. Ma di'ia noa'a kamu 
kasi rufuanata ada, God bore noa'a kasi rufuanata logo ada, ma na ta'anga'a 
kira ki bore noa'a kasi aloge logo fa'asida.” 
24 Ma ta'i ngwae ada na akwala ma ro fafarongo ne'eri ki ne'e satana sa 
Tomas ne'e kira saea logo 'ani na 'I'iu, noa'a nia kasi tua fa'inida ana kaida'i 
ne'e sa Jesus dao ana. 
25 Ma na fafarongo ne'e kira tua ki, kira ka fata 'uri fuana sa Tomas, "Kaimili 
lisia na'a na Aofia." Sui sa Tomas ka fata 'uri fuada, "Di'ia nau ku lisia mala na 
sibasiba baera ki 'i fuila na nila ki 'i limana, ma nau ku sama to'ona na 
sibasiba ne'eri ki 'ania limaku, ma nau ku alua na limaku 'i saena fuila na 
ma'e maala ba 'i kakarona tari, nau ku fi'i fa'amamana ana. Ma di'ia noa'a nau 
kusi sasia go'o 'una'eri, noa'a nau kusi fa'amamana go'o ana.” 

26 Ma ana fiuna fa'i asoa 'i buri, na fafarongo ba kiri kira fiku logo 'i saena na 
luma baera, ma sa Tomas ka tua na'a fa'inida. Ma kira ka sakisi logo 'usia na 
sinamaa ki. Sui sa Jesus ka sakatafa ma'i, ma ka uu 'i safitada, ma ka fata 'uri, 
"Aroaro 'anga ka tua fa'i kamu.” 
27 'Una'eri sa Jesus ka fata 'uri fuana sa Tomas, "Tomas 'ae, 'oke alua na 
'u'umu 'i ne'e saena limaku, ma 'oko lisia logo na ro lima nau ki. Sui 'oko taga 
ma'i na limamu, ma 'oko alua limamu 'i saena fuila ma'e maala ne'e 'i 
kakaroku. Noa'a 'oe kosi manata ruarua na'a, bore ma 'oko fa'amamana na'a!” 
28 Ma sa Tomas ka olisia ka 'uri, "'Oe na Aofia nau, ma na God nau.” 
29 Ma sa Jesus ka fata 'uri fuana, "'Oko fa'amamana go'o 'amu, osi'ana 'oko lisi 
nau. Na 'oilaki'a fuana sa tai ne'e noa'a kasi lisi nau, bore ma kira fa'amamana 
go'o 'ada ana nau'a.” 
30 Na ru fa'anada'a 'oro ki ne'e sa Jesus ka sasi'i la'u 'i maana na fafarongo nia 
ki, bore ma noa'a nau kusi keresi'i go'o 'i saena buka ne'e. 
31 Nau ku keresia na'a ru ne'e ki, fasi 'iri muke fa'amamana ana sa Jesus na'a 
ne'e na Christ, na ngwae ba God nia filia fuana 'afilana na ngwae ki, ma nia'a 
na'a ne'e na Ngela God. Ma sulia na fa'amamana 'anga kamu ana sa Jesus, 
muke to'o ana na mauri'a firi. 

John 21 
1 'I buri 'ana ru ne'e, sa Jesus ka fa'ata'i la'u fuada na fafarongo nia ki 'i 
ninimana na 'osi 'i Galili. Ma ru ne'eri ka fuli 'uri: 
2 Sa Simon Peter, ma sa Tomas ne'e kira saea 'ani na 'I'iu, ma sa Nataniel na 
ngwae fa'asia 'i Kena saena aba'i kula 'i Galili, ma na ro ngela sa Sebedi ki, ma 
ta ro fafarongo la'u, kira fiku. 
3 Ma sa Simon Peter ka fata 'uri fuada na ngwae ne'eri ki, "Nai leka dee i'a 
na'a 'aku." Ma kira saea fuana kira ka 'uri, "Kaimili oga logo mike leka ma'i 
fa'i 'oe." Ma kira leka, kika ta'elia na'a gwa'i baru. Bore ma ana fa'i rodo ne'eri, 
noa'a kira kasi deea go'o ta ta'i gwa'i i'a. 

4 Ma 'ofodangi kaida'i nia la'a na'a, sa Jesus ka uu na'a 'i ninimana na 'osi. Ma 
na fafarongo nia ki, noa'a kira kasi lia sai go'o ana. 
5 Sui sa Jesus ka fata kwau fuada ka 'uri, "Kwaima nau kina 'ae, 'uri ma 
kaumulu deea ta i'a?" Ma kira olisia kika 'uri, "Noa'a go'o!” 
6 Ma nia ka fata 'uri, "Muke 'ui 'ania na furai kaumulu 'i bali 'olo'olo ana na 
gwa'i baru, ma kamu ke ba'a deea ti gwa'i i'a." Ma kira ka ala 'ania na furai, 
ma ka 'afita'i liu na'a fuana lafulana ma'i, osi'ana na i'a ki 'oro liu. 
7 Sui na fafarongo ba sa Jesus nia alafe fuana, ka fata 'uri fuana sa Peter, "Na 
Aofia lokoni'a!" Ma kaida'i sa Simon Peter nia rongoa na ru ne'e, nia ka toro 
'ani na toro keta nia, osi'ana nia kanusua na toro nia, ma ka fa'asaka saena 
kafo, ma ka 'aranga 'uana 'i sara. 
8 Ma na fafarongo ki kira ka leka na'a ma'i 'i sara 'ani na gwa'i baru. Ma kira 
ka tara na'a ma'i na furai ne'e fungu 'ani i'a, sulia kira noa'a kasi tua tau go'o 
fa'asia 'i sara, ka bolo go'o 'ana fa'inia ta'i talanga'i fa'i fali'a. 
9 Ma kaida'i kira koso 'i sara, kira ka lisia ta'i mafula nia nanao'a na'a fa'inia 
na i'a ki 'i saena fa'inia afu beret ki logo. 
10 Ma sa Jesus ka fata 'uri fuada, "Kamu ke ngalia ma'i ti gwa'i i'a ana na i'a 
ne'e kamu dee'e ki.” 
11 Sa Simon Peter ka leka kwau saena na gwa'i baru, ma ka tara ma'i na furai 
ne'eri 'i sara. Na furai ne'eri ka fungu 'ani na i'a doe ki ta'ifau go'o, ta'i 
talanga'i ma lima akwala ma uulu gwa'i i'a. Sui bore 'ana na i'a ka 'oro 'una'eri 
'i saena na furai, na furai ne'eri noa'a kasi foga go'o. 
12 Ma sa Jesus ka fata 'uri fuada, "Leka ma'i, muka fanga 'aumulu." Bore ma 
noa'a ta ngwae ada kasi saefilo go'o 'uri, "'Ae'o sa tai nini'a?" Osi'ana kira 
saiana go'o 'ada ne'e nia'a na Aofia. 
13 Ma sa Jesus ka leka kwau ka ngalia na beret, ma ka kwatea fuana na 
fafarongo nia ki, ma ka sasi logo 'una'eri ana gwa'i i'a ki. 

14 Na uula kaida'i na'a, ne'e sa Jesus nia fa'ata'i fuana na fafarongo nia ki 'i 
buri 'ana ne'e nia tata'e fa'asia na mae'a ne'eri. 
15 Ma kaida'i kira fanga ta'ifau ka sui na'a, sa Jesus ka fata 'uri fuana sa Simon 
Peter, "Simon na ngela sa John 'ae, 'uri ma 'oko alafe fuaku, ka liufia na 
fafarongo ne'e ki ne'e kira alafe fuaku?" Ma nia ka olisia ka 'uri, "'Iu, Aofia. 
'Oko sai go'o 'amu ana ne'e nau ku alafe fuamu." Ma sa Jesus ka fata 'uri 
fuana, "'Oke lia sulia na kala sipsip nau ki.” 
16 Ma sa Jesus ka fata 'uri la'u fuana ruana kaida'i, "Simon na ngela sa John 
'ae, 'uri ma 'oko alafe fuaku?" Ma nia ka olisia ka 'uri, "'Iu, Aofia. 'Oko saiana 
go'o 'amu ne'e nau ku alafe fuamu." Sui sa Jesus ka fata 'uri fuana, "'Oke lia 
sulia na sipsip nau ki.” 
17 Ma sa Jesus ka fata la'u 'uri ana uula kaida'i, "Simon na ngela sa John 'ae, 
'oko alafe fuaku?" Ma sa Peter ka liadila na'a, sulia sa Jesus nia saefilo uulu ru 
na'a ana ka 'uri, "'Uri ma 'oko alafe fuaku?" Ma sa Peter ka fata 'uri fuana, 
"Aofia kwa, 'oko sai na'a ana ru ki ta'ifau, ma 'oko sai go'o 'amu ana ne'e nau 
ku alafe fuamu." Ma sa Jesus ka fata 'uri fuana, "'Oke lia sulia na sipsip nau 
ki. 
18 Ru mamana nau ku saea fuamu, kaida'i 'oko 'alako ana, 'oko toro 'amu 
talamu, ma 'oko leka 'amu talamu ana kula ne'e 'oko oga leka'a 'uana. Bore 
ma ana kaida'i 'oke ba'a ngwaro, 'oke taga na'a limamu, ma ta ngwae 
matamata ne'e ka firi fafi 'oe, ma ka tala'i 'oe kwau 'uana kula ne'e noa'a 'oe 
kosi oga leka'a 'uana.” 
19 Sa Jesus ka saea ru ne'e, fasi 'iri ka fa'ata'inia na mae'a ne'e sa Peter ke ba'a 
mae 'ani, ne'e ke fa'a'inoto'a nama God 'ania. Sui sa Jesus ka fata 'uri fuana, 
"'Oke leka ma'i 'i buriku.” 
20 Ma sa Peter ka kakari abula, ma ka lisia na fafarongo ba sa Jesus nia alafe 
fuana. Nia ngwae ne'e nia tua karangia sa Jesus ana kaida'i kira fanga, ma ka 
saefiloa 'uri, "Aofia 'ae, sa tai ne'e ke ba'a 'olosae'o, ma ka kwate'o fuana na 
malimae 'oe ki?” 

21 'Una'eri ana kaida'i sa Peter lisia, nia ka saefiloa sa Jesus ka 'uri, "Aofia 
kwa, tae mo ne'e fuana na ngwae ne'e?” 
22 Sa Jesus ka olisia ka 'uri, "Si di'ia nau ku oga na ngwae ne'e ke mauri 'ana, 
leleka ka dao ana kaida'i nau ku oli ma'i, nia noa'a la'u na 'abera 'anga 'oe 
ne'eri'a. Ma 'oko leka lala ma'i 'amu suli nau.” 
23 Aia, na ala'anga ka talofia na'a na fafarongo sa Jesus ki. Kira saea na 
fafarongo ne'eri noa'a nia kasi mae. Bore ma sa Jesus noa'a kasi saea la'u ne'e 
na ngwae ne'e noa'a kasi mae. Nia fata go'o 'ana 'uri ba, "Si di'ia nau ku oga 
na ngwae ke mauri 'ana, leleka ka dao ana kaida'i nau ku oli ma'i, nia noa'a 
la'u na 'abera 'anga 'oe ne'eri'a.” 
24 Ma na fafarongo ne'e sa Peter ka saefiloa sa Jesus sulia, nia'a go'o ne'e ala'a 
sulia ru ne'e ki ta'ifau, ma ka keresia. Ma kaimili saiana na ru ne'e nia fata 
sulia, nia mamana na'a. 
25 Sa Jesus sasia ru 'oro liu ki la'u. Ma di'ia kira kerekere suli'i ta'ifau, nau ku 
fia sali ne'e na magalia ne'e bore, noa'a kasi bolo fuana dau'a fafia na buka ki 
ne'e kira keresia ru ne'eri ki 'i saena. 

Acts 

Acts 1 
1 Fuamu kwala Tiofilas 'ae, saena etana kerekere'a ba nau, nau ku kerekere 
sulia ru ki ta'ifau ne'e sa Jesus sasi'i, ma ka fa'amanata 'ani, 
2 leleka ka dao ana fa'i asoa ba God ngalia 'uana 'i langi. 'I na'ona ne'e nia 
fane 'uana 'i langi, nia ka kwatea ala'anga totonga'i ki 'ani Ano'i ru Abu fuana 
na ngwae ne'e nia filida fuana lifurongo nia ki. 
3 Ma sulia fai akwala fa'i asoa ki la'u buri 'ana na maelana, ana kaida'i 'oro ki 
nia fa'ata'inia talana fuana na ngwae lifurongo ki, ma nia ka fulia ru ki, fasi 
'iri ka fa'amamana ne'e nia mauri. Kira ka lisia, ma nia ka ala'a fa'inida sulia 
na falafala ne'e God ke ba'a gwaunga'i 'ani fafia ngwae nia ki. 
4 Ma ana ta kaida'i ana fiku'a kira ki fa'inia sa Jesus, nia kwatea na taki ne'e 
fuada ka 'uri, "Noa'a kamu kasi leka fa'asia 'i Jerusalem. Muke masia na 
kwate'a ba Ma'a nau eta fata'a 'ani. Kamu ba rongoa nau ku fata na'a ma'i 
sulia ka 'uri, 
5 'Sa John nia siuabua go'o ngwae ki 'ani kafo, ma noa'a kasi tau, God ke ba'a 
siuabu kamu 'ani na Ano'i ru Abu.' “ 
6 Ma ana kaida'i ne'e lifurongo ki kira fiku la'u fa'inia sa Jesus, kira saefilo 
kika fata 'uri, "Aofia kwa, 'uri ma, kaida'i ne'e na'a ne'e 'oke 'ui 'ania 
'inoto'anga 'i Rom, ma 'oko olita'inia na 'inoto'anga baera fuami'a ngwae 'i 
Israel ki?” 
7 Ma sa Jesus ka olisida ka 'uri, "Noa'a la'u ta ru fuana ne'e muke saiana fa'i 
asoa ki ma na kaida'i 'una'eri ki, osi'ana Ma'a nau ne'e alua ta'ifau na'a kaida'i 
fuana ru ne'e ki ke dao ma'i. 
8 Bore ma kamu'a nini'a, kaida'i ne'e Ano'i ru Abu ke dao ma'i fafi kamu, 
muke ba'a to'o na'a ana ngasingasi 'anga. Ma muke ba'a ala'a suli nau ne'e 'i 
Jerusalem, ma ana fanoa ki ta'ifau 'i Judea ma 'i Samaria, ma ka dao ana 
fanoa ki ta'ifau saena na magalia.” 

9 Ma 'i buri 'ana ne'e nia saea ru ne'e ki ta'ifau, God ka ngalia na'a 'uana 'i 
langi. Ma kaida'i kira bubu go'o 'ada 'ua, ta'i gwa'i salo ka fonea, ma noa'a 
kira kasi lisia na'a. 
10 Ma kaida'i kira bubu totonga'i 'ala'a go'o 'ada 'uana 'i langi fuana lisilana, 
ana kaida'i ne'e nia fane na'a, na ro ngwae kira toro 'ani ifi kwao ki 'ali'ali 
ma'i, kera ka uu na'a fa'inida. 
11 Ma kero'a ka saefiloda kika 'uri, "Kamu ngwae 'i Galili ki, fa'uta ne'e kamu 
uu go'o 'amu'a 'i ne'e, ma muka lialia 'ala'a go'o amu'a 'uana saena mamanga? 
Sa Jesus ba God ngalia fa'asi kamu 'uana 'i langi, nia ke ba'a oli logo ma'i, 
di'ia ba kamu lisia nia fane 'uana 'i langi.” 
12 Sui na ngwae ni lifurongo ki, kira ka oli 'uana 'i Jerusalem fa'asia gwauna 
fa'i ua ne'e kira saea 'ani Olif, ne'e bolo fa'inia ta'i kadi tala fa'asia 'i 
Jerusalem. 
13 Ma kaida'i kira dao na'a 'i Jerusalem, kira ka ra'e 'uana na ma'e luma ne'e 
kira tua ana 'i lifua. Ma na satana na ngwae ne'eri ki ne'e: sa Peter, ma sa 
John, ma sa James, ma sa Andrew, ma sa Filip, ma sa Tomas, ma sa 
Batolomiu, ma sa Matthew, ma sa James na ngela sa Alfeas, ma sa Simon ta 
ngwae ana na ngwae ba kira oga lalilana na ngwae 'i Rom ki fa'asia 'i Israel, 
ma sa Judas na ngela sa James. 
14 Ma kira 'idufa'i fiku 'una'eri sulia ta'i lia'i ngwae fuana fo'onga'a ne'e kira 
sasia ana kaida'i ki fa'inia ti kini logo, ma 'i Mary na te'a sa Jesus, fa'inia na 
ngwaefuta sa Jesus ki. 
15 Ma ana ta'i kaida'i kira fiku 'i ne'eri, ta'i talanga'i ngwae ma ro akwala 
ngwae fa'amamana ki ne'e kira fiku ma'i. Ma sa Peter ka tata'e ka fata 'uri 
fuada, 
16 "Ngwaefuta nau kina, na Kerekere'a Abu sulia sa Judas fuli mamana na'a, 
osi'ana na Ano'i ru Abu ba fata 'ani sa David sulia sa Judas. Sa Jesus ba filia 
logo sa Judas, 'iri nia'a ta ta'i ngwae akulu fuana sasilana na rao'a ne'e fuana 

lifurongo 'anga, bore ma sa Judas ba dau tala'ia na ngwae ki fuana daulana sa 
Jesus."  

(18 'Una'eri sa Judas ka ngalia mani ba kira folia 'ania 'iri nia ke 'olosaea sa 
Jesus, ma ka folia 'ani na afu ano. Ma saena ano ne'eri, nia 'asi, ma sirana ka 
foga, ma na ogana ka busu tafa na'a 'i maa. 
19 Ma na ngwae ne'e kira tua 'i Jerusalem, kira ka rongoa na ru ne'e fuli fuana 
sa Judas, ma kira ka saea na ano ne'eri 'ani ala'anga kira "Akeldama." Ma 
fadalana na ala'anga ne'eri na "Ano Ana 'Abu.")  
20 Ma sa Peter ka ala'a la'u ka 'uri, "Ru ne'e ka fuli nama di'ia ba kira keresia 
saena buka Sam ki nia 'uri, 'Na luma nia ka gwa'u, ma noa'a ta ngwae kasi tua 
'i saena.' Ma ta'i kerekere'a logo ba nia 'uri, 'Nia le'a fuana ta ngwae la'u ne'e 
ke didifulia, fasi 'iri ke ngalia rao'a ba nia.’ 
21 "Ta ne'e nia le'a fuana kuke filia la'u ta ngwae 'iri ke rao fiku nama fa'i 
kaimili na lifurongo ki fuana ala'anga sulia na tata'elana na Aofia sa Jesus 
fa'asia na mae'a. Na ngwae ne'e kuke filia, nia'a ta ngwae nama ana fikuta'i 
ngwae ba kira leka leka fiku fa'i kulu ana kaida'i ba sa Jesus nia tua 'ua fa'i 
kulu, tala'ae ma'i ana kaida'i ba sa John siuabu ana sa Jesus, leleka ma'i ka 
dao ana fa'i asoa ba God ngalia na'a sa Jesus fa'asi kulu 'uana 'i langi.” 
23 Ma kira ka filia ro ngwae ki. Ma satana ta ngwae ne'e sa Josef, ne'e kira 
saea 'ani sa Barsabas, ma kira ka saea logo 'ani sa Justus. Ma satana na ruana 
ngwae ne'e sa Mataeas. 
24 'Una'eri kira fo'o kira ka 'uri, "Aofia 'ae, 'ae'o ne'e 'oko saiana manatalana 
ngwae ki ta'ifau. Aia, 'oke fa'ata'inia ma'i fuami'a ana kaida'i ne'e sa tai ana ro 
ngwae ne'e ki ne'e 'oko filia, 
25 'iri ke ngalia na rao'a ne'e ana lifurongo'a ne'e sa Judas ba faidanga 'ania, 
ma ka leka na'a 'ana 'uana na kula ne'e bolo fa'inia nia ke tua ana.” 
26 Ma 'i buri 'ana ne'e kira fo'o ta'ifau, kira ka masa 'ani ru di'ia daisi, fasi 'iri 
kike dao to'ona sa tai ana ro ngwae ne'e ki ne'e God filia, ma kira ka filia sa 
Mataeas, 'iri ka rao fa'inia akwala ma ta'i ngwae ni lifurongo ne'eri. 

Acts 2 
1 Ma na fa'i asoa doe Jiu ki ne'e kira saea 'ani Pentekos nia dao na'a ma'i, ma 
na ngwae ne'e kira fa'amamana ki, kira fiku ana ta'i kula saena fanoa doe 'i 
Jerusalem. 
2 Ma 'asu bore ma ta'i lingalinga'i ru di'ia na iru doe, nia dao ma'i fa'asia 'i 
langi, ma ka longasia na'a na luma ne'e kira tua ana. 
3 Ma kira ka lisia na ru di'ia na meamea ana mafula ki, ma na ru ne'eri ka 
takalo ma ka dau 'i fafona ngwae ki ta'ifau ne'e kira tua 'i ne'eri. 
4 Ma na Ano'i ru Abu ka sura ada'a ta'ifau, ma kira ka etangia fata'a 'ani na 
ala'anga matamata ki, di'ia ne'e Ano'i ru Abu fa'afata kira 'ani. 
5 Ma ana kaida'i ne'eri, na ngwae 'i Jiu ki ne'e kira fo'osia God, kira tua logo 'i 
Jerusalem. Kira leka ma'i fa'asia na ma'e fanoa to'oto'o doe ki saena magalia. 
6 Ma kaida'i kira rongoa na lingalinga'i ru ne'eri, ngwae 'oro ki kira ka fiku. 
Ma kira ka 'arefo liu, du'ungana ne'e ngwae fa'amamana ki, kira fata 'ani na 
ala'anga kira ki ta'ifau. 
7 Ma osi'ana kira 'arefo liu, kira ka fata 'uri fuada talada, "Na ngwae nini'a 
kira fata 'uri ki, kira ngwae 'i Galili ki ta'ifau go'o. 
8 Ma fa'uta ne'e mika rongo kira ka fata 'ani ala'anga kami ki?  
9 Osi'ana kami leka ma'i fa'asia fanoa 'i Partia, ma 'i Media, ma 'i Elam, ma 'i 
Mesopotemia, ma Judea, ma 'i Kapadosia, ma 'i Pontus, ma 'i Asia, 
10 ma fa'asia 'i Frigia, ma 'i Pamfilia, ma 'i Ejipt, ma fa'asia fanoa ki 'i Libia 
karangia 'i Saeren, ma ti ngwae kami leka ma'i fa'asia 'i Rom. (Aia, ma ti ai 
aimili kira'a ngwae Jiu ki, ma ti ai aimili la'u kira fi'i ru'u go'o ma'i 'i Jiu 'i 
buri.)  
11 Ma ti ngwae kira leka ma'i fa'asia 'i Krit, ma fa'asia 'i Arabia, ma kulu ka 
rongoa ne'e ngwae ne'e ki kira fata sulia na ru ni 'arefo'anga ani ki ne'e God 
nia sasi'i, ma kulu ka rongo saiana ala'anga kira ki ne'e ala'anga mamana kia 
go'o talaka!” 

12 Kira ka 'arefo liu, ma kira kina na ru ne'e kira lisia. Ma kira ka saefilo kira 
talada kika 'uri, "Tae na'a ne'e 'uri re?” 
13 Ma ti ngwae ada ka fata 'oidorole 'ani kira ka 'uri, "Sali 'uri bore kira 
kwa'ufia liua na'a waen taka nini'a, ma gwauda ka rora.” 
14 Sui sa Peter ka uu fa'inia akwala ma ta'i ngwae ni lifurongo ne'eri ki, ma ka 
ala'a doe fuana fiku'a ne'eri ka 'uri, "Kamu na sasiku kina ngwae 'i Jiu ki, ma 
kamu na ngwae ki ta'ifau ne'e kamu tua 'i Jerusalem, muke fafarongo basi 
ma'i fuaku, 'iri nau ku fa'arongo kamu 'ani fadalana ru ne'e. 
15 Na ngwae ne'e ki noa'a kira 'iri bolebole'a la'u 'ani kwa'ufilana waen nini'a, 
di'ia ne'e kamu manata to'ona. Osi'ana nia fi'i dao go'o ana sikona agi sina 'i 
'ofodangi. 
16 Aia, ma na ru ne'e ba sa Joel na profet fata na'a ma'i sulia 'ua ba 'uri, 
17 'God ka fata 'uri, Ana asoa 'isi ki, nai ba'a kwate dangalu ana na Ano'i ru 
Abu nau fuana ngwae nau ki ta'ifau. Ma na 'alako kamu ki, ma na sari'i kamu 
ki, kike ba'a fa'arongo 'ani fatalaku. Ma na ngwae 'alako kamu ki kike ba'a 
lisia na fa'ata'i 'anga ki, ma na ngwae ngwaro kamu ki kike ba'a lisia ru ki 'ani 
maliu bole'a kira ki. 
18 Ana kaida'i ne'eri ki, nau ku ba'a kwatea logo na Ano'i ru Abu nau fuana 
ngwae nau ki ne'e kira rao 'o'o ma kika fa'amamana, 'iri kira logo kike 
fa'arongo 'ani fatalaku. 
19 Ma nai ba'a fulia na ru ni 'arefo'anga ani ki saena mamanga 'i langi, ma nau 
ku sasia na fa'anada'a ki 'i ano saena magalia. Saena magalia na ngwae ki 
kike ba'a lisia na ngwae ki kike mae, ma na mafula, ma na gwa'i sasu ki. 
20 Ma 'i langi na ngwae ki kike lisia na sina ke ba'a rodo'a, ma na madamo ke 
ba'a meo di'ia ta 'abu. 'Una'eri ka sui mala fa'i asoa 'inoto'a liu ne'eri ka fi'i dao 
ma'i, ne'e God ke ba'a matalanga'inia na ngwae ki ta'ifau. 
21 Sa tai bore 'ana ne'e ka gani 'uana kwai'afi'anga ana Aofia, nia ke ba'a 
mauri.' “ 

22 Ma sa Peter ka fata la'u 'uri, "Kamu ngwae 'i Israel ki, muke fafarongoa na 
ala'anga ne'e ki! Sa Jesus ngwae fa'asia 'i Nasaret, nia na ngwae ne'e God 
asunga'inia. God ka fa'ata'inia fuamu'a 'ani fa'anada'a, ma na ru ni 'arefo'anga 
ki ne'e God ka sasi'i ma'i 'ani nia'a. Kamu talamu'a muke saiana ta'ifau na ru 
ne'e ki ne'e fuli 'i safitamu'a. 
23 Aia, ma God ka saiana, ma nia ka naia na'a sa Judas ne'e ke 'olosaea sa 
Jesus, ma ka kwatea fuamu'a, ma muka saungia, osi'ana kamu ala'ania fuana 
ngwae ne'e noa'a la'u Jiu ki, kira ka foto'ia ana 'ai rara folo. 
24 Bore ma God ta'ea la'u fa'asia na mae'a, ma ka logea fa'asia na 
ngasingasi'anga ana mae'a, osi'ana nia 'afita'i fuana na mae'a ka dau fafia sa 
Jesus. 
25 'I na'o ma'i sa David ba fata 'uri suli nia'a, 'Nau ku lisia God ana kaida'i ki 
ta'ifau ne'e nia tua fa'i nau, ma noa'a naisi ma'u, osi'ana nia tua karangi aku. 
26 Ma osi'ana ru ne'e, nau ku saele'a liu, ma na fatalaku ka fungu 'ani saele'a 
'anga. Nau kui fito'o ana God, 
27 osi'ana noa'a 'oe kosi ala'ani nau 'uana na kula ana mae'a, ma noa'a 'oe kosi 
lugata'i nau, na Ngwae Abu 'oe ka fura saena kilu gwa'u. 
28 Ma 'oko fa'ata'inia fuaku ne'e nai ba'a mauri la'u. Ma ana tualamu fa'i nau, 
'oke ba'a fa'afungu nau 'ani saele'anga.' “ 
29 Ma sa Peter nia fata nonira'a la'u ka 'uri, "Ngwaefuta nau kina 'ae, nau ku 
ala'a madako fuaumulu sulia na ko'o bora kia sa David na tatalafa'a. Nia mae, 
ma kira ka alua na'a. Ma na kilu gwa'u nia ka tua karangi kulu go'o 'ana 'i ne'e 
'i ta'ena. 
30 Sa David noa'a 'iri ala'a la'u sulia nia'a talana kaida'i nia saea ru ne'e. Nia'a 
ta profet, ma nia ka sai go'o 'ana ana na fata alanga'inga God fuana. God fata 
alanga'i fuana nia ke ba'a alua ta ngwae ana kwalafa sa David na tatalafa'a, 
nia ke ba'a gwaunga'i di'ia nia'a. 

31 Sa David ka lisia ta'ifau na'a tae ne'e God ke ba'a sasia, ma sa David ka fata 
sulia na tata'elana na Christ, na ngwae filia God fa'asia na mae'a, ma God 
noa'a kasi danga 'ania saena kula ana mae'a, ma na nonina noa'a kasi ngwa'a. 
32 Sa Jesus ba, God ta'ea fa'asia na mae'a, ma kaimili ta'ifau go'o ne'e kami 
lisia, ma mika fata fa'amamana sulia 'una'eri. 
33 God nia fa'a 'inoto'a sa Jesus 'ani fa'agwaurulana 'iri nia ka gwaunga'i 
fa'inia, ma God ka kwatea na Ano'i ru Abu fuana, di'ia ba nia eta fata'a 'ani. 
Aia, ma na ru ne'e kamu lisia, ma kamu ka rongoa ta'ena na'a ne'e sa Jesus ke 
kwate dangalu ma'i ana na Ano'i ru Abu fuami'a. 
34 Osi'ana noa'a la'u sa David ne'e fane 'uana 'i langi. Bore ma sa David ka fata 
lala 'uri, 'God nia fata 'uri fuana Aofia nau: 'Oko tua bali 'olo'olo aku, ma 'oko 
gwaunga'i fa'inau, 
35 masia kaida'i nau kui alua malimae 'oe ki ka ro'osuli'o.’ 
36 "Ta ne'e kamu'a, ngwae 'i Israel ki, nau ku oga muke sai le'a ana sa Jesus 
ne'e nau ku fata sulia, ba kamu foto'ia ana na 'ai rara folo, ma God ka alua sa 
Jesus, na Christ ne'e ngwae filia nia, ma nia ka alua sa Jesus ka gwaunga'i!” 
37 Ma ana kaida'i ne'e ngwae ki kira rongoa ru ne'e, kira 'eke, ma mangoda ka 
'aru'aru. Ma kira ka fata 'uri fuana sa Peter fa'inia na ngwae ni lifurongo ki, 
"Ngwaefuta kina 'ae, tae ne'e kami ke ba'a sasi 'iri God ke rufuanata ami'a?” 
38 Sa Peter olisida ka 'uri, "Kamu'a ta'ifau, muke kakari alifa'i fa'asia na 
ta'anga'a kamu ki, ma kami ke siuabu kamu, osi'ana kamu fa'amamana sa 
Jesus Christ 'iri God ka rufuanata ana ta'anga'a kamu ki, ma God ka kwatea 
na Ano'i ru Abu nia fuamu'a. 
39 God kia nia eta fata'a ke kwatea na Ano'i ru Abu fuana ngwae ne'e nia 
laefida fuana nia'a talana ki. Na eta fata 'anga ne'e nia 'afuta'i kamu na'a 
fa'inia ngelamu'a, ma na ngwae ne'e kira tua tau ki logo.” 
40 Sa Peter ka saea na ru ne'e ki fuada fa'inia ala'anga ni kwairadu'anga 'oro ki 
la'u ka 'uri, "Muke tagi le'a suli kamu talamu'a fa'asia na kwa'ikwa'inga ne'e ke 
leka ma'i fuana na ngwae ta'a ki!” 

41 Ma na ngwae 'oro ki, kira ka fa'amamana ana na fatalana, ma kira ka 
siuabu. Ma ana fa'i asoa ne'eri, bolo fa'inia na uulu to'oni ngwae ki ne'e kira 
ru'u la'u ma'i 'i saena na fikuta'i ngwae fa'amamana ne'eri. 
42 Ma ana asoa ki ta'ifau, kira ka fafarongoa na fa'amanata'anga na ngwae 
lifurongo ki, ma kira 'idufa'i tua fiku, ma kira ka fanga kwaima fiku, ma kira 
ka fo'o fiku. 
43 Ma na ngwae lifurongo ki, kira fulia ru fa'anada'a 'oro ki, ma na ru ni 
'arefo'anga 'ani ki, ma na ngwae ki ta'ifau kira ka 'arefo. 
44 Ma na ngwae ne'e kira fa'amamana ana sa Jesus ki, kira ka 'ado fa'inia na 
fiku'a kwaima, ma kira ka daro'ia safitada kwailiu to'o ru'a kira ki. 
45 Ma ti kaida'i kira ka 'oifoli'a logo 'ani na aluru'anga kira ki, ma na ano kira 
ki, ma kira ka daro'ia na mani kira ngali'i ki 'i safitada kwailiu, ka bolofa'inia 
bo'obo'o 'anga ana ta'i ta'i ngwae'a adulu ne'e oga. 
46 Ma kira ka fiku ana asoa ki ta'ifau saena fa'ilabu ana Luma Abu God. Ma 
kira ka fanga fiku kwaima saena luma kira ki, ma kaida'i kira fiku 'una'eri, 
kira ka saele'a liu fa'inia na enoeno'anga saena maurilada. 
47 Ma kira ka fata le'a ana God, ma na ngwae ki ta'ifau 'i Jerusalem ka sae le'a 
fa'inida. Ma ana asoa ki ta'ifau, na Aofia ka fa'amauria ti ngwae la'u, ma kira 
ka ru'u ma'i saena fikuta'i ngwae fa'amamana ne'e. 

Acts 3 
1 Ana ta'i asoa, sa Peter fa'inia sa John, kera ka leka 'uana Luma Abu God ana 
uula kadi sina 'i sa'ulafi, osi'ana kadi sina ne'eri, kaida'i Jiu ki nama fuana 
fo'onga'a. 
2 Ana asoa ki ta'ifau, ngwae ki kira 'idufa'i ngalia ma'i ta'i ngwae 'aena mae 
tala'ae ma'i ana kaida'i ana futalana. Ma kira ka alua 'i 'aena sina maa ana 
Luma Abu God. (Na tafa ne'eri, kira saea 'ani "Mae Ta'elo Kwanga.") Ana asoa 
ki ta'ifau, nia tua 'i ne'eri, 'iri ka gani mani ana ngwae ne'e kira ru'u kwau 
saena Luma Abu God. 

3 Ma ana kaida'i nia lisia sa Peter fa'inia sa John kera ru'u kwau, nia ka gani 
kera 'iri kera ka kwatea ta ru fuana. 
4 Ma kero'a ka bubu totonga'i fuana, ma sa Peter ka fata 'uri fuana, "Lia ma'i 
fuamiro'o.” 
5 Ma nia ka bubungi kera, ka manata 'ana fasi kero'a kata kwatea ta ru fuana. 
6 Ma sa Peter ka fata 'uri fuana, "Noa'a nau kusi to'o go'o ana ta mani. Bore 
ma nai kwatea fuamu na ru ne'e nau ku to'o ana. Nau ku saea 'oe tata'e, ma 
'oko fali, osi'ana sa Jesus Christ na ngwae fa'asia 'i Nasaret kwatea ngasingasi 
'anga fuaku.” 
7 Go'o sa Peter ka dau ana na lima 'olo'olo nia, ma ka ta'ea. Ma 'ali'ali go'o 
'aena ta'ifau ka ngasingasi'a na'a, 
8 ma nia ka fa'asaka, ma ka uu 'ani ro 'aa nia ki, ma nia ka fi'i tala'ae ka fali 
kwailiu. Ma nia ka ru'u kwau fa'i kero'a 'uana saena fa'ilabu ana Luma Abu 
God, ka fali, ma ka ngwa'e sakasaka fa'inia na fata le'a 'anga ana God. 
9 Ma kaida'i na ngwae ne'eri ki, kira lisia nia fali, ma ka aura'ea God, 
10 kira lia saiana ne'e nia'a na ngwae gani gani ba leka ru'u ka tuatua 'i 'aena 
sina maa ana Luma Abu God. Ma kira ka 'arefo liu ana na ru ne'e fuli fuana 
ngwae ne'eri. 
11 Kaida'i ne'eri, ngwae ne'e ka daubibi liu na'a ana sa Peter ma sa John, na 
ngwae 'oro ki kira ka 'arefo liu, ma kira ka lalili siada saena kula ana Luma 
Abu God ne'e kira saea 'ani "Taofa sa Solomon.” 
12 Kaida'i sa Peter lisia na'a ngwae ne'eri ki, nia ka fata 'uri fuada, "Kamu 
ngwae Israel ki, fa'uta ne'e kamu ka 'arefo ana ru ne'e, ma kamu ka bubungi 
kero'o na'a 'aumulu 'uira? Sali kaumulu fia fasi na ngasingasi'anga kero'o 
talamiro'o, ma na tua'a abu kero'o nini'a kero'o gura 'ani na ngwae ne'e ma ka 
fali? 
13 God ne'e sa Abraham, ma sa Aesak, ma sa Jakob kira fo'osia, God ba ko'o 
kia ki, nia tala fa'a 'inoto'a na ngwae rao nia sa Jesus. Bore ma kamu ka 

kwatea lala sa Jesus fuana na fa'ina'ona'o ki. Ma kaida'i sa Paelat nia 
matalangani, kamu 'aila 'ania nia'a, ma kamu ka sae ta'a liu lala ana kaida'i ba 
sa Paelat saea ke logea. 
14 Sa Jesus ne'e na ngwae abu, ma ka 'olo'olo ba God filia fuana fa'amaurilana 
ngwae nia ki, bore ma kamu ka 'aila 'ania, ma kamu ka 'engoa lala sa Paelat 
fuana logelana na ngwae ne'e sau ngwae. 
15 Ma kamu ka saungia sa Jesus na ngwae ne'e gwalona na mauri'a. Bore ma 
God ka ta'ea fa'asia na mae'a, ma kero'o ka lisia mamanalana ru ne'e. 
16 Kamu lisia na ngwae ne'e, ma kamu ka lia saiana. Nia fa'amamana na 
ngasingasi'anga sa Jesus ne'e ka fa'amauria. Fito'onga ana sa Jesus ne'e kwate 
ngwae ne'e ka tatakila ne'e kamu ka lisia ta'ifau na'a. 
17 "'Una'eri ngwaefuta nau kina 'ae, nau ku saiana kaumulu fa'inia na 
fa'ina'ona'o ki kamu sasi 'una'eri ana sa Jesus, osi'ana kamu kina'i ru. 
18 Bore ma God saea na'a ma'i 'ua 'i na'o 'ani na profet ki ta'ifau, fasi na ngwae 
filia nia ke ba'a nonifii. Ma nia 'una'eri fuana ka fa'amamana nama na 
fatalana God. 
19 'Una'eri muke kakari alifa'i na'a, ma kamu ke fa'ita'i 'uana God, 'iri nia ke 
rufuanata na abula ta'anga'a kamu ki, ma 'iri God ke ba'a fa'asaele'a na 
maurilamu'a, 
20 ma nia ke ba'a kwatea ma'i sa Jesus na Christ na ngwae ba nia filia na'a 
fuamu'a. 
21 Nia tua ma'i 'ana 'i langi leleka ka dao ana kaida'i God ke fa'afaolua na ru 
ki ta'ifau, di'ia ba nia saea na'a ma'i 'ua 'ani na profet abu nia ki. 
22 Osi'ana sa Moses fata sulia na Aofia ka 'uri, 'God kamu ke ba'a kwatea 
kwau ta'i profet siaumulu, di'ia logo ne'e nia ba'e nau ma'i. Nia'a ta ngwae 
nama amu'a ngwae Jiu ki. Kamu ke ro'osulia na tae ki ne'e nia saea fuamu'a. 
23 Sa tai bore 'ana ne'e noa'a kasi ro'osulia na tae ne'e na profet ne'eri saea, 
God ke ba'a daro'ia nia ka tua matali fa'asia ngwae nia ki ma ka malangisia.’ 

24 Sa Samuel, ma na profet ki ta'ifau ne'e kira leka ma'i 'i buri, kira to'o ana na 
fa'arongo'anga ne'e fa'asia God, kira ka fa'atalo logo 'ania tae ne'e ni'i fuli na'a 
ma'i ana kaida'i ne'e. 
25 Na fata alanga'inga God ki fuamu'a ni'i dao ma'i 'ani na profet nia ki. Ma 
muke 'ado logo ana fa'inia na ko'o kamu ki 'ani fata alanga'inga God fuada, 
di'ia nia saea fuana sa Abraham ka 'uri, 'Nau kui ba'a fa'ale'a na ngwae ki 
ta'ifau saena magalia, sulia na ngwae ne'e futa olitamu.’ 
26 Nia ne'e, God ka filia ma'i ma ka kwatea ma'i na ngwae rao nia sa Jesus 
siaumulu, fasi 'iri nia ka fa'ale'a kamu, ana kaida'i kamu kakari alifa'i fa'asia 
na ta'anga'a kamu ki." 

Acts 4 
1 Ana kaida'i sa Peter fa'inia sa John kera ala'a 'ua fuana ngwae ki, ti fata abu, 
ma ti Sadusi, ma na fa'ina'ona'o ana ngwae ne'e kira folo 'usia Luma Abu God, 
kira ka dao ma'i siadaro'o. 
2 Kira oga ta'a, osi'ana na ro ngwae lifurongo ne'e ki kera fa'amanata na 
ngwae ki ne'e sa Jesus nia tata'e na'a fa'asia na mae'a, ma ka fa'ata'inia ne'e na 
ngwae ne'e kira mae ki bore kira ke tata'e logo fa'asia na mae'a. 
3 Nia ne'e kwatea kira ka daudaro'o, ma kira ka aludaro'o saena luma ni 
lokafo, kera ka tua 'i ne'eri masia ruana asoa, du'ungana nia sa'ulafi na'a. 
4 Ma na ngwae 'oro ne'e kira rongoa ala'anga kera, kira ka fa'amamana. Ma na 
ngwae ne'e kira fa'amamana na fa'arongo'a le'a kaida'i ne'eri, nia bolo fa'inia 
lima to'oni ngwane ki. 
5 Ana na asoa 'i buri, na 'ingata'i fata abu fikua ma'i na fata abu doe ki, na 
ngwae fa'amanata ana taki ki, fa'inia ti ngwae ana fikuta'i ngwae ni loko'i ru, 
ma kika fiku ana ta'i kula 'i Jerusalem. 
6 Kira fiku fa'inia sa Anas na 'ingata'i fata abu, ma sa Kaeafas, ma sa John, ma 
sa Aleksanda fa'inia ti ngwae la'u ana kwalafa ana 'ingata'i fata abu. 

7 Sui kira ka fa'auua sa Peter fa'inia sa John 'i na'oda ta'ifau, ma kira ka 
saefilodaro'o kika 'uri, "Koro'o gura fa'uta ana na ngwae ta'u ne'e? Na 
mamana'anga tae ne'e koro'o to'o ana, ma na ngasingasi'anga ana sa tai nini'a 
koro'o gura 'ani?” 
8 Ma na Ano'i ru Abu ka sura ana sa Peter nia fata 'uri fuada, "Kamu'a ngwae 
fa'ina'ona'o ki, ma na gwaunga'i ngwae ki, 
9 kamu saefilo kero'o ta'ena sulia na ru le'a ne'e kero'o sasia fuana ngwae 
'aena ta'u, ma tae nini'a kwate nia ka le'a. 
10 Kero'o oga kamu'a fa'inia na ngwae ki ta'ifau 'i Israel muke saiana ru ne'e, 
na ngwae ne'e kamu lisia, nia 'akwa, ma ka uu na'a fa'i kamu, nia 'akwa 'ani 
na ngasingasi'anga sa Jesus Christ na ngwae fa'asia 'i Nasaret ba kamu 
saungia ana 'ai rara folo, ma God ka ta'ea fa'asia na mae'a. 
11 Sa Jesus ba na Kerekere'a Abu fata sulia ka 'uri, 'Nia'a na fau ne'e kamu na 
ngwae saunga'i luma ki, kamu 'aila 'ania. Nia ne'e na fau ne'e talinga'i ka 
liufia na fau ki ta'ifau ana 'odoa.’ 
12 Ta'ifilia nia'a go'o ne'e saiana ka fa'amauria na ngwae ki, noa'a na'a ta 
ngwae la'u saena magalia, ne'e God kwatea fasi 'iri ka fa'amauri kia 'ani.” 
13 Ma na gwaunga'i ngwae ki, kira ka 'arefo liu ana sa Peter ma sa John, 
osi'ana noa'a kera kasi ma'u 'ani fata nonira'anga. Ma kira ka 'arefo logo ana 
sai'i ru'anga kera'a, ro ngwae ne'e ki noa'a kero'a kasi saesae'e ru go'o. Ma kira 
saiana kero'a ro ngwae dee i'a ki go'o. Ma kira ka sai logo ana kero'a ro 
ngwae ne'e ki ba liliu fiku fa'inia sa Jesus. 
14 Ma kira ka kina na'a saelana la'u ta ru, osi'ana na ngwae ba kera gura nia 
uu logo fa'i kera. 
15 'Una'eri ne'e kira ka kwatea sa Peter, ma sa John, fa'inia na ngwae ne'eri, 
kira ka ru'u kwau 'i maa fa'asia kulani fiku'a ne'eri. Sui, kira ka fata basi 'ada 
sulia tae ne'e kike ba'a sasia ana sa Peter ma sa John. 

16 Ma kira ka fata 'uri, "Tae ne'e kulu ke ba'a sasia ana ro ngwae ne'e ki? 
Osi'ana na ngwae ki ta'ifau ne'e kira tua 'i Jerusalem, kira sai go'o ana ta'ifau 
na ru fa'anada'a ne'e kera sasia, ma noa'a kulu kasi bolo fuana tofelana. 
17 Bore ma fuana ru ne'e noa'a kasi talo fuana ti ngwae la'u, kulu saea fuada 
noa'a kera kasi fata la'u sulia sa Jesus fuana ti ngwae la'u.” 
18 Sui kira ka ri la'u ma'i 'uana sa Peter ma sa John, kira ka fata totonga'i 'uri 
fuadaro'o, "Noa'a koro'o kasi fata la'u 'ani ma noa'a koro'o kasi fa'amanata na'a 
sulia sa Jesus.” 
19 Ma sa Peter fa'inia sa John, olisida kera ka 'uri, "Kamu ke manata basi na 
tae ne'e saga 'i maana God, ana ro'onga'a suli kamu, nama ro'onga'a sulia 
God? 
20 Noa'a kero'o kasi mango na'a fa'asia ala'anga sulia tae ne'e kero'o tala lisia, 
ma kero'o ka rongoa, osi'ana kero'o ro'o sulia God.” 
21 Ma na fiku'a ne'e ana ngwae loko'i ru ki, kira ka fata ngasingasi'a la'u 
fuadaro'o. Sui kira ka logedaro'o, 'asu 'ubani ngwae ki kata fu'alida fafia kwa'i 
ladaro'o, du'ungana na ngwae ki ta'ifau, kira ba'atafea liu God fafia tae ne'e 
kera fulia. 
22 Osi'ana ne'e ngwae ki saiana talito'ona God go'o ne'e saiana ke gura ngwae 
nini'a mata'i na'a sulia fai akwala fa'i ngali ma ka tarenga ana maurilana. 
23 Kaida'i kira logea go'o sa Peter ma sa John, kera ka oli la'u siana fiku ta'i 
ngwae kira, ma kera ka fa'arongoda 'ania na ru ne'e fata abu doe ki, ma na 
ngwae fa'ina'ona'o ki kira saea. 
24 Ana kaida'i kira rongoa, kira ka fo'osia God kika 'uri, "God 'inoto'a 'ae, 'ae'o 
ne'e 'oko saunga'inia na mamanga, ma na magalia, ma na asi, ma na ru mauri 
ki ta'ifau 'i ne'e. 
25 Ma 'oko kwatea na'a Ano'i ru Abu 'oe fuana ko'o kami sa David na ngwae 
rao 'oe, fasi 'iri ka fata 'uri, 'Na ngwae ne'e noa'a la'u Jiu ki, kira saeta'a fuaku, 
ma kira ka tata'e sauli nau sulia manata'i ngwae bolebole'a kira ki. 

26 Na tatalafa'a ki kira ka sasi aka'u 'ada talada ma na ngwae 'inoto'a ki kira 
ka fiku fuana fu'anga fa'inia God, ma Christ na ngwae filia nia.’ 
27 "Sulia ru ne'e fuli kaida'i sa Herod Antipas ma sa Pontias Paelat, kera fiku 
saena fanoa ne'eri fa'inia ngwae ne'e noa'a la'u Jiu ki ma na ngwae 'i Israel ki 
logo. Kira fiku fuana matalanga'ilana sa Jesus, na ngwae rao abu 'oe ne'e 'oko 
filia na'a. 
28 Kira fiku fuana fa'amamanalana fuana sasilana na ru ki ta'ifau, di'ia ba 'oko 
naia na'a ma'i, sulia 'ani ngasingasi'anga 'oe, ma na kwaiogai'anga 'oe fuana 
ka fuli na'a 'una'eri. 
29 Ma ana kaida'i ne'e God 'ae, 'oke lisia basi ala'anga totonga'i kira ki, ma 
'oko kwatea ma'i na ngasingasi'anga 'oe fuami'a na ngwae rao 'oe ki, fasi 'iri 
mike fata nonira'a 'ani fatalamu. 
30 'Oke fa'ata'inia ma'i na mamana'anga ma 'oko gura ngwae ki, fasi 'iri kira ka 
lisia fulilana ru fa'anada'a ki, ma na ru ni 'arefo'anga ki, 'ani na 
ngasingasi'anga ngwae rao abu 'oe sa Jesus.” 
31 Ma ana kaida'i kira fo'o ka sui go'o, kula ne'e kira fiku ana ka ngwa'igi'igi 
na'a. Ma na Ano'i ru Abu ka sura adulu ta'ifau, ma kira ka fata nonira'a na'a 
'ani fatalana God. 
32 Ma na ngwae ki ta'ifau ne'e kira fa'amamana, kira ka fiku 'ani ta'i 
manata'anga fa'inia ta'i lia'i ngwae. Ma noa'a ta ngwae 'iri to'o ana ta ru ne'e 
nia ke saea 'ani ru nia talana, bore ma kira ka daro'ia 'i safitada na ru kira ki 
ta'ifau. 
33 Ma na ngwae lifurongo ki ka fa'atalo nonira'a sulia tata'elana na Aofia sa 
Jesus fa'asia na mae'a, ma God ka fa'ale'a kira ta'ifau go'o. 
34 Ma noa'a ta ngwae saena fiku ta'i ngwae ana tua'a kira ne'e ka bo'obo'o 
'uana ta ru, du'ungana ti kaida'i ne'e kira bo'obo'o, ti ngwae ada ne'e kira to'o 
ana ano nama ta luma, kira ka 'oifoli'a 'ani'i, sui ma kira ka ngalia ma'i mani 
ne'eri ki, 

35 kira ka kwatea fuana ngwae lifurongo ki, kira ngalia, kika daro'ia fuada 
sulia bo'obo'o 'anga kira ki ta'ifau. 
36 Ma sa Josef ta'i ngwae ana kwalafa sa Lifae ba futa 'i Saeprus ba na ngwae 
lifurongo ki kira saea 'ani sa Banabas (fadalana ne'e sa Kwairadui), 
37 nia ka 'oifoli 'ani ta'i afu ano nia, ka ngalia mani ne'eri, ka kwatea fuana na 
ngwae lifurongo ki. 

Acts 5 
1 Bore ma ta'i ngwae ne'e satana sa Ananias, fa'inia 'afe nia satana 'i Safira, 
kera tua logo fa'inia na fiku ta'i ngwae fa'amamana ne'eri. Ma kera ka foli 
logo 'ani ta bali ana ano kera. 
2 Ma sa Ananias ka alua 'ana ta bali ana mani ne'eri fuadaro'o, ka ngalia go'o 
ma'i 'ana ta bali ana mani ne'eri ka kwatea fuana ngwae lifurongo ki, ma nia 
ka saea fasi ni'i ta'ifau na'a ne'eri'a. Ma na 'afe nia bore ka ala logo fafia soke'a 
ne'eri. 
3 'Una'eri sa Peter ka saefilo 'uri ana, "Ananias kwa, fa'uta ne'e 'oko ala 'ania 
sa Saetan ka tala'i'o, ma ka sasi 'oko sokea na Ano'i ru Abu 'ani sofonga'ilana 
ta bali ana mani ba koro'o ngalia kwa? 
4 'I na'ona ne'e 'oko foli 'ani na ano baera, nia'a ne'e ru 'oe. Ma buri 'ana 'oko 
'oifoli 'ani, mani 'oko ngalia 'uana ru ne'ana, 'ae'o ne'e 'oko 'a'ana fuana, ma 
'oko saiana 'oe sasia 'amu 'ani ta ru sulia na kwaiogai'anga 'oe. 'Uri ma fa'uta 
ne'e 'oko manata 'una'eri saena manatalamu? Noa'a 'oko 'iri sokea go'o ngwae, 
'oko sokea logo God!” 
5 Kaida'i sa Ananias rongoa ru ne'eri, nia ka 'asi 'i ano, ma ka mae na'a. Ma na 
ngwae ne'e kira rongoa ru ne'eri, kira ka ma'u liu. 
6 Na ngwae 'alako ki kira ru'u ma'i, kira ka buta nonina. Ma kira ka ngalia 'i 
maa, ma kira ka kwaiatoa. 

7 Nia bolo fa'inia ta uulu kadi sina 'i buri 'ana, na 'afe nia ka ru'u ma'i saena 
luma ana kula ne'e sa Peter nia tua ana, ma noa'a kasi sai logo ana tae ne'e 
fuli fuana na ara'i nia. 
8 Ma sa Peter ka saefilo 'uri ana "Fa'arongo nau basi ma'i, 'uri ma na mani 
baera ta'ifau na'a nini'a ne'e ara'i 'oe fa'ini'o moro ngalia 'uana na ano ba 
koro'o 'oifoli 'ani?" Ma nia olisia ka 'uri, "'Iu, nia ta'ifau na'a nini'a.” 
9 Go'o sa Peter ka saefilo la'u 'uri ana "Fa'uta ne'e ara'i 'oe fa'ini'o, moro ka 
sokea na Ano'i ru Abu God, ma koro'o fia fasi nia kasi matalanga'i koro'o 
go'o? Na ngwae ba kira kwaiatoa na ara'i 'oe ne'ana, kira uu go'o 'ada 'i 'aena 
sinamaa ana kaida'i ne'e. Ma kira ke ba'a ngali'o logo 'iri kika kwaiato'o.” 
10 Ma 'una'eri go'o kini ne'e ka 'asia logo 'i ano 'i na'ona 'aena sa Peter, ma ka 
mae na'a. Ma na ngwae 'alako baera ki kira ru'u ma'i, ma kira ka lisia nia mae 
na'a, kira ka ngalia 'i maa, ma kika leka kwaiatoa logo 'i ninimana ara'i nia. 
11 Na ngwae fa'amamana ki ta'ifau, ma ngwae ki ta'ifau logo ne'e kira rongoa 
ru ne'eri, kira ka ma'u liu logo. 
12 Na ngwae lifurongo ki, kira fulia ru 'oro ni 'arefo'anga ani ki ma na 
fa'anada'a ki 'i safitana na ngwae ki. Ma na ngwae fa'amamana ki ta'ifau, kira 
ka fiku 'i saena Luma Abu God ana kula ne'e kira saea 'ani Taofa sa Solomon. 
13 Ma ta ngwae ne'e noa'a kasi fa'amamana, noa'a kasi nonira'a fuana ka fiku 
fa'inida, sui bore 'ana na ngwae ki ka tafea na ngwae fa'amamana ki ma ka 
saea kira le'a. 
14 Bore ma na ngwae 'oro ki, ma na kini 'oro ki logo, kira ka fa'amamana ana 
na Aofia, ma kira ka fiku logo 'i saena na fiku ta'i ngwae ne'eri. 
15 Ma du'ungana na ru ne'e na ngwae lifurongo ki kira fuli'i ki, na ngwae 'i 
ne'eri ki kira ka ngalia na'a ngwae mata'i ki, ma kika aluda sulia na ta'i tala 
fafona na 'ifita'i kira ki, fasi 'iri kaida'i sa Peter ka liu ana, nununa bore ka liu 
fafida, ma kira ka 'akwa. 
16 Ma na ngwae 'oro ki kira ka leka ma'i fa'asia na fanoa ki kalia 'i Jerusalem, 
kira ngalia ma'i na ngwae kira ki ne'e kira mata'i fa'inia na ngwae ne'e ano'i 

ru ta'a ki fa'afiida, ma na ngwae lifurongo ki kika gurada, ma kira ta'ifau kika 
'akwa logo. 
17 Ma na 'ingata'i fata abu, fa'inia na ngwae nia ki ne'e kira tua saena fiku ta'i 
ngwae ana Sadusi ki, kira ka ogala'a liu fuana na ngwae lifurongo ki. 
18 Ma kira dauda, ma kira ka aluda saena luma ni lokafo. 
19 Bore ma ana fa'i rodo ne'eri, na 'ainsel God dao ma'i, ma ka 'ifingia na 
sinamaa ki ana luma ni lokafo ne'eri, ma ka tala'ida 'i maa, ma ka fata 'uri 
fuada, 
20 "Muke leka, muka uu saena Luma Abu God, kamu ke fa'arongoa ngwae ki 
sulia na mauri'a faolu ne'e.” 
21 Na ngwae lifurongo ki kira ka ro'o sulia na 'ainsel ne'eri, ma 'i 'ofodangi la'a 
bilabila, kira ka leka na'a saena Luma Abu God, ma kira ka tala'ae na'a ana 
fa'amanata'anga. Na 'ingata'i fata abu fa'inia ngwae nia ki, kira ka ri ma'i 
'uana na ngwae fa'ina'ona'o ana Jiu ki fuana fikuta'i ngwae loko'i ru, 'iri kika 
filoa na ngwae lifurongo ki. Ma kira ka kwate ala'anga fuana na ngwae ana 
ofo'a ki, kira ka tala'ia na'a ma'i ngwae lifurongo ki fa'asia saena luma ni 
lokafo siada. 
22 Bore ma kaida'i ne'e ngwae ana ofo'a ki kira dao kwau, noa'a kira kasi lisia 
na'a ta ta'i ana ngwae lifurongo saena luma ni lokafo. Ma kira oli kika 
fa'arongoa na ngwae fa'ina'ona'o ki kika 'uri, 
23 "Kaida'i kami dao kwau saena luma ni lokafo, kami lisia ne'e ngwae folo ki 
kira fono ngasi liu mala ana sinamaa ki, ma kira ka folo go'o 'ada maana 
sinamaa ki. Bore ma kaida'i kami 'ifi, kami ka lia kwau saena luma, ma noa'a 
kami kasi lisia go'o ta'i ana na ngwae lifurongo ki 'i saena.” 
24 Kaida'i ne'e fata abu doe ki, ma na ngwae fa'ina'ona'o ana na ngwae folo ki 
ana Luma Abu God, kira rongoa ru ne'e, kira ka filo kwailiu tae la'u ne'e ke 
ba'a fuli. 

25 'Una'eri ta'i ngwae ka ru'u ma'i, ma ka fata 'uri fuada, "Muke sailinga basi, 
na ngwae ba kamu aluda saena luma ni lokafo, kira uu na'a 'ada saena Luma 
Abu God, ma kira ka fa'amanata na'a ngwae ki!” 
26 Ma na gwaunga'i ngwae ana ngwae folo ki fa'inia na ngwae nia ki, kira 
leka, kira ka oli ma'i fa'inia na lifurongo ki. Noa'a kira kasi kwa'i laelae la'u 
sulida fuana oli'a ma'i, osi'ana kira ma'u 'ani ngwae ki, 'asu kira kata 'uila'i 
fauda lala. 
27 Ma kaida'i kira tala'ia ma'i na ngwae lifurongo ki, ma kira ka fa'a uuda 'i 
na'ona na fikuta'i ngwae loko'i ru ne'e kira fiku ma'i, na 'ingata'i fata abu ka 
fata fuada ka 'uri, 
28 "Kaimili lui totonga'i ana noa'a kaumulu kasi fa'amanata la'u 'ani sa Jesus. 
Bore ma na fa'amanata'anga kamu, talofia na'a saena fanoa 'i Jerusalem. Ma 
kamu ka fafi kaimili fasi kaimili lala ne'e kami saungia sa Jesus ka mae!” 
29 Sui sa Peter fa'inia na lifurongo ki ka olisida kika 'uri, "Kami ka ro'o nama 
sulia God, ma noa'a la'u ngwae ki. 
30 Ma buri 'ana ne'e kamu saungia sa Jesus ana na 'ai rara folo ka mae, God 
ba ko'o kia ki ne'e ta'ea fa'asia na mae'a. 
31 Ma God ta'ea nia ka gwaunga'i fa'inia fasi 'iri nia ka kwaitala'i ma ka 
fa'amauri, fasi 'iri ka kwatea kaida'i fuana ngwae Israel ki, 'iri kike kakari 
alifa'i, ma God ka rufuanata ana ta'anga'a kira ki. 
32 Kaimili lisia na'a ru ne'e fuli fuana sa Jesus ki, ma kami'a fa'inia na Ano'i ru 
Abu ka fata fa'amamana na'a suli'i. God kwatea ma'i na Ano'i ru Abu fuana sa 
tai fa'ida ne'e ro'osulia.” 
33 Ma ana kaida'i ne'e ngwae saena fikuta'i ngwae loko'i ru ki kira rongoa ru 
ne'e, kira ka saeta'a liu, ma kira ka oga kike saungia na ngwae lifurongo ne'eri 
ki. 
34 Bore ma ta'i ngwae ana fikuta'i ngwae loko'i ru ne'eri, ma nia'a tai ana 
fikuta'i ngwae ana Farasi satana sa Gamaliel ne'e ngwae fa'amanata 'ani taki 

ki, ma nia ne'e ngwae ki kira fu'usi doe liu ana, nia tata'e ka saea kira ka 
olita'inia basi 'ada na ngwae lifurongo ne'e ki 'i maa fuana kaida'i ti'iti'i. 
35 Sui, nia ka fata 'uri fuana na ngwae fa'ina'ona'o ne'eri ki, "Kaumulu ngwae 'i 
Israel ki, kamu ke manata le'a sulia na ru ne'e kamu ke ba'a sasia ana ngwae 
ne'e ki. 
36 Osi'ana noa'a 'isi tau go'o kwau, sa Tedas leka ma'i ka saea nia'a ta ngwae 
'inoto'a liu, ma ka bolo fa'inia fai talanga'i ngwae ki ne'e kira leka sulia. Ma 
noa'a kasi tau go'o, na ngwae ki kika saungia, ma na fafarongo nia ki kira ka 
takalo ta'ifau, ma na rao'a ba nia sasia ka sui logo 'ana. 
37 Sui buri 'ana sa Judas na ngwae 'i Galili ka leka la'u ma'i ana kaida'i kira 
keresia satana na ngwae ki ta'ifau. Ma na ngwae 'oro ki ne'e kira leka sulia 
ma kira ka ofolia ngwae 'i Rom ki, bore ma ngwae ana ofo'a 'i Rom ki kira ka 
saungia logo. Ma na fafarongo nia ki, kira ka takalo logo 'ada. 
38 Ma sulia na ru ne'e fafarongo sa Jesus ki kira sasi, nau ku saea fuaumulu, 
noa'a kamu kasi sasia ta ru ada. Muke ala 'anida kika leka kwau 'ada ma 
muka leka fa'asida. Di'ia na manata'anga ma na rao'a ne'e kira sasia ne'e ru 
go'o ana ngwae, nia ke ba'a funu logo 'ana. 
39 Ma di'ia nia leka ma'i fa'asia God, nia 'afita'i kamu ke tata'e saulida, ma 
kamu ke dao to'ona ne'e kamu fu'a saulia God." Ma na fikuta'i ngwae loko'i ru 
ne'eri, kira ka ro'osulia fatalana sa Gamaliel. 
40 Sui kira ka oli la'u ma'i fa'inia na ngwae ni lifurongo ki, ma kira ka saea 
fuana ngwae folo ki kira ka ulasida. Ma kira ka luida noa'a kira kasi fata la'u 
sulia sa Jesus. Sui, kira ka kanusuda. 
41 Ma ana kaida'i ne'e na ngwae lifurongo ki kira leka na'a fa'asia na fikuta'i 
ngwae loko'i ru ne'eri, kira ka saele'a liu, osi'ana God nia alafafida ne'e kira 
totolia nonifii'anga du'ungana sa Jesus. 
42 Ma ana asoa ki ta'ifau, na ngwae lifurongo ki kira ka liu 'i saena fa'i labu 
ana Luma Abu God, ma 'i saena na luma ngwae ki, ma kira ka fa'amanata, ma 
kika fatatalo'ania na Fa'arongo'a Le'a ne'e sa Jesus nia na ngwae filia God. 



412 

 

 
© 2003, Wycliffe Bible Translators, Inc. 

 

 
 

 

Acts 6 
1 Ma ana kaida'i ne'eri, na ngwae ne'e kira fa'amamana ana sa Jesus ki, kira 
'oro na'a. Ma na 'uga'a ka tata'e safitana Jiu ne'e kira fata 'ani na ala'anga 
Hebru fa'inia na Jiu ne'e kira fata 'ani na ala'anga Grik. Ti ai ada ne'e kira fata 
'ani ala'anga Grik, kira 'uga, osi'ana ne'e Jiu ne'e kira fata 'ani ala'anga Hebru 
noa'a kasi 'afia go'o na gwa'i 'uru kira ki ka bolo logo fa'inia 'uru Jiu ne'e kira 
ala'a 'ani Hebru 'ani na fanga, ma na mani ne'e kira daro'ia ana asoa ki. 
2 Ma na akwala ma ro ngwae lifurongo ne'e ki, kira ka ri ma'i 'uana ngwae 
fa'amamana ki ta'ifau, kira ka fata 'uri, "Noa'a 'iri le'a ne'e kami ka 'abera la'u 
'ani na daro'ilana na mani kulu ki, ma kami ka manata buru na'a 'aimili 'ani 
na fa'atalonga'i lana fatalana God. 
3 Nia 'una'eri ngwaefuta nau kina 'ae, kamu ke filia ta fiu ngwae le'a 'i 
safitamu'a ne'e kamu saiada ne'e na Ano'i ru Abu nia sura ada, ma kira ka 
liato'o, fasi 'iri kike lia sulia na rao'a ne'e. 
4 Ma kaimili ka rao ta'i bali na'a 'aimili 'ani fo'onga'a ma na fa'atalonga'i lana 
fatalana God.” 
5 Ma na ngwae ne'eri ki, kira fiku, ma kika saele'a kaida'i kira rongoa ru ne'e, 
ma kira ka filia sa Stefen, na ngwae ne'e fa'amamana'anga nia ngasingasi'a ma 
na Ano'i ru Abu ka tua fa'inia. Ma kira ka filia logo sa Filip, sa Prokorus, sa 
Nikanor, sa Timon, sa Parmenas, ma sa Nikolaus na ngwae fa'asia 'i Antiok 
ne'e nia dau sulia fa'amanata'anga ngwae Jiu ki, bore 'ana nia noa'a 'iri futa 
la'u ma'i ana ta ngwae Jiu. 
6 Sui, na fikuta'i ngwae fa'amamana ne'eri, kira ka tala'ia ma'i fiu ngwae ne'eri 
ki siana na lifurongo ki, ma na lifurongo ne'eri ki kira ka fo'o fa'i kira, ma kira 
ka alua limada fafia na gwauda. 
7 Ma na fatalana God ka talofia ta'ifau na'a 'afutana 'i Jerusalem. Ma na 
ngwae 'i Jerusalem ki ne'e kira fa'amamana, kira ka 'oro liu ma'i, ma na fata 
abu 'oro ki logo, kira ka fa'amamana. 

8 Sa Stefen na ngwae ne'e God fa'ale'a, ma ka to'o ana na ngasingasi'anga 
fuana sasilana ru fa'anada'a 'oro ki, ma na ru ni 'arefo'anga ani ki 'i safitana 
ngwae ki. 
9 Ma ti ngwae ne'e kira 'aila 'ani sa Stefen, kira ka tua logo saena fiku ta'i 
ngwae kira saea 'ani "Na luma fuana fo'onga'a ana ngwae kira tua sakadola 
ki." Ti ngwae ada'a kira Jiu ne'e leka ma'i fa'asia 'i Saeren, ma 'i Aleksandria. 
Kira fa'inia ti Jiu fa'asia aba'i kula 'i Silisia, ma 'i Asia ki, kira ka etangia 
olisu'usu'unga fa'inia sa Stefen. 
10 Ma na Ano'i ru Abu ka kwatea na liato'o fuana sa Stefen, fasi 'iri kaida'i nia 
ka fata 'ani, 'afita'i liu ta ngwae ka olisia. 
11 Sui kira ka foli ago ana ti ngwae 'iri kira ka saea, "Kaimili rongoa nia fata 
buri tolinga'i ana sa Moses fa'inia God.” 
12 'Una'eri na ngwae ne'e ki kika radua na ngwae fa'ina'ona'o ki, ma na 
fa'amanata ana taki ki, kira ka saeta'a liu, ma kira leka ma'i siana sa Stefen, 
ma kira ka daua, ma kira ka tala'ia ma'i siana na fiku ta'i ngwae loko'i ru. 
13 Sui kira ka ri ma'i 'uana ti ngwae 'iri kira ka soke fafia. Kira fata 'uri, "Sulia 
asoa ki, na ngwae ne'e fata buri tolinga'i 'ana Luma Abu God, fa'inia na taki sa 
Moses ki. 
14 Kami rongoa nia saea sa Jesus ngwae 'i Nasaret nia ke ba'a osia na Luma 
Abu God, ma ke olisia logo na falafala kia ki ne'e sa Moses kwate'e na'a 
fuaka.” 
15 Ma na ngwae ne'e kira tua saena fiku ta'i ngwae loko'i ru ne'e, kira ka alu 
na'a maada ana sa Stefen, ma kira ka lisia ne'e maana ngwasinasina ka di'ia 
na'a ta 'ainsel. 

Acts 7 
1 'Una'eri na 'ingata'i fata abu ka saefiloa sa Stefen ma ka fata 'uri, "'Uri ma na 
ru nini'a kira fai fafi'o 'ani'i ki, nia mamana nini'a?” 

2 Sa Stefen olisida ka 'uri, "Ngwaefuta nau kina, ma ma'asi nau kina, muke 
fafarongo nau basi! God ne'e 'inoto'a ma ka ngasingasi'a, nia fa'ata'i fuana ko'o 
bora kia sa Abraham kaida'i nia tua 'ua 'i Mesopotemia, sui mala nia ka fi'i 
leka tua 'i Haran. 
3 God fata 'uri fuana, ''Oke ta'e fa'asia na fuu'i ngwae 'oe, ma na fanoa 'oe, 'oke 
leka 'uana na fanoa ne'e nau ku saea fuamu 'oke ba'a leka 'uana.’ 
4 Sui nia ka leka fa'asia aba'i kula nia 'i Kalde, ma ka leka tua 'i Haran. Ma 
buri 'ana na ma'a sa Abraham nia mae, God ka saea nia ka 'idu ma'i 'uana na 
fanoa ne'e kamu tua na'a ana 'i ta'ena, ne'e kira saea 'ani 'i Kenan 'i na'o. 
5 Aia, God noa'a kasi kwatea go'o ta bali ana ano ne'e fuana sa Abraham, ta 
bali ti'iti'i bore 'ana fasi 'iri sa Abraham ka to'o ana bore ka noa'a logo. Bore 
ma God nia eta fata'a fuana nia ke ba'a kwatea na ano ne'eri 'iri ano nia na'a 
'ana, fa'inia na olitana kwalafa nia. Ma kaida'i God nia eta fata'a fuana, sa 
Abraham noa'a nia kasi to'o 'ua ana ta ngela. 
6 'I buri God ka fata 'uri fuana, 'Na olitamu kike ba'a tua ana fanoa ne'e noa'a 
la'u na fanoa kira, ma 'i ne'eri kira ke ba'a rao 'o'o. Ma na ngwae ki kike ba'a 
fa'akaisida sulia fai talanga'i fa'i ngali ki. 
7 Bore ma nau ku kwatea kwa'ikwa'inga fuana ngwae ne'e kira rao fuada ki. 
Ma 'i buri, na olitamu kike sakatafa ma'i fa'asia fanoa ne'eri, ma kike fo'osi 
nau saena kula ne'e.’ 
8 "God eta fata'a fuana sa Abraham ma ka saea fuana, di'ia na ngwae nia ki 
kira 'olo fa'ata'inia, kira alafafia na fata alanga'inga nia. Ta ne'e sa Abraham 
ka 'olo fa'ata'inia ana sa Aesak, fiu asoa ki 'i buri 'ana ne'e nia futa. 'Una'eri 
logo, sa Aesak ka 'olo fa'ata'inia ana ngela nia sa Jakob, ma sa Jakob ka 'olo 
fa'ata'inia ana akwala ma ro ngela nia ki ne'e kira'a na'a ne'e na ko'o kia ki. 
9 "Sa Josef ne'e ta ngwae na'a ana akwala ma ro ngela nari sa Jakob fa'afutada 
ki. Na ai na'ona ki ta'ifau liada kwaimamagolai fuana, ma kira ka foli 'ani 
fuana na ngwae ne'e kira leka 'uana 'i Ejipt ki, fasi 'iri nia ke ba'a rao 'o'o 'i 
ne'eri. Bore ma God tua fa'inia, 

10 ma ka tagi sulia saena 'afita'i'anga nia ki. Kaida'i sa Josef nia dao siana sa 
Fero, na tatalafa'a 'i Ejipt, God kwatea na'a liato'o fuana, ma ka kwai'afi ana 
ne'e kwate ma sa Fero ka oga, ma sa Fero ka alua nia ka gwaunga'i fafia tua'a 
'i Ejipt, ma ka alua nia ka lia logo sulia na to'oru'a nia ki ta'ifau. 
11 Ma kaida'i ne'eri logo ne'e na uni'i fiolo'a doe ka liu saena fanoa 'i Ejipt ma 
'i Kenan, ne'e ka kwatea na'a 'afita'i'anga doe fuana na ngwae ki. Ma kaida'i 
ne'eri, nia 'afita'i liu fuana sa Jakob fa'inia ngela nia ki ka dao to'ona ta fanga. 
12 Ta ne'e ana kaida'i sa Jakob rongoa ne'e fanga 'oro 'i Ejipt, nia ka kwatea 
na'a ngela nia ki (ne'e ko'o kia ki), kira ka eta leka dao 'i ne'eri. 
13 'Una'eri ana ruana kaida'i kira leka la'u ma'i, sa Josef ka fa'atafalanga'inia 
fuana ai na'ona ki kira ka fi'i lia saiana. Ma sa Fero bore ka sai logo ana fuu'i 
ngwae sa Josef ne'e kira tua 'i Kenan. 
14 Ma sa Josef ka kwate ala'anga 'uana na ma'a nia sa Jakob, ma ka saea nia'a 
fa'inia na kwalafa nia ki ta'ifau kika leka ma'i 'uana 'i Ejipt. Ma kira'a ta'ifau 
na'a ne'e kira fiu akwala ma lima ngwae ki. 
15 Sa Jakob ka leka 'uana 'i Ejipt fa'inia na ngela nia ki, ma kira ka mae na'a 'i 
ne'eri. 
16 Kira ka ngalia nonida'a kika kwaiatoda 'i Sekem ta'i fanoa saena aba'i kula 
'i Kenan, na ano ba sa Abraham folia fa'asia na kwalafa sa Hamor. 
17 "Ma na kaida'i karangi na'a fuana God ka fa'amamana na fata alanga'inga 
ne'e nia sasi fuana sa Abraham, na ngwae kulu ki ne'e kira tua 'i Ejipt, kira 
'oro liu na'a. 
18 Ana kaida'i ne'eri, na tatalafa'a faolu, ne'e noa'a kasi saiana ta falafala sulia 
sa Josef, nia tala'ae ka gwaunga'i fafia 'i Ejipt. 
19 Nia ka 'oi'ana na ko'o kia ki, ma ka fa'akaisida liu na'a, ma ka fata totonga'i 
fuada, 'iri kira ka to'osia ngela kira ki 'i maa, 'iri kika saumaelida. 
20 Ma ana kaida'i ne'eri ne'e, sa Moses nia futa ma'i ana, na ngela 'olo'olo le'a 
liu. Ma te'a nia ka gonia go'o sulia uulu madamo ki 'i luma nia. 

21 Ma kaida'i kira ngali kwau sa Moses fa'asia luma nia, na sari'i sa Fero 
ngalia, ma ka sarea, ma ka gonia di'ia na ngela nia na'a. 
22 Ngwae 'i Ejipt ki kira fa'amanata sa Moses 'ani na ru 'oro ne'e ngwae 'i Ejipt 
ki oga kika saiana. Ma nia ka 'a'ana na'a, ma nia'a ta ngwae talinga'i 'ani 
fatalana ma na abulalana. 
23 "Ma ana kaida'i sa Moses doe ma'i ka dao ana fai akwala fa'i ngali ki, nia ka 
manata 'uana ka dao to'ona ngwae nia ki ana kwalafa sa Israel. 
24 Ma kaida'i nia dao, nia ka lisia ta'i ngwae Jiu ne'e ngwae Ejipt nia mala ta'a 
liu na'a ana. Ma nia leka kwau ka kwai'afi ana, ma ka du'ua fuana, ma ka 
saungia na'a na ngwae 'i Ejipt ne'eri. 
25 Nia ka fia fasi na ngwae nia ki fuila kira ka saiana ne'e God filia fuana 
tala'ilada fa'asia na fa'akaisi'anga 'i Ejipt, bore ma na ngwae ki ta'ifau noa'a ki 
kasi sai go'o ana. 
26 Ma ana ta'i asoa la'u, nia ka lisia ro ngwae Jiu ki kera fu'a, ma nia ka ili 
'uana kwatelana aroaro'a 'i safitadaro'o ka fata 'uri, 'Moro rongo basi, koro'o 
ne'ana na ro ngwai asina ki go'o. Fuila noa'a koro'o kasi fu'a la'u.’ 
27 Ma ta'i ngwae ana kero'a ne'e mala ta'a ana to'olana ka sui'ia sa Moses, ka 
fata 'uri, 'Sa tai ne'e alu'u 'oko gwaunga'i fuamiro'o, ma 'oko tua ni ngwae 
kwai matalanga'i 'i safitamiro'o kwa? 
28 'Oko oga 'oe saungi nau logo, di'ia ba 'oko saungia na ngwae ba 'i Ejipt 'i 
ro'oki?’ 
29 Kaida'i sa Moses nia rongoa ru ne'eri, nia ka tafi fa'asia 'i Ejipt, ma ka leka 
tua na'a 'ana 'i Midia, ma nia ka ara'i na'a 'i ne'eri, ma na 'afe nia ka fa'afuta ro 
ngela ngwane ki. 
30 "Ma 'i buri 'ana ne'e sa Moses nia tua na'a 'i ne'eri sulia fai akwala fa'i ngali 
ki, na 'ainsel ka fa'ata'i fuana saena meamea ana mafula ne'e kwasufia na 'ai 
ne'e uu karangia totoloa 'i Saenae, 'i saena aba'i kula kwasi ne'e noa'a kasi 
bolo fa'inia ta ngwae ka tua ana. 

31 Sa Moses ka 'arefo liu ana ru ne'e nia lisia, ma ka 'idu karangia kwau na 'ai 
ne'eri, fasi 'iri nia lia le'a ana. Bore ma nia rongoa lala na lingana God  
32 ne'e 'uri, 'Nau'a na God ko'o bora 'oe ki, God sa Abraham, ma sa Aesak, ma 
sa Jakob.' Ma sa Moses ka lebelebe, ma ka 'aila lia na'a kwau, osi'ana nia ma'u 
liu. 
33 Ma God ka fata 'uri fuana, ''Oke kanusua na ta'e butu 'oe ki fa'asia na 
'aemu, du'ungana kula nini'a 'oko uu ana, ne'e ano abu. 
34 Nau ku lisia na'a fa'akaisi'anga ta'a liu nini'a kira sasi ana ngwae nau ki ne'e 
kira tua 'i Ejipt, ma nau ku rongoa na'a lingana na angi'a kira ki. Ta ne'e nau 
ku koso ma'i fuana nai lafuda fa'asia. 'Oke leka na'a kwau 'i Ejipt, osi'ana nau 
ku fili'o na'a.’ 
35 "Sa Moses na ngwae ba na ngwae 'i Israel ki kira 'aila 'ania, ma kira ka fata 
'uri fuana, 'Tai ne'e alu'u 'oko gwaunga'i fafi kami, ma 'oko uu fuana kwai 
matalanga'i lami'a?' Nia ba God ka kwatea ma'i fasi 'iri ka gwaunga'i, ma ka 
logeda fa'inia kwai'afi'anga fa'asia na 'ainsel ba nia fa'ata'i fuana ana 'ai ba na 
mafula du'afia. 
36 Ma sa Moses ka tala'ia ngwae Jiu ki fa'asia 'i Ejipt, ma ka fulia fa'anada'a ki 
ma ru ni 'arefo'anga ani ki 'i Ejipt, ma saena asi ne'e kira saea 'Asi Meo,' ma 'i 
saena aba'i kula kwasi sulia fai akwala fa'i ngali ki. 
37 Sa Moses logo ba nia fata 'uri fuana ngwae Israel ki, 'God ke ba'a kwatea 
ma'i ta'i profet siaumulu, di'ia ne'e nia asunga'i nau ma'i siaumulu, ma nia'a 
ne'eri'a ta ngwae go'o 'ana, ana ngwae kamu ki.’ 
38 Ma sa Moses ka tua fa'inia ngwae 'i Israel ana fiku'a ba saena aba'i kula 
kwasi, nia ka tua fa'inia na ko'o kia ki, ma fa'inia na 'ainsel ne'e ala'a fa'inia 'i 
gwauna totoloa ba 'i Saenae. Ma nia ka ngalia na'a fa'arongo'anga sulia 
mauri'a fa'asia God fasi 'iri ke kwatea fuaka. 
39 "Bore ma na ko'o kia ki, kira ka 'aila liu 'ania ro'onga'a sulia sa Moses. Ma 
kira ka abula 'ada fa'asia, ma kira oga liua oli'a 'uana 'i Ejipt. 

40 Kaida'i sa Moses tua 'ua gwauna totoloa, kira ka fata 'uri fuana sa Aaron, 
''Oke saunga'inia ma'i ti nunu'i ru ne'e di'ia ti god fuaimili, fasi 'iri kira ke 
tala'i kaimili. Osi'ana kami kina na'a tae ne'e sasi ma sa Moses, na ngwae ba 
tala'i kaimili ma'i fa'asia 'i Ejipt, ka dole ma'i gwauna totoloa loeri.’ 
41 Ma kira ka saunga'inia na'a na nunu'i ru lisilana di'ia na buluka fuada fuana 
fo'osilana, ma na sungilana na kwaisu'usi'anga ki fuana, ma kira ka sasia na'a 
fafanga'a ki fuana fa'adoelana ru ne'e kira saunga'inia 'ada talada. 
42 Du'ungana ne'e kira sasi 'una'eri, God ka abula fa'asida, ma ka fa'asida 'iri 
kira ka fo'osia na'a 'ada na mada'afi, ma na madamo, ma na bulubulu ki 'i 
langi, di'ia ba na profet ki kira keresia kika 'uri, 'Kamu ngwae Israel ki, noa'a 
kamu 'iri saungia la'u ru mauri kamu ki, ma na kwaisu'usi'anga nini'a kamu 
ka sasi'i sulia fai akwala fa'i ngali ne'e ki saena aba'i kula kwasi, noa'a kamu 
'iri sasi'i la'u fuaku. 
43 Na babala ne'e kamu ngalia fa'i kamu, ru fuana nunu'i ru Molok. Kamu 
ngalia logo fa'i kamu nunu'i ru di'ia na bulubulu ne'e kira saea 'ani Refan, 
kera'a ne'e nunu'i ru kamu saunga'inida ki go'o fuana fo'osilada. Ma osi'ana ru 
ne'eri ki, nau ku lali kamu kwau fa'asia 'i Israel ka daofa'i liu ana fanoa 'i 
Babilon.’ 
44 "Na ko'o kia ki bore, kira ngalia logo na Babala Abu God fa'i kira saena 
aba'i kula kwasi. Kira saunga'inia na Babala Abu ne'e sulia tae ne'e God saea 
ma ka fa'ata'inia fuana sa Moses. 
45 'I buri 'ana, na ko'o kia ki kira ngalia na'a babala ne'e fa'asia na ma'a kira 
ki. Kaida'i kira leka fa'inia sa Josua, kira ngalia kwau na babala. Kaida'i ne'eri 
ne'e God lalia na ngwae ki fa'asia na ano kira, ma na ngwae Israel ki ka 
ngalia na'a fuada. Ma na babala ne'eri ka tua 'i ne'eri, leleka ka dao ana 
kaida'i sa David nia tatalafa'a. 
46 Ma God ka saele'a fa'inia sa David, ma nia ka gania God ka ala'ania 'iri nia 
ka saunga'inia ta luma fuana God ne'e sa Jakob fo'osia. 
47 Bore ma sa Solomon lala ne'e ka saunga'inia na luma fuana. 



419 

 

 
© 2003, Wycliffe Bible Translators, Inc. 

 

 
 

 

48 "Bore ma God ne'e 'inoto'a ka tasa, noa'a kasi tua 'i saena babala ne'e ngwae 
ki kira saunga'ini'i. Di'ia na profet Aesea ba keresia fatalana God fuana ngwae 
Jiu ki ka 'uri, 
49 'Nau'a ne'e nau ku gwaunga'i ma'i 'i langi fafia ru ki ta'ifau, ma na magalia 
ne'e na kula fuana alulana 'aeku ana. Noa'a kamu kasi totolia ne'e kamu ka 
saunga'inia ta luma ne'e le'a ka di'ia kula ne'e nau ku tua ana. Ma noa'a kamu 
kasi totolia ne'e kamu ka saunga'inia ta luma ne'e doe ka bolo fa'inia ne'e nai 
tua 'i saena. 
50 Osi'ana nau'a ne'e nau ku saunga'inia na ru ne'e ki ta'ifau 'i langi ma saena 
magalia.' “ 
51 Ma sa Stefen ka fata la'u ka 'uri, "Sui bore 'ana kamu na ngwae Jiu ki, na 
maurilamu'a ngasi ka di'ia lala na ngwae ne'e noa'a kasi oga ro'onga'a sulia 
God, ma na maurilamu'a ka rodo'a. Nia ne'e kwatea ma noa'a kamu kasi oga 
rongolana ma kwairo'oi 'anga ana fatalana God. Kamu di'ia na'a ko'o kamu ki, 
du'ungana kamu iliili logo 'uana su'ungengelana na Ano'i ru Abu. 
52 Na ko'o kamu ki kira fa'akaisia na profet ki ta'ifau. Osi'ana 'i na'o ma'i ba 
kira saungia na ngwae ni fa'atalo'a God ki, ne'e kira fa'arongo 'ani lekalana 
ma'i na Christ, na ngwae ba God filia fuana fa'amaurilana ngwae nia ki. Ma 
ana kaida'i ne'eri, kamu ka kwatea nia'a fuana na malimae nia ki, ma muka 
saungia ka mae. 
53 'Iu, ma kamu'a ba ngalia na'a taki God ki ba na 'ainsel ki kira kwate'e ma'i 
fuamu'a, bore ma noa'a kamu kasi ro'o go'o suli'i!” 
54 Ma ana kaida'i ne'e ngwae fa'ina'ona'o ki saena fiku'a ne'e kira rongoa sa 
Stefen, na manatalada ka nge'enge'ela liu, ma kira ka 'alagirigiri fuana, 
osi'ana kira saeta'a liu fuana. 
55 Ma osi'ana na Ano'i ru Abu nia sura na'a ana sa Stefen, nia lia 'ala'a 'uana 'i 
langi, ma ka lisia God 'inoto'a ma ka ngasingasi'a, ma ka lisia logo sa Jesus 
nia uu ana bali lima 'olo'olo ana God ma ka gwaunga'i fa'inia. 

56 Ma sa Stefen ka fata 'uri, "Lia basi! nau ku lisia na fanoa 'i langi nia 'ifi, ma 
na Ngela Ngwae ka uu 'i bali lima 'olo'olo ana God!” 
57 Ma kaida'i ne'e ngwae fa'ina'ona'o ki kira rongoa ru ne'e, kira ka bokota 
na'a alingada, ma kira ka ri koko, ma kira ka afa'iri'iri na'a fafia. 
58 Ma kira ka suulanga'inia 'uana 'i maa fa'asia 'i saena na fanoa, ma kira ka 
tala'ae na'a ana 'uilana 'ani fau ki. Ma na ngwae ne'e kira 'uia sa Stefen 'ani 
fau ki, kira ka kanusua na to'ongi kira ki, ma kira ka alu'i 'i 'aena ta'i ngwae 
'alako ne'e satana sa Saul, 'iri kira ka abitako fuana 'uilana. 
59 Ma kaida'i kira 'uia, sa Stefen fo'o ka 'uri, "Jesus Aofia nau 'ae, 'oke ngalia 
na'a mangoku.” 
60 Ma nia ka bobouruuru 'i ano, ma ka fata doe ka 'uri, "Aofia, 'oke rufuanata 
ada fuana saungilaku!" Buri 'ana ne'e nia saea ru ne'e ki ta'ifau, nia ka mae 
na'a. 

Acts 8 
1 Ma sa Saul ka alafafia maelana sa Stefen. Ma ti ngwae ne'e fito'onga kira ki 
ngasingasi'a, kira ngalia nonina sa Stefen, ma kira ka kwaiatoa, ma kira ka 
angi liu fa'inia. Ma ana fa'i asoa ne'eri logo, na ngwae fa'amamana ki 'i 
Jerusalem kira tala'ae kika ru'u na'a saena fa'akaisi'anga, osi'ana ne'e 
fa'akaisi'anga nia doe liu. Ma na ngwae ki ta'ifau ne'e kira fa'amamana kira ka 
takalo ta'ifau na'a 'uana fanoa ki saena aba'i kula 'i Judea ma 'i Samaria. Bore 
ma noa'a la'u na ngwae lifurongo ki. 
3 Sa Saul ka sasi ngangata liu 'uana malangisilana na ngwae fa'amamana ki. 
Ma nia ka ru'u saena luma ki 'uana daulana sa tai fa'ida ne'e kira fa'amamana 
ana sa Jesus, ngwae ki ma na kini ki logo, ma ka aluda saena luma ni lokafo. 
4 Ma na ngwae ne'e kira fa'amamana, kira ka takalo ana fanoa ki ta'ifau. Ma 
kaida'i kira liu kwau, kira ka fa'atalo 'ani Fa'arongo'a Le'a sulia sa Jesus. 
5 Sa Filip ka leka 'uana ta'i ma'e fanoa doe saena aba'i kula 'i Samaria, ma ka 
fa'arongo 'ani sa Jesus, na ngwae fa'amauri, fuana ngwae ki 'i ne'eri. 

6 Kaida'i ngwae 'i ne'eri ki kira rongoa na'a fatalana sa Filip, ma kira ka lisia 
logo na ru fa'anada'a ki ne'e nia fuli'i, kira ka fafarongo mamana ana ru ne'e 
sa Filip nia sae'e ki. 
7 Osi'ana nia ka lalia ano'i ru ta'a ki fa'asia ngwae 'oro ki, ma kira ka ri koko, 
ana kaida'i kira ru'u ma'i fa'asida. Ma na ngwae ne'e nonida ka ta'u, ma 
ngwae 'aeda mae ki, nia ka gurada ta'ifau. 
8 Ma na ngwae 'i Samaria ki, kira ka saele'a liu fa'inia. 
9 Ma saena fanoa ne'eri, ta'i ngwae ka tua logo ne'e satana sa Simon, ma ka 
tau na'a ma'i nia fa'a 'arefoa na ngwae 'i Samaria ki 'ani rao'a ne'e nia sasi 
'ania na lufina ngwai. Ma kira ka saea nia ta ngwae talinga'i liu. 
10 Ma na ngwae ki ta'ifau 'i fanoa ne'eri, na ngwae 'a'ana ki, ma kaela ngela 
ti'iti'i ki logo, kira ka fafarongoa, ma kira ka saea nia na ngwae ne'e to'o ana 
ngasingasi'anga fa'asia God, ma kira ka saea 'ani "Ngasingasi'anga Doe.” 
11 Kira donga ka tau na'a ma'i nia ka sasia rao'a ne'eri ki 'ani lufina ngwai. 
12 Bore ma ana kaida'i kira rongoa sa Filip nia fata sulia na Fa'arongo'a Le'a 
sulia na 'Inoto'anga God ma sa Jesus Christ, kira ka fa'amamana, ma kira ka 
siuabu, ngwae ki, ma na kini ki logo. 
13 Sa Simon bore ka fa'amamana logo, ma ka siuabu. 'I buri 'ana, nia ka leka 
na'a fa'inia sa Filip 'uana kula ne'e nia leka 'uana. Ma kaida'i nia lisia sa Filip 
fulia na'a ru fa'anada'a ki, ma na ru ni 'arefo'a ki, nia ka 'arefo liu. 
14 Na ngwae lifurongo ki ne'e kira tua 'i Jerusalem, ana kaida'i ne'eri kira 
rongoa ngwae 'i Samaria ki kira fa'amamana logo ana na fatalana God, go'o 
kira ka kwatea sa Peter fa'inia sa John ka leka kwau siada. 
15 Kaida'i kera dao, kera ka fo'o fuana ngwae ne'e kira fa'amamana ki, 'iri kira 
ka to'o ana na Ano'i ru Abu. 
16 Ano'i ru Abu noa'a kasi koso 'ua fafia ta ngwae ada, ana kaida'i kira ta'ifau 
kira siuabu na'a, osi'ana kira fa'amamana na'a ana sa Jesus. 

17 'Una'eri sa Peter ma sa John, kera ka alua limada 'i fafoda, mala kira ka fi'i 
to'o na'a ana Ano'i ru Abu. 
18 Ana kaida'i ne'eri, sa Simon ka lisia na ngwae lifurongo ki kera alua limada 
fafida, ma na Ano'i ru Abu ka sifolida na'a, nia ka ngalia mani ka sasi 'uana 
kwatelana fuana sa Peter ma sa John, 
19 ka fata 'uri, "Koro'o ke kwatea logo na ngasingasi'anga ne'ana fuaku, 'iri 
di'ia nau ku alua bore na limaku 'i fafona ta ngwae, nia ke ba'a to'o logo ana 
Ano'i ru Abu.” 
20 Bore ma sa Peter ka olisia ka 'uri, "Nia bolo fa'inia mani 'oe fa'ini'o koro'o 
ke funu, osi'ana 'oko fia fasi ne'e na kwate'a God na ru lala fuana folilana 'ani 
mani. 
21 Noa'a 'oe kosi bolo go'o fuana rao'a fa'i kaimili, osi'ana na manatalamu 
noa'a kasi saga 'i na'ona God. 
22 'Oke kakari alifa'i fa'asia manata'anga ta'a ne'e 'oe ki, ma 'oke fo'osia God 
fasi 'iri nia ke manata loge'o fa'asia manata'anga ta'a nini 'oe ki. 
23 Osi'ana nau ku lisia ne'e 'oko 'uga ka ta'a liu, ma 'oko tua 'ani 
laeroroto'anga 'i olofana ta'anga'a.” 
24 Sui sa Simon ka fata 'uri fuana sa Peter ma sa John, "Moro fo'osia God ka 
'afi nau, fasi 'iri ta ru ana ru nini'a koro'o sae'e ki kasi to'e nau.” 
25 Ma 'i buri 'ana, sa Peter fa'inia sa John kera ala'a sulia tae ki ne'e kera 
saiana sulia sa Jesus, ma kera ka fata sulia fatalana na Aofia. Sui kera ka oli 
'uana 'i Jerusalem. Ma ana oli'a kera, kera ka fa'arongo 'ani Fa'arongo'a Le'a 
ana ma'efanoa 'oro ki 'i Samaria. 
26 Ma ta'i 'ainsel na Aofia ka ala'a fuana sa Filip ka 'uri, "'Oke sasi aka'u, 'oko 
leka 'i bali 'ala'a sulia na tala ne'e to'o 'i Jerusalem ka leka 'uana 'i Gasa sulia 
tala ne'e liu saena kula 'e'erede.” 
27 Ma sa Filip ka sasi aka'u, ma ka leka. Ma na ta'i ngwae 'inoto'a fa'asia 'i 
Etiopia ka leka logo ma'i sulia tala ne'eri, ka oli 'uana fanoa nia. Na ngwae 

ne'e, nia lia sulia na mani na tatalafa'a kini 'i Etiopia. Nia tua ma'i 'i 
Jerusalem fuana fo'osilana God, sui nia ka oli na'a 'i fanoa saena ru ni leka'a 
nia ne'e hos nia tara. Ma kaida'i nia leka 'ana, nia tua ka to'omani na buka sa 
Aesea na profet nia keresia. 
29 Go'o na Ano'i ru Abu ka fata 'uri fuana sa Filip, "Leka, 'oko leka karangia na 
ngwae lo'oko.” 
30 Ma sa Filip ka lalili kwau siana, ma ka rongoa nia to'omani na buka sa 
Aesea na profet, ma nia ka saefiloa ka fata 'uri, "'Oko saiana na ru ne'ana 'oko 
to'omani?” 
31 Ma na ngwae 'inoto'a ne'eri ka olisia ka 'uri, "'Uri ma nai sai fa'uta ana, di'ia 
noa'a ta ngwae kasi fa'amanata nau 'ani?" Ma nia ka saea ma'i sa Filip, fasi 'iri 
ke ra'e kwau siana ma ka tua fa'inia. 
32 Na Kerekere'a Abu ne'e nia to'omani, nia 'uri, "Ngwae ki tala'ia fuana 
saungilana, ka di'ia ne'e ngwae ki tala'ia na sipsip fuana saungilana, ma noa'a 
nia kasi saea go'o ta ala'anga, ma ka di'ia na'a kala sipsip ne'e nia tua nene 
kaida'i kira sufia ifuna. 
33 Ma kira ka 'oidorole 'ani nia'a, ma kira ka matalanga'inia 'ani soke'a ki. Ma 
nia noa'a kasi to'o ana ta kwalafa, osi'ana kira saungia ka mae.” 
34 Go'o na ngwae 'inoto'a ne'e ka fata 'uri fuana sa Filip, "Fa'arongo nau basi 
ma'i kwa, 'uri ma sa tai nini'a na profet ne'e fata sulia? Suli nia'a talana, nama 
sulia ta ngwae matamata lala 'ana?” 
35 Ma sa Filip ka tala'ae ka ala'a fuana sulia na Fa'arongo'a Le'a sulia sa Jesus, 
nia tala'ae ana Kerekere'a Abu ne'eri. 
36 Ma ana kaida'i kira leka sulia tala, kira ka liu bolofa'inia ta'i gwa'i kafo. Ma 
na ngwae 'inoto'a ne'eri ka fata 'uri fuana sa Filip, "Na kafo nini'a go'o kwa, 
siuabu nau na'a.” 
38 Sui na ngwae 'inoto'a ne'e ka saea na hos nia ka uu to'o, ma sa Filip kera ka 
koso saena kafo, ma sa Filip ka siuabua na'a. 

39 Ana kaida'i kera ra'e ma'i fa'asia saena kafo, na Ano'i ru God fi'i leka ma'i 
ka laua na'a sa Filip. Sui bore 'ana na ngwae 'inoto'a ne'eri noa'a kasi lisia na'a 
la'u sa Filip, ma nia ka leka na'a kwau 'ana, fa'inia na saele'anga doe. 
40 Bore ma sa Filip ka ngwano ma nia'a lala na'a 'i Asotus, ma ka liu daraninia 
na'a ma'efanoa ne'eri ki fa'inia fa'atalonga'ilana na Fa'arongo'a Le'a ana fanoa 
ne'eri ki, leleka ka dao ana fanoa 'i Sesarea. 

Acts 9 
1 Ma ana kaida'i ne'eri logo, sa Saul ka ngangata na'a fa'inia na ala'anga nia ki 
fuana na saungilana fafarongo na Aofia ki. Ma nia ka leka siana na 'ingata'i 
fata abu, 
2 ma ka gania 'iri nia ka keresia ta ala'anga fuana na ngwae fa'ina'ona'o ki ana 
luma fuana fo'onga'a ki 'i Damaskas, 'iri kira ka ala'ania fuana nia lulua 'uana 
na ngwae ne'e kira fa'amamana ana na Aofia ki, ma di'ia nia dao to'ona ta 
ngwae nama ta kini 'una'eri, nia ke dauda, ma ka oli ma'i fa'inida 'uana 'i 
Jerusalem. 
3 Ma ana kaida'i nia leka 'uana 'i Damaskas, ma ka dao karangia na'a kwau na 
fanoa, tona ma na binabina fa'asia saena mamanga rara na'a 'afia nia'a. 
4 Ma nia ka 'asi 'i ano, ma nia ka rongoa ta'i lingalinga'i ala'angai fata 'uri 
fuana, "Saul, Saul! Fa'uta la'u ne'e 'oko fa'akaisi nau kwa?” 
5 Sui sa Saul ka olisia ka 'uri, "Ara'i kwa, 'ae'o sa tai nini'a?" Ma na lingalinga'i 
ala'anga ne'eri olisia ka 'uri, "Nau'a sa Jesus, na ngwae ne'e 'oko fa'akaisia. 
6 'Oke tata'e, 'oko leka 'i fanoa, ma kika fa'arongo'o 'ani tae ne'e 'oke ba'a 
sasia.” 
7 Ma na ngwae ne'e kira leka fa'inia sa Saul ki, kira ka uu nene, ma noa'a kira 
kasi saea na'a ta ala'anga, kira rongoa na lingalinga'i ala'anga ne'eri, bore ma 
noa'a ki kasi lisia go'o ta ngwae. 

8 Sui sa Saul ka tata'e ma'i, ma ka kwadalani na'a maana, bore ma noa'a nia 
kasi lisia go'o ta ru. Ma kira ka dau ana limana, kira ka tala'ia 'uana 'i 
Damaskas. 
9 Ma sa Saul noa'a kasi lisia na'a ta ta'i ru, osi'ana maana rodo na'a sulia uulu 
asoa ki. Ma sulia uulu asoa ne'eri ki logo, noa'a nia kasi 'ania ta fanga, ma 
noa'a kasi kwa'ufia logo ta kafo. 
10 Ma na ta'i fafarongo sa Jesus logo ne'e satana sa Ananias, nia tua logo 'i 
Damaskas, ma nia ka lisia na Aofia ana fa'ata'inga. Ma na Aofia ka fata 'uri 
fuana, "Ananias kwa!" Ma sa Ananias ka olisia ka 'uri, "Aofia 'ae, nau'a nini'a.” 
11 Na Aofia ka fata 'uri fuana, "'Oke sasi aka'u, ko leka 'uana na tala ne'e kira 
saea 'ani 'Tala Saga,' ma 'oko leka 'uana luma sa Judas, 'oko saefiloa 'uana ta'i 
ngwae fa'asia 'i Tarsus ne'e satana sa Saul. Nia fo'o 'ana 'i ne'eri, 
12 ma nia ka lisi'o 'ani fa'ata'inga ne'e 'oko ru'u ma'i siana, ma 'oko alua na'a 
limamu fafia, fasi 'iri ne'e ro maana nia ki ka lia la'u.” 
13 Sui sa Ananias ka olisia ka 'uri, "Aofia kwa, ngwae 'oro ki kira fa'arongo 
nau sulia ngwae ne'e ma na ru ta'a 'oro nia sasi fuana ngwae 'oe ki 'i 
Jerusalem. 
14 Ma nia ka leka na'a ma'i 'i ne'e 'i Damaskas, 'iri nia ke daua sa tai fa'ida ne'e 
kira fo'osi 'oe, osi'ana na fata abu doe ki ne'e kira ala'ania fuana.” 
15 Bore ma na Aofia olisia ka fata 'uri fuana, "'Oke leka 'amu, osi'ana nau ku 
filia na'a 'iri nia ke rao fuaku, ma ka fa'atalo sulia nau'a fuana ngwae ne'e 
noa'a la'u ngwae Jiu ki, ma na tatalafa'a kira ki, ma fuana ngwae 'i Israel ki 
logo. 
16 Ma nau'a talaku ne'e nau kui ba'a fa'ata'inia fuana tae ki ne'e nia ke ba'a 
nonifii 'ani ana kaida'i nia ke fa'atalo 'ani nau.” 
17 'Una'eri sa Ananias ka leka, ka ru'u saena luma ne'eri, ma ka alua limana 
fafona sa Saul, ma ka fata 'uri, "Ngwaefuta nau Saul 'ae, sa Jesus na Aofia 
talana ne'e asunga'i nau ma'i. Nia ba fa'ata'i fuamu sulia na tala, ana kaida'i 

ba 'oko leka ma'i 'i ne'e. Nia ka asunga'i nau ma'i, fasi 'iri 'oko lia la'u, ma 'oko 
to'o ana na Ano'i ru Abu.” 
18 Ma 'ali'ali go'o na ru di'ia na reforefo i'a ki ka 'asia fa'asia na'a maana sa 
Saul, ma nia ka lia la'u. Sui nia ka tata'e, ma ka siuabu. 
19 Ma buri 'ana nia fanga ka sui na'a, nonina ka fi'i ngasingasi'a la'u. Ma sa 
Saul ka tua fa'inia na fafarongo ki 'i Damaskas sulia bara asoa. 
20 Ma nia ka leka 'ali'ali 'uana luma fuana fo'onga'a, ma ka tala'ae ana 
ala'anga sulia sa Jesus ka 'uri, "Nia'a ne'e na Ngela God.” 
21 Ma sa tai fa'ida ne'e kira rongoa nia'a, kira ka 'arefo liu, ma kira ka saefilo 
kwailiu safitada kira ka 'uri, "Se reala na ngwae ne'e ba tua tua 'i Jerusalem, 
ma ka saungia ngwae ne'e kira fo'osia sa Jesus ki. Ma nia leka na'a ma'i 'i ne'e, 
'iri ke dauda, ma ke tala'ida siana na fata abu doe ki.” 
22 God ka radua sa Saul, ma na fatalana ka ngasingasi'a liu. Ma sa Saul ka 
fa'ata'inia sulia sa Jesus saena na Kerekere'a Abu ne'e nia'a na ngwae ne'e God 
filia. Ma ka 'una'eri, ngwae Jiu ki ne'e kira tua 'i Damaskas, kira ka kina na'a 
olisilana 'ani ta ru. 
23 Ma 'i buri 'ana asoa 'oro ki ka sui, ngwae Jiu ki kira ka fiku fuana loko'i ru 
'anga fuana saungilana sa Saul. 
24 Sulia asoa ma na rodo, kira ka folo 'usia maana na sakasaka'a ana fanoa 
ne'eri fasi 'iri kira ke saungia. Bore ma sa Saul ka rongoa na manata'anga kira 
ki. 
25 Ma ana ta'i fa'i rodo, na fafarongo nia ki kira ngalia, kira ka fa'akosoa 
saena na kaibaru doe 'uana 'i maa sulia ma'e kwakwa tofongana sulufau ne'e 
kira 'uia kalia 'ania na fanoa ne'eri. 
26 Ma sa Saul ka leka 'i Jerusalem, ma ka iliili 'uana leka fiku'a fa'inia na 
ngwae ne'e kira fa'amamana ana sa Jesus ki. Ma noa'a kira kasi fa'amamana 
ana fasi nia'a ne'e ta fafarongo logo ana sa Jesus, ma kira ka ma'u 'ani nia'a. 

27 Go'o sa Banabas ka leka ma'i, ka tala'ia siana na ngwae lifurongo ki, ma ka 
fa'arongo kira 'ani ne'e sa Saul nia lisia na Aofia sulia tala, ma na Aofia ka 
ala'a logo fuana. 'Una'eri nia ka fa'arongo kira logo 'ani sa Saul ne'e nia fata 
falatali'a sulia sa Jesus 'i Damaskas. 
28 Ma kira fi'i fa'amamana, ma sa Saul ka fi'i tua na'a fa'inida, ma ka liu saena 
'afutana 'i Jerusalem, ma ka fata nonira'a sulia sa Jesus. 
29 Ma nia ka fata ma ka olisu'usu'u fa'inia ngwae Jiu ki ne'e kira fata 'ani 
ala'anga Grik, ma kira ka iliili 'uana saungilana. 
30 Ma ana kaida'i na ngwae ne'e kira fa'amamana ki kira rongoa ru ne'eri, kira 
ka tala'ia sa Saul 'uana 'i Sesarea, ma kira ka kwatea 'uana 'i Tarsus. 
31 Ma na ngwae fa'amamana ki saena aba'i kula 'i Judea, ma 'i Galili, ma 'i 
Samaria ki, kira ka fi'i tua na'a 'ani aroaro'anga ana kaida'i ne'eri. Ma na 
fikuta'i ngwae fa'amamana ne'eri ka ngasingasi'a, ma ka doe la'u 'ani ngwae 
'oro ki ne'e kira fa'amamana. Nia 'una'eri, osi'ana na Ano'i ru Abu kwai'afi 
ada, ma kira ka fa'adufa na Aofia. 
32 Ma sa Peter ka leka ana ma'e fanoa 'oro ki, ma ana ta'i kaida'i nia ka leka 'i 
Lida 'iri nia ka maa to'ona na ngwae God ki ne'e kira tua 'i saena ma'e fanoa 
ne'eri. 
33 Ma 'i ne'eri, nia ka dao to'ona ta'i ngwae satana sa Aeneas, ne'e nonina ta'u, 
ma noa'a nia kasi tata'e na'a fa'asia na 'ifita'i nia sulia kwalu fa'i ngali ki. 
34 Ma sa Peter ka fata 'uri fuana, "Aeneas 'ae, sa Jesus Christ ka gura'o na'a 
ana kaida'i ne'e. 'Oke tata'e, ko la'umia na 'ifita'i 'oe." Ma 'ali'ali go'o sa Aeneas 
ka tata'e. 
35 Ma na ngwae ki ta'ifau ne'e kira tua 'i Lida ma 'i Saron, kira lisia, ma kira 
ka fa'amamana ana na Aofia. 
36 Ana fanoa 'i Jopa, ta'i kini ne'e fa'amamana, nia tua logo 'i ne'eri, ne'e 
satana 'i Tabita. (Ana ala'anga 'i Grik nia'a 'i Dorkas.) Nia ka sasia ru le'a 'oro 
liu ki, ma ka kwai'afi liu logo ana ngwae ne'e kira dala'a ki. 

37 Ma ana kaida'i ne'eri, nia mata'i, ma ka mae. Ma kika taufia nonina ka sui, 
kira ka 'afua, ma kira ka ngalia 'uana ma'e luma 'i lifua, ma kira egola 'i ne'eri. 
38 Ma na fanoa 'i Jopa noa'a kasi tau go'o fa'asia 'i Lida, ma ana kaida'i ne'e 
ngwae ne'e kira fa'amamana ki kira rongoa sa Peter nia tua 'i Lida, kira ka 
kwatea ro ngwae ki siana fa'inia na ala'anga 'uri, "'Oke leka 'ali'ali ma'i 
siaimili.” 
39 'Una'eri sa Peter ka leka fa'i kera. Ma kaida'i nia dao ana, kira ka tala'ia 
'uana ma'e luma ne'e 'i lifua. Na gwa'i 'uru ki ta'ifau go'o ne'e, kira fiku siana 
sa Peter 'i ne'eri, ma kira ka angi. Ma kira ka fa'ata'inia na toro 'oro ki ne'e 
kini ne'eri nia tai'i ana kaida'i nia mauri 'ua. 
40 Sui sa Peter ka ba'e kira ta'ifau, kira ka ru'u 'i maa fa'asia ma'e luma ne'eri, 
ma nia ka bobouruuru, ka fo'o. Sui nia ka abula fuana noni'i ru ne'eri, ka fata 
'uri fuana, "Tabita 'ae, 'oke tata'e." Ma na kini ne'eri ka kwadalani maana, ma 
kaida'i nia lia kwau, nia ka lisia sa Peter, ma nia ka sula tata'e ma ka gwauru. 
41 Ma sa Peter ka dau ana na limana, ma ka 'afia nia ka tata'e ka uu. Sui nia 
ka ri ma'i 'uana na gwa'i 'uru baera ki, fa'inia na ngwae ne'e kira fa'amamana 
ki, ma ka fa'ata'inia 'i Dorkas ne'e nia mauri na'a. 
42 Na ala'anga sulia na ru ne'e ka talofia 'afutana na'a fanoa 'i Jopa ta'ifau, ma 
na ngwae 'oro ki kira ka fa'amamana na'a ana na Aofia. 
43 Ma sa Peter ka tua 'i Jopa sulia asoa 'oro ki fa'inia na ngwae ne'e satana sa 
Simon, na ngwae ne'e rao'a nia fuana saungilana na 'u'uila ru ana buluka ki. 

Acts 10 
1 Ma ta'i ngwae 'i Sesarea ne'e satana sa Kornelius, na ngwae fa'ina'ona'o ana 
ngwae fuana ofo'a ki 'i Rom ne'e kira saea 'ani "Fikuta'i ngwae 'i Itali.” 
2 Nia'a na ngwae ne'e nia fa'a'inoto'a God, ma ka dangi'i fo'osia logo. Nia'a 
fa'inia na ngwae saena luma nia ki ta'ifau ne'e kira fo'osia God, ma ka sasi ru 
'oro le'a ki fuana 'afilana ngwae dala'a Jiu ki logo. 

3 Aia, ma ka bolo fa'inia uula kadi sina 'i sa'ulafi ana ta'i fa'i asoa, nia ka lisia 
ta'i fa'ata'inga ne'e fa'ata'i madako ana na 'ainsel God nia leka ma'i, ma ka fata 
'uri fuana, "Kornelius kwa!” 
4 Ma nia ka alu na'a maana ana 'ainsel ne'eri, ma ka ma'u, ma ka 'uri, "Ngwae 
'a'ana nau 'ae, tae na'a ne'e 'oko oga?" Ma na 'ainsel ne'eri ka olisia ka 'uri, 
"God nia saele'a liu fa'ini'o, ma ka alafafia na fo'onga'a 'oe ki fa'inia na rao'a 
le'a ne'e 'oko sasi'i fuana 'afilana na ngwae dala'a ki, ma God ke kwaiara'o 
du'ungani'i. 
5 Ana kaida'i ne'e na'a, 'oke kwatea ti ngwae ke leka 'uana 'i Jopa fasi 'iri kike 
saea ma'i ta'i ngwae ne'e satana sa Simon Peter. 
6 Nia tua saena luma ta'i ngwae rao ana 'u'uila ru ana buluka ki, satana sa 
Simon ba na luma nia tua sulia asi.” 
7 Na 'ainsel ne'e ka ala'a 'una'eri fuana ka sui, nia ka leka na'a 'ana. Ma sa 
Kornelius ka saea ma'i ro ngwae ki ana ngwae ne'e kira rao 'i saena luma nia 
ki siana, fa'inia ta'i ngwae ana ofo'a nia, na ngwae ne'e nia ka fo'osia logo 
God. 
8 Ma nia ka fa'arongo kira 'ani na ru ne'e nia lisia ma ka rongoa. Sui nia ka 
asunga'i kira kwau 'uana 'i Jopa. 
9 Ana asoa 'i buri, kaida'i ngwae ne'eri ki kira leka 'ua kwau, ma kira ka 
karangi dao na'a ana ma'e fanoa 'i Jopa, ma ana kaida'i ne'eri sa Peter ra'e 'i 
fafona luma, 'iri nia ka fo'o 'i asoa. 
10 Ma nia ka fiolo, ma nia ka oga ka fanga. Ma ana kaida'i kira sasi aka'u 'ua 
ana fanga ki, nia ka lisia ta'i fa'ata'inga. 
11 Nia ka lisia 'i langi nia 'ifi, ma ka lisia na ru di'ia 'aba ifi reba ne'e kira 
fa'akosoa ma'i 'i ano saena magalia, ma lisilana di'ia ta ngwae ne'e dau ana 
'ani fai su'usu'u'i ru ki. 
12 Ma saena 'aba ifi ne'eri na ru mauri ki, ma ru 'ae'aela ki, ru angoango ki, 
ma na no'o kwasi ki. Na ru ne'eri ki, taki sa Moses luia noa'a ta ngwae kasi 
'ani'i. 



430 

 

 
© 2003, Wycliffe Bible Translators, Inc. 

 

 
 

 

13 Sui nia ka rongoa ta'i lingalinga'i ru ka fata 'uri fuana, "Peter, tata'e, ko 
saungida, ma 'oko 'anida.” 
14 Ma sa Peter ka olisia ka fata 'uri, "Aofia 'ae, noa'a liu, osi'ana noa'a nau kusi 
'ani'ania ta ru ne'e sua ma ka bulibuli.” 
15 'Una'eri na lingalinga'i ru ne'eri ka fata la'u 'uri fuana, "Noa'a 'oe kosi saea 
ta ru sua ma ka bulibuli ana ta tae ne'e God ka saea nia le'a, ma ka sikasika 
fuana 'anilana.” 
16 Uulu kaida'i ki ne'e ru ne'eri nia fa'ata'i 'una'eri ana ka sui, kira ka olita'inia 
logo 'ada na 'aba ifi baera fa'inia na ru ki ta'ifau 'uana 'i langi. 
17 Ma sa Peter ka manata sulia fadalana fa'ata'inga ne'e nia lisia. Ma ana 
kaida'i ne'eri logo ne'e, ngwae ba sa Kornelius asunga'inida ma'i ki, kira ka 
saefilo 'uana luma sa Simon, ma kira ka dao na'a maana ma'eta'elo. 
18 Ma kira saefilo kira ka 'uri, "'Uri ma ta'i ngwae satana sa Simon Peter nia 
tua 'i ne'e?” 
19 Ma ana kaida'i ne'eri, sa Peter ka manata go'o 'ana 'ua sulia na fa'ata'inga 
ne'e nia lisia, osi'ana nia oga ka saiana na fadalana. Ma na Ano'i ru Abu ka 
fata 'uri fuana, "Fafarongo basi, na uulu ngwae ki kira dao 'i ne'e, ma kira ka 
lulu 'uamu. 
20 Tata'e, 'oko koso kwau siada, ma noa'a 'oe kosi manata na'i oreore 'uana 
leka'a fa'i kira, osi'ana nau'a ne'e nau ku asunga'inida ma'i.” 
21 Sui sa Peter ka koso kwau siada, ka fata 'uri, "Nau'a na'a ngwae bani'a 
kamu lulu 'uaku nini'a. 'Uri ma kamu leka ma'i fa'uta nini'a?” 
22 Kira olisia kira ka fata 'uri, "Sa Kornelius na ngwae fa'ina'ona'o ana ofo'a 
ne'e asunga'i kaimili ma'i. Nia'a na ngwae le'a, ma ka fo'osia logo God. Ma na 
ngwae 'i Jiu ki ta'ifau kira ka fu'usi doe liu ana nia'a. Ma ta'i 'ainsel God ka 
saea fuana fasi 'iri nia ka sae'o 'uana luma nia, ma nia oga ka rongoa tae ne'e 
'oke ba'a saea.” 



431 

 

 
© 2003, Wycliffe Bible Translators, Inc. 

 

 
 

 

23 Ma sa Peter ka kwaloa kwau ngwae ne'eri ki 'i luma ne'e nia tua ana, fasi 
'iri kike maliu basi fa'inia ana rodo ne'eri. Sui 'ofodangi ana ruana asoa, sa 
Peter ka sasi aka'u, ma ka leka fa'inida ma ti ngwae la'u 'i Jopa ne'e kira 
fa'amamana. 
24 Ana fa'i asoa 'i buri, kira ka dao na'a 'i Sesarea, na kula ba sa Kornelius 
ma'akwalia ana. Ma na ngwaefuta nia ki, ma na to'olana fa'ida, ma na ngwae 
kwaima nia ki ne'e nia laefida ma'i, kira ka masia logo sa Peter fa'inia sa 
Kornelius. 
25 Ma kaida'i sa Peter fasi ke ru'u go'o kwau, sa Kornelius ka dao to'ona, ma 
ka 'asia 'i na'ona 'aena sa Peter, ma ka fa'a aofia. 
26 Bore ma sa Peter ka ta'ea ka fata 'uri, "'Oke tata'e, osi'ana nau'a nini'a na 
ngwae di'ia logo 'ae'o.” 
27 Ma sa Peter ka ala'a fa'inia sa Kornelius, ma kera ka ru'u na'a kwau saena 
luma. Ma nia ka lisia ngwae 'oro liu ki kira fiku. 
28 Ma nia ka fata 'uri fuada, "Kaumulu muke sai le'a na'a ana ta'ifau go'o ne'e 
na taki kaimili Jiu ki, nia luia noa'a kami kasi ru'u saena luma kaumulu ki, 
ma noa'a kami kasi raoru fiku fa'i kamu ngwae ne'e noa'a la'u Jiu ki. Bore ma 
God fa'ata'inia fuaku noa'a nau kusi saea ta ngwae 'ani ngwae bulibuli ma ka 
sua. 
29 Nia ne'e kwate ma nau ku leka ma'i ana kaida'i ne'e 'oko sae nau ma'i, ma 
noa'a naisi leka ma'i fa'inia ta manata ruarua'anga. 'Irai nai saefilo kamu, 
fa'uta ne'e kamu ka laefi nau ma'i 'iri nai leka ma'i?” 
30 Sa Kornelius ka olisia ka 'uri, "'I gwanulafi, nau ku fo'o 'aku 'i luma nau ana 
uula kadi sina 'i sa'ulafi 'una'eri, ma ngwano ma ta'i ngwae toro 'ani ifi 
ngwasinasina, nia uu na'a 'i na'oku, 
31 ma ka fata 'uri, 'Kornelius 'ae, God rongoa fo'onga'a 'oe, ma ka lisia na rao'a 
le'a 'oe ki ana 'afilana na ngwae dala'a ki. 

32 'Oke kwatea ta ngwae ke leka 'i Jopa fasi 'iri ke saea ma'i ta'i ngwae satana 
sa Simon Peter. Nia tua fa'inia sa Simon, na ngwae ba rao ana na 'u'uila 
buluka ki, ma na luma nia teo 'i 'a'e one sulia asi.’ 
33 Nia ne'e, nau ku 'ali'ali ku laefi 'oe ma'i. Ma nia le'a liu ne'e 'oko leka ma'i. 
'Iu, God tua fa'i kulu ta'ifau, ma kami ka kwaimasi fuana rongolana ta tae ne'e 
God oga 'oke saea.” 
34 Sa Peter ala'a ma ka fata ka 'uri, "Nau ku sai le'a ana ne'e God nia lisia na 
ngwae ki ta'ifau ka bolo go'o, ma noa'a kasi 'inifilifili ana ngwae ki. 
35 Ma sa tai bore 'ana ne'e nia fu'usi doe ana God, ma ka sasia ru saga ki, nia'a 
na'a ne'e na ngwae ne'e God ka kwaloa, sui bore 'ana ta kwalafa tae ne'e nia 
ka leka ma'i fa'asia. 
36 Nau ku saiana kaumulu rongo na'a sulia na Fa'arongo'a Le'a fuana Jiu ki 
ne'e aroaro'anga fa'inia God, osi'ana sa Jesus Christ na ngwae ne'e Aofia fuana 
ngwae ki ta'ifau. 
37 Kamu ka sai logo ana ne'e na ru doe ki ba fuli 'i Israel, tala'ae ma'i 'i Galili, 
buri 'ana ba sa John fa'amanata 'iri ne'e ngwae ki kike kakari alifa'i fa'asia 
ta'anga'a kira ki ma kika siuabu. 
38 Ma kamu ka sai logo ana sa Jesus na ngwae 'i Nasaret, ma kamu ka sai logo 
ana ne'e God ka kwatea na Ano'i ru Abu ma na ngasingasi'anga fuana. Sa 
Jesus ka leka ana kula 'oro ki, ma ka sasia na ru le'a ki, ma ka gura na ngwae 
ne'e kira tua olofana ngasingasi'anga ana sa Saetan. Sa Jesus sasia ru ne'eri ki, 
du'ungana God tua fa'inia. 
39 Kami lisia na ru ne'e sa Jesus nia fuli'i ki 'i Israel ma 'i Jerusalem. Sui kira 
ka saungia ka mae 'ani foto'ilana ana 'ai rara folo. 
40 Bore ma, God ka ta'ea fa'asia na mae'a ana uula asoa, ma ka fa'ata'i nia 
fuaimili. 
41 Noa'a nia 'iri fa'ata'i la'u fuana ngwae ki ta'ifau, bore ma nia ka fa'ata'i go'o 
'ana fuaimili na ngwae ne'e God nia fili kami ka lisia, ma kami ka fata 

fa'amamana suli'i. Ma kaimili ne'e kami fanga ma kami ka kwa'u fa'inia 'i buri 
'ana ne'e nia tata'e fa'asia na mae'a. 
42 Ma nia ka fata totonga'i 'ani fuaimili, 'iri kami ke fata fa'amamana ma mike 
fa'atalo 'ania sa Jesus na ngwae ne'e God filia 'iri ke matalangani ngwae 
mauri ki fa'inia ngwae ne'e mae na'a ki. 
43 Ma na profet ki ta'ifau ne'e kira fata sulia na Christ, na ngwae ne'e God filia 
fuana fa'amaurilana ngwae nia ki. Na profet ki ka saea na ngwae ne'e kira 
fa'amamana ana nia'a, God ke ba'a rufuanata ana ta'anga'a kira ki, osi'ana na 
ru ne'e na Christ nia sasia fuada.” 
44 Ma ana kaida'i sa Peter ka ala'a go'o 'ana 'ua, na Ano'i ru Abu ka koso fafia 
na ngwae ne'e kira fafarongoa na fatalana. 
45 Ma na ngwae Jiu ne'e kira fa'amamana ana sa Jesus, ma kira ka leka ma'i 
fa'asia 'i Jopa fa'inia sa Peter, kira ka 'arefo liu, osi'ana God nia kwate dangalu 
na'a ana na Ano'i ru Abu fafia na ngwae ne'e noa'a la'u Jiu ki logo. 
46 'Iu, kira rongoa ngwae ne'e noa'a la'u Jiu ki, kira fata logo 'ani ala'anga 
matamata ki, ma kira ka fa'a 'inoto'a God. Ma sa Peter ka fata 'uri, 
47 "Na ngwae ne'e ki, kira to'o logo ana na Ano'i ru Abu di'ia logo kaimili. Ma 
noa'a ta ngwae kasi totolia ne'e ka luida fa'asia siuabu'a 'ani kafo.” 
48 Ma sa Peter ka saea kira ka siuabu na'a, osi'ana kira fa'amamana ana sa 
Jesus Christ. Sui kira ka gania 'iri nia ka tua la'u fa'inida sulia ta bara asoa. 

Acts 11 
1 Na ngwae lifurongo ki fa'inia na ngwae ne'e kira fa'amamana ki ne'e kira tua 
'i Judea, kira rongoa na ngwae ne'e noa'a la'u Jiu ki kira fa'amamana logo ana 
fatalana God. 
2 Ma ana kaida'i sa Peter fa'inia ono ngwae fa'amamana ki kira dao 'i 
Jerusalem fa'asia 'i Sesarea, na ngwae Jiu ki ne'e kira fa'amamana ana sa 
Jesus, kira ka balufia sa Peter, 

3 kira ka fata 'uri, "Se! 'Oko ru'u saena luma ngwae ne'e noa'a la'u Jiu ki ne'e 
noa'a kira kasi 'olo fa'ata'inia, ma 'oko fanga go'o 'amu fa'inida!” 
4 Ma sa Peter ka ala'a fuada sulia na ru ne'e fuli ki ta'ifau ka 'uri, 
5 "Ana kaida'i nau ku tua ana fanoa 'i Jopa, nau ku fo'o, ma nau ku lisia ta'i 
fa'ata'inga. Nau ku lisia ru di'ia 'aba ifi reba ne'e kira fa'akosoa ma'i fa'asia 'i 
langi, di'ia ti ngwae kira dau ana fai su'usu'u'i ru ki, ma nia ka koso ma'i 
siaku. 
6 Ma nau ku lia saena, ma nau ku lisia ru mauri ki saena ano, ru 'ae'aela ki, ru 
angoango ki, ma na no'o kwasi ki. 
7 'Una'eri, nau ku rongoa na lingalinga'i ru ka fata 'uri, 'Peter tata'e, 'oko 
saungida, ma 'oko 'anida!’ 
8 Bore ma nau ku fata 'uri, 'Aofia 'ae, noa'a liu go'o, osi'ana noa'a nau kusi 
'ani'ania 'ua ta ru ne'e sua ma ka bulibuli, na ru ne'e ki taki sa Moses luia 
noa'a ta ngwae kasi 'ani'i.’ 
9 Sui na lingalinga'i ru ne'e fa'asia langi ka fata la'u 'uri, 'Noa'a 'oe kosi saea ta 
ru nia sua ma ka bulibuli ana ru ne'e God saea ni'i sikasika na'a.’ 
10 Na ru ne'eri ka 'una'eri uulu fau sui, kira ka olita'inia logo 'ada 'i langi. 
11 Ana kaida'i ne'eri, na uulu ngwae ki ne'e ta'i ngwae ka asunga'inida ma'i 
siaku fa'asia 'i Sesarea, kira dao na'a 'i maana luma ne'e nau ku tua ana. 
12 Ma na Ano'i ru Abu ka saea fuaku, nai leka fa'inida, ma noa'a nau kusi 
manata na'i oreore sulia kira'a ngwae noa'a la'u Jiu ki. Ma na ono ngwae ne'e 
ki, ne'e kira fa'amamana ma kira tua 'i Jopa, kira ka leka logo fa'inau 'uana 'i 
Sesarea, ma kami ka ru'u 'i saena luma sa Kornelius. 
13 Ma nia ka fa'arongo kaimili 'ani ne'e nia lisia na 'ainsel nia uu saena luma 
nia ma ka saea fuana, ''Oke asunga'inia ta ngwae 'uana 'i Jopa 'iri ke saea ma'i 
na ngwae ne'e satana sa Simon Peter. 
14 Nia ke ba'a saea na ala'anga ki fuamu, 'iri 'ae'o fa'inia na kwalafa 'oe kamu 
ka mauri firi.’ 

15 Ana kaida'i nau ku tala'ae ku ala'a go'o fuada, na Ano'i ru Abu ka koso na'a 
ma'i fafida, di'ia logo ba nia koso ma'i fafi kulu ana asoa ana Pentekos. 
16 Ma nau ku manata to'ona na ru ba Aofia nia saea ba 'uri, 'Sa John nia 
siuabua ngwae ki go'o 'ani na kafo, bore ma God ke ba'a siufi kamu 'ani na 
Ano'i ru Abu.’ 
17 God ka kwatea logo na Ano'i ru Abu fuana na ngwae ne'e noa'a la'u Jiu ki, 
di'ia logo ne'e nia kwatea fuakulu, ana kaida'i ba kulu fa'amamana ana na 
Aofia sa Jesus Christ. 'Una'eri, ne'e noa'a nau kusi totolia ne'e nai luia God, 
kaida'i nia alafafia na ngwae ne'e ki!” 
18 Ma ana kaida'i kira rongoa na'a ru ne'eri, na 'uga'a kira ki ka mango na'a, 
ma kira ka ba'atafea na'a God, kira ka 'uri, "God ala 'ania logo na ngwae ne'e 
noa'a la'u Jiu ki bore, 'iri kira ke kakari alifa'i fa'asia ta'anga'a kira ki, ma kira 
ke mauri firi!” 
19 Ma osi'ana na kwai fa'akaisi'anga ana kaida'i ba kira saungia sa Stefen nia 
silolo, ne'e kwate ma na ngwae ne'e kira fa'amamana ki kira ka takalo. Ma ti 
ai ada kira leka 'uana aba'i kula 'i Fonisia, ma 'uana bubunga 'i Saeprus, ma 
fanoa doe 'i Antiok, ma kira ka fa'arongo 'ani Fa'arongo'a Le'a fuana ngwae 'i 
Jiu ki go'o ti 'ada. 
20 Ma ti ngwae ne'e kira fa'amamana ki ne'e kira leka ma'i fa'asia bubunga 'i 
Saeprus, ma ta'i fanoa doe 'i Saeren, kira ka leka logo 'uana 'i Antiok, ma kira 
ka fa'arongo 'ani Fa'arongo'a Le'a sulia na Aofia sa Jesus fuana ngwae ne'e 
noa'a la'u Jiu ki logo. 
21 Ma na ngasingasi'anga God ka tua fa'inia na ngwae ne'e kira fa'amamana 
ki, ma na ngwae 'oro ki, kira ka fa'amamana logo, ma kira ka abula 'uana na 
Aofia. 
22 Na fa'arongo'a sulia na ru ne'eri ki ka talofia na'a fiku ta'i ngwae 
fa'amamana 'i Jerusalem, ma na ngwae fa'ina'ona'o kira ki, ma kika kwatea sa 
Banabas 'uana 'i Antiok. 

23 Ma ana kaida'i nia dao, nia ka lia saiana ne'e God fa'ale'a ngwae 'i ne'eri ki, 
ma nia ka saele'a liu, ma ka amasida ta'ifau fasi 'iri kira ka uu ngasi 'ani 
fa'amamana'anga kira ki ana na Aofia. 
24 Sa Banabas nia'a ngwae le'a, ma na fa'amamana'anga nia ka ngasingasi'a, 
ma na Ano'i ru Abu ka sura ana. Ma osi'ana sa Banabas, ngwae 'oro ki kira ka 
eta kika fa'amamana na'a ana na Aofia. 
25 'Una'eri sa Banabas ka leka 'uana 'i Tarsus, ka lulu 'uana sa Saul. 
26 Ma kaida'i nia dao to'ona, nia ka tala'ia, kera ka leka 'uana 'i Antiok. Ma 
kera ka tua 'i ne'eri sulia ta'i fa'i ngali. Ma kera ka fiku fa'inia ngwae 'oro ne'e 
kira fa'amamana 'i ne'eri ki, ma kera ka fa'amanatada. Ma 'i Antiok ne'e 
ngwae ki kira etangia saelana na ngwae ne'e kira fa'amamana ki 'ani na 
"Ngwae sa Christ ki.” 
27 Ma ana kaida'i ne'eri, ti profet kira leka fa'asia 'i Jerusalem, kira ka leka 
'uana 'i Antiok. 
28 Ta'i ngwae ada ne'e satana sa Agabus nia uu, ma ka fata 'ani 
ngasingasi'anga ana Ano'i ru Abu, ka saea na uni'i fiolo'a doe ke ba'a liu saena 
magalia. Nia dao ma'i ana kaida'i sa Kladius nia tatalafa'a 'i Rom. 
29 Ma na fafarongo ki, kira ka manata 'uana kwate mani'a fuana 'afilana 
ngwae ne'e kira fa'amamana ma kika tua 'i Judea. Ma na ngwae ki ta'ifau, 
kira ka kwatea tae ne'e totolia kika kwatea. 
30 Ma kira ka sasi 'una'eri, ma kira ka kwatea mani fuana sa Banabas ma sa 
Saul, 'iri kera'a ne'e ka ngalia fuana ngwae fa'ina'ona'o ana ngwae fa'amamana 
ki 'i ne'eri 'i Jerusalem. 

Acts 12 
1 Ma ana kaida'i ne'eri, sa Herod na tatalafa'a nia daua ti ngwae ana ngwae 
fa'amamana ki, ma nia oga ka fa'akaisida. 
2 Ma nia kwatea na ngwae ana ofo'a nia ki 'iri kike saungia sa James, na ai 
na'ona sa John, 'ani sele ni ofo'a. 

3 Ma kaida'i nia lisia ne'e na Jiu ki kira saele'a liu fa'inia na ru ne'e nia sasia, 
nia ka kwatea na ngwae ana ofo'a nia ki, kira ka daua logo sa Peter. Nia sasia 
na ru ne'e ana kaida'i ana Fanga'a kira saea 'ani "Fanga'a ana Daofa'i Liu'a.” 
4 Ma buri 'ana kira daua sa Peter ka sui na'a, kira ka alua 'i saena luma ni 
lokafo, ma na fai fiku ta'i ngwae ana ofo'a ki ne'e kira folo 'usia, ma saena 
fiku ta'i ngwae ne'eri ki, kira alua fai ngwae'a saena ta'i fiku ta'i ngwae'anga. 
Du'ungana sa Herod manata 'uana matalanga'ilana sa Peter 'i maana ngwae ki 
buri 'ana na Fanga'a ana Daofa'i Liu'a. 
5 Ma sa Peter ka tua go'o 'ana saena luma ni lokafo. Ma na ngwae fa'amamana 
ki, kira ka fo'o 'alata'a liu fuana God fuana sa Peter. 
6 Ma ana fa'i rodo 'i na'ona ne'e sa Herod ke matalangani sa Peter 'i maana 
ngwae ki, sa Peter nia maliu 'ana safitana ro ngwae folo ki. Kira firi'ia 'ani ro 
sene ki, ma na ngwae folo ki kira ka folo logo ma'i 'i maana sinamaa ana 
luma ni lokafo. 
7 Ma ngwano bore ma na 'ainsel na Aofia leka ma'i ka uu siana, ma na 
madako'anga ka rara 'afia saena ma'e luma ni lokafo ne'e nia maliu ana. Ma 
na 'ainsel ka dau ana gwauna 'aba'abana sa Peter ka fa'a ada, ka fata 'uri, 
"'Oke tata'e 'ali'ali!" Go'o, na dadalo sene ba kira firi'ia 'ani limana ki ka 'asi'i 
na'a fa'asia na limana. 
8 'Una'eri na 'ainsel ne'eri ka fata 'uri, "'Oke toro 'ani toro 'oe, ma 'oko alua ta'e 
butu 'oe ki 'aemu." Ma sa Peter ka sasi sulia. Sui na 'ainsel ka fata la'u 'uri, 
"'Oke ru'ufia na to'ongi fafo doe 'oe fafi'o, 'oko leka ma'i fa'i nau.” 
9 Ma sa Peter ka leka sulia 'i maa fa'asia saena luma ni lokafo. Ma noa'a nia 
kasi saiana na ru ne'e 'ainsel ne'eri nia sasia ana, na ru mamana, osi'ana nia 
fia fasi nia lisia go'o 'ana na fa'ata'inga. 
10 Ma na 'ainsel ne'eri fa'inia sa Peter, kera ka leka, kera ka liufia na'a etana 
ngwae folo, sui na ruana ngwae la'u, sui kera ka fi'i dao ana maa ne'e kira 
saunga'inia 'ani na babalita'i ka'ika'i salo ki, ne'e nia leka kwau 'uana saena 
fanoa. Ma na sinamaa ne'eri ka tala 'ifi go'o 'ana fuadaro'o, ma kera ka ru'u 



438 

 

 
© 2003, Wycliffe Bible Translators, Inc. 

 

 
 

 

kwau. Ma kaida'i kera leka kwau sulia tala doe, 'una'eri go'o na 'ainsel ne'eri 
ka leka na'a 'ana fa'asia sa Peter. 
11 Ma sa Peter ka fi'i saiana na ru ne'e fuli fuana ma ka fata 'uri, "'Iu nau ku fi'i 
saiana nia mamana liu. God nia tala kwatea ma'i na 'ainsel nia, ma ka 'afi nau 
fa'asia sa Herod fa'inia na ngwae Jiu ki, ma noa'a kira kasi saungi nau di'ia 
ne'e kira loko'i ru fuana sasilana.” 
12 Kaida'i sa Peter nia sai na'a ana ru ne'e, nia ka leka na'a 'uana luma 'i Mary 
te'a sa John Mark. Ma na ngwae 'oro ki kira fiku saena luma ne'eri, 'iri kika 
fo'o 'ada. 
13 Kaida'i sa Peter dao ma'i, nia uu 'i burina sinamaa, nia ka kidikidi. Ma ta'i 
sari'i rao 'i luma ne'eri ne'e satana 'i Roda ka leka ma'i. 
14 Ma kaida'i nia rongo saiana lingana sa Peter, nia ka saele'a liu, ma noa'a 
nia kasi 'ifingia la'u na maa. Bore ma nia lalili ka oli, ka fa'arongo basi 'ani 
ne'e sa Peter nia uu ma'i 'i maa. 
15 Noa'a kira kasi fa'amamana ana, ma kira ka saea nia bolebole'a lala. Bore 
ma nia su'usu'u fa'inia ka fata 'uri, "Nau ku fata mamana." 'Una'eri kira ka 
olisia kika 'uri, "Sali na anoanona taka ne'ana.” 
16 Ma ana kaida'i ne'eri logo, sa Peter ka ina'u ana kidikidi 'anga. Ma ana 
kaida'i kira 'ifingia na'a sinamaa, kira ka lisia sa Peter, ma kira ka 'arefo liu. 
17 Ma nia ka kwaikarui 'ani limana fuada 'iri kira ke tua aroaro. Ma nia ka 
fa'arongo kira 'ani ne'e God logea na'a fa'asia saena luma ni lokafo. Ma nia ka 
fata 'uri, "Kamu ke leka kwau, ma muke fa'arongo 'ani ru ne'e ki fuana sa 
James fa'inia na barangwai asina ne'e kira fa'amamana ki." 'I buri 'ana nia ka 
saea na ru ne'eri ki ta'ifau, nia ka leka na'a kwau 'ana 'uana ta kula matamata. 
18 Ma 'ofodangi na'a, na ngalungalu'a doe ka tata'e safitana na ngwae folo ki, 
osi'ana kira kina na tae ne'e fuli fuana sa Peter. 
19 Ma sa Herod ka kwatea fatalana 'iri kira ke lulu 'uana sa Peter. Bore ma 
noa'a kira kasi dao go'o to'ona. Ma nia ka ri ma'i 'uana na ngwae folo ki, ka 
saefiloda, ma noa'a kira kasi saiana na tae ne'e fuli fuana sa Peter, go'o nia ka 



439 

 

 
© 2003, Wycliffe Bible Translators, Inc. 

 

 
 

 

kwatea na ngwae ana ofo'a nia ki, kika saungida ta'ifau. Ma 'i buri 'ana, sa 
Herod ka leka fa'asia 'i Judea, ma ka leka tua basi 'ana 'i Sesarea. 
20 Ma sa Herod ka saeta'a liu fuana ngwae ana 'i Taea ma 'i Saedon ki. Ma 
kira fiku 'ada talada, ma kira ka leka siana sa Herod. Kira eta leka dao basi 
'ada siana sa Blastas fasi 'iri ka 'afida, osi'ana nia'a ne'e na ngwae doe saena 
luma sa Herod. Sui 'una'eri mala kira fi'i leka siana sa Herod, kira ka gania 
'uana aroaro'anga. Kira gania 'una'eri, osi'ana kira oga folilana fanga fa'asia na 
aba'i kula ne'e sa Herod nia tatalafa'a fafia. 
21 Ma asoa ne'e sa Herod filia fuana nia ke ala'a fuana ngwae ki, dao na'a 
ma'i. 'Una'eri nia ka ru'ufia na ifi kwanga nia ki, ma ka fi'i tua ana kula ni tua 
na tatalafa'a, ma nia ka ala'a fuada. 
22 Kaida'i nia ala'a ka sui go'o, ne'e ngwae ki kira ka norea ako'a kira ka 'uri, 
"Noa'a la'u lingana na ngwae ne'eri'a, bore ma na lingana god lala!” 
23 Ma 'una'eri go'o na 'ainsel God ka leka ma'i ma ka kwai'ia sa Herod, ma nia 
ka mata'i, osi'ana noa'a nia kasi fa'a 'inoto'a God. Ma na ngwangwa ki kira ka 
'ania nonina, ma buri 'ana nia ka mae na'a. 
24 Ma na fatalana God ka takalo ana fanoa 'oro ki, ma na ngwae 'oro ki kira 
ka fa'amamana ana. 
25 Ma sa Banabas ma sa Saul, kera tuatua 'i Jerusalem sui kira ka oli na'a 
'uana 'i Antiok 'i buri 'ana ne'e kera fa'asuia na rao'a ne'e kira kwatea 
fuadaro'o. Ma kera ka ba'ea sa John Mark fa'i kera. 

Acts 13 
1 Ma ti profet, ngwae ne'e kira talonga'inia fa'arongo'a le'a, ma na ngwae 
fa'amanata ki ne'e kira fa'amanata na ngwae fa'amamana ki, kira tua logo 'i 
Antiok, saena na fikuta'i ngwae fa'amamana ne'eri, ma kira'a ne'e: sa Banabas, 
sa Simion ba kira saea 'ani "ngwae bulu," sa Lusius fa'asia 'i Saeren, sa 
Manaen ba kira gonia fa'inia sa Herod na tatalafa'a, ma sa Saul. 

2 Ana kaida'i ne'e, ngwae ne'eri ki kira fo'osia God fa'inia na abu fanga'a, na 
Ano'i ru Abu ka fata 'uri fuada, "Kamu ke filia sa Banabas ma sa Saul fuaku 
'iri kike sasia na rao'a ne'e nau ku filidaro'o fuana.” 
3 Buri 'ana kira abu fanga ma kira fo'o, kira ta'ifau kika alua na'a limada fafia 
kera'a, sui kira ka asunga'inidaro'o na'a kwau. 
4 Ma osi'ana na Ano'i ru Abu ba kwatea sa Banabas ma sa Saul, kera ka leka 
na'a 'uana 'i Selusia fa'asia 'i Antiok, kera ka to'o folo 'uana na bubunga 'i 
Saeprus. 
5 Kaida'i kera dao ana fanoa 'i Salamis, kera ka fa'arongo 'ani fatalana God 
saena luma abu fuana fo'onga'a Jiu ki. Ma sa John Mark ka leka logo fa'inida 
fuana 'afiladaro'o. 
6 Ma kaida'i kira leka fa'asia 'i Salamis, kira ka leka daofa'i liu kika to'ofolo 
ana bubunga ne'eri 'uana 'i Pafos. Ne'eri, kira ka dao to'ona ta'i ngwae ne'e 
satana sa Barjesus, ne'e nia rao 'ani talana na lufina ngwai. Nia'a na ngwae 'i 
Jiu, ma kira saea nia'a na profet ma noa'a 'iri mamana go'o. 
7 Nia kwaima fa'inia na gwaunga'i ngwae ana bubunga ne'eri satana sa 
Sergius Paulus, ne'e ngwae liato'o liu. Na gwaunga'i ngwae ne'eri ka ri 'uana 
sa Banabas ma sa Saul siana, osi'ana nia oga ka rongoa fatalana God. Ma 
kera'a ka dao kika ala'a fa'inia. 
8 Bore ma sa Barjesus ne'e rao 'ani talana 'ilu, ne'e ta sata la'u ana sa Elaemas 
'ani ala'anga 'i Grik, nia tata'e saulida, nia ka iliili 'uana folilana gwaunga'i 
ngwae ne'eri 'iri nia kasi fa'amamana la'u ana sa Jesus. 
9 Ma na Ano'i ru Abu ka sura ana sa Saul ne'e kira saea logo 'ani sa Paul, nia 
ka alu na'a maana ana ngwae ne'e rao 'ani talana lufina ngwai, 
10 ka fata 'uri fuana, "'Oko futa olitana na akalo! 'Oko malimae'a ana ru le'a ki 
ta'ifau, ma 'oko sai liu logo ana na kwalukaela soke'a ta'a ki, ma ana asoa ki 
'oko ili 'uana rokisilana mamana'anga God 'ani sokea ki. 
11 'Oko saiana God ke ba'a kwatea na'a kwa'ikwa'inga fuamu, ana kaida'i ne'e 
na'a. Na maamu ke rodo, ma noa'a 'oe kosi lisia na madakola lana na mada'afi 

sulia ta'i kala kaida'i." Ma ana kaida'i ne'eri nama go'o, maana sa Elaemas ka 
rodo na'a, ma ka fali galogalo na'a 'ana 'uana ta ngwae 'iri ka dau ana limana 
ma ka tala'ia. 
12 Ma na gwaunga'i ngwae ne'eri, kaida'i nia ka lisia na ru ne'eri ki, nia ka 
fa'amamana na'a ana sa Jesus, ma ka 'arefo liu ana fa'amanata'anga kera sulia 
na Aofia. 
13 Sui sa Paul ma ti ngwae ne'e kira leka fa'inia, kira to'o to'ofolo ma'i fa'asia 'i 
Pafos, ma kira ka dao ana fanoa 'i Perga, saena aba'i kula 'i Pamfilia. Ma sa 
John Mark ka leka fa'asidaro'o 'i ne'eri, ma ka oli 'uana 'i Jerusalem. 
14 Bore ma kira leka fa'asia 'i Perga, kira ka dao na'a 'i Antiok, ma'efanoa 
saena aba'i kula 'i Pisidia. Ma ana Sabat asoa ana mamalo'anga, kira ka leka 
saena luma fuana fo'onga'a Jiu ki, ma kira ka tua na'a 'i ano. 
15 Buri 'ana na'a to'oma'i 'anga ki fa'asia na Taki sa Moses ki ma na kerekere'a 
na profet ki, na ngwae fa'ina'ona'o ana luma abu fuana fo'onga'a ki ne'e kira 
ka kwatea ala'anga fuada kira ka 'uri, "Ngwaefuta kina 'ae, di'ia koro'o to'o 
ana ti ala'anga ana kwairadu'anga fuana na ngwae ne'e ki, kaimili oga koro'o 
ka ala'a fuada.” 
16 'Una'eri, sa Paul ka tata'e, ma ka kwaikaru 'ani limana 'iri kira ke aroaro, 
ma ka tala'ae ala'a ka 'uri, "Ngwae 'i Jiu ki, ma kamu ngwae ne'e noa'a la'u Jiu 
ki ne'e kamu tua 'i ne'e fuana fo'osilana God, muke fafarongo nau basi ma'i! 
17 God kia ngwae Jiu ki, nia filia ko'o kia ki ma ka kwate kira ka 'oro liu ana 
kaida'i kira tua 'i Ejipt, ana kula ne'e noa'a la'u fanoa kira. Ma God ka olita'i 
kira fa'asia 'i Ejipt 'ania na ngasingasi'anga doe nia. 
18 Ma sali karangi fai akwala fa'i ngali ki ne'e, nia lia sulida saena aba'i kula 
kwasi. 
19 Nia ka malangisia fiu fuu'i ngwae ki 'i Kenan, ma ka alua ngwae nia ki kira 
ka to'o ana na ano ne'eri. 
20 Nia ngalida fuana kika leka tua 'i Ejipt ka dao ana ne'e kira leka 'i Kenan, 
sulia bali ana fai talanga'i ma lima akwala fa'i ngali. 'I buri 'ana, God ka 

kwatea na ngwae ni kwai matalanga'i ki fuada, leleka ka dao ana kaida'i ba sa 
Samuel nia'a na profet. 
21 Ma ana kaida'i kira gani 'uana ta tatalafa'a, God ka filia sa Saul ka 
gwaunga'i fuada. Sa Saul ne'e na ngela sa Kis, fa'asia na fuu'i ngwae sa 
Benjamin. Ma nia ka gwaunga'i fuada sulia fai akwala fa'i ngali ki. 
22 Sui God ka lafua sa Saul, ma ka alua sa David ka tatalafa'a fuada. Ma God 
ka fata 'uri sulia sa David, 'Sa David, na ngela sa Jesi, nia'a ne'e na ngwae ne'e 
nau ku saele'a liu fa'inia, nia na ngwae ne'e saiana ka sasia ru ne'e nau ku oga 
nia ka sasi'i ki.’ 
23 Ana kwalafa ngwae ne'e sa David ne'e God filia sa Jesus ka alu nia'a na 
ngwae ni fa'amauri'anga fuana ngwae Israel ki, di'ia ba nia eta fata na'a 'ani. 
24 'I na'ona ne'e sa Jesus nia tala'ae ana rao'a nia, sa John ba fa'atalo'ania 
fuana ngwae ki ta'ifau Israel, fasi 'iri kira ke kakari alifa'i fa'asia ta'anga'a kira 
ki, ma kira ke siuabu. 
25 Ma ana kaida'i sa John nia karangi ka fa'asuia na'a rao'a ne'e nia sasia, nia 
ka fata 'uri fuana ngwae ki, 'Sali kamu fia fasi nau'a na ngwae ba God filia 
na'a nini'a, bore ma noa'a. Nau'a noa'a la'u na ngwae ne'e kamu 
kwaikwaimasi ana. Nia ke ba'a leka ma'i buriku, ma noa'a nau kusi totolia 
ne'e nai orooro, ma ku logea na butu nia ki 'i 'aena.’ 
26 "Ma kamu ngwaefuta nau kina ana kwalafa sa Abraham, ma kamu ngwae 
ne'e noa'a la'u Jiu ki ne'e kamu fiku 'i ne'e fuana fo'osilana God, God nia 
kwatea na'a ma'i fuakulu na ala'anga sulia sa Jesus ne'e fa'amauri kulu. 
27 Aia, ma na ngwae ne'e kira tua 'i Jerusalem, ma na ngwae fa'ina'ona'o kira 
ki, noa'a kira kasi saiana ne'e sa Jesus nia na ngwae fa'amauri. Ma noa'a kira 
kasi sai go'o ana na fatalana profet ki, sui bore 'ana kika to'omani ana na 
Sabat asoa ana mamalo'anga ki ta'ifau. Kaida'i kira matalanga'inia sa Jesus 
kira fa'ata'inia ne'e fatalana na profet ki nia mamana. 
28 Sui bore 'ana noa'a kira kasi dao to'ona go'o ta ru ne'e kira ke saungia 
du'ungana, ma kira ka gania sa Paelat 'iri ke saungia ka mae. 

29 Ma 'i buri 'ana kira sasia ru ki ta'ifau ne'e Kerekere'a Abu nia ala'a sulia, sui 
kira ka lafua fa'asia na 'ai rara folo, ma kira ka alu nia saena faoda gwa'u. 
30 Bore ma God ka ta'ea fa'asia mae'a. 
31 Ma sulia na asoa 'oro ki, ngwae ne'e kira leleka funifara'a fa'inia fa'asia 'i 
Galili 'uana 'i Jerusalem, kira 'idufa'i lisia go'o 'ada logo. Ma kaida'i ne'e, kira 
ka ala'a na'a sulia fuana ngwae 'i Israel ki. 
32 "Kero'o leka ma'i 'iri mike fa'arongo kamu 'ani na Fa'arongo'a Le'a ne'e God 
eta fata'a 'ani fuana ko'o kia ki, bore ma  
33 kulu'a na'a na ngela kira ki ne'e God ke fa'amamana eta fata'anga ne'eri 
fuakulu 'ani ta'elana sa Jesus 'uana mauri'a. Osi'ana God ba saea 'ani Sam ro 
ru ki ka 'uri, ''Ae'o na Ngela nau. Ta'ena nau'a ne'e Ma'a 'oe na'a.’ 
34 "Aia, God eta fata 'ani tata'elana fa'asia na mae'a, ma nia 'afita'i fuana nia 
ka mae la'u. Ru ne'eri kira keresia saena Kerekere'a Abu ka 'uri, 'Nai ba'a 
kwatea fuamu na fa'ale'anga abu ki ne'e nau ku eta fata'a 'ani fuana sa David.’ 
35 "Nia mamana liu, sulia nia saea logo saena ta'i Kerekere'a Abu ma ka 'uri, 
'Noa'a 'oe kosi ala'ania ngwae rao abu 'oe ka mae ma ka ngwa'a.’ 
36 "Ana kaida'i ne'e sa David mauri 'ua, nia ka sasia na'a ru ne'e God oga'i ki. 
'Una'eri ma nia ka mae na'a, kira ka alua saena kilu gwa'u 'i ninimana ko'o nia 
ki, ma na nonina ka ngwa'a. 
37 Bore ma sa Jesus na ngwae ne'e God nia ta'ea fa'asia na mae'a, na nonina 
noa'a kasi ngwa'a. 
38 Ngwaefuta kina, kamu ka sai le'a ana, ne'e kami fa'arongo 'ani siaumulu 
ne'e God ke ba'a rufuanata ana ta'anga'a kamu ki 'ani maelana sa Jesus. 
Ngwae ki ta'ifau ne'e kira fito'o ana sa Jesus, kira aloge ma noa'a kira kasi 
'eke na'a, osi'ana God ka fulangani nia 'olo'olo. Ro'onga'a sulia taki sa Moses 
ki, noa'a kasi totolia ne'e ka sasia ngwae ka 'olo'olo. 
40 Muke lia suli kamu, 'iri na ru ne'e profet ki kira fata sulia noa'a kasi fuli 
fuamu'a, 

41 kira ka 'uri, 'Mulu sailinga, ngwae ne'e kamu 'oinonga 'ania fatalana God ki. 
God ke ba'a sasi rao'a doe liu ana kaida'i kamu mauri 'ua. Noa'a kamu kasi 
fa'amamana ne'e God sasia ru ne'eri, sui bore 'ana di'ia ta ngwae nia fa'arongo 
kamu sulia. Mulu lisia! Kamu ke ba'a 'arefo, ma muke mae.' “ 
42 Ma kaida'i sa Paul ma sa Banabas, kera ru'u na'a kwau 'i maa fa'asia na 
luma abu fuana fo'onga'a, na ngwae ki kira ka ganida 'iri kira ke oli la'u ma'i 
ana Sabat asoa ana mamalo'anga 'i buri, fasi 'iri kira ke fa'arongoda la'u 'ani 
na ru ne'e ki. 
43 'I buri 'ana ne'e ngwae ki kira leka na'a fa'asia na fiku'a ana fo'onga'a ne'eri, 
ngwae 'oro kira leka sulia sa Paul ma sa Banabas. Kira'a ti ngwae Jiu ma ti 
ngwae ne'e noa'a la'u Jiu ki logo ne'e kira 'ado na'a fa'inia ngwae Jiu ki saena 
abu'a kira. Ma sa Paul fa'inia sa Banabas ala'a fuada fa'inia na radulada 'uana 
uu ngasi'a ana fa'amamana'anga ana na kwai'ofe'anga God. 
44 Ma ana Sabat asoa ana mamalo'anga 'i buri, karangi na ngwae ki ta'ifau 
saena na fanoa ne'e, kira dao ma'i fuana rongolana na fatalana sa Paul ma sa 
Banabas sulia na Aofia. 
45 Ma kaida'i ne'e ngwae Jiu ki kira lisia ne'e fiku'a ne'eri doe, liada ka ogala'a 
liu. Ma kira fata ngengea na'a ru ne'e sa Paul nia saea, ma kira ka fata buri 
logo ana. 
46 Bore ma sa Paul ma sa Banabas kera ka fata nonira'a mala, kera ka 'uri, 
"Nia bolo fuana kero'o ka eta fata basi sulia na fatalana God fuamu'a Jiu ki 'i 
na'o. Bore ma du'ungana ne'e kamu 'aila 'ania, kamu fa'ata'inia fasi ne'e noa'a 
kamu kasi totolia go'o ngalilana na mauri'a firi. Nia ne'e kero'o ka fa'asi 
kamu, ma kero'o ka leka na'a 'amiro'o fuada na ngwae ne'e noa'a la'u Jiu ki. 
47 Kero'o leka siana ngwae ne'e noa'a la'u Jiu ki. Osi'ana God nia asunga'i 
kero'o ka 'uri, 'Nau ku alu 'oe 'oko di'ia na'a unu fuada na ngwae ne'e noa'a 
la'u Jiu ki. Nau ku asunga'ini'o 'iri 'oke fa'arongoa ngwae ki ta'ifau saena 
magalia 'ani tae ne'e nai sasi fuana fa'amaurilada.' “ 

48 Ma ana kaida'i ne'e ngwae ne'e noa'a la'u Jiu ki kira rongoa ru ne'e, kira ka 
saele'a liu, ma kira ka ba'atafea na fa'arongo'a na Aofia. Ma na ngwae ne'e 
God ka filida fuana na mauri'a firi, kira ka fa'amamana na'a. 
49 Ma na fatalana God ka talo na'a ana kula ki ta'ifau, ma na ngwae 'oro ki ka 
rongoa na'a fatalana God saena 'afutana aba'i kula ne'eri. 
50 Bore ma na ngwae Jiu ki kira ka fata liana na ngwae fa'ina'ona'o ki saena 
na fanoa doe ne'eri fa'inia na gwaunga'i kini ki ana ngwae ne'e noa'a la'u Jiu 
ki ne'e kira fo'osia God. Ma na Jiu ne'eri ki, kira ka tala'ae na'a ana 
fa'akaisilana sa Paul ma sa Banabas, ma kira ka lalidaro'o na'a fa'asia na bali 
fanoa ne'eri. 
51 Ma kera ka kwa'itafula na gegeo ana ano ki fa'asia na 'aedaro'o di'ia na 
fa'abasu'anga na'a fuada ne'e God ke ba'a matalanga'i kira du'ungana kira 'aila 
'ania rongolana fatalana God. Ma kera ka leka na'a adaro'o 'uana 'i Ikonium. 
52 Ma na ngwae 'i Antiok ki ne'e kira fa'amamana, kira ka saele'a liu, ma na 
Ano'i ru Abu ka sura ada. 

Acts 14 
1 Ma sa Paul fa'inia sa Banabas dao 'i Ikonium, kera ka leka la'u saena na 
luma fuana fo'onga'a Jiu ki, di'ia ba kera 'idufa'i sasi. Ma kera ka fata 'ani 
ngasingasi 'anga ne'e na ngwae 'oro Jiu ki, ma na ngwae ne'e noa'a la'u Jiu ki, 
kira ka fa'amamana ana sa Jesus. 
2 Bore ma na Jiu ne'e kira 'aila fa'amamana, kira ka fata liana ngwae ne'e 
noa'a la'u Jiu ki, ma kira ka fa'alia na manatada kira ka tata'e saulia na ngwae 
ne'e kira fa'amamana ki. 
3 Sa Paul ma sa Banabas, kera ka tua la'u 'i ne'eri sulia kala kaida'i tau, kera 
ka fata nonira'a sulia na Aofia. Ma na Aofia ka fa'ata'inia ne'e fataladaro'o 
sulia sa Jesus nia mamana 'ani kwatelana na ngasingasi'anga fuadaro'o fuana 
sasilana ru ni 'arefo'a ki ma na fa'anada'a ki. 
4 Ma na ngwae ki saena ma'efanoa ne'eri, kira ka daro to'oto'o ma kika takalo. 
Ti ngwae fa'inia Jiu ki, ma ti ngwae fa'inia na ngwae lifurongo ki. 

5 'Una'eri ti ngwae ne'e noa'a la'u Jiu ki fa'inia ti Jiu ma na ngwae fa'ina'ona'o 
kira ki, kira ka loko'i ru fuana fa'akaisilana na ngwae lifurongo ki, ma kika 
saungida 'ani 'uilada 'ani fau 'iri kike mae go'o. 
6 Ana kaida'i ne'e na ngwae lifurongo ki kera sai ana, kera ka tafi 'uana fanoa 
'i Listra, ma fanoa 'i Derbe saena aba'i kula 'i Laekonia, ma 'uana na ma'e 
fanoa ki kalikalida. 
7 Ne'eri, kera ka fa'atalo 'ania Fa'arongo'a Le'a. 
8 Ma ta'i ngwae nia tua 'i Listra ne'e 'aena ta'u. Na 'aena mae tala'ae mala ma'i 
ana futalana, ma noa'a nia kasi fali na'a. 
9 Nia tua 'i ano, ma ka fafarongoa fatalana sa Paul. Ma sa Paul ka alu na'a 
maana ana, ma ka saiana ne'e nia fa'amamana sa Jesus saiana ke gura go'o 
'ana nia'a, 
10 ma ka fata 'ani linga'i ngwae doe fuana ka 'uri, "'Oke tata'e, ma 'oko uu saga 
'ani 'aemu!" Ma na ngwae ne'e ka fafusaka, ma ka fali kwailiu na'a 'i safitada. 
11 Kaida'i fiku'a ne'e kira lisia ru ne'e sa Paul sasia, kira ka ri koko 'ani 
ala'anga kira ngwae 'i Laekonia, kira ka 'uri, "Na god ki kira ngwae'a na'a, ma 
kera ka koso na'a ma'i siaka!” 
12 Kira ka saea sa Banabas 'ani na gwaunga'i god Sus, ma sa Paul kira ka saea 
'ani sa Hermes na ngwae ngali ala'anga ana god ki, osi'ana nia ngwae ne'e 
fata 'ani kera'a. 
13 Ma na luma ni fo'onga'a ana god Sus ni ta'i teo toli 'i ili ana fanoa ne'eri. 
Ma na fata abu fuana god Sus, nia ka leka ma ka ngalia ma'i buluka ki, ma na 
takana 'ai ki, ka alua maana tafa ana fanoa ne'eri. Osi'ana nia fa'inia na fiku'a 
ne'eri, kira oga kwatelana na kwaisu'usi'anga fuana na ngwae lifurongo ki. 
14 Ana kaida'i sa Banabas ma sa Paul kera rongoa ne'e kira sasi 'una'eri, kera 
ka gasia na to'ongi kera ki fuana fa'ata'ilana kera 'aila 'ani, ma kera ka 'uri, 
15 "Reala kwa, fa'uta ne'e kamu ka oga sasilana ru ne'e re? Ma kero'o ne'e 
ngwae ki go'o di'ia logo kamu'a. Kero'o leka ma'i fuana fa'atalonga'ilana 

Fa'arongo'a Le'a sulia ta'i God mauri. Fuila muke fo'osia lala nia'a. Ma noa'a 
kamu kasi fo'osia la'u na mala mala god ne'e ki, osi'ana noa'a kira kasi 'afi 
kamu go'o. God saunga'inia 'i langi, ma na magalia, ma na asi, ma na ru ki 
ta'ifau ne'e kira tua 'i saena ki. 
16 Ana kaida'i sui toli ki, nia ala'ania na ngwae ki ta'ifau kira ka leka 'ada 
sulia kwaiogai'anga kira ki. 
17 Ka 'una'eri bore 'ana, noa'a nia kasi mutala fa'asia kwatelana ru le'a ki 
fuana ngwae ki ta'ifau sulia asoa ki, ma nia ka fa'ata'inia nia'a talana 'ani ru 
le'a ne'e nia sasi'i ki. Nia kwatea uta fuamu'a fa'asia saena mamanga, ma ka 
kwatea fua'i 'ai ki ana kaida'i kira ki, ma nia ka kwatea fanga fuamu'a, ma ka 
kwatea maurilamu'a ka saele'a.” 
18 Sui bore 'ana na ngwae lifurongo ki kira ka fata 'una'eri, na fiku'a ne'e, kira 
oga kika kwatea nama 'ada na kwaisu'usi'anga kira ki fuadaro'o. 
19 Ma ti Jiu ne'e kira leka ma'i fa'asia fanoa 'i Antiok saena aba'i kula 'i 
Pisidia, ma fanoa 'i Ikonium, kira dao ma'i, kira ka kwate ala'anga fuana 
fiku'a ne'e, ma kira ka oga ta'a fuana sa Paul ma sa Banabas. Ma kira ka 'uia 
na'a sa Paul 'ani fau ki, ma kira ka 'abalanga'i nia 'i maa fa'asia saena fanoa, 
ma kira ka dangalua, osi'ana kira fia fasi nia mae na'a. 
20 Bore ma kaida'i ngwae ne'e kira fa'amamana ki, kira leka ma'i, ma kira ka 
uu kalia sa Paul, nia ka tata'e, ka oli fa'inida 'uana 'i fanoa. Sui ana fa'i asoa 'i 
buri, sa Paul ma sa Banabas kera ka leka 'uana fanoa 'i Derbe. 
21 Sa Paul ma sa Banabas kera ka fa'arongo 'ani na Fa'arongo'a Le'a saena 
fanoa 'i Derbe, ma na ngwae 'oro ki kira ka fa'amamana ana sa Jesus. Sui kera 
ka oli 'uana fanoa 'i Listra, ma fanoa 'i Ikonium, ma fanoa 'i Antiok saena aba'i 
kula 'i Pisidia. 
22 Ma kera ka fa'angasingasia na fa'amamana'anga na ngwae ne'e kira 
fa'amamana ki, ma kera ka falangi ada 'iri na fa'amamana'anga kira ki ka 
ngasi. Ma kera ka saea, "'I na'ona ne'e kuke ru'u saena mauri'a firi ne'e God ke 
gwaunga'i fafia, kulu ke dao ta'ifau nama to'ona na 'afita'i 'anga.” 

23 Ma ana fanoa ne'eri ki ta'ifau, kera ka filia na'a ngwae fa'ina'ona'o ki fuana 
fikulana ngwae God ki. Ma buri 'ana na fo'onga'a ma na abu fanga'a, kera ka 
kwatea na'a na ngwae ne'e kira fa'amamana ana ki fuana na Aofia. 
24 Sui kera ka leka fa'asia aba'i kula 'i Pisidia, kera ka dao ana aba'i kula 'i 
Pamfilia. 
25 Ma kera ka fa'arongo 'ani na Fa'arongo'a Le'a saena fanoa 'i Perga, sui kera 
ka leka 'uana fanoa 'i Atalia. 
26 Sui kera ka leka 'ani gwa'i baru fa'asia 'i ne'eri, ma kera'a ka oli na'a 'uana 
fanoa 'i Antiok. Na fanoa ba kira tala'ae ana leka'a kera fa'asia. Na fanoa ba 
ngwae fa'amamana ki kira kwatedaro'o saena kwai'ofe'anga God, 'iri ke 'afida 
fuana na rao'a nini'a kera fa'asuia na'a. 
27 Ma ana kaida'i kera dao na'a 'i Antiok, kera ka fikua na'a ngwae 
fa'amamana ki, ma kera ka fa'arongoda 'ani na ru ki ta'ifau ne'e God sasia 
'anidaro'o. Ma kera ka fa'arongo logo 'ani ne'e God 'afida na ngwae ne'e noa'a 
la'u Jiu ki bore kira ka fa'amamana logo. 
28 Ma kera ka ta'i tua tau 'i ne'eri fa'inia na ngwae ne'e kira fa'amamana ki. 

Acts 15 
1 Ti ngwae ne'e kira leka ma'i fa'asia 'i Judea 'uana 'i Antiok, kika fa'amanata 
na ngwae ne'e fa'amamana na'a ki kira ka 'uri, "Nia 'afita'i liu fuana God ke 
lafu kamu fa'asia ta'anga'a kamu ki, di'ia noa'a kamu kasi 'olo fa'ata'inia di'ia 
ba na taki sa Moses ki saea.” 
2 Ma sa Paul fa'inia sa Banabas kera ka kwaingenge liu fa'i kira sulia ru ne'e. 
Ma kira ta'ifau kira ka filia sa Paul ma sa Banabas ma ti ngwae fa'amamana 'i 
Antiok, 'iri kira ke leka 'i Jerusalem fuana ala'anga fa'inia na ngwae lifurongo 
ki, ma na ngwae fa'ina'ona'o ki sulia ru ne'e. 
3 Ma na fikuta'i ngwae fa'amamana ne'e ka asunga'inida na'a kwau. Ma kaida'i 
kira leka na'a, kira liu ana aba'i kula 'i Fonisia ma 'i Samaria ki, kira ka 
fa'arongoa 'ani ne'e na ngwae ba noa'a la'u Jiu ki ne'e kira abula na'a 'uana 

God. Ma kaida'i na ngwae ne'e kira fa'amamana ki rongoa na'a fa'arongo'anga 
ne'eri, kira ka saele'a liu. 
4 Kaida'i sa Paul ma sa Banabas kira dao na'a 'i Jerusalem, na ngwae 
fa'amamana ki, ma na ngwae lifurongo ki fa'inia na ngwae fa'ina'ona'o ki, kira 
ka kwaloda. Ma kira ka fa'arongo 'ani na ru ne'e God ka sasi'i 'anida 'i safitana 
ngwae ne'e noa'a la'u Jiu ki. 
5 Bore ma ti ngwae ana ngwae ne'e kira fa'amamana ma kira ana fikuta'i 
ngwae Farasi ki, kira tata'e kira ka fata 'uri, "Na ngwae ne'e noa'a la'u Jiu ki, 
di'ia kira fa'amamana ana sa Jesus, kike 'olo fa'ata'inia nama, ma kulu saea 
fuada kika ro'o logo sulia na taki sa Moses ki di'ia nama kia'a na ngwae Jiu 
ki.” 
6 Ma na ngwae lifurongo ki fa'inia na ngwae fa'ina'ona'o ki, kira ka fiku fuana 
loko'i ru 'anga sulia ru ne'e. 
7 Ma buri 'ana na ala'anga keta ne'e kira sasia ka sui, sa Peter ka tata'e, ka fata 
'uri, "Ngwaefuta nau kina 'ae, kaumulu saiana, tau na'a ma'i God nia fili nau 
safitamu'a 'iri nai fa'arongo 'ani Fa'arongo'a Le'a ne'e fuana ngwae ne'e noa'a 
la'u Jiu ki, 'iri kira ke rongoa logo 'ada ma kira ke fa'amamana. 
8 Ma God ne'e nia saiana manatalana ngwae ki ta'ifau, nia ka fa'ata'inia 
kwalolana na ngwae ne'e noa'a la'u Jiu ki, 'ani kwatelana Ano'i ru Abu, fuada 
di'ia logo ne'e nia kwatea fuakulu. 
9 Ma ka noa'a ta 'inifilifili'anga safitakulu ma fa'inia kira'a. Nia ka rufuanata 
ana ta'anga'a kira ki, du'ungana kira fa'amamana ana sa Jesus. 
10 Ma God fa'ata'inia fuaka ka sui na'a noa'a nia kasi oga ne'e kamu ke kwatea 
la'u ta 'afita'i'anga fuada 'ani taki ki, osi'ana ne'e ko'o kia ki ma kia'a bore, 
noa'a kulu kasi sai go'o ana ro'onga'a sulia. Aia, ma di'ia kaumulu kwatea na'a 
ta 'afita'i'anga 'una'eri fuana ngwae ne'e kira fa'amamana ana sa Jesus ki, God 
ke ba'a saeta'a fuamu'a. 

11 Kulu fa'amamana ne'e God fa'amauri kulu fa'asia ta'anga'a kulu ki 'ani tae 
ne'e sa Jesus sasia fuakulu 'ani le'anga'a nia fuaka. God fa'amauri logo 'una'eri 
ana ngwae ne'e noa'a la'u Jiu ki.” 
12 Ma na fiku'a ne'e, kira ka tua aroaro kaida'i kira rongoa sa Banabas ma sa 
Paul kera fa'arongo 'ani ru ni 'arefo'anga ki ma na ru fa'anada'a ki ne'e God ka 
sasi'i 'ani kera'a fuada ngwae ne'e noa'a la'u Jiu ki. 
13 Ma 'i buri 'ana kera ala'a ka sui, sa James ka fata 'uri, "Ngwaefuta nau kina 
'ae, muke fafarongo nau basi. 
14 Sa Peter ba fata ka fi'i sui go'o kwau sulia ba God eta fa'ata'inia na'a 
alafe'anga nia fuana ngwae ne'e noa'a la'u Jiu ki 'ani kwalolada fa'asia 'i 
safitana ngwae ki 'iri kira ka ro'osulia. 
15 Ma na profet ki kira ka fata logo 'una'eri, di'ia na'a ba na Kerekere'a Abu 
saea, 
16 'God ka fata 'uri, Ta asoa 'ana, nai ba'a oli ma'i, ma nai ba'a ta'ea na 
gwaunga'inga sa David ne'e nia 'asia na'a. Nai ba'a ta'ea oretana ru ana, ma 
nai fa'a uua la'u. 
17 Ma na ngwae matamata ki, kira ke ba'a leka ma'i siaku. Ma na ngwae ne'e 
noa'a la'u Jiu ki, nau ku saeda na'a 'ani ngwae nau ki. 
18 God ne'e saea, ba nia fa'arongo 'ua na'a ma'i 'ani ru ne'e 'i na'o.' “ 
19 Aia, ma sa James ka ala'a la'u ka fata 'uri, "Nau ku manata 'uri, noa'a kulu 
kasi kwatea la'u ta 'afita'i'anga fuana ngwae ne'e noa'a la'u Jiu ki ne'e kira 
abula ta'ifau na'a 'uana God. 
20 Nia le'a kulu ke kerekere fuada, kulu ka fa'arongo kira 'ani ne'e noa'a kira 
kasi 'ania ta fanga ne'e kira fo'osi 'ani fuana malamala god ki, ma kira ka lia 
sulida fa'asia na kakabara'anga, ma noa'a kira kasi 'ania logo ta ru mauri ne'e 
kira li'oa, ma noa'a kira kasi 'ania logo ta 'abu. 

21 Osi'ana na taki nini'a sa Moses ki, kira to'omani 'ua na'a ma'i 'i saena luma 
fuana fo'onga'a kira ki ana Sabat na asoa ana mamalo'anga, ma na fatalada ka 
fa'atalo na'a 'ania saena fanoa kira ki ta'ifau.” 
22 'Una'eri na ngwae lifurongo ki, ma na ngwae fa'ina'ona'o ki, ma na fikuta'i 
ngwae fa'amamana ki ta'ifau, kira ka filia ti ngwae ada 'iri kira ka 
asunga'inida kwau 'uana Antiok fa'inia sa Paul ma sa Banabas. Kira filia sa 
Judas ne'e kira saea logo 'ani sa Barsabas, ma sa Silas, osi'ana kero'a ro ngwae 
fa'ina'ona'o ki ana fikuta'i ngwae kira. 
23 Ma na kerekere'a 'uri ne'e kira kwatea fa'inida, "Kaimili na ngwae lifurongo 
ki, ma na ngwae fa'ina'ona'o ki, ne'e na ngwaefuta kamu ki ana na Aofia, 
kami kwatea kwau ala'anga le'a le'a kami ki fuamu'a na bara ngwai asina na 
ngwae ne'e noa'a la'u Jiu ki, ne'e kamu tua 'i Antiok, ma 'i Siria, ma 'i Silisia. 
24 Kaimili rongoa fasi ti ngwae ana kaimili ne'e kira leka kwau, ma kira ka 
kwatea na'a manata buli musikula'anga fuamu'a 'ani fatalada. Ma noa'a kami 
kasi asunga'inida fuana sasilana ru ne'eri. 
25 Ta ne'e kami ka fiku alafafia ru ne'e 'i safitami'a, ma kami filia ti ngwae 
ngali ala'anga, ma kami ka asunga'inida kwau siaumulu. Kira ke ba'a leka 
kwau fa'inia kwaima le'a kia ki sa Paul ma sa Banabas. 
26 Kera ro ngwae ne'e kera kwate dangalu ana na mauri ladaro'o fuana na 
rao'a madumadu fuana na Aofia kia sa Jesus Christ. 
27 'Una'eri nini'a kami ka kwatea logo kwau sa Judas ma sa Silas 'iri kera ke 
tala fata adaro'o sulia na ru ne'e kami keresia kwau. 
28 Osi'ana na Ano'i ru Abu fa'i kaimili, kami alafafia, noa'a kami kasi alua la'u 
ta 'afita'i'anga 'i fafi kamu. Ru ne'e ki go'o ne'e muke ro'o nama suli'i: 
29 Noa'a kamu kasi 'ania ta fanga ne'e kira fo'osi 'ani fuana na malamala god 
ki, ma noa'a kamu kasi 'ania ta 'abu. Ma noa'a kamu kasi 'ania ta ru mauri 
ne'e kira li'oa. Ma muke tua fa'asia na kakabara'anga. Ma di'ia ne'e kamu tua 
fa'asia na ru ne'eri ki, nia le'a liu.” 

30 Ma kira ka kwatea na ngwae ne'eri ki ne'e kira ngali fa'arongo'anga, kira ka 
leka 'uana 'i Antiok. Ma kika fikua na'a ngwae ne'e kira fa'amamana ki ta'ifau, 
ma kira ka kwatea na'a ru ne'e kira keresia fuada. 
31 Ana kaida'i ne'e ngwae ki kira to'omani ta'ifau na'a, kira ka saele'a liu, 
osi'ana ne'e ala'anga ne'eri ki gwalea na'a manatalada. 
32 Ma sa Judas ma sa Silas, kera ka ala'a fuada ka tau liu na'a, ma kera ka 
kwatea ramo'ala'ala'anga ma na ngasingasi'anga fuada, osi'ana kera'a ro profet 
ki. 
33 Ma 'i buri 'ana kera'a tua 'i ne'eri sulia bara asoa ka sui, na bara ngwai 
asina ne'eri ka asunga'inidaro'o 'ani na aroaro'anga, ma kera ka oli na'a 'i 
Jerusalem. 
35 Ma sa Paul ma sa Banabas kera'a ka tua la'u 'i Antiok. Ma kero'a fa'inia na 
ngwae 'oro ki kira ka fa'amanata, ma kika fa'atalo 'ani fatalana na Aofia. 
36 Buri 'ana bara madamo ka sui na'a, sa Paul ka fata 'uri fuana sa Banabas, 
"Koro oli la'u fasi 'iri koro ke maa to'ona na ngwaefuta koro ki ana ma'efanoa 
ba koro fa'arongo ma'i 'ani na fatalana na Aofia, fasi 'iri koro ke saiana na 
tualada fa'uta na'a nini'a.” 
37 Ma sa Banabas ka oga liua fasi sa John Mark ka leka fa'inidaro'o. 
38 Bore ma sa Paul ne'e manatana sulia noa'a kasi le'a fuana sa John Mark 
ne'e ka leka fa'i kero'a, osi'ana nia oli logo fa'asidaro'o 'i Pamfilia, ma noa'a 
kasi leka na'a fa'i kera'a fuana na fa'asuilana na rao'a. 
39 Ma sa Paul fa'inia sa Banabas kera ka kwaingilongiloi 'i safitadaro'o, ma 
kera ka takalonga'inidaro'o na'a kwailiu. 'Una'eri sa Banabas ka ba'ea na'a sa 
Mark, kera ka to'ofolo 'uana bubunga 'i Saeprus. 
40 Ma sa Paul ka filia na'a sa Silas, 'iri kera ke leka. Ma ti ngwae ne'e kira 
fa'amamana ki kira ka asunga'inida na'a buri 'ana ne'e kira kwateda na'a 
fuana na Aofia fasi 'iri ke lia suli kera. 

41 Ma kera ka leka, ma kera ka liu saena aba'i kula 'i Siria ma 'i Silisia ki. Ma 
kera ka fa'angasingasia na fa'amamana'anga na ngwae ne'e kira fa'amamana 
ki. 

Acts 16 
1 Ma sa Paul ka leka ma ka dao ana fanoa 'i Derbe ma 'i Listra ki. Ma ta'i 
ngwae fafarongo ne'e satana sa Timoti nia tua 'i ne'eri. Ma te'a nia ne'e kini 
Jiu ma nia fa'amamana logo, bore ma na ma'a nia go'o ne'e ngwae 'i Grik. 
2 Ma na bara ngwai asina ana Aofia ki 'i Listra ma 'i Ikonium ki, kira ka sae 
le'a liu fa'inia sa Timoti. 
3 Ma osi'ana ne'e sa Paul oga sa Timoti ka leka fa'inia, nia ka 'olo fa'ata'inia 
nama ana 'iri ke fa'a ogale'a ngwae Jiu ki. Nia sasia ru ne'eri, osi'ana ne'e Jiu 
ki ta'ifau ne'e kira tua ana fanoa ne'eri ki, kira sai logo ana ne'e na ma'a sa 
Timoti nia na ngwae Grik ne'e sasi ma noa'a nia kasi 'olo fa'ata'inia 'ua sa 
Timoti. 
4 Ma ana kaida'i kira leka ma kira ka liu ana fanoa ki, kira ka kwatea na taki 
ki fuana ngwae ne'e kira fa'amamana ki. Na taki ne'eri ki na ngwae lifurongo 
ki, ma na ngwae fa'ina'ona'o ki ne'e kira keresia 'i Jerusalem. Ma kira ka saea 
nama fuana ngwae ki 'iri kira ke ro'osulia. 
5 Ma kira ka fa'angasingasia na fikuta'i ngwae fa'amamana saena fanoa ne'eri 
ki, ma ana asoa ki ta'ifau 'i burina, ngwae faolu 'oro ki logo kira ka 
fa'amamana. 
6 Ma sa Paul fa'inia na ngwae kwaima nia ki, kira leka liu saena aba'i kula 'i 
Frigia ma 'i Galesia ki, osi'ana ne'e Ano'i ru Abu luia noa'a kira kasi fa'arongo 
'ani Fa'arongo'a Le'a ana aba'i kula 'i Asia. 
7 Kaida'i kira dao bolofa'inia aba'i kula 'i Misia, kira ka ili 'uana leka'a 'uana 'i 
Bitinia. Bore ma, na Ano'i ru Abu noa'a kasi ala'anida. 
8 'Una'eri ne'e, kira ka daofa'i liu na'a adulu fa'asia 'i Misia, ma kira ka leka 
'uana fanoa 'i Troas. 

9 Ma ana rodo ne'e kira teo 'i ne'eri, sa Paul ka lisia na fa'ata'inga. Nia lisia ta'i 
ngwae ana aba'i kula 'i Masedonia uu, ma ka kwaiamasi ka 'uri, "'Oke leka 
ma'i 'i Masedonia 'iri 'oke kwai'afi aimili!” 
10 Ma kaida'i sa Paul nia lisia na'a fa'ata'inga ne'eri, kami ka sasi aka'u na'a 
fuana leka'a 'uana aba'i kula 'i Masedonia, du'ungana kami saiana God oga 
kaimili ke leka fa'arongo 'ani Fa'arongo'a Le'a logo fuana ngwae ki 'i ne'eri. 
11 Sui kami ka leka fa'asia fanoa 'i Troas 'ani faka, kami ka to'ofolo 'uana 
bubunga 'i Samotres, ma fa'i asoa buri 'ana, kami ka leka 'uana fanoa 'i 
Neapolis. 
12 Kami ta'e fa'asia 'i ne'eri, kami ka leka sulia tala 'i tolo 'uana fanoa 'i 
Filipae, na ma'e fanoa 'inoto'a saena aba'i kula 'i Masedonia, ma'e fanoa ne'eri 
ngwae 'i Rom ki ne'e kira gwaunga'i ana. Kami ka tua saena ma'e fanoa ne'eri 
sulia kala bara asoa. 
13 Ma ana Sabat, na asoa ana mamalo'anga kami leka fa'asia fanoa ne'eri, 
kami ka leka 'uana ninimana ta'i kafo, osi'ana ne'e kami fia fasi kula fuana 
fo'onga'a Jiu ki nia 'i ne'eri. Ma kami ka tua 'i ano, mika ala'a fuana kini ki 
ne'e kira fiku 'i ne'eri. 
14 Ta'i kini adulu 'i ne'eri ne'e kira rongo kaimili ne'e 'i Lidia, fa'asia fanoa doe 
'i Taeataera, nia saungani ma ka 'oifoli 'ani toro ne'e ni'i meo borabora'a ki. 
Nia'a bore fo'osia logo God, ma God ka 'ifingia na'a manatana 'iri nia ka 
fafarongoa sa Paul, ma ka fa'amamana ana na ru ne'e nia sae'e ki. 
15 'Una'eri nia'a fa'inia na ngwae saena luma nia ki, kira ka siuabu ta'ifau. Ma 
nia ka sae kaimili ka 'uri, "Osi'ana ne'e kamu alafafia ne'e nau ku fa'amamana 
na'a ana na Aofia, nau ku oga muke leka ma'i ma muka tua 'i luma nau." Ma 
kaimili ka tua 'i luma nia sulia na'a fatalana. 
16 Ana ta'i asoa, kaida'i kami leka 'uana kula ni fo'onga'a, kami ka dao to'ona 
ta'i sari'i ne'e ano'i ru ta'a sura ana. Na sari'i ne'eri nia rao 'o'o ana ti ngwae 
saena fanoa ne'eri. Osi'ana ne'e ano'i ru ne'eri, nia saiana ka saea fuana ngwae 

ki 'ani na tae ki ne'e ke ba'a dao ma'i fuada. Ma nia ka ngalia na'a mani 'oro 
fuana ngwae ne'e lia sulia ki 'ani rao'a ne'eri. 
17 Ma na sari'i ne'e ka leka sulia sa Paul fa'i kaimili, ma nia ka ri koko ka 'uri, 
"Na ngwae ne'e ki, kira'a na ngwae kira rao fuana God ne'e 'inoto'a liu. Kira 
fa'arongo kamu 'ani na tae ne'e God sasia fuana fa'amauri lamu'a.” 
18 Nia sasia ru ne'e sulia asoa 'oro ki, leleka sa Paul ka to'eto'ela liu, ma ka 
abula fuana ka fata 'uri fuana ano'i ru ta'a ne'eri, "'Ani satana sa Jesus Christ, 
nau ku ba'e 'oe, 'oke ru'u ma'i fa'asia na sari'i ne'ana!" Ma na ano'i ru ta'a 
ne'eri ka ru'u na'a 'i maa ana kaida'i ne'eri. 
19 Ma kaida'i na ngwae 'a'ana ana na sari'i ne'eri kira saiana ne'e na rao'a nia 
'ani talana ano'i ru ta'a ka sui na'a, ma noa'a kira kasi ba'a ngali mani na'a 
fa'asia, kira ka daua sa Paul ma sa Silas, ma kira ka 'abalanga'i kera siana na 
ngwae fa'ina'ona'o ki maana usi'a. 
20 Kira ka tala'idaro'o ma'i siana ngwae fa'ina'ona'o ki fa'asia 'i Rom, ma kira 
ka fata 'uri, "Na ro ngwae ne'e ki, kera ro ngwae Jiu ki, ma kera ka kwatea na 
firute'anga saena fanoa ne'e kulu. 
21 Kera ka fa'amanata 'ani na falafala ne'e noa'a 'iri bolo fa'inia na taki kulu ki. 
Osi'ana kulu'a ngwae Rom ki lala, ma ka 'afita'i liu fuana kulu ka sasi sulia na 
falafala kera ki!” 
22 Aia, na ngwae 'oro ne'e kira fiku 'i ne'eri, kira ka fiku fai fafidaro'o logo. Ma 
na ngwae fa'ina'ona'o ki ka fata totonga'i fuana ngwae ni ofo'a ki 'iri kira gasia 
na'a toro sa Paul ma sa Silas ki, ma kika ulasi kero'a. 
23 Buri 'ana kira ulasidaro'o ka totonge na'a, kira ka aludaro'o saena luma ni 
lokafo, ma kira ka saea fuana ngwae ne'e folo 'usia na luma ni lokafo ne'eri 
'iri ka fono ngasi 'usidaro'o. 
24 Ma na ngwae folo ne'eri, kaida'i nia rongoa na'a ala'anga ne'eri ki, nia ka 
ngali kera, ka alu kera ana ma'e luma 'i saena, sui ka firi fafia na'a 'aedaro'o 'i 
safitana ro reba 'ai kulu ki. 

25 Aia, kaida'i bolo fa'inia tofongana na rodo, sa Paul ma sa Silas kera fo'o, ma 
kera ka ngulia na'a ngu ki fuana God. Ma na ngwae ne'e kira tua logo saena 
luma ni lokafo ne'eri, kira ka fafarongoa kero'a. 
26 Ma ngwano bore ma na tikitiki doe nia 'asua na'a luma ni lokafo ne'eri, ma 
na babato'olana luma ne'eri bore ka saola na'a logo. Ma na babalita ki ana 
luma ne'eri ka 'ifi ta'ifau, ma na kwalo ana lali salo ne'e kira firi fafia 'ani 
ngwae ne'eri ki saena luma ka aloge ta'ifau na'a fa'asida. 
27 Ma na ngwae folo ne'eri ka lebe ma'i fa'asia maliu'a, ma ka lisia ne'e na 
babalita ki 'ifi ta'ifau na'a, ma ka fia fasi ne'e ngwae baera ki ne'e kira firi 
fafida, kira tafi ta'ifau na'a. Ma nia ka lafua na sele ni ofo'a nia fasi 'iri ke 
saungi nia na'a 'ana talana, osi'ana nia saiana ne'e na ngwae fa'ina'ona'o nia 
ki, kira ke ba'a saungia di'ia ne'e ngwae ne'eri ki kira tafi. 
28 Bore ma sa Paul ka ri koko ka 'uri, "Noa'a 'oe kosi sasi la'u ta ru 'ira ana 
'ae'o talamu! Kaimili nini'a tua ta'ifau go'o 'aimili!” 
29 Ma na ngwae folo ne'e ka saefilo 'uana fa'i unu ki, ma ka ru'u likota'i ma'i 
fa'inia na lebelebe'a, ma ka bobouruuru 'i 'aena sa Paul ma sa Silas. 
30 Sui nia ka tala'idaro'o 'i maa, ka saefilo kera ka 'uri, "Ro ngwae 'a'ana ne'e 
ki 'ae, tae ne'e nai ba'a sasia 'iri God ke fa'amauri nau?” 
31 Kera olisia kera ka 'uri, "'Oke fa'amamana ana na Aofia sa Jesus 'iri God ke 
fa'amauri 'oe, 'ae'o fa'inia na tua'a 'oe.” 
32 Ma kera ka fa'arongo 'ani fatalana na Aofia fuana, ma fuana na ngwae ne'e 
kira tua logo saena luma nia ki, ma kira ka fa'amamana na'a. 
33 Ana agi rodo ne'eri nama go'o, na ngwae folo ne'eri ka tala'i kero'a, ka 
taufia na'a ma'e maala ki 'i nonida, ka sui nia'a fa'inia na tua'a nia, kira ka 
'ali'ali kira ka siuabu na'a. 
34 Sui nia ka tala'ia sa Paul ma sa Silas, kira ka leka 'uana luma nia, ma nia ka 
saredaro'o. Ma nia fa'inia na tua'a nia, kira ka saele'a liu, sulia kira 
fa'amamana na'a ana God. 

35 Sui 'i 'ofodangi, na ngwae fa'ina'ona'o 'i Rom ki, kira kwatea fatalada fuana 
ti ngwae 'a'ana ana ofo'a kira ka 'uri, "Muke leka, muka fa'arongoa na'a ngwae 
folo baera 'iri ka tala'ia ro ngwae ba kiri 'i maa fa'asia saena luma ni lokafo 
baera.” 
36 'Una'eri go'o na ngwae folo ne'eri ka leka ka fa'arongoa sa Paul ka 'uri, "Na 
ngwae fa'ina'ona'o ki kira saea ma'i fuaku 'ae'o fa'inia sa Silas, moro ka leka 
na'a 'amuro'o 'i maa. Koro'o ke leka aroaro na'a 'amuro'o ana kaida'i ne'e.” 
37 Bore ma sa Paul olisia ka fata 'uri fuana ngwae 'a'ana kira ki, "Na ngwae 
fa'ina'ona'o 'i Rom ki noa'a 'iri matalanga'i kero'o 'ua, bore ma kira ulasi kero'o 
'i maana ngwae 'oro ki. 'Una'eri ma kira ka alu kero'o saena luma ni lokafo. 
Ma na ru ne'eri noa'a 'iri saga, osi'ana kero'o na ngwae Rom ki logo nini'a! Ma 
kaida'i ne'e, kira oga kika olita'i ago la'u ana kero'o. Noa'a liu go'o! Kero'o oga 
na ngwae fa'ina'ona'o 'i Rom ki nama ne'e kike leka ma'i 'i ne'e, 'iri kike loge 
kero'o!” 
38 Ma na ngwae 'a'ana kira ki ana ofo'a kira leka, kira ka fa'arongo 'ani na 
ala'anga ne'eri ki siana ngwae fa'ina'ona'o 'i Rom ki. Ma ana kaida'i kira 
rongoa ne'e sa Paul ma sa Silas kera ro ngwae 'i Rom ki logo, kira ka ma'u liu. 
39 Ma kira ka leka ma'i siadaro'o, ma kira ka kwaimanatai fuadaro'o. Sui kira 
ka tala'i kero'a 'i maa fa'asia saena luma ni lokafo, ma kira ka kwaiamasi ana 
kero'a, fasi 'iri kera ke leka na'a adaro'o fa'asia fanoa ne'eri. 
40 Kaida'i sa Paul ma sa Silas kera ru'u fa'asia luma ni lokafo, kera ka leka 
saena luma 'i Lidia. 'I ne'eri kera ka dao to'ona na ngwae ne'e kira fa'amamana 
ki, ma kera ka kwatea na'a ala'anga ana kwairadu'anga fuada, sui kera ka fi'i 
leka na'a adaro'o fa'asia 'i Filipae. 

Acts 17 
1 'Una'eri sa Paul fa'inia sa Silas, kera leka, kera ka liu ana fanoa 'i Amfipolis, 
ma 'i Apolonia ki, sui kera ka dao ana fanoa 'i Tesalonika, kula ba na luma 
fuana fo'onga'a Jiu ki nia teo ana. 

2 Ma 'i ne'eri, sa Paul leka saena luma fuana fo'onga'a Jiu ki sulia na falafala 
ne'e nia 'idufa'i sasia ana fanoa ki. Ma ana uulu asoa ana Sabat kwalokwalo 
ki, nia ka ala'a fa'inia na ngwae ki, ma ka fata sulia na Kerekere'a Abu fuada. 
3 Nia ka fada ma ka to'omani na Kerekere'a Abu fuana fa'ata'ilana ne'e na 
Christ na ngwae God filia, nia ka nonifii nama nia ka mae, sui ka fi'i tata'e 
fa'asia mae'a. Sa Paul ka fata 'uri, "Sa Jesus nini nau ku fa'atalo'ania fuaumulu 
ne'e, nia'a na'a ne'e na Christ na ngwae ne'e God filia.” 
4 Ma ti ai ana ngwae Jiu ki kira ka fa'amamana, ma kira ka 'ado fa'inia sa 
Paul ma Silas, ma ti kini fa'ina'ona'o 'oro logo fa'asia saena ma'e fanoa ne'eri 
fa'inia ti ngwae 'oro fa'asia 'i Grik ne'e kira aura'ea God. 
5 Bore ma ti ngwae Jiu noa'a kira kasi saele'a ne'e na ngwae 'oro ki leka sulia 
sa Paul ma sa Silas, ma kira ka fikua ngwae ta'a ki ne'e kira liliu 'o'o go'o 'ada 
maana usi'a, 'iri kira ke fiku fa'inia ta'i fikuta'i ngwae saeta'a ki. Ma kira ka 
fa'angalungalua liu na'a na fanoa ne'eri, ma kira ka alasia na luma sa Jason, 
osi'ana kira oga kika daua sa Paul ma sa Silas, 'iri kike tala'i kera siana na 
ngwae ki. 
6 Bore ma kaida'i noa'a kira kasi dao to'o adaro'o, kira ka daua lala sa Jason 
fa'inia ti ngwae ne'e kira fa'amamana, ma kira ka 'abalanga'i kira siana ngwae 
fa'ina'ona'o ki saena fanoa, ma kira ka fai fafida, kira ka rikoko kika 'uri, 
"Ngwae ne'e ki, kira sasia ru ta'a liu ki saena fanoa 'oro ki! Ma kira ka leka 
la'u ma'i saena ma'efanoa nini kulu, 
7 ma sa Jason ka gonida saena luma nia. Kira'a ta'ifau go'o kira 'oia na taki na 
tatalafa'a 'inoto'a kulu 'i Rom, osi'ana kira saea fasi ta ta'i tatalafa'a la'u ne'e 
satana sa Jesus.” 
8 Ma na ala'anga ne'eri ki, ka kwatea na'a ngalungalu'a doe fuana na fiku'a 
ne'eri fa'inia na ngwae fa'ina'ona'o ki. 
9 Ma na ngwae fa'ina'ona'o ki kira ka silolonga'inia sa Jason fa'inia ti ngwae 
la'u, 'iri kira ka kwate mani fuana logelada. Na mani ne'eri di'ia na eta 

fata'anga ne'e sa Paul ma sa Silas noa'a kera'a kasi fulia la'u ta ngalu'a saena 
na fanoa ne'eri. 'Una'eri kira ka fi'i logeda na'a kwau. 
10 Ana kaida'i ne'eri nama ma nia ka rodo na'a ma'i, na ngwae ne'e kira 
fa'amamana ki kira ka kwatea sa Paul ma sa Silas 'uana fanoa 'i Berea. Kaida'i 
kera dao kwau ana, kera ka leka saena luma fuana fo'onga'a Jiu ki. 
11 Na ngwae 'i ne'eri ki kira to'o ana falafala ne'e le'a ka liufia mala na ngwae 
ana 'i Tesalonika, osi'ana kira oga liua rongolana tae ne'e sa Paul nia saea. Ma 
ana asoa ki ta'ifau go'o, kira to'omani na Kerekere'a Abu fasi 'iri kira ka saiana 
tae ne'e sa Paul saea nia mamana. 
12 Ma na ngwae 'oro 'i Jiu ki, kira ka fa'amamana, ma na kini fa'ina'ona'o 'oro 
Grik ki, ma na ngwae 'oro ki logo 'i Grik, kira ka fa'amamana. 
13 Bore ma kaida'i ne'e ngwae 'i Jiu ki ne'e kira tua 'i Tesalonika, kira rongoa 
sa Paul nia fa'arongo logo 'ani fatalana God 'i Berea, kira ka leka logo ma'i 'i 
ne'eri, ma kira ka kwatea ma na ngwae 'i Berea ki kika saeta'a, ma kika booa 
ta'i ngalu ngalu'a doe 'i ne'eri. 
14 Ma 'una'eri go'o, ti ngwae ne'e kira fa'amamana, kira ka kwatea sa Paul 
'uana fafona asi fa'asia fanoa 'i Berea. Bore ma sa Silas ma sa Timoti, kera ka 
tua na'a adaro'o 'i Berea. 
15 Ma na ngwae ne'e kira tala'ia sa Paul ki kira leka fa'inia, kira ka dao na'a 'i 
Atens. Sui mala kira fi'i oli 'uana 'i Berea fa'inia ala'anga sa Paul ki fuana sa 
Silas ma sa Timoti, 'iri kera ka leka 'ali'ali siana. 
16 Ma kaida'i sa Paul tua na'a 'i Atens masia sa Silas ma sa Timoti, nia 
kwaimanatai liu, osi'ana nia lisia na nununa malamala god 'oro ki fuana 
fo'osilani ni'i teo saena fanoa ne'eri 'i Atens. 
17 Nia ne'e kwatea ma nia ka leka saena luma fuana fo'onga'a na Jiu ki, ma ka 
ala'a fuana Jiu ki, ma na ngwae ne'e noa'a la'u Jiu ki ne'e kira aura'ea God. 
Ma nia ka ala'a logo maana fuli usi'a sulia asoa ki fuana na ngwae ne'e kira 
liliu 'o'o go'o 'ada ki. 

18 Ma ti fa'amanata logo ana ngwae Grik ki ne'e kira saeda 'ani "Epikurean" 
ma "Stoik," kira olisu'usu'u logo fa'inia sa Paul. Ma ti ai ada kira ka fata 'uri, 
"Tae lala nini'a ngwae lafe kina'i ru ne'e oga ke saea re?" Ma ti ai ana ngwae 
ne'eri ki kira ka fata 'uri, "Lisilana di'ia nia oga kuke fo'osia lala na god 
matamata ki nini'a." Kira fata 'una'eri osi'ana sa Paul fa'arongo sulia sa Jesus, 
ma na tata'e oli'a fa'asia na mae'a. 
19 Ma kira ka tala'ia sa Paul 'i na'ona na fikuta'i ngwae loko'i ru ne'e kira saea 
'ani "Areopagus," kira ka fata 'uri, "Kaimili oga kami ke saiana na 
fa'amanata'anga faolu nini'a 'oko fata sulia kwa. 
20 Osi'ana ru nini'a kami rongoa 'oko saea nia matamata liu mala fa'asia na ru 
ne'e kami rongo'i 'i na'o ki, ma kami ka oga mika saiana na fadalani."  

(21 Kira fata 'una'eri, osi'ana na ngwae 'i Atens, ma na ngwae ne'e kira leka 
ma'i fuana tua'a 'i Atens ki, kira oga ala'anga ana asoa ki sulia ma na 
fafarongolana na tae ki ne'e faolu.)  
22 Ma sa Paul ka uu 'i na'oda na fiku'a ne'eri ana ngwae fa'ina'ona'o ki, ma ka 
fata 'uri, "Kamu ngwae ana 'i Atens, nau ku lisia kaumulu oga liua fo'osilana 
god sulia falafala saga ki. 
23 Osi'ana kaida'i nau ku liu saena fanoa kamu, nau ku lisia na kula ni fo'o 
kamu ki, ma nau ku lisia maana ta'i fuli fu'a, kamu keresia na ala'anga 'uri, 
'Fuana na god ne'e noa'a kulu 'iri saiana.' Ma na God nini'a kamu fo'osia ma 
noa'a kamu kasi saiana, nia'a na'a ne'e nau ku fa'atalo'ania fuamu'a. 
24 God ne'eri saunga'inia na magalia, ma na ru ki ta'ifau 'i saena, nia'a ne'e 
gwaunga'i fafia asi, 'i langi, ma 'i ano, ma noa'a kasi tua 'i saena luma abu ne'e 
ngwae saunga'inia. 
25 Ma noa'a nia kasi bo'obo'o go'o 'uana ta ru ne'e ngwae ki saiana kira ka 
sasia fuana, osi'ana nia'a 'ana talana ne'e kwatea mauri'a fuana ngwae ki 
ta'ifau, ma ka kwatea fuada na ru ki ta'ifau ne'e kira bo'obo'o 'uana. 
26 Ma ana na etangilana ma'i, God nia saunga'inia go'o ta'i ngwae, ma fa'asia 
ta'i ngwae ne'eri nia ka saunga'inia na'a ngwae 'oro matamata kwailiu ki, ma 

ka alu kira saena magalia ta'ifau. 'I na'ona mala ne'e nia saunga'inia ru ki 
ta'ifau, ma nia'a 'ana talana ka alua na'a kaida'i ki ma nia ka fa'iboa na'a kula 
ki ne'e kika tua ani. 
27 Nia sasia ru ne'e 'iri ngwae ki kika lulu 'uana ma kira fi'i dao to'ona taka 
di'ia kira lulu ngangata 'uana. 'Una'eri bore 'ana God noa'a kasi tua tau go'o 
fa'asi kia. 
28 Ma ta ngwae ba fata 'uri, 'Sulia nia'a na'a ne'e kulu ka mauri, ma kulu ka 
saola ma kulu ka tua.' Ma ta ngwae ana ngwae kerekere kamu ki ka saea 
logo, 'Kulu na ngela God ki logo.’ 
29 Osi'ana kia'a na ngela nia ki, noa'a kulu kasi fia fasi God nia'a ta ru go'o 
'ana, di'ia ta nunu'i ru ne'e ngwae saunga'inia 'ani gol, nama silva, nama ta 
fau. Nia noa'a kasi di'ia ta ru ne'e ngwae go'o 'ana ka saunga'inia 'ani sai'i ru'a 
nia. 
30 'I na'o God noa'a kasi matalangani ta ngwae ne'e fo'osia na malamala god 
ana kaida'i noa'a nia kasi sai 'ua ana. Bore ma ana kaida'i ne'e, nia saea na'a 
fuana ngwae ana fanoa ki ta'ifau 'iri kike kakari alifa'i fa'asia na ta'anga'a kira 
ki, 
31 osi'ana nia alua na'a asoa 'iri nia ke ba'a matalangani na ngwae ki ta'ifau. 
Na matalanga'inga nia ka 'olo'olo, ma nia ka filia na'a ta'i ngwae 'iri nia ke 
matalanga'inia na ngwae ki. Ma nia ka fa'ata'inia na'a na ngwae ni kwai 
matalanga'i ne'eri fuana ngwae ki ta'ifau 'ani ta'elana na ngwae ne'eri fa'asia 
na mae'a!” 
32 Kaida'i ngwae ki kira rongoa ne'e sa Paul ala'a sulia tata'enga fa'asia na 
mae'a, ti ngwae ada ka ga'asia, ma kira ka 'oidorole 'ani. Bore ma ti ai ada 
kira ka saea, "Kaimili oga 'oke fata la'u sulia ru ne'e kwa.” 
33 Ma sa Paul ka leka na'a 'ana fa'asia na fiku'a ne'eri. 
34 Ma ti ngwae kira ka 'ado fa'inia, ma kira ka fa'amamana. Ma ta'i ngwae ada 
ne'e satana sa Dionisius, ta ngwae ana fiku'a ana ngwae fikuta'i ngwae loko'i 

ru ne'eri. Ma ta'i kini logo satana 'i Damaris, ma ti ngwae la'u kira ka 
fa'amamana. 

Acts 18 
1 'Una'eri go'o, sa Paul ka leka na'a fa'asia 'i Atens, ka daofa'i liu 'uana fanoa 'i 
Korint. 
2 'I ne'eri, nia ka dao to'ona ta'i ngwae 'i Jiu satana sa Akuila, ne'e futa saena 
aba'i kula 'i Pontus. Nia leka ma'i fa'asia 'i Itali fa'inia na 'afe nia 'i Prisila, 
osi'ana ne'e na tatalafa'a 'inoto'a satana sa Kladius ka kwatea na ngwae 'i Jiu 
ki ta'ifau, kira ka leka fa'asia 'i Rom. 'Una'eri, sa Paul ka leka dao siadaro'o. 
3 Ma nia ka tua ma ka rao 'ana fa'i kera, osi'ana kira sasi go'o ta'i rao'a 'ani 
saunga'ilana babala ki 'ani ifi ngasi ki, fuana 'oifoli'anga 'ani'i. 
4 Ma nia ka ala'a fa'inia na ngwae ki saena luma fuana fo'onga'a ana asoa 
Sabat ki, fasi 'iri ka bulasia manatana ngwae 'i Jiu ki, ma na ngwae 'i Grik ki 
logo. 
5 Ma ana kaida'i sa Silas ma sa Timoti kera dao ma'i fa'asia 'i Masedonia, sa 
Paul ka faidanga na'a 'ani na rao'a nia. Ma ana kaida'i ki ta'ifau nia ka 
fa'arongo 'ani Fa'arongo'a Le'a, ma ka fada madako ana fuada Jiu ki ne'e sa 
Jesus nia'a na Christ, na ngwae filia God. 
6 Ma ana kaida'i kira olisi saeta'a ana, ma kira ka saea ru ta'a ki sulia, nia ka 
saulida 'ani kwa'i tafulilana na fulafulana ano fa'asia toro nia ki, ma ka fata 
'uri fuada, "Di'ia noa'a kamu kasi to'o ana na mauri'a faolu fa'asia God, 
kaumulu talamu'a na'a ne'e kamu sasia! Noa'a la'u na rora'a nau. Ma 'ita 
ta'ena ka oli 'ala'a, nai ba'a leka 'aku siana ngwae ne'e noa'a la'u Jiu ki.” 
7 Ma nia ka leka fa'asi kira, ma ka leka ka tua 'i saena luma ta'i ngwae ne'e 
noa'a la'u Jiu ne'e satana sa Titius Justus, na ngwae ne'e nia fo'osia logo God. 
Na luma nia teo logo 'i ninimana luma fuana fo'onga'a Jiu ki. 
8 Ma sa Krispus, na ngwae fa'ina'ona'o ana luma fuana fo'onga'a ne'eri, nia ka 
fa'amamana ana Aofia fa'inia na ngwae nia ki ta'ifau. Ma ti ngwae 'oro logo 'i 

Korint, kira rongoa fatalana sa Paul, ma kira ka fa'amamana ana, ma kira ka 
siuabu. 
9 Sui saena ta'i rodo, sa Paul ka lisia ta'i fa'ata'inga, ma na Aofia ka fata 'uri 
fuana, "Noa'a 'oe kosi ma'u, ma 'oe kosi mamalo fasi ala'anga fuada, ma 'oe 
kosi danga 'ania na rao'a 'oe. 
10 Du'ungana nau ku tua fa'ini'o. Ma nia 'afita'i fuana ta ngwae ka sasia ta ru 
fuana fa'alilamu, osi'ana na ngwae nau ki kira 'oro saena ma'e fanoa ne'ana.” 
11 Nia ne'e kwatea ma sa Paul ka tua 'i ne'eri sulia ta'i fa'i ngali ma ono 
madamo ki fuana fa'amanatalana ngwae ki 'ani fatalana God. 
12 Ma ana kaida'i ne'e tatalafa'a doe 'i Rom ka alua sa Galio ka gwaunga'i fafia 
aba'i kula 'i Gris, na ngwae Jiu ki kira ka fiku, ma kira ka daua sa Paul, ma 
kira ka ngalia siana sa Galio fuana na matalanga'ilana. 
13 Ma kira ka fai fafida ka 'uri, "Na ngwae ne'e nia iliili 'uana na tala'ilana 
ngwae ki 'iri kike fo'osia God 'ani falafala ne'e matamata fa'asia na taki kami 
ki.” 
14 Ma ana kaida'i sa Paul oga ka ala'a, sa Galio ka fata 'uri fuana ngwae Jiu ki, 
"Na ru ne'e, di'ia ta ru ana ta ta'anga'a nama ana ta rora'a ana na taki kami ki, 
nau ku saiana nai mabetau fa'i kamu Jiu ki. 
15 Bore ma sulia na olisu'usu'unga kamu ki go'o 'ana sulia na ala'anga ki, ma 
na sata'i ru ki, ma na taki kamu ki talamu'a, nia le'a fuana kamu ka fa'asaga 
amu'a talamu'a. Du'ungana noa'a nau kusi kwatea ta kwai matalanga'inga 
fuana na ru 'una'eri ki.” 
16 'Una'eri nia ka saea fuada ta'ifau 'iri kike leka fa'asia na kula ni kwai 
matalanga'inga. 
17 Ana kaida'i ne'eri, na ngwae Grik ki ka daua sa Sosetenes, na ngwae 
fa'ina'ona'o ana luma fuana fo'onga'a, ma kira ka ulasia 'i maana fuli 
matalanga'inga. Bore ma sasi'a ne'eri noa'a kasi 'oga go'o sa Galio. 

18 Sa Paul ka tua 'i Korint fa'inia ngwae fa'amamana ki sulia asoa 'oro ki. Sui 
nia ka fa'asi kira, ma ka to'ofolo 'ani faka 'uana aba'i kula 'i Siria fa'inia 'i 
Prisila ma sa Akuila. Ma 'i na'ona ne'e kira to'ofolo fa'asia 'i Kenkrae, nia sufi 
gugurua na'a ifuna fasi 'iri nia fa'ata'inia ne'e nia fa'asuia na'a na eta fata'anga 
nia fuana God. 
19 Kaida'i kira dao 'i Efesus, sa Paul ka leka na'a fa'asia 'i Prisila ma sa Akuila, 
ma ka leka saena luma fuana fo'onga'a, ma ka ala'a fuana Jiu ki. 
20 Sui na ngwae ki kira ka gania 'iri nia ka ta'i tua tau fa'inida, bore ma noa'a 
nia kasi alafafia. 
21 'Una'eri ma nia ka leka lala 'ana, nia ka fata 'uri fuada, "Di'ia na 
kwaiogai'anga God fuaku, nai ba'a oli la'u ma'i siaumulu." Sui nia ka to'ofolo 
na'a 'ana saena faka fa'asia 'i Efesus. 
22 Kaida'i nia dao na'a 'i Sesarea, nia ka leka 'uana fanoa 'i Jerusalem, ma ka 
fata le'ale'a ana na ngwae fa'amamana ki 'i ne'eri. Sui nia ka leka 'uana 'i 
Antiok. 
23 Ma 'i buri 'ana nia tua 'i Antiok sulia bara asoa, nia ka leka, ma ka liufia 
na'a aba'i kula 'i Galesia ma 'i Frigia fuana fa'angasilana sa tai fa'ida ne'e kira 
fa'amamana. 
24 Ana kaida'i ne'eri, ta'i ngwae 'i Jiu satana sa Apolos, ne'e futa saena fanoa 'i 
Aleksandria, nia leka ma'i 'uana 'i Efesus. Nia'a na ngwae ala'a lana le'a, ma 
nia ka sai le'a logo ana na Kerekere'a Abu. 
25 Ma nia ka sai logo ana na falafala sulia na Aofia, ma nia ka fata 
ngasingasi'a, ma ka fa'amanata saga sulia sa Jesus. Bore ma, nia sai go'o ana 
ne'e sa John siuabua ngwae ne'e kira kakari alifa'i fa'asia na ta'anga'a kira ki, 
ma noa'a nia 'iri saiana na ngwae ne'e kira fa'amamana ana sa Jesus ki, kira 
ka siuabu logo osi'ana kira fa'amamana. 
26 Ma nia tala'ae ka fata nonira'a fuana ngwae ki saena luma fuana fo'onga'a. 
Ma ana kaida'i 'i Prisila ma sa Akuila kera rongoa, kera ka ba'ea 'uana na 

luma kero'a, ma kera ka kwai'afi ana, 'iri nia ka sai le'a la'u ana 
fa'amanata'anga sulia God. 
27 Ma sa Apolos oga ka leka 'uana fanoa 'i Korint saena aba'i kula 'i Gris. Ma 
na ngwae ne'e kira fa'amamana 'i Efesus ki, kira ka kwai'afi ana 'ani 
kerekere'a fuana ngwae 'i Korint ne'e kira fa'amamana osi'ana na 
kwai'ofe'anga God fuada, fasi 'iri kira ka kwaloa kaida'i nia dao kwau siada. 
Ma ana kaida'i nia dao kwau, nia ka kwai'afi le'a liu ana ngwae ne'eri ki. 
28 Bore ma kaida'i ne'e ngwae Jiu ki kira olisu'usu'u fa'inia, nia ka fata 
ngasingasi'a fa'i kira ma ka liufida ta'ifau. 'Una'eri nia ka fa'ata'inia na 
Kerekere'a Abu ki ne'e fa'amamana ne'e sa Jesus nia'a na Christ, na ngwae 
ne'e God nia filia. 

Acts 19 
1 Kaida'i sa Apolos nia tua 'i Korint, sa Paul nia liu ana fanoa ki saena aba'i 
kula 'i Galesia ma 'i Frigia ki leleka ka dao ana fanoa 'i Efesus. Ma nia ka dao 
to'ona ti ngwae ne'e kira fa'amamana ana sa Jesus 'i ne'eri. 
2 Ma nia ka saefilo kira ka 'uri, "Kaumulu to'o na'a ana na Ano'i ru Abu ana 
kaida'i kaumulu fa'amamana ana?" Ma kira olisia kira ka 'uri, "Kaimili nini'a 
ne'e rongolana bore na tae ne'e na Ano'i ru Abu, noa'a kami kasi rongoa 'ua.” 
3 Sa Paul ka saefilo kira la'u ka 'uri, "'Irai ma na siuabu'anga fa'uta mo ne'e 
kaumulu siuabu 'ania?" Ma kira olisia kira ka fata 'uri, "Na siuabu'anga ba sa 
John ala'a sulia.” 
4 Sui sa Paul ka fata la'u 'uri fuada, "Sa John nia siuabua lala ana sa tai fa'ida 
ne'e kira kakari alifa'i fa'asia na abula ta'anga'a kira ki. Ma sa John ka saea 
logo fuana ngwae 'i Israel ki, ne'e kira fa'amamana ana sa Jesus na ngwae ne'e 
ke ba'a dao ma'i 'i burina.” 
5 Ma kaida'i kira rongoa na ru ne'eri, kira ka siuabu 'iri ka fa'ata'inia ne'e kira 
fa'amamana ana sa Jesus na Aofia. 

6 Go'o sa Paul ka alua na'a limana 'i fafoda, ma na Ano'i ru Abu ka koso 
fafida, ma kira ka fata 'ani na ala'anga matamata ki, ma kira ka fata sulia na 
fatalana God. 
7 Kira bolo fa'inia akwala ma ro ngwae. 
8 Sa Paul ka ru'u 'i saena luma fuana fo'onga'a 'i Efesus, ma ka fata nonira'a 
fuana na ngwae ki, ma ka iliili 'uana rokisilana na manatada sulia na 
'Inoto'anga God. Ma nia ka sasi 'una'eri sulia uulu madamo ki. 
9 Bore ma ti ngwae ada, kira ke'alili'a, ma kira ka aburongo, ma noa'a kira 
kasi fa'amamana. Ma kira ka saea ala'anga ta'a ki sulia Fa'arongo'a Le'a sulia 
na Aofia 'i na'ona na ngwae 'oro ki. Sui sa Paul ka tala'ia na fafarongo ki kira 
ka leka fa'asida, ma ana asoa ki ta'ifau nia ka ala'a fuana na ngwae ki saena 
luma ni fa'ananau'anga sa Taeranus. 
10 Na ru ne'e kira sasia ka leka talau sulia ro fa'i ngali ki. Ma na ngwae ki 
ta'ifau ne'e kira tua saena aba'i kula 'i Asia, na Jiu ki ma na ngwae ne'e noa'a 
la'u Jiu ki, kira ka rongoa fatalana na Aofia. 
11 Ma God ka kwatea na ngasingasi'anga doe fuana sa Paul, fasi 'iri nia ka 
fulia na'a ru fa'anada'a ki, ma na ru ni 'arefo'anga ani ki. 
12 Ma di'ia kira ngalia ta kala 'aba lau'ua ti'iti'i bore 'ana ana 'aba lau'ua nia ki 
siana ta ngwae ne'e mata'i, na ngwae ne'eri ke ba'a 'akwa na'a. Ma na ano'i ru 
ta'a ki logo, kika ru'u 'i maa fa'asia na ngwae ne'eri ki. 
13 Ma ti Jiu logo ne'e kira liu kwailiu sulia asoa ki fuana lalilana na ano'i ru 
ta'a ki. Na fiu ngela na fata abu doe Jiu ki ne'e satana sa Skefa ne'e kira sasia 
ru ne'eri. Ma kira bore kira ka iliili 'uana lalilana na ano'i ru ta'a ki 'ani satana 
na Aofia sa Jesus. Kira fata 'uri fuana ano'i ru ta'a ki, "Nau ku ifulanga'i kamu 
'ani satana sa Jesus ba sa Paul nia fa'arongo 'ani.” 
15 Bore ma na ano'i ru ta'a ne'e nia olisida ka 'uri, "Nau ku saiana sa Jesus, ma 
nau ku sai logo ana sa Paul nia to'o ana ngasingasi'anga sa Jesus. Bore ma 
kaumulu nini'a, kaumulu 'iri to'o ana na ngasingasi'anga sa Jesus.” 

16 Ma na ngwae ne'e ano'i ru ta'a ne'eri nia manu ana ka fa'asaka 'uada, ma ka 
kwai'ida. Ma kira ka tafi dadara fa'asia luma ngwae ne'eri fa'inia na ma'e 
maala ki 'i nonida. 
17 Ana kaida'i ne'e ngwae Jiu ki ma na ngwae ne'e noa'a la'u Jiu ki ne'e tua 'i 
Efesus, kira rongoa ru ne'e, kira ka ma'u liu, ma kira ka fu'usi doe liu ana 
satana na Aofia sa Jesus. 
18 Ma na ngwae 'oro ana ngwae ne'e kira fa'amamana ki, kira leka ma'i, kira 
ka fata tafa, ma kira ka fa'ata'inia na ma'e fata'a ana kelema kira ki. 
19 Ma ti ngwae 'oro logo ada ne'e kira rao 'ani talana ano'i ru ta'a ki, kira ka 
ngalia logo ma'i na buka kira ki ana rao'a sulia na ano'i ru ta'a ki, ma kira ka 
do'ofi'i 'i safitana fiku'a ne'eri. Ma kira ka alu fikua na'a liulana na buka ne'eri 
ki, ma nia ka dao ana 50,000 ngisingisi mani ki. 
20 Osi'ana na ru ne'eri na fatalana God ka inua ngwae 'oro ki, ma kira ka 
fa'amamana ana na Aofia. 
21 Buri 'ana na ru ne'eri ki sui, sa Paul ka naia na'a saena manatana 'iri nia ke 
leka 'uana fanoa ki saena aba'i kula 'i Masedonia ma 'i Gris ki, ma ka daofa'i 
liu 'uana 'i Jerusalem. Ma sa Paul ka fata 'uri, "Buri 'ana ne'e nai leka 'i ne'ana, 
nau ku oga nai leka logo 'uana 'i Rom.” 
22 Ma nia ka kwatea sa Timoti ma sa Erastus, na ro ngwae kwai'afi nia ki, 
'uana 'i Masedonia, kaida'i nia tua basi 'ana 'ua 'i Efesus saena aba'i kula 'i 
Asia. 
23 Ma ana kaida'i ne'eri ba na ngalu'a doe ka fuli 'i Efesus sulia na Fa'arongo'a 
Le'a sulia na Aofia. 
24 'Una'eri ma ta'i ngwae satana sa Demitrius, nia'a na ngwae nia rao ana 
saunga'ilana na ru ngwasinasina ki, ma nia ka saiana saunga'ilana na kala 
nunu'i ru ki ana na god kini kira ne'e satana 'i Atemis, fuana luma abu kira ki. 
Ma na rao'a sa Demitrius ka fa'ato'orua liu na ngwae ne'e kira rao fuana ki. 
25 Ma nia ka saeda kira ka fiku ma'i fa'inia ti ngwae ne'e kira sasia logo na 
rao'a di'ia ne'e kira sasia. Ma nia ka fata 'uri fuada, "Reala 'ae, kaumulu saiana 

na to'oru'a kulu ne'e nia saka go'o ma'i fa'asia na rao'a ne'e kulu sasia 'ani 
saunga'ilana kala nunu'i ru ki. 
26 Kaumulu lisia ma kamu ka rongoa ta'ifau na'a na ru ne'e sa Paul nia sasi'i 
ki. Nia saea na kala nunu'i ru ne'e ngwae ki kira saunga'ini'i ki, kira'a noa'a 
la'u na god mamana ki. Aia, ma osi'ana ne'e nia ka fata 'una'eri, na ngwae 'oro 
ki 'i ne'e 'i Efesus ma na ma'e fanoa 'oro ki saena aba'i kula 'i Asia logo ne'e 
manatada ka abula na'a sulia. 
27 Ma di'ia 'una'eri, na ngwae ki kira ke ba'a fata fa'alia na rao'a ne'e kulu ki. 
Noa'a la'u ta'ifilia ru ne'eri, ma ta ru ne'e ke ba'a ta'a logo, na luma abu god 
kini doe nini kulu 'i Atemis, kike ba'a maladalafa na'a 'ada, ma na 'inoto'alana 
ke ba'a dalafa'a na'a. Ma na ngwae 'i Asia ki ta'ifau, ma na magalia ta'ifau 
ne'e, kike ba'a mango fa'asia fo'osilana!” 
28 Kaida'i na fiku'a ne'eri kira rongoa ala'anga ne'eri ki, kira saeta'a liu, ma 
kira ka ri koko kira ka 'uri, "'I Atemis ne'e god 'i Efesus ne'e 'inoto'a ka tasa!” 
29 Sui na sua ngalungalu'a ka tae saena ma'efanoa doe ne'eri. Ma kira ka daua 
sa Geas fa'inia sa Aristakus, ro ngwae fa'asia aba'i kula 'i Masedonia ne'e kera 
leleka fa'inia sa Paul, ma kira ka 'abalanga'inidaro'o, ma kika lalili fa'inida 
'uana na fuli masa'a ne'e ngwae ki kira fiku ana. 
30 Ma sa Paul ka oga ka leka 'i na'ona fiku'a ne'eri, bore ma na ngwae ne'e 
kira fa'amamana ki ka luia. 
31 Ma ti ngwae fa'i na'ona'o ana aba'i kula ne'eri ki, kira kwaima fa'inia sa 
Paul, kira luia logo noa'a nia kasi leka ana kula ne'e kira fiku ana. 
32 Ma na sua ngalungalu'a doe liu ka tata'e saena fiku'a ne'eri. Ma ti ngwae 
kira ka ako kira ka saea na'a 'ada ta ru, ma ti ngwae kira ka saea logo 'ada ti 
ru matamata, du'ungana na 'orolana ngwae noa'a kasi sai go'o ana tae ne'e 
kira fiku ma'i fuana. 
33 Ma ti ngwae Jiu kira usunga'inia kwau sa Aleksanda, ma kira ka tala'ia ma'i 
'i na'ona fiku'a ne'eri, osi'ana kira oga nia fada madakola ana ngalu'a ne'eri. 

Sui sa Aleksanda ka fa'ata'i fuana fiku'a ne'eri ma ka nene fafida 'ani limana, 
fasi 'iri nia ka saea ta ala'anga ni kwaifone'anga 'i na'o ana na ngwae ki. 
34 Bore ma kaida'i kira lia saiana nia na Jiu, kira ka rikoko la'u kira ka 'uri, 
"Atemis ne'e god kia 'i Efesus ne'e 'inoto'a ka tasa!" Ma kira ka rikoko 'una'eri 
sulia kala kaida'i tau, bolo fa'inia ta ro kadi sina. 
35 Sui na ngwae 'a'ana ana na fanoa ne'eri ka leka ma'i ka fa'anotoa na ngwae 
ki ka 'uri, "Ngwae ana 'i Efesus 'ae, na ngwae ki ta'ifau kira saiana kia'a na'a 
ne'e lia sulia na luma abu 'i Atemis, fa'inia na gwa'i fau abu nia ba 'asia ma'i 
fa'asia saena mamanga. 
36 Noa'a ta ngwae kasi tofea na ru ne'e ki. Ta ne'e nia le'a liu kamu ka tua 
aroaro na'a, noa'a kamu kasi sasia la'u ta ru ne'e ka di'ia lala na ngwae 
bolebole'a ki. 
37 Ma kamu ngalia na'a ma'i ro ngwae ne'e ki, sui bore 'ana noa'a kera kasi 
bilia go'o ta ru fa'asia saena luma abu, ma noa'a kera kasi fata buri tolinga'i 
go'o ana ta ru sulia na god kini kia. 
38 Ma di'ia sa Demitrius, ma na ngwae ne'e kira rao fuana ki, kira oga kike 
nge maana ta ngwae, tama kira ka matalanga'inia ana fa'i asoa ana 
kwa'ikwa'inga ki saena luma ni kwai matalanga'inga, ma na ngwae ni kwai 
matalanga'i ki, kira saiana rongolada ana ala'anga. 
39 Bore ma di'ia kamu oga 'ua ta ru, muke fa'asaga na'a 'i na'ona fikuta'i 
ngwae. 
40 Nia le'a kuke lia suli kulu, 'asu 'ubani na ngwae gwaunga'i ki kata fai fafi 
kulu 'ani sua ngalungalu'a ne'e kulu sasia ta'ena. Ma nia 'afita'i liu fuana kulu 
ka kwatea ta manata'anga le'a ne'e kulu ke fofoni ru 'ania sulia.” 
41 Buri 'ana nia saea ru ne'e ki ta'ifau, nia saea kira ka oli na'a 'ada. 

Acts 20 
1 Ma 'i buri 'ana na sua ngalungalu'a ne'e aroaro na'a, sa Paul ka saea ma'i na 
ngwae fa'amamana ki siana, ma ka kwatea ala'anga ni kwairadu'anga ki, ma 

nia ka falangi ada. Sui nia ka fata olioli ada, ma nia ka leka na'a 'uana 'i 
Masedonia. 
2 Kaida'i nia leka na'a 'uana 'i Masedonia, nia ka liufia na fanoa ki, ma ka 
radua na ngwae fa'amamana ki 'ani ala'anga 'oro ki. Sui nia ka dao ana aba'i 
kula 'i Gris. 
3 Ma nia ka tua 'i ne'eri sulia uulu madamo ki. Ma kaida'i nia sasi aka'u fuana 
leka'a 'uana aba'i kula 'i Siria 'ani na faka, nia ka rongoa na Jiu ki kira naia 
fuana saungilana. 'Una'eri ma nia ka manata agwa'i na'a fuana oli'a 'i Siria 
sulia tala 'i tolo ne'e liu 'i Masedonia. 
4 Ma sa Sofata, na ngela sa Pirus na ngwae 'i Berea, ma sa Aristakus, ma sa 
Sekundus ne'e kero'a ngwae 'i Tesalonika ki, ma sa Geas ngwae 'i Derbe, ma 
sa Tikikus, ma sa Trofimus kero'a ngwae 'i Asia ki, ma sa Timoti, ne'e kira 
leka fa'inia sa Paul. 
5 Kira leka kira ka ma'akwalia kaimili ana fanoa 'i Troas. 
6 Ma kami ka to'ofolo fa'asia fanoa 'i Filipae buri 'ana na Fafanga'a 'ani beret 
ne'e noa'a ta isi 'i saena, ma lima asoa ki 'i buri 'ana, kami ka fiku la'u fa'inida 
'i Troas. 'I ne'eri kami ka tua sulia fiu asoa ki. 
7 Ana Sarere 'i sa'ulafi, kami fiku ma'i fuana na fiku fanga kwaima'anga. Ma 
sa Paul ka ala'a fuana na ngwae ki, 'ita 'i sa'ulafi leleka ka dao saena 
tofongana rodo, osi'ana nia ke ba'a leka na'a kwau 'ana rorodo. 
8 Ana na agi luma ne'e 'i langi ne'e kami fiku ana, ne'e fa'i unu 'oro ki kira ni'i 
'i ne'eri. 
9 Ma ta'i ngwae 'alako satana sa Iutikus tua 'ana 'i maana maa olofolo, ma 
osi'ana ne'e sa Paul nia ala'a ka tau, na maana ngwae 'alako ne'e ka kulufefe 
na'a, ma ka maliu liu na'a 'ana, ma nia ka 'asi na'a 'ana fa'asia uula tala luma 'i 
lifua 'uana 'i ano. Kaida'i kira lafua kwau nia'a, kira ka lisia, ma nia mae na'a. 
10 Bore ma sa Paul ka koso 'i ano, ka bobouruuru, ma ka ofia, sui ka fata 'uri, 
"Noa'a kamu kasi manata 'abera, osi'ana nia mauri go'o 'ana 'ua.” 

11 'Una'eri nia ka oli logo 'ana 'uana agi luma ne'e kira fiku ana, ma ka ngiia 
na beret, ma kira ka fanga. Ma buri 'ana nia ala'a fa'inida leleka ka 'ofodangi 
na'a, sa Paul ka fi'i leka. 
12 Ma kira ka olifa'inia na ngwae 'alako ne'e 'uana luma nia, ma kira ka saele'a 
liu du'ungana ne'e nia mauri na'a. 
13 'Una'eri kami ka leka etaeta na'a 'aimili 'uana saena faka, ma kami ka 
to'ofolo 'uana fanoa 'i Asos, fasi 'iri kami ka ngalia sa Paul 'i ne'eri. Nia saea 
'una'eri fuaimili, osi'ana nia leka kwau 'i ne'eri ana tala 'i tolo. 
14 Kaida'i nia dao to'o ami'a 'i Asos, nia ka ra'e na'a fa'i kami saena faka, mika 
leka na'a 'uana fanoa 'i Mitilene. 
15 Ma kami leka fa'asia 'i ne'eri, kami ka liu ana bubunga 'i Kios ana ruana 
asoa. Ma ana na uula asoa, kami ka dao ana bubunga 'i Samos. Ma ana faina 
asoa, kami ka dao ana fanoa 'i Miletus. 
16 Sa Paul nia manata 'uana fasi ke daofa'i liu kwau 'uana 'i Efesus, 'iri noa'a 
kami kasi tua ana aba'i kula 'i Asia, osi'ana kami leka 'ali'ali 'iri mika dao 
'ali'ali go'o 'i Jerusalem 'i na'ona fa'i asoa ana Pentekos, di'ia nia talangwara'u. 
17 Ana kaida'i sa Paul tua 'i Miletus, nia ka kwate ala'anga fuana na ngwae fa'i 
na'ona'o ki ana fikuta'i ngwae fa'amamana ki 'i Efesus, fasi 'iri kike leka ma'i 
siana. 
18 Kaida'i kira dao ma'i, nia ka fata 'uri fuada, "Kamu saiana ru ne'e nau ku 
sasia kaida'i nau ku tua fa'i kamu, 'ita ana kaida'i nau ku dao ma'i saena aba'i 
kula 'i Asia. 
19 Nau ku sasia na rao'a fuana na Aofia fa'inia na enoeno'anga, ma na angi'a 
ana kaida'i 'afita'i'anga ki ka dao aku, osi'ana ne'e ru ta'a ki ne'e Jiu ki sasi'i 
aku. 
20 Kamu ka saiana ta'ifau na'a, kaida'i nau ku fa'amanata 'i saena luma kamu 
ki, ma fuana na ngwae ki ta'ifau, noa'a nau kusi sofonga'inia go'o ta ru fa'asi 
kamu fuana 'afilamu'a. 

21 Fuana Jiu ki, ma fuana na ngwae ne'e noa'a la'u Jiu ki, nau ku fata 
totonga'i fuada 'iri kira ke abula fa'asia ta'anga'a kira ki, ma kira ke abula 
'uana God, ma kira ke fa'amamana ana na Aofia sa Jesus. 
22 "Bore ma du'ungana nau ku ro'osulia na Ano'i ru Abu, nau ku leka 'uana 'i 
Jerusalem, ma noa'a nau kusi saiana tae ne'e ke ba'a fuli fuaku 'i ne'eri. 
23 Ma ana na fanoa ki ta'ifau ne'e nau ku dao ani, na Ano'i ru Abu ka saea 
fuaku nai ba'a dao to'ona 'afita'i'anga, ma nai ba'a tua 'i saena luma ni lokafo 
'i Jerusalem. 
24 Bore ma nia le'a go'o 'ana. Noa'a naisi 'abera go'o sulia ru ne'e ke fuli fuaku, 
si di'ia nau ku fa'asuia nama na rao'a ne'e na Aofia sa Jesus nia kwatea fuaku. 
Ma na rao'a ne'eri ne'e fa'atalonga'ilana Fa'arongo'a Le'a sulia na kwai'ofe'anga 
God fuana na ngwae ki ta'ifau. 
25 "Ma nau ku liliu 'i safitamu'a ta'ifau fa'inia na ala'anga sulia 'Inoto'anga 
God. Ma ana kaida'i ne'eri, nau ku saiana noa'a kamu kasi ba'a lisi nau la'u. 
26 Bore ma nau ku sae madako na'a ana fuamu'a 'i ta'ena ne'e, di'ia ta ngwae 
bore 'ana amu'a ne'e noa'a kasi to'o ana na mauri'a faolu fa'asia God, nau ku 
sulitala'a fa'asia, ma noa'a la'u na 'abera 'anga nau fuana. 
27 Osi'ana noa'a nau kusi sofonga'inia go'o ta ru ni fa'arongolamu'a 'ani sulia 
na kwaiogai'anga God ki fuaka. 
28 Ta ne'e kamu'a ngwae fa'ina'ona'o ki, kamu ke lia suli kamu talamu'a, ma 
na ngwae ki ne'e na Ano'i ru Abu alua fuana muke lia sulida. Muke lia sulia 
na ngwae ne'e kira fa'amamana ana God, di'ia na ngwae lia sulia na sipsip ki 
ne'e lia sulida. God ka folida 'ani na maelana na Ngela nia talana. 
29 Nau ku saiana buri 'ana nau ku leka, ti ngwae fa'amanata rora kike ba'a 
leka ma'i, ma kike takalonga'inia na ngwae ne'e kira fa'amamana ki, di'ia na 
kui kwasi ki ne'e saungia na sipsip ki. 
30 Kaida'i ke ba'a dao ma'i ne'e ti ngwae ana fiku'a kamu kike ba'a sokea sa tai 
fa'ida ne'e fa'amamana 'uana leka'a sulida. 



473 

 

 
© 2003, Wycliffe Bible Translators, Inc. 

 

 
 

 

31 Muke lialia, ma muke manata to'ona sulia uulu fa'i ngali ki, sulia asoa ma 
na rodo, nau ku fa'amanata kamu, sui bore 'ana saena 'afita'i'anga ma na 
angi'a. 
32 "Ma ana kaida'i ne'e, nau ku kwate kamu na'a fuana God, fasi 'iri nia ka lia 
suli kamu. Ma manata to'ona ala'anga sulia kwai'ofe'anga le'a nia. Osi'ana 
ala'anga ne'eri nia bolo fuana fa'angasingasilamu'a ma ka kwatea na ru le'a 
ne'e God nia to'o ana fuana na ngwae nia ki ta'ifau. 
33 Ma kamu ka sai logo ana, noa'a nau kusi oga go'o ta mani, nama ta toro 
fa'asia ta ngwae aumulu. 
34 Ma kamu'a ta'ifau go'o kamu saiana ne'e nau ku rao 'ani na ro lima nau ki, 
fasi 'iri nau ku 'afia nau'a ma kwaima nau ki kaida'i kami'a bo'obo'o. 
35 Nau ku fa'ata'inia ta'ifau na'a fuamu'a 'ani rao'a ngasingasi'a 'una'eri, kulu 
saiana kulu ka 'afia na ngwae ne'e kira ngwata'uta'u ki, ma muke manata 
to'ona na ala'anga ba na Aofia kia sa Jesus nia saea, 'Na ngwae ne'e nia kwate 
ru, nia saele'a ka doe liufia na ngwae ne'e nia ngalia ru.' “ 
36 Kaida'i sa Paul nia ala'a ka sui, nia ka bobouruuru, ma ka fo'o fa'i kira. 
37 Ma kira'a ta'ifau go'o kira ka angi kaida'i kira lolofafia sa Paul, ma kira ka 
nono'ia. 
38 Ma kira ka kwaimanatai liu sulia nia saea noa'a kira kasi ba'a lisia la'u. 
'Una'eri go'o ma kira ka leka fa'inia 'uana saena na faka. 

Acts 21 
1 Kami olioli ada ka sui, kami ka ta'elia na'a na faka, ma kami ka leka na'a. 
Kaida'i ne'e kami to'ofolo na'a, kami ka dao ana bubunga 'i Kos. Sui ana ruana 
asoa, kami ka dao ana bubunga 'i Rodes. Ma kami ka leka kwau 'uana fanoa 'i 
Patara fa'asia 'i ne'eri. 
2 'I ne'eri, kami ka dao to'ona na faka ne'e ke leka 'uana aba'i kula 'i Fonisia 
saena 'i Siria. Sui kami ka ta'elia na faka ne'eri, ma kami ka leka la'u. 

3 Kami ka liu ana kula ne'e kami lia kwau ma kami ka lisia bubunga 'i 
Saeprus. 'Una'eri kami ka gali 'i bali toli, kami ka leka 'uana aba'i kula 'i Siria. 
Kami ka koso 'i sara ana fanoa 'i Taea, kula ne'e faka kami fa'akosoa na luda'a 
ki ana. 
4 Ma 'i ne'eri kami ka dao to'ona ti ngwae ne'e kira fa'amamana ki, ma kami 
ka tua fa'inida sulia fiu asoa ki. Ma osi'ana na Ano'i ru Abu ka kwatea na'a 
manata'anga fuada, kira ka fata 'abera 'ani sa Paul 'iri noa'a nia kasi leka la'u 
'uana Jerusalem. 
5 'Una'eri bore 'ana, ma ana kaida'i fuana leka'a kaimili, kami ka leka na'a 
'aimili. Ma na ngwae ki, fa'inia na 'afe kira ki, ma na ngela kira ki ta'ifau go'o 
ne'e kira leka fa'i kaimili 'uana 'i fafona asi. Kaida'i kami dao, kami ka 
bobouruuru, ma kami ka fo'o. 
6 'Una'eri kami ka olioli ada ka sui, kami fi'i ta'elia na faka, ma kira ka oli na'a 
'adulu 'i fanoa. 
7 Sui kami ka leka fa'asia 'i Taea, kami ka dao ana fanoa 'i Tolemais, kami ka 
lisia ti ngwae ne'e kira fa'amamana, ma kami ka tua fa'inida sulia ta'i asoa. 
8 Ma ana ruana asoa, kami ka leka la'u, kami ka dao ana fanoa 'i Sesarea. 'I 
ne'eri, kami ka tua 'i luma sa Filip, na ngwae ne'e rao 'ani fa'atalonga'ilana na 
Fa'arongo'a Le'a. Ma nia'a ta ngwae ana fiu ngwae ba kira filida 'i Jerusalem 
'uana kwai'afi'anga ana ngwae ne'e kira fa'amamana ki. 
9 Nia to'o ana fai sari'i ki, ma kira ka fa'arongo logo 'ani fatalana God. 
10 Ma kami tua 'i ne'eri sulia bara asoa, ma ta'i profet satana sa Agabus ka dao 
ma'i fa'asia 'i Judea. 
11 Nia ka leka ma'i siaimili, ma ka ngalia na fo'osae sa Paul fuana lobilana 
li'itana, ma ka firi fafia 'ani ro 'ae nia ki talana fa'inia ro lima nia ki logo, sui 
ka fata 'uri, "Na Ano'i ru Abu ka saea, na ngwae nini'a na fo'osae nia, na Jiu ki 
kira ke ba'a firi 'uri logo ana 'i Jerusalem, sui kira ke kwatea fuana ngwae 
ne'e noa'a la'u Jiu ki.” 

12 Ana kaida'i kami rongoa na ru ne'eri, kaimili fa'inia na ngwae ne'eri ki 
kami ka 'engoa sa Paul fasi 'iri noa'a nia kasi leka 'uana 'i Jerusalem. 
13 Bore ma nia ka olisi kaimili ka 'uri, "Fa'uta ne'e kamu ka angi 'una'eri ma 
muke kwate nau ku kwaimanatai? Nau ku sasi aka'u noa'a la'u fuana firi'ilaku 
go'o 'ana 'i Jerusalem, bore ma 'iri nai mae logo du'ungana na Aofia sa Jesus.” 
14 Ma sulia kami kasi bolo go'o fuana rokisilana manatana sa Paul, 'una'eri 
bore 'ana kami ka fata na'a 'aimili 'uri, "Nia le'a ala'ania na kwaiogai'anga God 
ka fuli na'a 'ana.” 
15 Buri 'ana kami tua 'i ne'eri sulia bara asoa, kami ka sasi aka'u na'a ana ru 
kaimili ki, kami ka leka na'a 'uana 'i Jerusalem. 
16 Ma ti fafarongo logo fa'asia Sesarea kira leka fa'i kaimili, ma kira ka tala'i 
kaimili 'uana luma ngwae ne'e kami ke ba'a tua siana, satana sa Nason ngwae 
'i Saeprus, nia'a na ngwae ne'e eta fa'amamana 'ua na'a ma'i. 
17 Kaida'i kami dao na'a 'i Jerusalem, na ngwae ne'e kira fa'amamana ki kira 
ka kwalo le'a liu ana kaimili. 
18 Ana ruana asoa, sa Paul ka leka fa'i kaimili fuana lisilana sa James. Ma na 
ngwae fa'ina'ona'o ki ta'ifau saena fikuta'i ngwae fa'amamana ne'e, kira tua 'i 
ne'eri. 
19 Sa Paul ka fata le'a le'a fuada, sui nia ka fa'arongo kira 'ani ru ne'e God nia 
sasi'i ta'ifau ki 'ani rao'a ne'e sa Paul sasi'i safitana na ngwae ne'e noa'a la'u 
Jiu ki. 
20 Ma 'i buri 'ana kira rongoa nia'a ka sui, kira ta'ifau go'o kira ka ba'atafea 
God. Sui kira ka fata 'uri fuana sa Paul, "Kwala ngwaefuta Paul, 'oko lisia go'o 
'amu na ngwae 'oro liu ana ngwae 'i Jiu ki kira fa'amamana, ma kira ka fu'usi 
doe go'o 'ada 'ua ana taki sa Moses ki. 
21 Kira rongoa ne'e ngwae ki fai fafi'o, osi'ana 'oko fa'amanata na Jiu ki ne'e 
kira tua ana ma'efanoa ngwae ne'e noa'a la'u Jiu ki, fasi 'iri noa'a kira kasi 
ro'o la'u sulia na taki ne'e sa Moses nia kwatea, ma 'oko saea fuada noa'a kira 

kasi 'olo fa'ata'inia ana ngela kira ki, ma noa'a kira kasi sasi sulia na falafala 
kulu Jiu ki. 
22 Ma kira ka rongoa na'a ne'e 'oko dao 'i ne'e. Nia bolo fa'inia kuke fa'asaga 
basi na manata'anga rora nini'a 'i safitana na ngwae fa'amamana 'i Jiu ki. 
23 'Oke sasia tae ne'e kami saea fuamu. Na fai ngwae ki kira tua 'i ne'e, ma 
kira fata alanga'i fuana God. 
24 'Oke leka fa'i kira fuana fa'asikasika'anga 'i maana God saena Luma Abu 
God, ma 'oko foli fuana fa'asikasika'anga ne'eri, fasi 'iri kira ke sufi gugurua 
na ifuda ka fa'ata'inia ne'e kira fa'asuia na'a na eta fata'anga kira fuana God. 
Di'ia 'oko sasi 'una'eri sulia taki sa Moses, na ngwae ki ta'ifau, kira ke ba'a 
saiana na ru ne'e kira rongoa ne'e kira saea suli'o ki, noa'a kasi mamana, bore 
ma 'ae'o bore 'oko ro'osulia na taki sa Moses ki. 
25 "Ma fuana na ngwae ne'e noa'a la'u Jiu ki ne'e kira fa'amamana, kaimili 
kerekere fuada ta'ifau na'a, ma kami ka fa'arongoda 'ani na lia'i ngwae ne'e 
kami alafafia: Noa'a kira kasi 'ania na fanga ne'e kira fo'osi 'ani fuana 
malamala god ne'e kira fo'osia, ma noa'a kira kasi 'ania 'abu nama noa'a ta ru 
'ae'aela ne'e kira li'oa, ma kira ka lia suli kira fa'asia kakabara'anga.” 
26 Sa Paul alafafia na lia'i ngwae ne'eri, ma ana ruana asoa, nia ka leka na'a 
fa'inia na fai ngwae ne'eri ki, ma ka fa'asikasika fa'inida. Sui nia ka leka saena 
Luma Abu God, ka fa'arongoa na fata abu 'ani na kaida'i fa'uta ne'e na fiu 
asoa fuana fa'asikasika'a ke sui ana, sui mala kira fi'i kwatea na 
kwaisu'usi'anga kira ki. 
27 Ma kaida'i fiu asoa ne'eri ki karangi sui, ti ngwae Jiu ma'i fa'asia aba'i kula 
'i Asia, kira ka lisia sa Paul saena Luma Abu God. Ma kira ka bo 'i burina na'a 
na ngwae ki, ma kira ka daua sa Paul. 
28 Ma kira ka rikoko kira ka 'uri, "Ngwae ana 'i Israel! Muke kwai'afi ma'i 
aimili! Na ngwae ne'e nia liufia na'a fanoa ki ta'ifau fuana fa'amanatalana 
ngwae ki fuana maladalafa lana ngwae 'i Jiu ki, ma fa'inia maladalafa lana na 
taki sa Moses ki fa'inia na Luma Abu ne'e. Ma ana kaida'i ne'e, nia ka tala'ia 

ngwae ne'e noa'a la'u Jiu ki 'uana saena Luma Abu ne'e, ma kira ka fa'asua na 
kula abu ne'e!” 
29 Kira saea ru ne'e, osi'ana ne'e kira lisia sa Trofimus na ngwae 'i Efesus nia 
tua fa'inia sa Paul 'i ne'eri 'i Jerusalem ana asoa etaeta, ma kira ka fia fasi sa 
Paul nia tala'ia 'uana saena Luma Abu God. 
30 Ma na sua ngalungalu'anga ka tata'e saena fanoa 'i Jerusalem ta'ifau, ma na 
ngwae ki kira ka afa'iri'iri ma'i ta'ifau, ma kira ka daua sa Paul, ma kira ka 
tara'e'eo'a ana 'uana 'i maa fa'asia saena Luma Abu God. Ma 'una'eri go'o na 
sina maa ki ana Luma Abu ne'eri, kira ka fono na'a. 
31 Kaida'i ne'e ngwae ki kira oga kike saungia sa Paul, ti ngwae kira ka kwate 
ala'anga fuana ngwae 'inoto'a ana ofo'a 'i Rom, osi'ana na sua ngalungalu'anga 
doe ne'eri ka liu saena fanoa 'i Jerusalem. 
32 Ma ana kaida'i ne'e ngwae 'inoto'a nia rongoa na ru ne'eri, nia fi'i leka, ma 
ka tala'ia ti ngwae ana ofo'a nia ki fa'inia na ngwae fa'ina'ona'o kira ki, kira ka 
leka 'ali'ali 'uana kula ne'e ngwae ki kira fiku ana. Ma ana kaida'i ne'e ngwae 
ki kira lisia na'a ngwae 'inoto'a ne'eri fa'inia na ngwae ofo'a nia ki, kira fi'i 
mamalo fa'asia na kwa'ilana sa Paul. 
33 Kaida'i na ngwae 'inoto'a ne'eri ka dao na'a, nia ka leka siana sa Paul, ma 
ka daua. Sui nia ka saea fuana ngwae nia ki 'iri kira ka firi fafia 'ani ro kwalo 
sene ki. Sui nia ka saefiloa ngwae ki ka fata 'uri, "Sa tai nini'a ngwae ne'e, ma 
ru ta'a tae ne'e nia sasia?” 
34 Ma na ngwae ki kira ka saea na ala'anga 'oro matamata kwailiu ki, na 
ngwae 'inoto'a ne'eri ka kina na'a tae ne'e kira saeta'a fuana sa Paul 
du'ungana. Ta ne'e nia ka saea na'a fuana ngwae ana ofo'a nia ki, 'iri kira ke 
ngalia sa Paul, kira ke alua saena luma na ngwae ana ofo'a ki ne'e kira tua 
ana. 
35 Ma na ngwae ana ofo'a ki kira ka tala'ia 'uana 'aena sinamaa ana luma 
ne'eri, ma kira ka ngalia 'i langi, osi'ana ne'e ngwae ne'eri ki kira sua 
ngalungalu ka doe liu. 

36 Ma na Jiu ki kira ka lalili fa'inia na ako'a kira ka 'uri, "Saungia ke mae lala 
kwa! Saungia ke mae lala kwa!” 
37 Ana kaida'i ne'e ngwae ana ofo'a ki kira sasi aka'u fuana ru'unga'a 'i luma 
fa'inia sa Paul, nia ka fata 'uri fuana ngwae 'inoto'a ne'eri, "Nau ku oga nai 
saea ta'i ru fuamu kwala ara'i kwa." Ma na ngwae 'inoto'a ne'eri ka saefiloa ka 
'uri, "'Uri ma 'oko saiana ala'anga 'i Grik? 
38 'Una'eri ma 'ae'o noa'a la'u na ngwae ba 'i Ejipt ba ana kaida'i ba sui na'a 
toli ba 'oko tatabula na fu'anga doe, ma 'oko tala'ia na'a fai to'oni ngwae ki, 
ma kira ka leka 'uana saena aba'i kula kwasi fa'inia na sele ni ofo'a kira fuana 
fu'anga?” 
39 Sui sa Paul ka olisia ka 'uri "Noa'a! Nau'a na ngwae Jiu lala, nau ku futa 'i 
Tarsus fanoa 'inoto'a 'i Silisia. Nau ku oga 'oke ala'ani 'iri nau ku ala'a basi 
fuana ngwae ne'e ki.” 
40 Go'o na ngwae 'inoto'a ne'e ka ala'ania, ma sa Paul ka uu 'i maana luma 
ne'eri 'i lifua, ma ka fa'ata'i 'ani limana ma ka nene fafia na ngwae ki. Ana 
kaida'i kira tua aroaro, sa Paul ka ala'a fuada 'ani ala'anga 'i Hebru ka 'uri, 

Acts 22 
1 "Ngwaefuta nau kina fa'inia kamu'a na ma'a nau ki, muke fafarongo nau 
basi nini'a nau ku ili fata ni su'usilaku fa'asia na ru ne'e kamu fai fafi nau 
'ani!” 
2 Kaida'i kira rongoa nia fata 'ani ala'anga Hebru, kira ka tua aroaro ta'ifau, 
ma sa Paul ka ala'a la'u ka fata 'uri, 
3 "Nau'a na ngwae Jiu, ma nau ku futa 'i Tarsus na ma'efanoa saena aba'i kula 
'i Silisia, ma nau ku doe ma'i 'i Jerusalem kaida'i nau ku saesae'e ru siana sa 
Gamaliel. Ma nia ka fa'amanata le'a liu aku 'ani sasi'a sulia na taki ne'e sa 
Moses kwatea ma'i fuana ko'o kia ki, ma nau ku oga logo sasilana na tae ki 
ne'e God nia oga, di'ia logo ne'e kamu oga sasilana na'a 'i ta'ena. 

4 Ma nau ku fa'akaisia logo na ngwae ne'e kira fa'amamana ana sa Jesus, ma 
nau ku saungida. Nau ku daua logo na ngwae ki, ma na kini ki, ma nau ku 
aluda saena luma ni lokafo. 
5 Na 'ingata'i fata abu, ma na ngwae fa'ina'ona'o kulu ki, kira saiana na ru 
nini'a nau ku fata sulia nia mamana. Ma kira keresia na'a ru ki fuana na 
ngwae fa'ina'ona'o ana na Jiu ki 'i Damaskas, ma kira ka kwatea fuaku, fasi 
'iri nau ku ngalia fuada. Ma kira ka ala'ani nau fasi 'iri nai lulu 'uana na 
ngwae ne'e kira fa'amamana ana sa Jesus ki 'i ne'eri, fasi 'iri nai dauda, ma 
nai firi fafida, ma nai oli ma'i fa'inida 'uana 'i ne'e Jerusalem, fasi 'iri ne'e 
ngwae fa'ina'ona'o ki kira ke kwatea kwa'ikwa'inga fuada. 
6 "Ana kaida'i nau ku leka ma nau ku dao karangia na'a 'i Damaskas bolo 
fa'inia tofongana asoa, ngwano ma na ngwabinabina'anga doe sina ma'i 
fa'asia mamanga kalikali nau. 
7 Ma nau ku 'asi 'i ano, ma nau ku rongoa na lingalinga'i ru fata 'uri fuaku, 
'Saul 'ae, Saul 'ae, fa'uta ne'e 'oko fa'akaisi nau?’ 
8 Sui nau ku fata 'uri fuana, 'Ara'i kwa, 'ae'o sa tai ne'ana?' Ma na lingalinga'i 
ru ne'eri ka olisi nau ka fata 'uri, 'Nau'a sa Jesus ngwae 'i Nasaret nini'a 'oko 
fa'akaisi nau.’ 
9 Ma na ngwae ne'e kira leka fa'inau ki, kira lisia na ngwabinabina'anga 
ne'eri, ma noa'a kira kasi rongo go'o na lingana ngwae ne'e ka ala'a fa'inau. 
10 Ma nau ku saefiloa nau ku 'uri, 'Aofia 'ae, tae ne'e nai ba'a sasia? ' Ma na 
Aofia ka olisi nau ka fata 'uri, ''Oke tata'e, 'oko leka 'uana 'i Damaskas. Ma 
kika fa'arongo 'oe 'ani ru ne'e nau ku naia fuana 'oke sasi'i.’ 
11 Ana kaida'i ne'eri, na maaku ka rodo, osi'ana na binabinalana ru ne'eri, ma 
na ngwae ne'e kira leka fa'i nau, kira ka dau ana limaku, ma kira ka tala'i nau 
'uana 'i Damaskas. 
12 "Ma ta'i ngwae nia tua 'i Damaskas satana sa Ananias, nia na ngwae ne'e 
fu'usi doe ana God, ma ka ro'osulia na taki kia'a Jiu ki, ma na ngwae Jiu ki 
ta'ifau ne'e kira tua 'i Damaskas, kira fu'usi doe liu ana. 

13 Nia leka ma'i ka uu siaku, ka fata 'uri, 'Ngwaefuta nau Saul 'ae, 'oke lia 
na'a!' Ma ana kaida'i ne'eri nama go'o, na maaku ka lia na'a, ma nau ku lisia 
na'a. 
14 Ma nia ka fata la'u 'uri fuaku, 'God ko'o kia ki nia fili 'oe, fasi 'iri 'oke saiana 
na kwaiogai'anga nia ki, ma 'oko lisia na Ngwae ni Rao 'Olo'olo nia, ma 'oko 
rongoa na'a lingana. 
15 Ma 'oke ba'a fa'arongo 'ani Fa'arongo'a Le'a sulia fasi 'iri 'oke fa'arongoa na 
ngwae ki sulia na ru ne'e 'oko lisia ma 'oko rongoa. 
16 'Uri ma na tae la'u ne'e 'oko masia? Tata'e na'a, 'oke siuabu, ma 'oke fo'osia 
na Aofia, 'iri nia ke rufuanata ana ta'anga'a 'oe ki.’ 
17 "Sui nau ku oli la'u 'uana 'i Jerusalem, ma ana kaida'i nau ku fo'o saena na 
Luma Abu God, nau ku lisia na fa'ata'inga, 
18 ma nau ku lisia na Aofia, ma nia ka fata 'uri fuaku, ''Oke leka likota'i fa'asia 
'i Jerusalem, osi'ana na ngwae ne'e ki noa'a kira kasi fa'amamana ana 
fatalamu suli nau.’ 
19 Ma nau ku fata 'uri, 'Aofia 'ae, kira sai go'o 'ada ana ba nau ku leka saena 
luma fuana fo'onga'a ki, ma nau ku daua na ngwae ne'e kira fa'amamana amu 
ki, ma nau ku ulasida logo. 
20 Ma ana kaida'i ne'e ngwae ki kira saungia na'a sa Stefen, na ngwae ne'e ka 
fa'arongo 'ani'o, nau ku tua logo 'i ne'eri, ma nau ku alafafia na ru ne'e kira 
sasia ana, ma nau ku kwai'afi fuana lia'a sulia na to'ongi fafo kira ki.’ 
21 Sui na Aofia ka fata 'uri fuaku, ''Oke leka, osi'ana nai ba'a asunga'i tau mala 
amu siana na ngwae ne'e noa'a la'u Jiu ki.' “ 
22 Na ngwae ki kira fafarongoa sa Paul leleka nia ka saea go'o na ru ne'e sulia 
na ngwae ne'e noa'a la'u Jiu ki. Ma kaida'i kira rongoa na ru ne'eri, kira fi'i 
rikoko kira ka 'uri, "Kamu ke ngalia kwau muka saungia! Noa'a nia 'iri totolia 
ne'e ka mauri!” 

23 Kira ri, ma kira ka kwaikarui 'ani na ifi kira ki, ma kira ka 'ui 'ani gegeo 
ana ano ki saena mamanga, osi'ana ne'e kira saeta'a liu! 
24 Ma na ngwae 'inoto'a ana ofo'a 'i Rom, nia ka saea fuana ngwae nia ki 'iri 
kira ka tala'ia sa Paul 'i luma, ma ka saea kira ka ulasia, 'iri kira ke dao to'ona 
du'ungana tae ne'e kwate ma Jiu ki kira ka rikoko fuana 'una'eri. 
25 Bore ma kaida'i kira firi'ia sa Paul fuana ulasilana, nia ka fata 'uri fuana ta'i 
ngwae ana ofo'a, "Nia bolo go'o 'ana saena taki kia ki 'i Rom fuana muke ulasi 
nau, na ngwae 'i Rom ne'e noa'a kamu kasi matalanga'i nau 'ua?” 
26 Kaida'i ne'e ngwae ana ofo'a ne'eri ka rongoa na ru ne'eri, nia ka leka siana 
ngwae 'inoto'a nia, ma ka saefiloa ka 'uri, "Tae nini'a 'oko sasia kwa? Na 
ngwae lo'oko nia'a na ngwae 'i Rom!” 
27 'Una'eri na ngwae 'inoto'a ne'eri ka leka siana sa Paul, ka fata 'uri, 
"Fa'arongo nau basi, 'uri ma 'ae'o na ngwae 'i Rom nini'a?" Sui sa Paul ka 
olisia ka 'uri, "'Iu.” 
28 Ma na ngwae 'inoto'a ne'e ka fata 'uri, "Nau'a na ngwae 'i Rom logo, 
du'ungana nau ku foli 'ani mani doe." Ma sa Paul ka olisia ka 'uri, "Nau ne'e 
ngwae 'i Rom, osi'ana nau ku futa ana ngwae 'i Rom.” 
29 Ma na ngwae ne'e kira uu karangia fuana kwa'ilana ma saefilolana, kira ka 
dudu fa'iburi fa'asia. Ma na ngwae 'inoto'a ne'eri logo, kaida'i nia saiana ne'e 
sa Paul nia'a na ngwae 'i Rom, nia ka ma'u, osi'ana nia firi fafia 'ani kwalo'i 
sene ki. 
30 Sui na ngwae 'a'ana ana ofo'a, nia oga ka sai le'a ana tae ne'e Jiu ki kira fai 
fafia sa Paul 'ani. Ta ne'e ana ruana asoa, nia ka kwatea na ngwae nia ki, fasi 
'iri kira ke kanusua na'a kwalo ki fa'asia sa Paul, ma ke kwatea ala'anga fuana 
fata abu doe ki ma na fikuta'i ngwae loko'i ru Jiu ki 'iri kira ke fiku. Sui nia 
ka tala'ia kwau sa Paul, ma ka fa'auua 'i na'ona na fikuta'i ngwae loko'i ru 
ne'eri kaida'i ne'e kira fiku. 

Acts 23 



482 

 

 
© 2003, Wycliffe Bible Translators, Inc. 

 

 
 

 

1 Ma sa Paul ka bubu te'ete'e na'a fuana ngwae fa'i na'ona'o ne'eri ki ne'e kira 
fiku, ka fata 'uri, "Ngwaefuta nau kina 'i Israel, nau ku fa'a 'inoto'a God, ma 
'ani na liaku ta'ifau, nau ku saiana na maurilaku nia le'a ka leleka ka dao ana 
fa'i asoa ta'ena.” 
2 Kaida'i sa Paul nia fata 'una'eri, na 'ingata'i fata abu sa Ananias ka saea 
fuana ngwae ne'e kira uu karangia sa Paul 'iri kira ka fida fafia kwakwana. 
3 Ma sa Paul ka fata 'uri fuana, "God nia ke ba'a fidali'o, 'oko di'ia ta 'odoa ba 
kira rafua ka kwao fuana sofonga'ilana na bulibuli ki. 'Oko tua 'i ne'e logo 
fuana na matalanga'i laku 'ani na taki sa Moses ki. Ma 'ae'o bore, 'oe kosi ro'o 
go'o sulia na taki ne'e ki kaida'i ne'e 'oko saea kika fidali nau!” 
4 Ma na ngwae ne'e kira uu karangia sa Paul, kira rongoa, kira ka fata 'uri 
fuana, "'Oko fata ta'a ana ngwae 'ingata'i fata abu God kwa!” 
5 Ma sa Paul ka olisida ka 'uri, "Ngwaefuta nau kina 'i Israel, kwaimanatai, 
noa'a nau kusi saiana ne'e nia'a na ngwae 'ingata'i fata abu. Osi'ana na 
Kerekere'a Abu nia saea, 'Noa'a 'oe kosi fata ta'a ana na ngwae 'inoto'a kamu.' 
“ 
6 Ma kaida'i sa Paul ka lisia ti ai ana fikuta'i ngwae loko'i ru ne'eri ki ne'e 
Sadusi ki, ma ti ai ada ne'e Farasi ki, nia ka fata doe fuana fiku'a ne'eri ka 'uri, 
"Ngwaefuta nau kina 'i Israel, nau'a na Farasi, na ngela na Farasi ki. Ma kira 
ka matalanga'i nau na'a, osi'ana nau ku fa'amamana na ngwae ne'e kira mae 
ki, God ke ba'a ta'eda la'u 'uana na mauri'a!” 
7 Ma ana kaida'i nia saea na ala'anga ne'eri ki, na Farasi ki ma na Sadusi ki, 
kira ka tala'ae ana olisu'usu'unga, ma na fiku'a ne'eri kira ka to'olanga'i kira 
ana ro fikuta'i ngwae ki. 
8 Kira to'olanga'inida, osi'ana na Sadusi ki kira saea di'ia ngwae mae, 'afita'i 
kira ka mauri la'u, ma kira saea noa'a go'o ta 'ainsel, ma ka noa'a logo ta ano'i 
ru. Bore ma na Farasi ki kira ka fa'amamana ana uulu ru ne'eri ki. 
9 Ma na ako'a fi'i doe fuada kwailiu, ma ti ngwae fa'amanata ana taki ki ne'e 
kira Farasi ki logo, kira uu, ma kira ka fata ngasingasi'a liu kira ka 'uri, "Noa'a 

kaimili kasi dao go'o to'ona tae ne'e rora ana ngwae ne'e! Bore ma sali na 
ano'i ru nama ta 'ainsel taka nini'a fata 'ania.” 
10 'Una'eri, ma na kwaingilo ngiloi'anga doe liu ka tata'e, ma na ngwae 
'inoto'a ana ofo'a, nia ka ma'u 'asu 'ubani kira kata saungia sa Paul. Ma nia ka 
saea fuana ngwae ki ana ofo'a ki, kira ka leka siana fiku'a ne'e fasi 'iri kira ke 
tala'ia sa Paul fa'asi kira 'uana saena luma ngwae ana ofo'a ki. 
11 Sui ka rodo na'a ma'i na Aofia ka uu siana sa Paul ka fata 'uri, "Noa'a 'oe 
kosi ma'u. 'Oke fata falatali'a na'a suli nau ne'e 'i Jerusalem, ma 'oke ba'a sasi 
logo 'una'eri 'i Rom.” 
12 Ma 'i 'ofodangi ti ngwae ana Jiu ki kira ka fiku, ma kira ka loko'i ru fuana 
saungilana sa Paul. Ma kira ka fata alafu noa'a kira kasi 'ania ta fanga, ma 
noa'a kira kasi kwa'ufia ta kafo, leleka ka dao ana kaida'i kira ke saungia sa 
Paul. 
13 Sali nia bolo fa'inia fai akwala ngwae ma ka tarenga ne'e kira saunga'i fiku 
ana manata'anga ne'eri. 
14 'Una'eri na ngwae ne'eri ki, kira ka leka siana fata abu doe ki, ma na ngwae 
fa'ina'ona'o ana Jiu ki, kira ka fata 'uri, "Kaimili fata alafu noa'a kami kasi 
'ania ta fanga leleka kami ke saungia nama sa Paul. 
15 'Una'eri ma kaumulu fa'inia na ngwae saena fiku ta'i ngwae loko'i ru ki, 
kamu ka kwate ala'anga fuana ngwae 'inoto'a ana ofo'a ki 'i Rom, fasi 'iri kira 
ke tala'ia ma'i sa Paul fa'i kamu, kamu ka soke'e saea kamu oga muke rongo 
le'a ana ti ala'anga la'u sulia. Bore ma kaimili ke ba'a sasi aka'u fuana 
saungilana kaida'i nia ke ba'a dao karangi na'a ma'i.” 
16 Bore ma ana kaida'i ne'e na ngwai sa Paul nia rongo sulia na loko'i ru 'anga 
ne'eri, nia leka 'i luma na ngwae ana ofo'a ki, ka fa'arongoa 'ani sa Paul. 
17 Kaida'i sa Paul nia rongoa, nia ka saea ma'i ta'i ngwae ana ofo'a, ka fata 'uri 
fuana, "'Oke tala'ia kwau na ngwae 'alako ne'e siana na ngwae 'inoto'a 'oe, 
osi'ana nia oga ka saea ta'i ru fuana.” 

18 Sui na ngwae ana ofo'a ne'e ka tala'ia na ngwae 'alako ne'eri siana ngwae 
'inoto'a kira, ka fata 'uri, "Na ngwae ba nia tua saena luma ni lokafo ba satana 
sa Paul ne'e sae nau ku tala'ia ma'i ngwae 'alako ne'e siamu, osi'ana nia oga 
saelana ta'i ru fuamu.” 
19 Ma na ngwae 'inoto'a ne'eri ka dau ana limana na ngwae 'alako ne'eri ka 
tala'ia ka ta'i tau kwau, ma ana kaida'i ta'ifili kera, nia ka fata 'uri, "Tae ne'e 
'oko oga 'oke fa'arongo nau 'ani?” 
20 Sui na ngwae 'alako ne'eri ka fata 'uri fuana, "Ti ngwae Jiu, kira alafafia ka 
sui na'a, sali rorodo kike leka ma'i kike gani 'oe 'iri 'oke tala'ia sa Paul la'u 
'uana na kula ne'e fikuta'i ngwae loko'i ru ki kira fiku ana, fasi 'iri kike dao 
mamana to'ona tae ki ne'e nia sasi'i. 
21 Bore ma noa'a 'oe kosi ro'osulida, osi'ana fai akwala ngwae ma ka tarenga 
ne'e kira ago masia fuana saungilana. Osi'ana kira alafu 'ato liu mala fuana 
noa'a kira kasi fanga, ma noa'a kira kasi kwa'u, leleka kira ke saungia sa Paul. 
Ma kira sasi aka'u na'a, ma na ru ne'e kira masia go'o ne'e na fatalamu.” 
22 Sui na ngwae 'inoto'a ne'e ka fata 'uri fuana ngwae 'alako ne'eri, "Noa'a 'oe 
kosi fa'arongoa 'ani ta ngwae ne'e 'oko fa'arongo nau 'ani na ru ne'e." Sui nia 
ka kwatea ka leka na'a 'ana. 
23 Sui na'a ngwae fa'ina'ona'o ana ngwae ana ofo'a ki, nia ka saea ma'i ro 
ngwae kira doe 'i olofana, ka fata 'uri fuadaro'o, "Koro'o ke sasi aka'u ana ro 
talanga'i ngwae ana ofo'a ki fuana leka'a 'uana fanoa 'i Sesarea, fa'inia fiu 
akwala ngwae fuana leka'a fafona hos ki, ma ro talanga'i ngwae ki ne'e kira 
dau ana sua ki, kira ka sasi aka'u fuana leka'a ana sikona agi rodo saena rodo 
'i ta'ena. 
24 Kamu ke alua ti hos fuana sa Paul 'iri ke tae 'i fafoni, ma kamu ke folo le'a 
'afia, ma kamu ke tala'ia siana sa Feliks na ngwae gwaunga'i.” 
25 'Una'eri na ngwae 'inoto'a ana ofo'a ka keresia na'a ala'anga fuana sa Feliks 
ka 'uri, 

26 "Nau'a sa Kladius Lisias, nau ku kerekere kwau fuamu 'oe na ngwae 'inoto'a 
sa Feliks. Nau ku ala'a basi fa'i 'oe. 
27 Na Jiu ki kira daua na'a ngwae ne'e, ma kira ka karangi saungia. Kaida'i 
nau ku dao to'ona nia na ngwae 'i Rom, nau ku leka fa'inia ngwae ana ofo'a 
nau ki, kami ka laua nia'a fa'asida. 
28 Ma osi'ana nau ku oga nai saiana tae ne'e kira fai fafi nia 'ani, nau ku tala'ia 
siana na fikuta'i ngwae loko'i ru Jiu ki. 
29 Sui nau ku dao to'ona noa'a nia kasi sasia go'o ta ru ne'e bolo fuana kira ka 
saungia nama kira ka alua saena luma ni lokafo. Na fai fafilana kira sasi go'o 
'ada sulia na taki kira ki talada. 
30 Ma kaida'i nau ku rongoa Jiu ki kira 'olea na'a fuani oro fuana saungilana, 
nia ne'e nau ku manata 'uana kwatelana kwau siamu. Ma nau ku fa'arongoa 
na'a ngwae ki ne'e kira fai fafia 'iri kira ke matalanga'inia 'i na'omu, osi'ana 
'ae'o na'a ne'e na ngwae gwaunga'i.” 
31 Sui na ngwae ana ofo'a ki kira ka sasi na'a sulia na tae ne'e ngwae 'inoto'a 
kira saea. Ma kira ka tala'ia sa Paul ana fa'i rodo ne'eri leleka kira ka dao ana 
fanoa 'i Antipatris. 
32 Ma ana ruana asoa, na ngwae ana ofo'a ki ne'e kira fali 'ani 'aeda, kira ka 
oli 'uana luma kira 'i Jerusalem. Ma na ngwae ana ofo'a ne'e kira leka fafona 
hos ki, kira ka daofa'i liu fa'inia sa Paul. 
33 Kira tala'ia ka dao ana fanoa 'i Sesarea, ma kira ka kwatea na'a kerekere'a 
baera fuana sa Feliks na ngwae gwaunga'i, ma kira ka fa'asia na'a sa Paul 
siana. 
34 Ana kaida'i ne'e ngwae gwaunga'i ne'e nia to'omani na kerekere'a ne'eri ka 
sui, nia ka saefiloa sa Paul 'uana na aba'i kula 'i fa'i ne'e nia futa ana. Kaida'i 
nia dao to'ona nia leka ma'i fa'asia Silisia, 
35 nia ka fata 'uri, "Nai ba'a rongo 'oe ana kaida'i ngwae ne'e kira fai fafi'o ki 
kika ka dao ma'i." Sui nia ka kwatea na ngwae ana ofo'a nia ki kira ka folo 
le'a 'usia sa Paul saena luma gwaroa ne'e sa Herod saunga'inia. 

Acts 24 
1 Buri 'ana lima asoa ki sui, sa Ananias na 'ingata'i fata abu ka leka 'uana 
fanoa 'i Sesarea fa'inia ti ngwae fa'ina'ona'o ana Jiu ki, ma ta'i ngwae satana 
sa Tertulus ne'e nia saiana na taki ki. Kira leka ma'i 'i na'ona sa Feliks, na 
ngwae gwaunga'i, ma kira ka fai fafia sa Paul. 
2 Sui kira ka saea ma'i sa Paul, ma sa Tertulus ka tala'ae ana giosilana fuana 
sa Feliks ka 'uri, "Ngwae gwaunga'i 'ae, na kwaitala'i'anga 'oe 'ani liato'o 'oko 
sasia kulu ka to'o ana aroaro'anga sulia kala kaida'i tau. Ma ne'e 'oko sasia 
na'a ru 'oro le'a faolu ki fuami'a ngwae Jiu ki. 
3 Ma kaimili ta'ifau saele'a liu fuana ru ne'eri ki, ma kami ka ba'atafe 'oe liu. 
4 Ma noa'a nau kusi oga liu go'o ngalilana kaida'i keta 'oe. Ma ne'e nau ku 
gani'o fasi 'iri 'oko fafarongo basi ma'i fuana na ala'anga dokodoko kaimili 
ne'e nau ku kwatea. 
5 Kaimili dao to'ona ngwae ne'e fa'asaeta'a na ngwae ki. Nia saiana ka sua 
ngalungalua na Jiu ki saena magalia ta'ifau, ma nia'a ta ngwae 'a'ana logo ana 
fikuta'i ngwae ne'e kira saeda 'ani, 'Nasarene ki.’ 
6 Ma nia ka iliili logo 'uana na fa'asualana na Luma Abu God. Kaida'i kami 
lisia 'una'eri, kami ka daua. Ma kami ka naia fuana matalanga'ilana sulia na 
taki kami. 
8 'Una'eri sa Lisias ka kwatea fatalana fuana sa tai fa'ida ne'e ka to'o ana ta 
kwaigiosi'anga kira ka leka ma'i siamu. Di'ia 'oko saefiloa na ngwae ne'e, 'oke 
ba'a dao to'ona 'amu talamu na ru ne'e kami fai fafia 'ani ki ni'i mamana.” 
9 Ma na Jiu ki logo ne'e kira tua 'i ne'e, kira saea na ru ne'e sa Tertulus ka 
saea nia mamana, ma kira ka ala'a giosia logo sa Paul. 
10 'Una'eri na ngwae gwaunga'i ne'e sa Feliks ka karumia sa Paul 'iri ka ala'a, 
ma sa Paul ka fata 'uri, "Nau ku saiana 'oko kwai matalanga'i 'i ne'e ka tau 
na'a ma'i sulia fa'i ngali 'oro ki, ma nau ku saele'a fuana na su'usilaku 'i 
na'omu. 

11 Nia 'iri bolo 'ua fa'inia akwala ma ro asoa buri 'ana ne'e nau ku leka 'uana 'i 
Jerusalem fuana fo'onga'a. Di'ia 'oko saefiloa na ngwae ki, 'oke ba'a tala dao 
'amu to'ona ne'e nau ku fata mamana. 
12 Ma na Jiu ki noa'a kasi dao go'o to'oku ne'e nau ku kwaingenge fa'inia ta 
ngwae saena Luma Abu God, nama kira kasi dao to'oku ne'e nau ku 
alunga'inia ti ngwae 'i saena luma fuana fo'onga'a nama ana ta kula saena 
fanoa 'i Jerusalem. 
13 Ma noa'a kira kasi bolo go'o fuana kwatelana ta ru fuamu, 'iri 'oke 
fa'amamana na tae ki ne'e kira fai fafi nau 'ani. 
14 Nau ku saea ru mamana fuamu: Nau ku fo'osia God ba ko'o kami ki, 'ani 
dau'a sulia na 'Tala ana Aofia' ne'e ngwae ne'eri ki kira saea noa'a kasi 
mamana. Ma nau ku fa'amamana ana ru ki ta'ifau ne'e sa Moses ma na profet 
ki kira keresi'i saena Kerekere'a Abu. 
15 Ma nau ku manata fito'o ana God di'ia logo kira'a, ne'e God ke ba'a ta'ea na 
ngwae ki ta'ifau fa'asia na mae'a, na ngwae le'a ki ma na ngwae ta'a ki logo. 
16 Ma nia ne'e kwatea nau ku sasi ngangata 'uana sasilana na ru le'a ki, fasi 
'iri noa'a nau kusi 'eke la'u 'i maana God ma na ngwae ki. 
17 "Ma buri 'ana nau ku leka fa'asia 'i Jerusalem sulia bara fa'i ngali, nau ku 
oli la'u ma'i 'i ne'e fuana ngali mani'a fuana Jiu ki ma 'uana kwaisu'usi'anga 
logo. 
18 Ma ana kaida'i nau ku sasia na ru ne'eri, ne'e kira ka lisi nau saena Luma 
Abu God buri 'ana nau ku fa'asuia na'a rao'a ana fa'asikasika'anga. Ma noa'a 
go'o ta fikuta'i ngwae fa'inau ana kaida'i ne'eri, ma ka noa'a go'o ta ngalu'a. 
19 Bore ma ti Jiu fa'asia aba'i kula 'i Asia ne'e kira tua ne'eri. Ma nia bolo 
fa'inia kira ka leka logo ma'i 'i na'omu, 'iri kira ke giosi nau di'ia kira saiana ta 
ru ne'e nau ku sasia ka rora. 
20 Ma na ngwae ne'e ki, kira saiana kaida'i kira giosi nau 'i na'ona na fikuta'i 
ngwae loko'i ru kami Jiu ki, noa'a kasi dao go'o to'ona ta ru ne'e nau ku sasia 
ka rora. 

21 Ta'i ru go'o ne'e nau ku saea 'i ne'eri, sali ne'e ka fa'asaeta'a ta bali ada ne'e 
'uri, 'Kaumulu matalanga'i nau 'i ta'ena, osi'ana na fa'amamana'anga nau ana 
ngwae ne'e kira mae na'a ki, kira ke ba'a mauri la'u.' “ 
22 Sui sa Feliks, ngwae ne'e sai le'a na'a ana falafala sulia na Tala ana Aofia, 
nia ka saea kira ka mango na'a. Ma nia ka fata 'uri, "Kaida'i sa Lisias na 
ngwae 'inoto'a ana ngwae ni ofo'a ki ke dao ma'i, nai ba'a fa'asuia na 
matalanga'ilamu.” 
23 Ma nia ka saea fuana ngwae ana ofo'a ne'e tagi sulia sa Paul 'iri nia kwate 
ka sakadola'a fuana ana ti kaida'i, ma ka ala'ania na kwaima nia ki saiana 
kike maa to'ona, ma kike kwate ru go'o 'ada fuana. 
24 Ma buri 'ana bara asoa sui, sa Feliks fa'inia 'afe nia 'i Drusila ne'e ta'i kini 'i 
Jiu, kera ka kwaiudui 'uana sa Paul 'iri kera ke sailinga nia. Ma sa Paul ka 
fata sulia na fa'amamana'anga ana sa Jesus Christ. 
25 Bore ma sa Paul ka fata logo sulia na 'olo'olo'a, ma ka saea ne'e ngwae ki 
noa'a kasi sasi sulia na kwaiogai'anga ta'a ana nonida ki, ma ka fata logo sulia 
fa'i asoa ne'e God ke ba'a matalangani na ngwae ki ta'ifau. Ma kaida'i kera 
rongoa na'a ru ne'eri ki, sa Feliks ka ma'u, ma ka fata 'uri, "'Oke leka na'a 
kwau 'amu. Nai ba'a sae'o la'u ma'i ana ta kaida'i matamata ne'e masikwa'a 
fuamu.” 
26 Ana kaida'i ne'eri logo, nia ka fia fasi sa Paul ka kwatea mani fuana. 
'Una'eri ne'e nia ka 'idufa'i kwate ala'anga fuana 'iri nia ka ala'a fa'inia sulia 
kaida'i 'oro ki. 
27 Buri 'ana ro fa'i ngali ki sui, sa Porsius Festus ka leka ma'i ka talafuila sa 
Feliks na ngwae gwaunga'i ne'eri. Bore ma osi'ana sa Feliks ka oga ne'e Jiu ki 
kira ka saele'a fa'inia, noa'a nia kasi ala 'ani sa Paul ka leka na'a 'ana fa'asia 
saena luma ni lokafo. 

Acts 25 
1 Ma na uulu asoa ki 'i buri 'ana sa Festus ka dao ma'i ka gwaunga'i ana fanoa 
'i Sesarea, nia ka leka 'uana 'i Jerusalem. 

2 Ma na fata abu doe ki, ma na ngwae fa'ina'ona'o Jiu ki, kira ka fa'arongo 
'ani na ru ne'e kira fai fafia 'ani sa Paul ki fuana sa Festus. 
3 Ma kira ka 'engoa sa Festus 'iri nia ke kwatea sa Paul 'uana 'i Jerusalem, 
osi'ana kira naia na'a fuana saungilana sulia tala. 
4 Ma sa Festus ka olisi kira ka fata 'uri, "Sa Paul nia tua saena luma ni lokafo 
'i Sesarea. Ma noa'a kasi tau go'o ma nai ba'a oli 'ali'ali logo 'i ne'eri. 
5 Di'ia nia sasia ta ru ka rora, kamu ke kwatea ngwae fa'ina'ona'o kamu ki 'iri 
kike leka fa'inau 'uana 'i Sesarea ma kira ke ala'a giosia 'i ne'eri.” 
6 Sui sa Festus ka tua 'i Jerusalem sulia ta kwalu asoa nama ta akwala asoa 
la'u, sui nia ka oli 'uana 'i Sesarea. Aia, ma na asoa 'i buri 'ana, sa Festus ka 
leka ka tua ana kula ni kwai matalanga'inga, sui ka saea kira ka ba'ea ma'i sa 
Paul. 
7 Ma ana kaida'i sa Paul nia dao, na Jiu ki ne'e kira leka ma'i fa'asia 'i 
Jerusalem, kira ka uu kalia, ma kira ka fai fafia 'ani ru 'oro ta'a liu ki ne'e 
noa'a kasi mamana go'o. 
8 Bore ma sa Paul ka fata 'ani su'usilana, "Noa'a nau kusi sasia go'o ta ru ta'a 
ne'e fa'alia na taki kami Jiu ki, ma na Luma Abu God, nama na tatalafa'a doe 
'i Rom.” 
9 Ma osi'ana sa Festus ka oga na Jiu ki kira ka saele'a fa'inia, nia ka saefiloa sa 
Paul ka 'uri, "'Oko oga 'oke leka 'uana 'i Jerusalem, fasi 'iri nai matalanga'i 'oe 
'i ne'eri 'ani na ru ne'e kira saea suli'o?” 
10 Sui sa Paul ka olisia ka 'uri, "Kula ni matalanga'inga na tatalafa'a doe 'i 
Rom alua nini'a nau ku uu na'a ana. 'I ne'e na'a ne'e kula ne'e totolia 
matalanga'ilaku. Noa'a nau kusi sasia go'o ta ru rora fuana ngwae 'i Jiu ki. Ma 
'oko sai le'a na'a ana ta'ifau. 
11 Di'ia nau ku 'oia na taki ki ma ka totolia ne'e 'oke matalanga'i nau fuana 
mae'a, noa'a nau kusi gani 'uana ne'e nai tafi fa'asia. Bore ma na ala'anga kira 
ki ne'e kira fai fafi nau 'ani, noa'a nia kasi mamana, 'irai ma nia 'afita'i go'o 

fuana ta ngwae ne'e ka kwate nau fuada. Ma nau ku gani 'uana leka'a siana 
tatalafa'a doe 'i Rom fuana matalanga'ilaku.” 
12 'Una'eri sa Festus ka ala'a fa'inia na ngwae ki ne'e kira 'afia fa'inia kwai 
matalanga'inga. Sui nia ka fata 'uri fuana sa Paul, "Osi'ana 'oko gani 'uana 
leka'a siana na tatalafa'a doe 'i Rom, nia le'a, 'oke ba'a leka siana.” 
13 Buri 'ana bara asoa sui, sa Agripa na tatalafa'a fa'inia ngwaingwaena nia 'i 
Bernis, kera ka dao 'i Sesarea 'iri kike maa to'ona sa Festus ma kika kwaloa. 
14 Ana kaida'i kera tua 'i Sesarea sulia bara asoa ne'eri, sa Festus ka fa'arongoa 
sa Agripa 'ani ala'anga ne'e sulia sa Paul. Nia ka fata 'uri, "Ta'i ngwae kira 
alua saena luma ni lokafo kaida'i ne'e sa Feliks nia gwaunga'i ma'i mala 
kaida'i naisi dao 'ua. 
15 Ma ana kaida'i nau ku leka kwau 'uana 'i Jerusalem, na fata abu doe Jiu ki, 
ma na ngwae fa'ina'ona'o kira ki, kika ala'a giosia, ma kira ka gani nau 'iri nai 
matalanga'inia fuana saungilana. 
16 Bore ma nau ku fata 'uri fuada, 'Noa'a la'u na falafala kami ngwae 'i Rom ki 
ne'e mike matalanga'inia ta ngwae 'i na'ona ne'e nia fata su'usia 'i maana na 
ngwae ne'e kira giosia ki.’ 
17 Ma kaida'i kira dao na'a ma'i ne'e 'i Sesarea, nau ku likota'i ku tua fuana 
rongolada ana kula fuana kwai matalanga'inga ana ruana asoa, ma nau ku 
saea ma'i ngwae ana ofo'a ki kira ka ba'ea ma'i na ngwae ne'eri. 
18 'Una'eri, na ngwae ne'e kira fai fafia ki kira ka uu, ma noa'a kira kasi fai 
fafia go'o 'ani ti ru ta'a ne'e nau ku fia fasi kira ke ba'a saea. 
19 Ru ne'e kira olisu'usu'u na'a fafia fa'inia ne'e fadalana na fo'osilana God kira 
fa'inia ta'i ngwae ne'e satana sa Jesus. Sa Jesus ne'eri nia mae na'a, bore ma sa 
Paul ka saea fasi nia mauri la'u. 
20 Ma osi'ana noa'a nau kusi saiana ne'e nau ku malinga'i fa'uta ana ru ne'e, 
nau ku saefiloa sa Paul di'ia nia oga ka leka 'uana 'i Jerusalem fuana nau ku 
matalanga'inia 'ani na ru ne'e ki 'i ne'eri. 

21 Bore ma sa Paul noa'a kasi alafafia, ma ka gani 'uana tua'a saena luma ni 
lokafo, ma leka'a siana na tatalafa'a 'i Rom fasi 'iri nia'a talana ne'e ka 
fa'asaga. Nia ne'e, nau ku saea noa'a kira kasi lafua fa'asia saena luma ni 
lokafo, leleka ka dao ana kaida'i ne'e totolia fuana ba'elana siana na tatalafa'a 
doe 'i Rom.” 
22 Sui sa Agripa ka fata 'uri fuana sa Festus, "Nau ku oga logo rongolana 
ngwae ne'ana." Ma sa Festus ka olisia ka fata 'uri, "'Oke ba'a rongoa na'a nia'a 
rorodo.” 
23 Ma ana fa'i asoa 'i buri 'ana, sa Agripa fa'inia 'i Bernis kera ka dao ma'i, ma 
kera ka ru'ufia ma'i na ifi 'inoto'a kera ki. Ma kera ka ru'u saena luma fa'inia 
na ngwae 'inoto'a ana ofo'a ki, ma na ngwae fa'ina'ona'o ki saena ma'efanoa 
ne'eri. Sui sa Festus ka kwate ala'anga 'iri kike tala'ia ma'i sa Paul. 
24 Ma sa Festus ka fata 'uri, "Agripa na tatalafa'a 'ae, fa'inia na ngwae ne'e 
kamu fiku ma'i 'i ne'e ki, kamu lisia na ngwae ne'e satana sa Paul. Na Jiu ne'e 
kira tua 'i ne'e Sesarea ki ma na Jiu ne'e kira tua 'i Jerusalem ki, kira fai fafia 
nia'a, ma kira ka ri kira ka gani nau 'iri nai saungia ka mae. 
25 Bore ma kaida'i nau ku saefiloa, noa'a nau kusi dao go'o to'ona ta tae ne'e 
nia sasia ka ta'a fuana kike saungia ka mae du'ungana. Bore ma nia ka gani 
'uana 'iri ke leka siana ngwae tatalafa'a doe kia 'i Rom. Nia ne'e nau ku ba'ea 
ma'i siana na ngwae tatalafa'a doe 'i Rom. 
26 Bore ma osi'ana noa'a nau kusi to'o ana ta ru talinga'i ne'e nai kerekere 
sulia na rora'a ngwae ne'e fuana na ngwae tatalafa'a doe. Nini'a nau ku tala'ia 
ma'i siamu 'i ta'ena kwala Agripa na ngwae tatalafa'a, 'iri muke kwai'afi aku 
fuana dao'a to'ona ta ru mamana fuana keresilana. 
27 Osi'ana noa'a kasi le'a fuana nau ku kwatea kwau ta ngwae ne'e tua saena 
lokafo fuana ngwae tatalafa'a doe 'i Rom, di'ia noa'a naisi fa'ata'i madako ana 
manata'anga ki ne'e kira giosia 'ani." 

Acts 26 

1 Sa Agripa ka fata 'uri fuana sa Paul, "Nia bolo go'o 'ana fuana 'oko fa'arongo 
kaimili 'ania manatamu." Ma sa Paul ka taga na limana ka fa'ata'inia ne'e nia 
ala'a, ma ka su'usi nia 'uri, 
2 "Kwala Agripa na ngwae tatalafa'a 'ae, nau ku saele'a go'o 'aku, osi'ana nau 
ku totolia nai fa'arongo 'oe 'ani na su'usilaku 'ani na ru ne'e Jiu ki kira fai fafi 
nau 'ania. 
3 Nau ku saele'a ka tasa, osi'ana 'oko sai le'a ana falafala kia Jiu ki fa'inia na 
olisu'usu'unga kia ki. Ta ne'e nau ku gani 'oe, fasi 'iri 'oke fafarongo nau basi 
fa'inia mabetau'a. 
4 "Ma na Jiu ki ta'ifau kira saiana malitaku 'ita ma'i ana ti'iti'ilaku. Kira ka 
saiana na maurilaku 'i fanoa nau, ma buri 'ana la'u 'i ne'e 'i Jerusalem. 
5 Ma kira ka saiaku ka tau na'a ma'i, ana etangilana nau'a ta ngwae ana fiku 
ta'i ngwae ne'e kira fa'angasia na'a fo'osilana God 'ani falafala Jiu ki. Ma kira 
saea na fiku ta'i ngwae ne'eri 'ani, 'Farasi ki.' Fuila kika leka ma'i 'i ne'e 'iri 
kike fata fa'amamana sulia ru ne'eri ki, di'ia kira ma'udi. 
6 Ma nini'a nau ku uu na'a 'i ne'e fuana na matalanga'ilaku, osi'ana nau ku 
kwaimasi na'a ana ru ne'e God nia eta fata'a 'ani fuana ko'o kia ki. 
7 Ma nia na'a ne'e ru ba na akwala ma ro fuu'i ngwae kia ki kira kwaimasi 
'uana ngalilana, kaida'i kira fo'osia God sulia asoa ma na rodo. Kwala Agripa, 
osi'ana na fito'onga ne'e nau ku kwaimasi na'a ana ne'e ngwae 'i Jiu ki kira ka 
fai fafi nau! 
8 Ma fa'uta ne'e ka 'afita'i fuamu'a ngwae 'i Jiu ki fuana fa'amamana'anga ana 
God ne'e nia saiana ta'elana ngwae mae ki?  
9 "Ma 'i na'o ma'i, nau'a talaku nau ku ngangata fuana nau ku sasia na ru ki 
ta'ifau ne'e totolia nau ku takalonga'inia na fikuta'i ngwae ne'e kira 
fa'amamana ana sa Jesus ngwae 'i Nasaret. 
10 Na ru ne'eri ne'e nau ku sasi 'i Jerusalem. Nau ku ngalia na'a 
ngasingasi'anga fa'asia na fata abu doe ki, ma nau ku alua ngwae 'oro God ki 

saena luma ni lokafo. Ma ana kaida'i kira matalanga'inida fuana maelada, nau 
ku ala logo fafia. 
11 Ana kaida'i 'oro ki, nau ku liu ku nangasida saena luma fuana fo'onga'a ki, 
ma nau ku ili 'uana su'unga'ilada, fasi 'iri kike danga 'ania na'a 
fa'amamana'anga kira ki. Ma osi'ana nau ku saeta'a liu fuada, nau ku leka 
logo 'uana fanoa matamata ki fuana fa'akaisilada. 
12 "Ma du'ungana ru ne'eri, nau ku leka 'uana 'i Damaskas. Nau ku ngalia na 
kerekere'a ki fa'asia na fata abu doe ki fuana daulana na ngwae ne'e kira 
fa'amamana ana sa Jesus. 
13 Kwala Agripa, kaida'i kami leka sulia tala tofongana asoa, nau ku lisia na 
ta'i ngwasinasina 'anga ne'e rara ka liufia na madakolana sina, ma nia rara 
ma'i fa'asia saena mamanga ka leka kalikali nau fa'inia na ngwae ne'e kami 
leka ki. 
14 Ma kaimili ta'ifau go'o ne'e kami 'asi 'i ano, ma nau ku rongoa ta'i 
lingalinga'i ru ka fata 'uri fuaku 'ani ala'anga 'i Hebru, 'Saul, Saul! Fa'uta ne'e 
'oko fa'akaisi nau? 'Oko nonifii ana kaida'i 'oko tata'e sauli nau, di'ia na 
buluka nia nonifii kaida'i ne'e nia bulia maana sua ana na ngwae ne'e ka 
tala'ia.’ 
15 Ma nau ku fata 'uri fuana, 'Ara'i 'ae, 'ae'o sa tai nini'a?' Ma na Aofia ka fata 
'uri, 'Nau'a sa Jesus, na ngwae ne'e 'oko fa'akaisia. 
16 Tata'e na'a. Nau ku fa'ata'i fuamu, ma nau ku fili 'oe, fasi 'iri 'oke rao fuaku. 
Ma 'oko fa'arongoa ngwae ki la'u 'ani na ru ne'e 'oko lisi'i aku ki 'i ta'ena, ma 
ti ru la'u ne'e nai ba'a fa'ata'inia fuamu. 
17 Nau ku asunga'ini'o siana na ngwae 'i Israel ki, ma na ngwae ne'e noa'a la'u 
Jiu ki, ma nau ku tagi suli'o fasi 'iri noa'a kira kasi saungi'o. 
18 Nau ku asunga'ini'o fuada fasi 'iri 'oko bulasida fa'asia na rorodo'a 'uana 
madakola'a, fa'asia na ngasingasi'anga sa Saetan 'uana God. Ma God ke ba'a 
rufuanata ana ta'anga'a kira ki. Du'ungana kira fa'amamana aku, God ke ba'a 
alu kira na ngwae nia ki fa'inia na ngwae ki ta'ifau ne'e God nia filida.’ 

19 "Aia, kwala Agripa na ngwae tatalafa'a 'ae, nau ku ro'o na'a sulia na 
fa'ata'inga ba nau ku lisia fa'asia 'i langi. 
20 Etana nau ku leka 'i Damaskas, sui 'i Jerusalem, ma 'afutana 'i Israel ta'ifau, 
sui siana na ngwae ne'e noa'a la'u Jiu ki, nau ku fa'arongo 'ani 'iri kira ka 
kakari alifa'i fa'asia ta'anga'a kira ki, ma kira ka abula 'uana God ma fuana 
sasilana na ru le'a ki 'iri ke fa'ata'inia kira kakari alifa'i mamana. 
21 Ma du'ungana na ru ne'eri, na Jiu ki kira ka dau nau kaida'i nau ku tua 
saena Luma Abu God, ma kira ka iliili 'uana saungilaku. 
22 Bore ma ka leka ma'i ka dao ana fa'i asoa 'i ta'ena, God na'a ne'e nia 'afi 
nau. Ma nau ku fa'arongoa na ngwae ki ta'ifau, fuana ngwae ti'iti'i ki, ma 
ngwae 'inoto'a ki logo. Ma na ru ne'e nau ku sae'e ki, ni'i logo ba na profet ki 
ma sa Moses kira saea ke ba'a dao ma'i. 
23 Kira saea na ngwae filia God ke ba'a nonifii ma ka mae, ma nia'a logo na 
ngwae etaeta ke tata'e fa'asia na mae'a, fasi 'iri nia ke fa'arongo 'ani 
madakolana mauri'a firi fuana ngwae Jiu ki 'i na'o, ma fuana ngwae ne'e noa'a 
la'u Jiu ki logo.” 
24 Ma kaida'i sa Paul ka ala'a 'ua suli nia 'una'eri, sa Festus ka ri fuana ka 'uri, 
"Paul 'ae, 'oko bolebole'a lala ne'ana kwa! Na sai 'i ru'anga doe 'oe ne'e 
fa'abani'o.” 
25 Ma sa Paul ka olisia ka 'uri, "Ngwae gwaunga'i 'ae, noa'a nau kusi 
bolebole'a la'u nini'a! Na ala'anga nini'a nau ku sae'e ki ni'i mamana ma ka 
saga ta'ifau. 
26 Nau ku saiana nai fata nonira'a go'o 'aku fuana sa Agripa na ngwae 
tatalafa'a, osi'ana nia sai go'o 'ana ana na ru ne'e ki. Nia ka rongo sulia na ru 
ne'e ki ta'ifau ne'e fuli ana sa Jesus, osi'ana ru ne'e fuli ana sa Jesus ki noa'a 
'iri fuli la'u ana ta kula ago. 
27 Aia, Agripa na ngwae tatalafa'a 'ae, 'uri ma 'oko fa'amamana na ala'anga 
profet ki? Nau ku saiana 'oko fa'amamana ani.” 

28 Sui sa Agripa na ngwae tatalafa'a ka fata 'uri fuana sa Paul, "Ana kala 
kaida'i dokodoko 'una'eri go'o ne'e, 'oko fia fasi 'oke ba'a kwatea nai 
fa'amamana ana sa Jesus na Christ?” 
29 Sa Paul ka olisia ka 'uri, "Sui bore 'ana kaida'i dokodoko, nama na kaida'i 
ka tau, nau ku fo'o fuamu ma fuana ngwae ki ta'ifau ne'e kira tua 'i ne'e ma 
kira ka fafarongo nau ta'ena, fasi 'iri muke di'ia logo nau'a. Fadalana ne'e, 
kamu ke fa'amamana ana sa Jesus Christ, bore ma noa'a nau kusi oga ne'e 
muke tua saena luma ni lokafo di'ia nau'a.” 
30 Sui na ngwae tatalafa'a, ma 'i Bernis, fa'inia sa Festus na ngwae gwaunga'i, 
ma na ngwae ki ta'ifau ne'e kira tua fa'inida, kira ka tata'e, ma kira ka leka 
na'a 'ada. 
31 Ma ana kaida'i kira leka na'a kwau 'ada, kira ka fata 'uri fuada kwailiu, "Na 
ngwae ne'e noa'a kasi sasia go'o ta ru ne'e bolo fuana nia ka maelia nama kira 
ka alu nia saena luma ni lokafo.” 
32 Ma sa Agripa ka fata 'uri fuana sa Festus, "Na ngwae ne'e totolia 'oke logea 
na'a, di'ia noa'a nia kasi gani 'uana na leka'a siana na ngwae tatalafa'a doe 'i 
Rom." 

Acts 27 
1 Ma kira manata 'uana 'iri kami ke to'ofolo na'a 'uana 'i Rom saena aba'i kula 
'i Itali. Kira ka kwatea sa Paul fa'inia ti ngwae ne'e kira firi'ida ki, fuana sa 
Julius na ngwae 'inoto'a na ngwae ana ofo'a ki 'i Rom ne'e kira saea 'ani 
"Ngwae ana ofo'a na ngwae tatalafa'a doe.” 
2 Sui kami ka ra'e saena faka fa'asia na fanoa 'i Adramitium, ne'e sasi aka'u 
fuana leka'a 'uana loboa ki kalia aba'i kula 'i Asia. Ma sa Aristakus, na ngwae 
'i Tesalonika saena aba'i kula 'i Masedonia, ka leka logo fa'i kaimili. Ma 
kaimili leka na'a fa'asia fanoa 'i Siseria. 
3 Ma fa'i asoa buri 'ana, kami ka dao na'a ana fanoa 'i Saedon. Ma sa Julius ka 
saele'a fa'inia sa Paul, ma ka ala'ania ka leka fuana lisilana kwaima nia ki 'iri 
kira ke kwatea tae ki ne'e nia bo'obo'o 'uana. 

4 Sui kami ka leka fa'asia 'i ne'eri, ma kami ka liu nunufana bubunga 'i 
Saeprus, osi'ana na iru nia tata'e ma'i 'i na'ona faka. 
5 Sui kami ka to'ofolo na'a ana na loboa ne'e karangia aba'i kula 'i Silisia ma 'i 
Pamfilia ki, ma kami ka leka ma'i 'uana 'i Mira, fanoa doe saena aba'i kula 'i 
Lisia. 
6 'Una'eri sa Julius, na ngwae 'inoto'a ana ofo'a ne'eri, ka dao to'ona na faka 
fa'asia 'i Aleksandria ne'e ke ba'a leka 'uana 'i Itali, ma nia ka alu kaimili 
saena faka ne'eri. 
7 Sui kami ka sarafa'inia liu leka'a sulia bara asoa, ma kami ka dao to'ona 
'afita'i'anga doe ana leka'a ana asoa ne'eri ki, sui leka ma'i kami ka dao 
bolofa'inia fanoa 'i Kinidus. Ma noa'a kami kasi leka na'a ana bali ne'eri, 
osi'ana na iru ra'e ma'i 'usi kaimili. Ma kami ka gali ana ngongora 'i Salmone, 
ma kami ka liu 'i nunufana bubunga 'i Krit. 
8 Sui kami ka usuli toli ma'i ma ka 'afita'i ti'iti'i, kami ka dao ana lau'ua kira 
saea 'ani Lau'ua Le'a, ne'e noa'a kasi tau go'o fa'asia ma'efanoa 'i Lasea. 
9 Na asoa 'oro ki ne'e sui na'a 'i ne'eri, osi'ana kami loloselo saulia na iru na'a 
ana kaida'i ne'eri. Kaida'i ne'eri logo fa'i asoa doe kira Jiu ki fuana manata 
logelana ta'anga'a ki liu ka sui na'a, ma kaida'i fuana kauburu ka tala'ae na'a, 
ma ka 'afita'i na'a fuana kami ka daofa'i liu ana leka'a, 'asu 'ubani na faka kata 
kuru ana kaida'i ne'e iru nia doe. Nia ne'e, sa Paul ka fata 'uri fuada, 
10 "Reala kwa, nau ku lisia ana leka'a ne'e kulu fa'asia 'i ne'e ke ba'a 'afita'i liu, 
ma na asi ke ba'a fa'alia na faka ne'e fa'inia na ru ne'e ki 'i saena. Ma ti ngwae 
akulu kike ba'a mae logo.” 
11 Bore ma na ngwae 'inoto'a ana ngwae ana ofo'a ki ka fa'amamana lala ana 
ngwae ne'e 'a'ana fuana faka fa'inia na ngwae ne'e nia to'o ana faka ne'eri kera 
saea. Ma noa'a nia kasi fa'amamana ana fatalana sa Paul. 
12 Ma na lau'ua ne'e kami dau ana noa'a kasi le'a fuana dau'a ana kaida'i ana 
unu'i gwari'a. Nia ne'e, 'orolana ngwae kira ka oga 'ada leka'a la'u 'i asi fasi 'iri 
kami ka dao 'i Finiks, di'ia nia talangwara'u, fasi 'iri kami ke mamalo 'i ne'eri 

ana kaida'i ana unu'i gwari'a. Osi'ana 'i Finiks ne'e na lau'ua ana bubunga 'i 
Krit ne'e ago fa'asia na iru ana kaida'i ne'eri. 
13 Aia, ma ana kaida'i ne'e iru nia tala'ae ka ufi ma'i 'i gwauna bubunga, ma 
na ngwae ki kira fia fasi kira totolia fuana sasilana na ru ne'e kira oga. Nia 
ne'e, kira ka lafua na gwalu saena faka, kira ka tala'ae leka'a na'a usulia na 
nununa na bubunga 'i Krit. 
14 Ma noa'a kasi tau go'o, na iru doe ne'e kira saea 'ani, "Ara Toli" ka kwa'i, 
ma ka lala ufiufi na'a ma'i fafona tolo ma ka susu na'a. 
15 Ma ka to'ea na'a faka, ma ka 'afita'i liu fuana sagalana sulia na iru, ma kami 
ka maruku na'a ma mika ala'ania na'a faka 'iri na iru ka babalanga'i nia na'a 
'ana fa'asia 'i Krit. 
16 'Iu, ma kaida'i kami liu kwau nununa bubunga 'i Kauda, kira lafua baru 
saena faka, sui bore 'ana nia ka 'afita'i. 
17 Ma kira ka lobi fa'angasia logo faka 'asu 'ubani nia kata foga. Ma kira ka 
fa'akosoa na 'aba selo doe ne'e kira loloselo 'ani 'iri na iru ka ufi 
babalanga'inia na'a faka ne'e 'ania, osi'ana kira ma'u ara kata saranga'inida 'i 
'a'e one karangia 'i Libia. 
18 Sui na iru ka iru talau go'o 'ana ka doe liu, ma ana ruana asoa, kira ka 'ui 
'ania ti luda'a fa'asia saena faka. 
19 Ma ana fa'i asoa 'i buri, kira ka 'ui 'ania ti ru la'u ana faka saena asi. 
20 Sulia fa'i asoa 'oro ki ne'e noa'a kami kasi lisia na'a sina nama ta fa'i 
bulubulu bore, ma na iru ka ngasingasi'a liu. Sui kaimili ka fia fasi noa'a kami 
kasi mauri na'a. 
21 Bore ma sulia kala kaida'i tau na'a, na ngwae ki noa'a kira kasi 'ania ta 
fanga, sa Paul ka tata'e ka uu 'i na'oda, ma ka fata 'uri, "Reala kwa, fa'uta ne'e 
noa'a kamu kasi ro'o go'o sulia na ru ba nau ku saea fuaumulu, noa'a kulu 
kasi leka fa'asia 'i Krit? Di'ia kaumulu ro'o sulia na fatalaku, noa'a kulu kasi 
dao go'o to'ona na 'afita'i'anga ne'e. 

22 Bore ma kaida'i ne'e, nau ku saea na'a fuaumulu noa'a kamu kasi ma'u! 
Osi'ana noa'a ta ngwae aumulu kasi mae, ta'ifilia na faka ne'e go'o ne'e ke ba'a 
ta'a. 
23 Nau ku saiana ru ne'eri ki, osi'ana ana fa'i rodo ba sui kwau, na 'ainsel God, 
ne'e nau ku tua fuana ma nau ku fo'osia, nia leka ma'i siaku. 
24 Ma nia ka fata 'uri, 'Paul 'ae, noa'a 'oe kosi ma'u! Du'ungana 'oke ba'a uu 'i 
na'ona na ngwae tatalafa'a doe 'i Rom. Ma God ke ba'a 'afia na ngwae ne'e 
kira leka fa'ini'o ki 'iri noa'a kira kasi mae, osi'ana na kwai'ofe'anga nia 
fuamu.’ 
25 Ta ne'e ngwae ki, noa'a kamu kasi ma'u! Sulia nau ku fito'o na'a ana God ke 
ba'a sasi 'una'eri na'a di'ia ba na 'ainsel nia saea fuaku. 
26 Bore ma na asi ke ba'a olonga'i kulu ana ta ta'i bubunga la'u.” 
27 Ma na kauburu ka kwa'i kaimili na'a saena asi ne'eri sulia akwala ma fai fa'i 
rodo, na iru ka ufi saulunga'inia na'a faka saena kula 'ato na'a ana asi 
Mediterenia. Ma ka bolo na'a fa'inia tofongana na rodo, na ngwae ne'e kira 
rao saena faka kira ka fia fasi kaimili karangi dao na'a 'i sara. 
28 Kaida'i kira manata 'una'eri, kira ngalia na'a kwalo ne'e kira firi'ia na fau 
kulu maana, kira ka 'ui 'ania saena asi 'uana 'oito'olana kula ne'eri fuana kira 
ka saiana ne'e nia dao karangia na'a 'i sara. Ma kaida'i kira 'oito'o ana 'ani 
kula ne'eri nia 'ato ka bolo fa'inia ro akwala tafanga ki. Sui noa'a kasi tau, 
kira ka 'ui la'u 'ani kwalo ne'eri, ma kira dao to'ona kula ne'eri akwala ma 
lima tafanga ki na'a ana 'atolana. 
29 Ana kaida'i kira dao to'ona 'una'eri, kira ka ma'u 'asu 'ubani na faka kata 
ra'e 'i fafona ta fau. Nia ne'e kira ka 'ui 'ania fai gwalu ki fa'asia burina na 
faka, ma kira ka fo'o na'a 'uana na dangi. 
30 Ma ana kaida'i ne'eri, na ngwae ne'e kira rao saena faka ki, kira oga kike 
tafi fa'asia na faka, kira ka fa'akosoa na'a baru saena na asi, kira ka soke fasi 
kira leka fuana kike 'ui 'ania la'u ti gwalu fa'asia 'i maana na faka. 

31 Ma sa Paul ka fata 'uri fuana ngwae ana ofo'a ki fa'inia na ngwae 'inoto'a 
kira, "Di'ia na ngwae rao ne'e ki noa'a kira kasi tua saena faka, noa'a kamu 
kasi mauri.” 
32 Kaida'i ngwae ana ofo'a ki kira rongoa, kira ka siki muusia na'a kwalo ana 
baru fa'asia na faka fasi 'iri ka leka na'a 'ana. 
33 Kaida'i nia karangi ka dangi na'a, sa Paul ka 'engo kira 'iri kika 'ania ta 
fanga nia ka fata 'uri, "Na akwala ma fai asoa ki ne'e sui na'a kwau kamu ka 
tua kwaimasi ma noa'a kamu kasi 'ania ta ru. 
34 Ma nau ku gani kaumulu na'a, muke 'ani ti fanga, fasi 'iri muke ngasingasi'a 
'asu 'ubani kamu kata mae. Ma nau ku saea fuamu'a ne'e noa'a kamu kasi 
nonifii go'o sui bore 'ana na kauburu ne'e ka kwai kulu.” 
35 Buri 'ana nia saea ru ne'eri, sa Paul ka ngalia na beret, ma ka ba'atafea God 
'i na'oda, sui ka ngiia, ma ka 'ania. 
36 Kaida'i kira lisia na'a, kira ka falatali'a ma manatada fi'i tua nene, ma kira 
fi'i fanga. 
37 Kaimili ro talanga'i ma fiu akwala ma ono ngwae ki ne'e kami tua saena 
faka. 
38 Ma 'i buri 'ana ngwae ki ta'ifau kira fanga kika abusu na'a, kira ka 'ui 'ania 
la'u na luda'a ki ta'ifau ne'e kira saea 'ani witi ki saena asi, fasi 'iri ne'e faka ka 
sasala. 
39 Ana kaida'i nia dangi na'a ma'i, na ngwae ne'e kira rao saena faka noa'a 
kira kasi lia saiana 'i fa'i ne'e kira dao ana. Kira lisia na lau'ua ana busu one, 
ma kira ka manata di'ia ka talangwara'u kira ka leka 'ani faka 'uana na busu 
one ne'eri. 
40 Ma kira ka siki muusia na'a gwalu ki, kira ka kanusua 'ada saena asi. Ma 
ana kaida'i ne'eri logo, kira ka logea na'a kwalo ne'e kira firi fafia 'ani na fote 
ni fa'asagalana na faka. Sui kira ka taga na'a 'aba selo ni loloselo'anga 'i 
maana faka, 'iri na iru ke ufi ma ka laeta'inia na faka 'uana 'i sara. 

41 Aia, ana kaida'i kira sasi 'ua fa'inia na ru ne'eri ki, na faka ne'e ka 
olonga'inia na'a 'i fafona na busu one fafona mai, ma na maana faka ka ra'e 
na'a 'i sara 'ana 'una'eri, ma na burina faka ka madiko na'a ana nafo. 
42 'Iu, ma ana kaida'i ne'eri, na ngwae ana ofo'a ki kira ka lokoa na'a 
saungilana ngwae ne'e kira firi fafida ki, 'asu 'ubani ti ngwae ada kira kata 
'aranga 'i sara, ma kira ka tafi. 
43 Ma osi'ana na ngwae 'inoto'a ana ngwae ana ofo'a ki nia oga ka fa'amauria 
sa Paul, nia ka fata luida noa'a kira kasi sasia ru ne'eri, ma nia ka saea kira ka 
logeda, ma ka saea logo fuana na ngwae ne'e kira saiana 'aranga'anga ki kira 
ka lofo saena asi, fasi 'iri kira ke 'aranga 'i sara 'i na'o. 
44 Ma bali ana ngwae kira ka 'isi kwau 'i buri, nia ka saea kira ke dau kwau 
ana reba 'ai ki ne'e madiko ana faka 'iri kira ke 'aranga kwau 'i fafoni. Aia, 
kami sasi 'una'eri ne'e, kwate ma kami ka mauri, ma kami ka dao 'i sara. 

Acts 28 
1 Ma kaida'i kami dao na'a 'i sara, kami fi'i dao to'ona na bubunga ne'e kami 
dao ana kira saea 'ani 'i Malta. 
2 Na ngwae 'i ne'eri ki, kira kwaima liu fuaimili. Ma ana kaida'i ne'eri logo 
ne'e na uta to'o, ma ka gwari liu, ma kira ka fiku maana mafula, ma kika 
kwalo kami ta'ifau. 
3 Ma ana kaida'i sa Paul ka gonia na fofo rara 'ai 'uana alulana saena mafula, 
ta'i fa'i malo ka ru'u ma'i fa'asia na fofo rara 'ai ne'eri ki osi'ana na 
'ako'akolana mafula, ma ka 'ala tatara ana limana sa Paul, ma ka noa'a kasi 
karasu. 
4 Kaida'i ngwae ana fanoa ne'eri kira lisia na fa'i malo ne'e nia dau tatara ana 
limana sa Paul, kira ka fata fuada kwailiu, "Na ngwae ne'e, ngwae sau ngwae 
nini'a, ma na god ne'e satana 'Du'unga' ma noa'a nia kasi oga nia ka mauri, sui 
bore 'ana nia ka mauri ma'i fa'asia saena asi.” 
5 Bore ma sa Paul ka nangata'inia na malo ne'e dau tatara ana limana 'uana 
saena mafula, ma noa'a ta ru kasi sasia go'o. 

6 Ma kira ka lialia fasi limana sa Paul kata ubu, ma noa'a kasi 'asia likota'i 
go'o 'i ano, ma ka mae. Sui kaida'i kira kwaimasi ka tau, ma noa'a ta ru kasi 
sasia, kira ka rokisia manatada kira ka 'uri, "Na ngwae ne'e, nia ta god!” 
7 Ma na kula ne'eri noa'a kasi tau go'o fa'asia na ano sa Publius na ngwae 
gwaunga'i ana bubunga ne'eri. Nia ka kwalo le'a liu aimili, ma kami ka tua 
fa'inia sulia uulu asoa ki. 
8 Ma ana kaida'i ne'eri, na ma'a sa Publius ka mata'i 'ani 'ako'ako'anga, ma nia 
ka laeta'inia 'abu. Ma sa Paul ka ru'u siana saena agi luma nia, ma ka fo'o, ma 
ka alua limana fafia, ma nia ka akwa na'a. 
9 Kaida'i ne'e ngwae ki kira lisia na ru ne'eri, na ngwae mata'i ki ta'ifau saena 
bubunga ne'e, kira ka leka logo ma'i siana sa Paul, ma nia ka gurada. 
10 Na ngwae ki kira ka kwatea na'a ru 'oro ki fuaimili. Ma kaida'i kami sasi 
aka'u 'uana leka'a saena faka, kira ka alua na'a na ru 'oro ne'e kami bo'obo'o 
'uani ki fuana leka'a kami. 
11 Buri 'ana uulu madamo ki sui na'a, kami ka leka saena faka ne'e 'ita ma'i 
fa'asia 'i Aleksandria. Ro gwari 'ai kala ki ne'e kira saea 'ani sa Kasto ma sa 
Polaks ne'e kira 'inia 'i maana na faka ne'eri. Na faka ne'e nia tua logo 'i Malta 
ana kaida'i ana unu'i gwari'a. 
12 Ma kami ka dao ana fanoa 'i Sirakus, ma kami ka tua 'i ne'eri sulia uulu 
asoa ki. 
13 Ma 'ita 'i ne'eri, kami ka leka mika dao 'i Regium. Fa'i asoa 'i buri 'ana, na 
iru ka iru 'ala'a ma'i, ma ro asoa ki sui kami ka dao ana ma'efanoa 'i Puteoli. 
14 Kami ka dao to'ona ti ngwae ne'e kira fa'amamana ana sa Jesus kira tua 'i 
ne'eri, ma kira ka gani kaimili 'iri mike tua fa'inida sulia ta fiu asoa. Sui, kami 
fi'i leka 'uana 'i Rom sulia tala 'i tolo. 
15 Ma ti ngwae ne'e kira fa'amamana ne'e kira tua 'i Rom, kira rongoa kami 
dao na'a, kira ka leka ma'i ma'akwali kaimili ana ro ma'efanoa ne'e kira saea 
'ani "Usi'a 'i Apius" ma "Uulu Luma fuana Ngwae Kwaita ki." Ma kaida'i sa 

Paul ka lisida, nia ka ba'atafea God, ma nia ka falatali'a ma manatana ka 
babato'o. 
16 Kaida'i kami dao 'i Rom, kira ka ala'ania sa Paul ka tua 'ana ta'ifilia saena 
luma fa'inia ta'i ngwae ana ofo'a 'iri ka folo 'usia. 
17 Kami dao mika tua na'a sulia uulu asoa ki sui, sa Paul ka saea ma'i na 
ngwae fa'ina'ona'o Jiu ki ne'e kira tua 'i Rom fuana na ala'anga fiku'a. Kaida'i 
kira fiku ma'i ka sui, nia ka fata 'uri fuada, "Ngwaefuta nau kina, ngwae ana 'i 
Jiu, noa'a nau kusi sasia go'o ta ru ta'a fuana ngwae kulu ki, ma noa'a nau 
kusi fa'alia go'o na falafala kia ki ne'e kulu ngalia fa'asia na ko'o kia ki. Ma 
fa'ina'ona'o Jiu ki firi'i nau 'i Jerusalem, ma kira ka kwate nau fuana ngwae 'i 
Rom ki. 
18 Ma kaida'i na ngwae Rom ki kira saefilo nau, kira ka oga logelaku fa'asia 
saena luma ni lokafo, osi'ana noa'a kira kasi dao go'o to'ona ta rora'a ne'e nau 
ku sasia ka bolo fuana nau ku mae du'ungana. 
19 Bore ma kaida'i na Jiu 'i ne'eri ki kira lokoa noa'a kira kasi alafafia, nau ku 
gani 'uana leka'a siana na ngwae tatalafa'a doe 'i Rom. Noa'a nau kusi leka 
la'u ma'i 'i ne'e, 'iri nai giosia na ngwae kia ki 'ani ta ru. 
20 Nia ne'e, nau ku sae kaumulu ma'i, 'iri nau ku lisi kaumulu, ma nau ku ala'a 
fa'i kaumulu. Osi'ana kira firi'i nau 'ani kwalo sene ne'e du'ungana nau ku 
fa'amamana ana ngwae ne'e na ngwae 'i Israel ki kira kwaimasi ana 'ani 
fito'onga nia dao na'a.” 
21 Sui na Jiu ne'eri ki kira ka olisia sa Paul kira kika 'uri, "Noa'a ta kerekere'a 
kasi dao go'o aimili suli'o fa'asia 'i Judea, nama ta ngwae ana ngwae asina kia 
ki ne'e kira leka ma'i fa'asia 'i ne'eri fa'inia ta fa'arongo'anga ma noa'a kira 
kasi saea nama ta ru ta'a suli'o. 
22 Bore ma kaimili oga rongolana na manatamu osi'ana kami saiana saena 
fanoa ki ta'ifau na ngwae ki kira fata 'e'e lala sulia na ngwae fa'amamana ne'e 
'oko 'ado fiku fa'inida.” 

23 Ma kira ka 'olea na'a asoa fa'inia sa Paul, ma na ngwae 'oro ki kira ka leka 
ma'i ana asoa ne'eri 'uana kula ne'e sa Paul nia tua ana. Ma nia tala'ae 
'ofodangi leleka ka rodo, nia fa'amanata, ma ka kwatea na'a ala'anga sulia na 
mauri'a ne'e God ke gwaunga'i fafia fuada. Ma nia ka iliili 'uana rokisilana 
manatada sulia sa Jesus ne'e ngwae filia God ne'e ni'i saena na taki sa Moses 
ki fa'inia na kerekere'a na profet ki. 
24 Ma ti ngwae ada, kira ka fa'amamana sulia na fatalana, bore ma ti ai ada 
noa'a kira kasi fa'amamana. 
25 Ta ne'e kaida'i kira leka na'a 'ada, kira ka olisu'usu'u safitada kwailiu buri 
'ana sa Paul nia saea ala'anga 'isi ne'e, "Na Ano'i ru Abu ka fata le'a liu ana 
profet Aesea fuana ko'o kamu ki, 
26 ba ka 'uri, 'Aesea leka, 'oko saea fuana ngwae nau ki ko 'uri, Kamu ke 
fafarongo, ma muke fafarongo, bore ma noa'a kamu kasi saiana fa'arongo'a 
God. Ma kamu ke lia, ma muke lia, bore ma noa'a kamu kasi lisia tae ne'e 
God sasia fuamu'a. 
27 Osi'ana ne'e manatamu'a nia o'eo'ela, ma muke bokota na alingamu'a, ma 
muke bokota logo na maamu'a. 'Asu 'ubani maamu'a kata lisia, nama 
alingamu'a kata rongoa, ma na manatamu'a kata malinga'inia fatalana God, 
ma muka fa'ita'i ma'i 'uana ma nia ka gura kamu.' “ 
28 Sui sa Paul ka fa'asuia la'u na fatalana ka 'uri, "Nau ku oga muke saiana 
ne'e na mauri'a ne'e God ke kwatea, nia'a logo fuana na ngwae ne'e noa'a la'u 
Jiu ki. Kira'a bore kike to'o logo ana!” 
30 Ma sa Paul ka tua sulia ro fa'i ngali la'ula'u ki ana luma ne'e nia folia. Ma 
ana luma ne'eri, nia ka kwaloa na ngwae ne'e kira leka ma'i siana ki fuana 
lisilana. 
31 Ma nia ka fa'atalo 'ania na 'Inoto'anga God, ma ka fa'amanata sulia na Aofia 
sa Jesus Christ 'ani fata nonira'anga, ma noa'a ta ngwae kasi luia fa'asia 
fa'atalo'anga. 

Rom 

Rom 1 

1 Na kerekere'a fa'asia sa Paul, na ngwae rao sa Jesus Christ. Nau'a ta ngwae 
lifurongo logo osi'ana God nia fili nau, ma ka asunga'i nau fuana na fa'atalo'a 
'ani Fa'arongo'a Le'a nia. 
2 Na Fa'arongo'a Le'a ne'e God nia eta fata 'ani ka tau na'a ma'i 'i na'o ana 
profet ki, ma kira keresia saena Kerekere'a Abu. 
3 Ma na Fa'arongo'a Le'a ne'eri sulia na Ngela nia, na Aofia kia sa Jesus Christ. 
Nia ngalia noni'i ngwae, ma ka futa ma'i ana kwalafa sa David na ngwae 
tatalafa'a. 
4 Ma kulu saiana nia'a malitana abu osi'ana God ka fa'ata'inia nia'a na Ngela 
nia ana kaida'i God ta'ea fa'asia mae'a 'ani ngasingasi'anga doe nia. 
5 Ma 'ani sa Jesus Christ, God ka fa'ale'a nau 'iri nau'a ta ngwae lifurongo 
fuana rao'a fuana sa Jesus Christ, fasi 'iri nai tala'ia ngwae ne'e noa'a la'u na 
Jiu ki, ana fanoa ki ta'ifau, 'iri kike fa'amamana ana nia'a, ma kira ke ro'osulia 
na fatalana. 
6 Ma kamu'a logo na ngwae ne'e kamu tua 'i Rom ki, God sae kamu fasi 'iri 
kamu'a na ngwae sa Jesus Christ ki. 
7 Aia, nau ku kerekere fuamu'a ta'ifau go'o na ngwae ne'e kamu tua 'i Rom ki 
ne'e God alafe fuamu'a ma ka sae kamu 'iri muke alua na'a ngwae nia ki. Nau 
ku fo'o fasi 'iri na kwai'ofe'anga ma aroaro'anga God na Ma'a kia, ma na Aofia 
sa Jesus Christ ke tua fa'i kamu ta'ifau. 
8 Ru etaeta, nau ku ba'atafea God nau sulia sa Jesus Christ fuamu'a ta'ifau, 
osi'ana ngwae ana fanoa 'oro ki saena magalia ta'ifau kira rongo na'a sulia na 
fa'amamana'anga kamu. 
9 God nia saiana ru ne'e nau ku saea nia mamana. Nia'a ne'e God nini'a nau 
ku rao ma'i fuana 'ani na maurilaku ta'ifau 'ani fa'atalonga'ilana Fa'arongo'a 
Le'a sulia Ngela nia. God saiana nau ku manata to'o amu'a, 

10 ana kaida'i ki ta'ifau ne'e nau ku fo'o, nau ku gania God, di'ia nia oga, nia 
ka kwatea ka talangwara'u fuaku fasi 'iri nau ku leka ma'i 'iri nai dao to'omu'a 
ana kaida'i ne'eri. 
11 Sulia nau ku oga liua lisilamu'a, fasi 'iri nai ala'a fa'i kamu sulia ru le'a God 
nia sasi fuakulu ta'ifau 'iri ke fa'angasingasi kamu. 
12 'Una'eri nau ku oga fasi 'iri kuke 'afi kulu kwailiu, ma nau ku 'afi kamu 'ani 
fa'amamana'anga nau, ma muke kwai'afi aku 'ani fa'amamana'anga kamu. 
13 Ngwaefuta nau kina ana sa Jesus, nau ku oga muke sai logo ana, kaida'i 
'oro ki ne'e nau ku manata 'uana dao'a to'omu'a, bore ma kaida'i ki ta'ifau nau 
ku dao to'ona na 'afita'i'anga fuana sasilana. Nau ku oga leka'a kwau siamu'a, 
'iri ti ngwae la'u ne'e kira tua 'i Rom kike fa'amamana ana sa Jesus Christ, 
di'ia nau ku sasia logo fuana ti ngwae ana ma'efanoa ngwae ne'e noa'a la'u Jiu 
ki. 
14 God kwatea nau'a na ngwae rao fuana fa'atalo'a 'ani Fa'arongo'a Le'a fuana 
ngwae ki ta'ifau, sui bore 'ana ngwae ne'e kira sai 'i ru di'ia ngwae Grik ki, ma 
na ngwae ne'e noa'a kasi sai 'i ru di'ia ngwae ne'e noa'a la'u Grik ki. Ma na 
rao'a ne'e nia 'oga nau na'a. 
15 Nia ne'e kwatea ma nau ku oga fa'atalo'a 'ani Fa'arongo'a Le'a fuamu'a 
ngwae ne'e kamu tua logo 'i Rom ki. 
16 Noa'a nau kusi 'eke 'ania ala'anga sulia na Fa'arongo'a Le'a ne'e, osi'ana ne'e 
God nia rao 'ani na ngasingasi'anga nia ka fa'amauria ngwae ki ta'ifau ne'e 
kira fa'amamana. Kami'a ngwae Jiu ki ne'e kami eta rongoa ala'anga ne'eri, 
ma nini'ari la'u mala kamu'a ngwae ne'e noa'a la'u Jiu ki. 
17 Na Fa'arongo'a Le'a ka fa'ata'i madako na'a ana fadalana falafala God fuana 
sagalana na ngwae. Ma nia ka fa'asaga na ngwae sulia kira fa'amamana ana 
sa Jesus Christ. Noa'a la'u ta ru matamata ne'e God fa'asaga na ngwae ki 'ani. 
Osi'ana ru ne'eri ba na Kerekere'a Abu ka 'uri, "Na ngwae ne'e God fa'asagada 
sulia na fa'amamana'anga kira ki ke ba'a mauri.” 

18 Ma God ma'i 'i langi ka fa'ata'inia ne'e nia saeta'a fuana ngwae ne'e kira 
fulia ru ta'a ki, ma kika aburongo ana nia'a. Kira fulia ru ta'a ki, ma kira ka 
fonea na mamana 'anga sulia God fa'asida. 
19 God ka kwatea na'a kwa'ikwa'inga fuada, sulia nia fa'ata'i madako ana ru ki 
sulia nia'a talana, ma ka talangwara'u na'a fuada ma kira ka saiana. 
20 Ana etangilana ma'i God nia saunga'inia na magalia, ma na ngwae ki kira 
ka sai na'a ana na ngasingasi'anga nia ne'e noa'a kasi sui, ma kira ka sai logo 
ana nia'a na God mamana. Sui bore 'ana na ngwae ki noa'a kasi totolia 
lisilana God, kira saiana kira ka lisia na ru ne'e nia saunga'ini'i ki, ma nia ne'e 
kwatea ma kira ka saiana na ru ki sulia God. Ma osi'ana nia 'una'eri, ka 'afita'i 
go'o fuana ne'e kira saea kira kina God. 
21 Kira saiana God, bore ma noa'a kira kasi oga go'o na fa'adoelana, ma noa'a 
kira kasi oga go'o na ba'atafelana fuana na ru ne'e nia kwatea fuada ki. Ma 
kira ka manata bolebole'a sulia God. Ma noa'a kira kasi malinga'inia go'o 
mamana'anga ne'e God oga kika saiana. 
22 'Iu, kira saea kira ngwae liato'o sulia God, bore ma kira na ngwae 
bolebole'a ki lala. 
23 Ma noa'a kira kasi fo'osia go'o God ne'e mauri firi, ma kira ka fo'osia lala 
nunu'i ru ne'e kira saunga'inia go'o 'ada ki di'ia nununa ngwae ne'e noa'a kasi 
tuatua firi ki, ma na no'o ki, ma na ru 'ae'aela ki, ma na ru angoango ki. 
24 Ma osi'ana na ru ne'eri ki, God danga na'a 'anida fasi 'iri kike leka na'a 'ada 
sulia liada, ma kira ka fulia na'a ru ta'a ki fuada kwailiu 'ani nonida. 
25 Kira ka 'aila 'ani fa'amamanalana na mamana'anga sulia God, ma kira ka 
fa'amamana ana sokea ki. Ma kira ka fo'osia na'a 'ada, ma kira ka rao na'a 
fuana na ru ne'e God nia saunga'inida ki. Ma noa'a kira kasi fo'osia God ne'e 
saunga'inia na ru ne'eri ki ta'ifau, ma noa'a kira kasi ro'osulia. Ta'ifilia nia'a 
ne'e bolo fuana ngwae ki kike ba'atafea firi. 'Iu ke 'una'eri! 
26 Ma osi'ana na abulalana na ngwae ki ne'e ta'a 'una'eri, God ka 'aila 'anida 
fasi 'iri kike sasia na'a 'ada ru ni 'eke'a ki ne'e leka sulia na kwaiogalana 

nonida. Ma na kini ki logo, kira ka 'aila na'a 'ada 'ani na ngwae ki, ma kike 
teo na'a 'ada fa'inia na kini ki lala. 
27 Ma ka 'una'eri, na ngwangwane ki logo kira ka 'aila na'a 'ada 'ania na kini 
ki, ma kira ka oga na'a teo'a fa'inia na ngwangwane ki la'u. Ma ka 'una'eri, na 
ngwae ki kira ka sasia na'a na ru ni 'eke'a fafi'i fuada kwailiu. Nia ne'e kika 
ngalia na'a matalanga'inga ne'e bolo fuada sulia na abula ta'anga'a kira ki. 
28 Ma osi'ana na ngwae ne'eri ki kira 'aila 'ani tae ne'e kira saiana sulia God, 
nia ka danga na'a 'anida fasi 'iri kike manata ta'a na'a 'ada, ma kira ka sasi 
na'a ru ne'e noa'a kasi le'a fuana sasilani ki. 
29 Kira ka 'idufa'i fulia na'a ru ta'a ki, ma kika guguta, kira ka abula ta'a na'a 
fa'inida kwailiu, kira ka kwaimamagolai, kika saungwae, kika fu'a, kika soke, 
ma kika 'aila 'anida kwailiu, ma kika ala'a sulia ngwae ki. 
30 Ma kika fata ta'a sulida kwailiu, ma kika ngasingasi'a liu fuana 'aila'anga 
'ani God, ma kika fata 'e'e ada kwailiu, ma kika lafe, ma kika fata naunau liu, 
ma kika manata liu 'uana sasilana ru ta'a ki la'u, ma kika aburongo ana ma'a 
fa'inia te'a kira ki. 
31 Ma kika sasia ru gwaubali'a ki, ma noa'a kira kasi fa'amamana na fata 
alanga'inga kira ki, ma noa'a kira kasi alafe ma noa'a kira kasi kwaimanatai 
fuana na ngwae matamata ki. 
32 Aia, ma kira sai na'a ana na fata totonga'i 'anga 'olo'olo God ne'e saea na 
ngwae ne'e kira tua 'una'eri ki, kira totolia na'a mae'a. Sui ka 'una'eri bore 
'ana, kira kasi mango go'o fa'asia sasilana ru ne'eri ki, ma kira ka oga na'a 
ngwae matamata ne'e sasia logo ru 'una'eri ki. 

Rom 2 
1 Kamu'a ne'e kamu matalanga'inia ngwae ne'e kira abula ta'a 'una'eri ki, 
muke matalanga'i kamu talamu'a logo. Osi'ana kamu sasia logo na ru ta'a ne'e 
kira sasi'i ki, ma ka 'afita'i muke tofea fasi noa'a kamu kasi rora. 
2 Ma kulu'a ta'ifau go'o kulu saiana na kwa'ikwa'inga God nia saga ana kaida'i 
nia matalanga'inia na ngwae ne'e kira sasia na ru 'una'eri ki. 

3 Ma kaida'i kamu sasi logo di'ia na ngwae ne'e kamu matalanga'i kira ki, 
kamu saiana God ke ba'a matalanga'i kamu logo. 
4 Sali kamu manata rora fasi God noa'a kasi matalanga'i kamu, osi'ana na 
alafelana doe fuamu'a, ma ka mabetau logo fuamu'a. Nia le'a fuana muke 
saiana ne'e God sasi le'a 'una'eri fuamu'a 'iri muke kakari alifa'i fa'asia abula 
ta'anga'a kamu ki. 
5 Ma sulia noa'a kamu kasi oga go'o kakari alifa'i 'anga, 'una'eri kamu 
talamu'a logo ne'e kamu fa'adoea na kwa'ikwa'inga kamu ki masia Asoa ne'e 
God ke ba'a fa'ata'inia na saeta'anga nia, ma na ngwae ki ta'ifau kike ba'a lisia 
na kwa'ikwa'inga saga nia. 
6 God ke ba'a kwatea na ru ki fuana ngwae ki ta'ifau sulia na rao'a to'oto'o 
kira ki. 
7 Ti ngwae, God ke ba'a kwatea na mauri'a firi fuada, sulia kira noni mabe 
fuana sasilana ru le'a ki, ma kira ka oga God ka tafeda, ma ka fa'a'inoto'ada 
ma ka kwatea kira ka mauri firi. 
8 Bore ma ti ngwae kira fanga ta'a, ma kira ka 'aila lala 'ania na mamana 
'anga sulia God, ma kira ka oga lala leka'a sulia na ru rora ki. Ma osi'ana ne'e 
kira 'una'eri, God ke ba'a fa'ata'inia na'a ne'e nia saeta'a fuada, ma ka kwatea 
na kwa'ikwa'inga doe fuada. 
9 Ma sa tai fa'ida ne'e kira abula ta'a, kike ba'a to'o ana 'afita'i'anga ma na 
manata 'abono'anga. God ke ba'a sasi 'una'eri fuana na ngwae Jiu ki, ma fuana 
na ngwae ne'e noa'a la'u Jiu ki logo. 
10 Ma God ke ba'a kwatea na 'inoto'anga, ma na fa'adoe'anga, ma na 
aroaro'anga fuana sa tai fa'ida ne'e kira sasia ru le'a ki. Nia sasi 'una'eri fuana 
na ngwae 'i Jiu ki, ma fuana na ngwae ne'e noa'a la'u Jiu ki logo. 
11 Nia sasi 'una'eri osi'ana na kwa'ikwa'inga God fuana na ngwae ki ta'ifau nia 
bolo, ma nia noa'a kasi 'inifilifili ana ta ngwae. 
12 Ma na ngwae ne'e noa'a la'u Jiu ki, noa'a kira kasi tua olofana taki sa Moses 
ki. Ma God noa'a kasi matalanga'inida 'ani na taki ne'eri ki. God ke ba'a 

matalanga'i kira osi'ana kira fulia na ru ta'a ki. Nia ke matalanga'inida fuana 
mae'a, osi'ana na abula ta'anga'a kira ki. Ma na ngwae 'i Jiu ki nini'a, kira tua 
olofana na taki sa Moses ki. God ke ba'a matalanga'i kira, osi'ana kira fulia 
na'a ru ta'a ki 'ani aburongo'anga ana taki ne'eri ki, 
13 ma osi'ana noa'a la'u na rongolana taki ki ne'e ke ba'a fa'asaga na ngwae ki 
fuana God, bore ma sasilana lala na ru ne'e na taki ki saea. 
14 Na ngwae ne'e noa'a la'u Jiu ki, kira kasi tua olofana na taki ki. Bore ma 
di'ia kira sasia ru le'a sulia na manatalada, ma ka leka sulia na taki, kira 
fa'ata'inia ne'e kira to'olanga'inia na saga'a fa'asia rora'a, sui bore 'ana kira 
noa'a kasi rongoa 'ua na taki sa Moses ki. 
15 Na abulalada le'a 'una'eri ne'e fa'ata'inia na taki God nia tua na'a 'i saena na 
liada. Ma na manata'anga kira logo ka fa'ata'inia ru ne'e nia mamana, osi'ana 
kaida'i kira sasia na ru ta'a ki, kira 'eke, ma kaida'i kira fulia na ru le'a ki, kira 
ka saele'a. 
16 God ke ba'a matalanga'inia ngwae abula ta'a ki ana na asoa nia kwatea sa 
Jesus ke gwaunga'i fafia na ngwae ki 'iri nia ke matalanga'inida sulia na ru 
rora kira sasi tafanga'i ani ki ma na ru rora kira sasi ago logo ani ki. Na 
Fa'arongo'a Le'a nini'a nau ku ala'a sulia nia fata 'una'eri. 
17 Aia, kamu'a ngwae Jiu ki, kamu fia ne'e God ke ba'a le'a fuamu'a, osi'ana 
nia kwatea fuamu'a na taki ki fa'asia sa Moses. Ma muke ba'atafe kamu 
talamu'a, osi'ana kamu ngwae God ki. 
18 Ma muka saea fasi kamu saiana ru ne'e God oga muke sasia, ma muka 
saiana fililana ru ne'e saga sulia kamu saiana na taki ki. 
19 Ma kamu ka saea logo ne'e, kaumulu saiana tala'ilana sa tai fa'ida ne'e kira 
di'ia ngwae maa rodo sulia kira kina God. Ma kamu ka saea logo, kamu di'ia 
na unu fuana sa tai fa'ida ne'e kira tua saena ma'erodo fasi 'iri kira ka leka 
siana God. 
20 Muka saea kamu to'o ana na sai'i ru'a ali'afu, ma na ru ki ta'ifau ne'e 
mamana, sulia kamu to'o ana na taki ki fa'asia sa Moses. Ma muka saea 

kamu'a na ngwae fa'amanata ki fuana na ngwae bolebole'a ma fuana ngwae 
kina'i ru ki. 
21 Ma kamu ka saiana fa'amanatalana na ngwae matamata ki, ma fa'uta mo 
ne'e noa'a kamu kasi fa'amanata kamu talamu'a? Kamu fata fuana ngwae ki 
muka 'uri, "Noa'a kamu kasi bili." Bore, ma kamu talamu'a muka bili go'o 
amu'a. 
22 Muka saea logo fuana ngwae ki, "Noa'a kamu kasi kakabara." Bore ma 
kamu kakabara logo. Muka saea logo, ne'e na nunu'i ru ne'e ngwae ki kira 
fo'osia ni'i ta'a liu. Bore ma kaumulu ru'u saena fera abu kira ki, ma muka 
bilia go'o amu'a na ru ne'eri ki. 
23 Ma muka fata naunau suli kamu talamu'a, osi'ana kamu to'o ana taki sa 
Moses ki. Bore ma kamu aburongo go'o 'amu'a ana taki ne'eri ki. Ma nia ne'e 
kwatea na ngwae ki kira ka fata ta'a ana God. 
24 'Una'eri ne'e Kerekere'a Abu ka fata 'uri, "Osi'ana kamu'a na ngwae Jiu ki 
kamu abula ta'a, na ngwae ne'e noa'a la'u Jiu ki, kira ka fata buri tolinga'i ana 
God.” 
25 Kamu'a ngwae Jiu ki, kamu saea fasi na 'olo fa'ata'i 'anga ne'e fa'ata'inia 
kamu'a ngwae God ki. Di'ia kamu ro'o sulia taki God ki, na 'olo fa'ata'i 'anga 
ne'e kamu sasia na ru le'a. Ma di'ia noa'a kamu kasi ro'o sulia na taki ne'eri ki, 
na 'olo fa'ata'i 'anga ne'e kamu sasia bore, nia noa'a kasi 'afi kamu go'o 'i 
maana God. Ma kamu ka di'ia go'o amu'a na ngwae ne'e noa'a 'iri saiana God 
ki. 
26 Aia, ma di'ia ta ngwae ne'e noa'a la'u Jiu, ma nia ka ro'osulia na taki ne'eri 
ki, God ke ba'a saea nia'a na ngwae nia, ka di'ia logo ngwae ne'e 'olo 
fa'ata'inia. 
27 Ma ngwae ne'e kira ka ro'osulia na taki ki, sui bore 'ana noa'a kira kasi 'olo 
fa'ata'inia, kike ba'a fa'ata'inia ne'e kamu rora, ma God ke ba'a matalanga'i 
kamu. God ke ba'a matalanga'i kamu, osi'ana kamu aburongo ana taki ki, sui 
bore 'ana muka to'o ana na taki keresia ne'eri ma muka 'olo fa'ata'inia. 

28 Sa tai ne'e na ngwae Jiu mamana? Nia noa'a la'u ta ngwae ne'e ro'o go'o 
sulia falafala Jiu ki nama ka 'olo fa'ata'inia go'o 'ana ana nonina, ma liana ka 
ta'a go'o 'ana 'ua. 
29 Na ngwae mamana 'i Jiu, nia na ngwae ne'e maurilana saga 'i maana God, 
osi'ana God nia rokisia na manatalamu'a. Ma na rao'a ana Ano'i ru Abu fuana 
sagalana na maurilana ngwae, ma noa'a la'u na rao'a na taki ki. Na ngwae 
'una'eri, God nia tafea, sui bore 'ana na ngwae ki noa'a kasi ba'atafea. 

Rom 3 
1 'Uri ma nia le'a fuamu'a ngwae Jiu ki muke 'olo fa'ata'inia 'iri ka fa'ata'i 
kamu ngwae God ki? 
2 'Iu, ru 'oro le'a ana ru ne'eri. Na ru etaeta, God kwatea na'a fatalana fuana 
ngwae 'i Jiu ki. 
3 'Una'eri bore 'ana, ti ngwae Jiu noa'a kasi fa'amamana ana fatalana God. Sui 
bore 'ana kira ka 'oia na alanga'inga kira ki fa'inia God, God 'idufa'i sasia tae 
ne'e nia eta fata'a 'ani. 
4 Osi'ana God nia mamana, sui bore 'ana ngwae ki kira ka soke. Sulia na 
Kerekere'a Abu ba fata 'uri, "Ta tae bore 'ana ne'e God saea nia ke fulia ana 
ngwae abula rora ki, nia ke fuli go'o 'ana. Ma sa tai bore ana ne'e kira saea 
God noa'a kasi matalanga'i saga ana, God fa'ata'inia ne'e nia saga daofa'i liu.” 
5 Ma ti ngwae ana Jiu ki kira saefilo bolebole'a kika 'uri, "Si di'ia na abula 
ta'anga'a kia ki fa'ata'i madako ana fuana ngwae ki ne'e God nia 'olo'olo 
kaida'i nia matalanga'i kia. 'Uri ma God nia rora kaida'i nia kwatea na'a 
matalanga'inga fuaka?” 
6 Noa'a liu! Osi'ana 'afita'i God noa'a kasi saga, si di'ia nia noa'a kasi saga, nia 
kasi totolia matalanga'ilana na ngwae ki. 
7 Ma ti ngwae Jiu kira saefilo bolebole'a kika 'uri, "Fa'uta, di'ia kulu 'oia fata 
alanga'inga kulu ki, ma na ngwae ki kira lia madako ana fasi God dau sulia 
ala'anga nia, ma nia ne'e kwatea ma kira ka ba'atafe God? Di'ia 'una'eri, fa'uta 
mo ne'e God ka matalanga'i kia fa'inia rora'a kia ki?” 

8 Ma fata'a 'uri nia bolebole'a logo, "Kulu abula ta'a 'akulu fasi 'iri ru le'a ke 
dao ma'i." Ti ngwae kira soke fafi nau fasi nau ku saea ru ne'eri. Ma na ngwae 
ne'eri ki, God ke ba'a matalanga'i kira. 
9 Ma fuakulu ngwae Jiu ki, 'uri ma maurilami'a ma na abula'anga kami ka le'a 
fa'asia na ngwae noa'a la'u Jiu? Noa'a liu! Sulia nau ku fa'ata'inia na'a na 
ngwae 'i Jiu ki, ma na ngwae ne'e noa'a la'u Jiu ki, kira bolo ta'ifau go'o 'ada 
fa'inia tua'a 'i olofana na ngasingasi 'anga ana ta'anga'a. 
10 Ru ne'eri nia mamana sulia na Kerekere'a Abu nia saea, "Noa'a ta ngwae 'iri 
saga. 
11 Ma noa'a ta ngwae kasi malinga'inia malitana God, ma noa'a ta ngwae kasi 
oga sai'a ana God. 
12 Sulia kira ta'ifau go'o kira abula fa'asia God, ma kira ka leka rora, ma ta 
ngwae kasi sasia go'o ta ru ne'e saga. 
13 Na kwakwada di'ia ta kilu gwa'u ne'e kira 'iri asi fafia 'ani ano, sulia na 
fatalada ta'a liu. Kira saea ru ta'a ne'e noa'a kasi mamana ki 'ani meada. Ma 
kika fa'akaisia ngwae ki 'ani fatalada, di'ia na ba'eko tolo ne'e 'alea na ngwae. 
14 Ma na fatalada logo ka fungu 'ani kwaiagi'anga ne'e ta'a liu. 
15 Ma na ngwae ne'e ki kira 'ali'ali fuana saungwae'a. 
16 Ma 'i fai bore 'ana ne'e kira leka ana, kira fa'alia na'a na ru ki, ma kira ka 
kwatea liu na'a nonifii'a fuana ngwae ki. 
17 Ma na aroaro'anga noa'a kasi tua saena maurilada. 
18 Ma noa'a kira kasi ma'u go'o 'ani God.” 
19 Ma kulu saiana ru ki ta'ifau go'o ne'e God saea saena taki nia ki, na ru 
fuana na ngwae 'i Jiu ki ne'e nia kwatea fuada. Nia kwatea taki nia ki fasi 'iri 
noa'a ta ngwae kasi saea noa'a nia kasi fulia go'o ta ru ta'a. Ma God ke ba'a 
matalanga'inia ngwae ki ta'ifau fuana na rora'a kira ki. 

20 Noa'a ta ngwae kasi saga 'i maana God, osi'ana nia kwairo'oi ana ma ka sasi 
sulia tae ne'e taki ki oga. 'Iu, na taki ki tua 'iri na ngwae ki kike saiana ne'e 
kira abula ta'a. 
21 Bore ma ana kaida'i ne'e, God fa'ata'inia tala fuana fa'asagalana ngwae ki 'i 
maana. Ma noa'a la'u sulia ro'onga'a sulia na taki ki, sui bore 'ana na taki 
fa'asia sa Moses ki ma na profet ki, kira ka kerekere sulia na tala ne'e. 
22 God nia fa'asaga na ngwae ki sulia na fa'amamana'anga kira ana sa Jesus 
Christ. Nia sasi 'una'eri fuana ngwae ki ta'ifau go'o ne'e kira fa'amamana ana 
sa Jesus Christ, osi'ana ngwae ki ta'ifau kira bolo go'o 'i maana God. 
23 Ngwae ki ta'ifau go'o kira abula ta'a, ma noa'a ta ngwae 'iri tua 'ani falafala 
ne'e ke fa'adufa God. 
24 Bore ma sulia na alafe'anga God ne'e nia kwate sakonga'i go'o ana, nia ka 
logeda fa'asia na kwa'ikwa'inga ana abula ta'anga'a kira ki 'ani na 
kwaisu'usi'anga sa Jesus Christ. 
25 God ka kwatea ma'i sa Jesus Christ 'iri ka fo'osi 'ani nia'a ana maelana, fasi 
'iri God ke rufuanata na abula ta'anga'a na ngwae ki, osi'ana na 
fa'amamana'anga kira ana nia'a. God sasi 'una'eri fasi 'iri ke fa'ata'inia na kwai 
matalanga'inga nia saga liu, sui bore 'ana ka tau na'a ma'i nia noa'a kasi 
kwatea ta kwa'ikwa'inga fuana ngwae ki sulia mabetau'a nia. 
26 Ma God ka fa'ata'inia ne'e nia saga fuana matalanga'ilana ta'anga'a ki, ana 
kaida'i nia kwatea na'a kwa'ikwa'inga fuana sa Jesus Christ. 'Una'eri God ka 
fa'ata'inia nia saga ma ka fa'asaga na ngwae ki ne'e kira fa'amamana ana sa 
Jesus. 
27 Ma osi'ana na tae ne'e kuke ba'a fata ba'alafe? Noa'a go'o! Noa'a kulu kasi 
bolo go'o fuana saelana fasi kulu saga, osi'ana kulu ro'osulia na taki ki. Bore 
ma God lala ne'e nia fa'asaga kulu, du'ungana kulu fa'amamana ana sa Jesus. 
28 Kulu saiana God nia fa'asaga na ngwae ki osi'ana na fa'amamana'anga kira, 
ma noa'a la'u sulia na ro'onga'a sulia tae ne'e taki ki saea. 

29 'Uri ma 'oko fia fasi God alafafia go'o ta'ifilia ngwae Jiu ki? Noa'a! Na 
ngwae ne'e noa'a la'u Jiu ki bore God ala logo fafida. 
30 God ta'i God go'o, ma nia saiana ka fa'asaga ngwae Jiu ki di'ia kira 
fa'amamana, ma nia saiana ka fa'asaga logo ngwae ne'e noa'a la'u Jiu ki di'ia 
kira fa'amamana. 
31 Osi'ana God nia fa'asaga ngwae ki sulia fa'amamana'anga, 'uri ma kuke 
danga na'a 'akulu 'ania na taki sa Moses ki? Noa'a. Bore ma tae ne'e nau ku 
fa'amanata 'ani fa'ata'inia ne'e na taki nia 'inoto'a logo. 

Rom 4 
1 'Uri ma tae ne'e kuke ba'a saea ana sa Abraham na ko'o bora kami kwalafa 
ngwae Jiu ki? Fa'uta ne'e God ka fu'usi 'olo'olo ana 'i maana? 
2 Di'ia God fu'usi 'olo'olo ana sa Abraham osi'ana rao'a le'a ne'e nia sasi'i ki, sa 
Abraham saiana ka fata ba'alafe sulia. Bore ma noa'a nia kasi bolo fuana fata 
ba'alafe'a 'i maana God. 
3 Osi'ana na Kerekere'a Abu ba fata 'uri, "Sa Abraham nia fa'amamana ana 
fata alanga'inga God, ma sulia na fa'amamana'anga nia ne'e God ka saea sa 
Abraham nia 'olo'olo 'i maana.” 
4 Ana kaida'i ta ngwae nia rao, nia ke ngalia nama folifoli'a. Ma na mani ne'e 
nia ngalia, na ngwae 'a'ana nia noa'a kasi kwate 'o'o ana, sulia na ngwae rao 
nia bolo fuana ngalilana folifoli'a nia. 
5 Ma kaida'i God nia fu'usi 'olo'olo aka 'i maana, nia noa'a 'iri di'ia la'u kaida'i 
ngwae 'a'ana nia kwatea folifoli'a fuana ngwae rao nia. Osi'ana noa'a la'u sulia 
na raolaka ne'e God fu'usi 'olo'olo aka, bore ma osi'ana kulu fito'o ana God 
lala ne'e nia saiana ka fa'a 'olo'oloa na ngwae ta'a ki. Ma God lisia na fito'o 
laka, ma osi'ana ru ne'eri God ka saea kulu'a 'ani ngwae 'olo'olo ki. 
6 'Una'eri sa David fata sulia na saele'anga ana ngwae ki ne'e God saea kira 
'olo'olo, sui bore 'ana noa'a kira kasi ro'o sulia na taki God ki ta'ifau. Sa David 
ka fata 'uri, 

7 "'Oilaki'a fuana sa tai fa'ida ne'e God rufuanata na'a ana rora'a kira ki, ma ka 
lafua na'a abula ta'anga'a kira ki. 
8 'Oilaki'a logo fuana ngwae ne'e God noa'a kasi manata to'ona abula ta'anga'a 
nia ki.” 
9 'Uri ma na saele'anga ne'e sa David nia fata sulia, na ru go'o 'ana ana ngwae 
Jiu ne'e kulu 'olo fa'ata'inia ki? Noa'a! Na ru logo fuana ngwae ne'e noa'a la'u 
Jiu ki ne'e noa'a kira kasi 'olo fa'ata'inia. Kulu saiana ka sui na'a na Kerekere'a 
Abu ba fata 'uri, "Sa Abraham nia fa'amamana ana God, ma osi'ana nia ka 
fa'amamana, God ka saea nia'a ngwae 'olo'olo.” 
10 Ana kaida'i tae ne'e God saea sa Abraham nia 'olo'olo? 'I buri 'ana ne'e nia 
'olo fa'ata'inia ka sui na'a, nama ana kaida'i nia noa'a kasi 'olo fa'ata'inia 'ua? 'I 
na'ona mala ne'e nia 'olo fa'ata'inia God ka saea nia ngwae 'olo'olo. 
11 'I buri 'ana mala ne'e God fu'usi 'olo'olo ana sa Abraham, sa Abraham ka fi'i 
'olo fa'ata'inia na'a. Ma na 'olo fa'ata'inia 'anga ne'e na ma'etoto 'iri ka 
fa'ata'inia God saea nia na ngwae 'olo'olo sulia na fa'amamana'anga nia ana 
kaida'i noa'a nia kasi 'olo fa'ata'inia 'ua. Nia ne'e kwate sa Abraham ka di'ia 
ko'o bora fuana ngwae noa'a la'u Jiu ki ne'e kira kasi 'olo fa'ata'inia, ma kira 
fa'amamana ana God, ma kira ka alua na'a ngwae 'olo'olo ki. 
12 Ma nia na ko'o bora fuana ngwae Jiu ki ne'e kira 'olo fa'ata'inia ma kira ka 
fa'amamana fata alanga'inga God. Noa'a la'u osi'ana go'o ne'e kira 'olo 
fa'ata'inia, bore ma osi'ana kira fa'amamana di'ia na ko'o bora kira sa 
Abraham ba nia fa'amamana ka sui mala, nia ka fi'i 'olo fa'ata'inia. 
13 God nia eta fata'a 'ania fuana sa Abraham ma na kwalafa nia ki, nia ka saea 
na magalia ne'e na ru nia. God nia eta fata'a 'una'eri noa'a la'u sulia ne'e sa 
Abraham ro'osulia na taki ki, bore ma sulia nia fa'amamana, ma God ka saea 
nia 'olo'olo. 
14 Ma di'ia God kwatea na fata alanga'inga nia go'o fuana sa tai fa'ida ne'e 
kira ro'osulia na taki ki, tama na fa'amamana'anga na ngwae ki ne'e ru 'o'o 
go'o 'ana, ma na fata alanga'inga God na ru 'o'o logo. 

15 Na taki noa'a kasi kwatea ma'i na fata alanga'inga God, bore ma nia kwatea 
ma'i na saeta'anga God, osi'ana ngwae 'oia na taki nia. Ma kaida'i na taki ki 
tua, na ngwae 'idufa'i su'ungenge ana taki ki. 
16 God fata alanga'inia ru ki fuana sa Abraham sulia na fa'amamana'anga nia, 
fasi 'iri ka fa'ata'inia na fata alanga'inga ne'eri nia sulia na kwaimanatai'anga 
nia ne'e ke ba'a kwate sakonga'i ana fuana kwalafa sa Abraham. Ma na 
kwalafa sa Abraham, noa'a la'u kira ta'ifilida go'o ne'e ro'osulia na taki ki, 
bore ma kira ngwae ne'e kira fa'amamana logo di'ia sa Abraham. Sulia sa 
Abraham nia'a na ko'o bora kia ta'ifau, na ngwae Jiu ki, ma na ngwae ne'e 
noa'a la'u Jiu ki. 
17 Ru ne'e nia mamana, osi'ana God saea fuana sa Abraham saena na 
Kerekere'a Abu ka 'uri, "Nau ku fili'o, ma nau ku alu'u na ma'a ana kwalafa ki 
fuana ngwae ana fanoa 'oro ki." Na eta fata'a ne'e God na'a ne'e tala fa'angasia 
ka mamana. Sa Abraham fa'amamana ana God ne'eri, nia God ne'e ta'ea 
ngwae mae ki fuana mauri'a, ma ka saunga'inia ru faolu ki. 
18 Ana kaida'i God eta fata'a fuana sa Abraham ne'e nia na ma'a fuana 
kwalafa'a ana ngwae ana fanoa 'oro ki, sa Abraham fa'amamana. God saea 
logo ka 'uri, "Na ngwae ne'e ke futa olitamu ki ke ba'a 'oro di'ia bulubulu ana 
salo." Sa Abraham fa'amamana, sui bore 'ana nia 'afita'i fuana ru ne'eri ka 
mamana ana. 
19 'Una'eri bore 'ana sa Abraham nia karangi ka talanga'i fa'i ngali na'a ana 
maurilana, na fa'amamana'anga nia noa'a kasi ngwata'uta'u kaida'i nia manata 
sulia nonina ne'e ngwata'uta'u, ma 'i Sara bore ka 'abara'a logo. 
20 Ma na fa'amamana'anga nia noa'a kasi anafu fa'asi nia, ma noa'a kasi 
manata ruarua ana fata alanga'inga God. Nia ka ngasingasi'a sulia na 
fa'amamana'anga nia, ma ka ba'atafea God. 
21 Sulia nia sai le'a ana ne'e God totolia sasilana ru ne'e nia eta fata'a 'ani. 
22 Nia ne'e osi'ana fa'amamana'anga nia, God ka saea nia'a 'ania na ngwae 
'olo'olo. 

23 Ma ta kerekere'a ba 'uri, "God saea 'ani na ngwae 'olo'olo," noa'a la'u fuana 
sa Abraham ta'ifilia. 
24 Bore ma kira keresia logo fuaka ngwae ne'e God sae kia 'ani na ngwae 
'olo'olo ki, osi'ana kulu fa'amamana ana God ne'e nia ta'ea sa Jesus na Aofia 
kia fa'asia na mae'a. 
25 God ka kwate ma nia ka mae osi'ana na ta'anga'a kia ki, ma God ka ta'ea 
logo 'uana na mauri'a fuana na fa'a 'olo'olo'a kulu 'i maana. 

Rom 5 
1 Kaida'i ne'e, kulu fa'amamana ana sa Jesus Christ, ma God ka fa'a 'olo'olo 
kulu 'i maana. 'Una'eri, kuka tua 'ani na aroaro'a fa'inia God, osi'ana na rao'a 
sa Jesus Christ na Aofia kia ne'e sasia na'a. 
2 Ma sulia fa'amamana lakulu, sa Jesus Christ nia ngali kia siana God, fasi 'iri 
ka alafe fuaka ma ka fa'ale'a kia. Ma osi'ana nia 'una'eri, kulu saele'a liu sulia 
tae ne'e kulu kwaima'a kwali ana, ne'e God ke ba'a kwatea kuke lisia na 
'inoto'anga nia. 
3 Ma noa'a la'u na ru le'a ki go'o ne'e kulu saele'a sulia, bore ma kulu saele'a 
logo kaida'i ana 'afita'i'anga ki, osi'ana kulu saiana na 'afita'i'anga ru fuana 
fa'angasingasi laka, ma ka kwate kulu ka 'alatai babato'o. 
4 Ma di'ia kulu ka 'alatai 'una'eri, God ke ba'a saele'a fa'i kia. Ma ana kaida'i 
God saele'a suli kia 'una'eri, kuke manata 'uito'o 'iri God ke ba'a kwate kuke 
lisia na 'inoto'anga nia. 
5 Ma manata 'uito'onga'a ne'e noa'a nia kasi kwate kulu ka lia kwaima'a kwali 
'o'o, osi'ana God nia fa'ata'inia na alafe'anga doe nia fuaka 'ani na Ano'i ru 
Abu ne'e nia kwatea fuaka. 
6 Kulu saiana God alafe fuaka, osi'ana kaida'i nia 'afita'i fuana 'afilaka talaka, 
sa Jesus Christ mae 'usi kia na ngwae ta'a ki ana kaida'i ne'e God filia. 

7 Nia ka 'afita'i fuana ta ngwae ne'e ke ma'udi ma ka mae fuana 'afilana ta 
ngwae 'olo'olo. 'Una'eri bore 'ana, ti ngwae ma'udi kika mae go'o 'ada fuana 
'afilana ta ngwae ne'e le'a. 
8 Bore ma God nia fa'ata'inia ta'ifau na'a na alafe'anga nia fuaka, ana kaida'i 
ne'e maurilaka ta'a 'ua, sa Jesus Christ ka mae usi kia. 
9 God ka fa'a 'olo'olo kulu na'a osi'ana sa Jesus Christ nia mae na'a 'usi kulu. 
Di'ia 'una'eri, sa Jesus Christ ke ba'a 'afi kia ka tasa fasi 'iri kuke mauri fa'asia 
na kwa'ikwa'inga God. 
10 'I na'o ma'i, kulu'a malimae God ki, bore ma 'i nini'ari nia kwaima na'a fa'i 
kia osi'ana na maelana na Ngela nia. Ma osi'ana ne'e kulu'a kwaima God ki, 
nia ke ba'a fa'amauri mamana akulu sulia sa Jesus Christ nia mauri la'u. 
11 'Iu, ma noa'a la'u ru ne'e go'o 'ana ne'e kulu saele'a du'ungana. Bore ma 
kulu saele'a logo sulia na tae ne'e God fulia 'ani sa Jesus Christ na Aofia kia 
ne'e olita'i kia 'iri kuka kwaima fa'inia God. 
12 Na ngwae ki ta'ifau saena magalia etangia sasilana ru ta'a ki osi'ana sa 
Adam na ngwae etaeta nia abula ta'a. Ma God ka kwatea sa Adam ka mae 
osi'ana nia abula ta'a. Ma osi'ana nia 'una'eri, na mae'a ka dao ma'i fuana 
ngwae ki ta'ifau, osi'ana na ngwae ki ta'ifau kira abula ta'a. 
13 Ma 'i na'ona ne'e God kwatea na taki ki fuana sa Moses, na ngwae ki noa'a 
'iri saiana ne'e kira abula ta'a fa'uta 'i na'ona God. 
14 Sui bore 'ana noa'a kira 'iri 'oia na taki ne'e leka na'a ma'i ana God di'ia sa 
Adam, ngwae ki ta'ifau mae osi'ana kira abula ta'a go'o 'ada. Na ta'i ru 
talinga'i ne'e matamata 'i safitana sa Adam ma sa Jesus Christ ne'e dao ma'i 'i 
buri 'ana. 
15 Na ro ngwae ne'eri ki noa'a kera kasi bolo, osi'ana na ru le'a ne'e sa Christ 
nia sasia fuaka noa'a 'iri di'ia la'u na ru ta'a sa Adam nia sasia. Nia mamana 
na ngwae 'oro kira mae du'ungana na abula ta'anga'a ta'i ngwae ne'eri. Ma nia 
ka mamana liu na alafe'anga God, ma na kwatea 'o'o 'anga God doe ka tasa 
logo fuana na ngwae 'oro ki du'ungana sa Jesus Christ ma kwai'ofe'anga nia. 

16 Ma ta'i matamata'anga la'u ne'e nia teo 'i safitana na kwate'a God ma na 
ta'anga'a sa Adam nia fulia. Sulia 'i buri 'ana na ta'anga'a sa Adam, God ka 
kwatea kwa'ikwa'inga. Ma sulia na ru le'a ne'e God ka kwate sakonga'i ana 
fuaka, nia fa'a 'olo'oloa ngwae 'oro ki 'i maana, sui bore 'ana kira ka fulia ru 
'oro ta'a ki. 
17 Aia, nia mamana ngwae ki ta'ifau kira mae osi'ana na abula ta'alana ta'i 
ngwae. Ma ka mamana liu logo, sa tai fa'ida ne'e kira ngalia na alafe'anga 
God fa'inia na kwate'a nia 'ania na 'olo'olo'anga, kira to'o ana mauri'a firi ma 
'inoto'anga du'ungana sa Jesus Christ. 
18 Nia ne'e, ta'i ngwae sa Adam nia fulia ta'i ru ta'a, ma God ka kwatea 
kwa'ikwa'inga fuana ngwae ki ta'ifau. Ma ka 'una'eri logo, ta'i ngwae sa Jesus 
nia sasia ta'i ru le'a, ma ka fa'a 'olo'oloa ngwae ki ta'ifau, ma nia ka kwatea 
na'a mauri'a firi fuada. 
19 Ma ngwae ki ta'ifau kira tua 'ani abula ta'anga'a, sulia na su'ungenge'a ta'i 
ngwae. Ma ka 'una'eri, God nia fa'a 'olo'olo ngwae ki 'i maana, sulia na 
kwairo'oi 'anga ta'i ngwae. 
20 God kwatea na'a taki sa Moses ki fasi 'iri na ngwae ki kike saiana ru 'oro 
kira sasi'i ki nia rora. Bore ma kaida'i ne'e ngwae ki sasia ru 'oro ta'a ki, God 
fi'i fa'ata'inia na'a alafe'anga doe ka tasa nia. 
21 Nia ne'e, 'i na'o mala ma'i, ne'e abula ta'anga'a gwaunga'i fafia na ngwae ki 
fuana mae'a. Ma ka 'una'eri ana kaida'i ne'e, na kwai'ofe'anga God nia 
gwaunga'i fafia na ngwae ki 'iri kike 'olo'olo. Ma nia ne'e kwate ma kulu ka 
ngalia na'a mauri'a firi osi'ana na ru ne'e sa Jesus Christ na Aofia kia nia fulia 
fuaka. 

Rom 6 
1 Tae ne'e kuke ba'a saea ana ala'anga nini'a nau ku keresi'i ki? Kuke ina'u 
'akulu ana kwalu'ani abula ta'anga'a, fasi 'iri God ke ina'u logo ana fa'ata'ilana 
na alafe'anga nia fuaka kaida'i nia rufuanata ana ta'anga'a kia ki? 

2 Noa'a liu! Kaida'i manata'i ngwae ta'a dao ka salonga kulu fuana abula 
ta'anga'a, kulu kasi fulia ta ru, di'ia noni'i ru ne'e nia mae na'a, ma noa'a nia 
kasi lebe kaida'i kira salonga. 
3 Kaumulu saiana ta'ifau na'a ru ne'e: Na kaida'i kulu siuabu ana ne'e 
fa'ata'ilana na fiku'a kia fa'inia sa Jesus Christ, kulu fiku logo fa'inia ana 
maelana. 
4 'Iu ana na siuabulaka, kulu mae na'a fa'inia sa Jesus Christ, ma kira ka 
kwaiato kulu logo fa'inia, fasi 'iri kuke tata'e kuke tua 'ani mauri'a faolu, di'ia 
sa Jesus Christ ne'e God na Ma'a nia ta'ea fa'asia na mae'a 'ani na ngasingasi 
'anga nia. 
5 Osi'ana kulu fiku fa'inia sa Jesus Christ 'ani maelana, God ke ba'a ta'e kulu 
logo di'ia ba nia ta'ea sa Jesus Christ. 
6 Ma kulu sai na'a ana ne'e na mauri'a ba kulu 'i na'o, nia mae na'a fa'inia sa 
Jesus Christ ana 'ai rara folo, fasi 'iri na falafala 'ua ta'a kia ki ni'i ka funu, ma 
na ta'anga'a noa'a kasi gwaunga'i fafi kia. 
7 Du'ungana nia 'una'eri, ana kaida'i ngwae nia mae, nia noa'a kasi tua 'i 
olofana ngasingasi'anga ana ta'anga'a. 
8 Ma osi'ana kulu mae na'a fa'inia sa Jesus Christ, kulu fa'amamana kuke ba'a 
mauri logo fa'inia. 
9 Du'ungana kulu saiana sa Jesus Christ nia tata'e fa'asia na mae'a, ma nia 
'afita'i liu nia ka mae la'u, ma na mae'a noa'a kasi gwaunga'i fafia. 
10 Nia mae ta'i ru go'o 'iri ke liufia ta'anga'a, ma nini'ari nia ka mauri na'a 
fuana fa'a 'inoto'alana God. 
11 Ma ka 'una'eri logo, muke manata di'ia ne'e kamu mae na'a ma noa'a kamu 
kasi abula ta'a. Ma kamu ka mauri na'a fuana fa'a 'inoto'alana God sulia sa 
Jesus Christ. 
12 Nia ne'e, noa'a kamu kasi ala'ania na abula ta'anga'a ka gwaunga'i na'a fafia 
nonimu'a 'iri noa'a kamu kasi donga na kwaiogai'anga ta'a ki. 



521 

 

 
© 2003, Wycliffe Bible Translators, Inc. 

 

 
 

 

13 Ma noa'a kamu kasi ala'ania ta kula ana nonimu'a fuana ta'anga'a, 'iri muke 
fulia 'ani ru ta'a ki. Bore ma alu muke kwate kamu talamu'a fuana God, di'ia 
na ngwae ne'e God nia ta'eda fa'asia na mae'a 'uana mauri faolu, ma muke 
kwatea na'a nonimu'a ma na maurilamu'a ta'ifau fuana God, 'iri muke sasia 
'ani ru saga ki. 
14 Nia ne'e, noa'a kamu kasi ala'ania na abula ta'anga'a ka gwaunga'i fafi 
kamu, osi'ana kamu 'iri tua la'u 'i olofana na taki ki, bore ma kamu tua na'a 'i 
olofana na alafe'anga God. 
15 'Uri ma kuke dau 'ani abula ta'anga'a, osi'ana noa'a kulu 'iri tua 'i olofana 
na taki ki, bore ma kulu tua go'o 'akulu 'i olofana na alafe'anga God? Noa'a! 
16 Aia, ma kamu sai ta'ifau na'a ana, sa ta'i bore 'ana ne'e nia fili kamu ka rao 
fuana, muke ro'osulia, osi'ana kamu na ngwae rao nia ki. Ka 'una'eri logo, 
di'ia kamu filia na ro'onga'a sulia abula ta'anga'a, kamu ke ba'a mae. Ma si 
di'ia kamu ka filia ro'onga'a sulia God, muke ba'a tua 'ani 'olo'olo'a. 
17 Nau ku ba'atafea God! Sui bore 'ana 'i na'o kamu ka ro'osulia abula 
ta'anga'a, bore ma nini'ari kamu ro'osulia ta'ifau na'a na fa'amanata'anga 
mamana ne'e God kwatea fuamu'a. 
18 Nia ne'e, God ka loge kamu fa'asia na ngasingasi'anga ana ta'anga'a, ma 
muka alua na'a na ngwae rao God ki 'iri muke sasia na'a ru saga ki. 
19 Nau ku fata 'una'eri 'ani na tarifula'anga sulia na ngwae rao ki fa'inia na 
ngwae 'a'ana ki, osi'ana nia talangwara'u fuana muke malingani. Ana kaida'i 
ba sui na'a ma'i, kaumulu kwate kamu ta'ifau fuana abula ta'anga'a. Kamu ka 
fulia ru ta'a ki fuamu'a kwailiu 'ani nonimu'a ma na kwalu'ani ru ta'a. Ma 
nini'ari, muka kwate kamu ta'ifau na'a fuana God fasi 'iri muke fulia na'a ru 
saga ki. 
20 Ana kaida'i ta'anga'a nia gwaunga'i fafi kaumulu, noa'a kamu kasi manata 
'abera go'o fuana sasilana ru saga ki. 

21 Aia, kamu kasi ngalia ta ru le'a fa'asia na abula ta'anga'a ba kamu danga 
na'a 'ani'i ki. Ma kaida'i ne'e, kamu 'eke sulia na abula ta'anga'a ne'e kamu 
sasi'i 'i na'o ki. Na ngwae ne'e kira abula ta'a 'una'eri ki, kike mae. 
22 Bore ma ana kaida'i ne'e, God loge kamu fa'asia na abula ta'anga'a, ma 
kamu'a na ngwae rao God ki na'a. Ma osi'ana kamu 'una'eri, 'oilaki'a fuamu'a 
sulia kamu ro'osulia na kwaiogai'anga God, ma muka ngalia na'a na mauri'a 
firi. 
23 Sulia na abula ta'anga'a nia kwatea mae'a, bore ma na kwate'a ne'e God 
kwate sakonga'i ana nia na'a ne'e mauri'a firi sulia sa Jesus Christ na Aofia 
kia. 

Rom 7 
1 Ngwaefuta kina ana sa Jesus Christ, nau ku saiana kamu saiana na taki ki. 
Fuila muke saiana na ngwae nia tua 'i olofana taki ki ana kaida'i nia mauri 
go'o. 
2 Ka 'una'eri logo fuana na kini ne'e 'afe na'a. Kaida'i ne'e ara'i nia mauri 'ua, 
na taki saea nia noa'a kasi totolia fuana ka 'afe la'u fuana ta ngwae matamata. 
Bore ma, di'ia na ara'i nia ka mae, nia fi'i sakadola fa'asia na taki ana ara'inga, 
ma nia ka totolia ka 'afe la'u. 
3 'Una'eri ma, di'ia na 'afe ne'e ka tua fa'inia ta ngwae matamata ana kaida'i 
ara'i nia mauri 'ua, na 'afe ne'eri kira saea 'ani 'afe 'usu. Ma di'ia na ara'i nia 
ka mae na'a, ma nia ka tua sakadola na'a fa'asia na taki ana ara'inga, ma nia 
ka 'afe la'u fuana ta ngwae, noa'a kira kasi saea 'ani 'afe 'usu. 
4 Ngwaefuta nau kina, nia ka 'una'eri logo fuakulu. Sulia kaida'i sa Jesus 
Christ nia mae, di'ia kulu'a bore kulu mae logo. Du'ungana kulu mae, kulu 
sakadola na'a fa'asia na taki sa Moses ki. 'Una'eri nia ka talangwara'u fuana 
God ka 'ado fiku kamu fa'inia ta ngwae la'u ne'e sa Jesus. Ana kaida'i ne'e, 
kulu'a na ngwae sa Jesus Christ ki ne'e God ta'ea fa'asia na mae'a, fasi 'iri 
kuke fa'a 'inoto'a God 'ani tua'a 'olo'olo. 

5 Ana kaida'i kulu ro'o ro'osulia na kwaiogai'anga ta'a kia ki, kulu oga liua 
logo sasilana na ru ne'e taki ki saea ni'i abu. Ma osi'ana kulu sasia na'a ru ta'a 
'una'eri ki, kulu ka totolia na'a fuana mae'a sulia kudi. 
6 Bore ma ana kaida'i ne'e, kulu sakadola na'a fa'asia na taki ki ne'e firi firi 
fafi kia 'i na'o ma'i, osi'ana na mauri'a kia ki 'i na'o ni'i mae na'a. Ma ana 
kaida'i ne'e, kuka rao na'a fuana God, ma kulu ka leka na'a sulia na tala faolu 
ana ro'onga'a sulia na kwaiogai 'anga na Ano'i ru Abu. Ma noa'a kulu kasi 
leka na'a sulia na tala 'ua ana na taki ne'e sa Moses keresi'i ki. 
7 'Uri ma kulu saea na taki ki ta'a? Noa'a! Na taki ki noa'a 'iri ta'a, osi'ana na 
taki ki ne'e kwatea ma nau ku saiana tae ne'e ta'anga'a. Di'ia na taki noa'a kasi 
'uri, "Noa'a 'oe kosi oga ru ta ngwae," nau ku kina go'o 'aku ne'e 
kwaiogai'anga 'una'eri nia ta'a. 
8 Ma kaida'i na taki ki saea fuaku ne'e kwaiogai'anga 'una'eri nia ta'a, nau ku 
fu'a saulia na taki ne'e saea nau ru rora, 'una'eri nau ku oga liua na'a ru na 
ngwae matamata ki. Di'ia noa'a go'o ta taki ne'e luia abula ta'anga'a, 'irai na 
kwaiogai 'anga fuana fu'alilana na taki ne'e noa'a kasi ngasingasi'a. 
9 Ana tualaku 'ua ma'i, kaida'i nau ku kina 'ua na taki ki, noa'a naisi dao go'o 
to'ona ta ru ne'e ka fa'a 'eke nau. Bore ma kaida'i nau ku dao to'ona ru 
mamana ana taki ne'e 'uri, "Noa'a 'oe kosi oga ru ta ngwae," nia ne'e kwate ma 
nau ku fi'i saiana nau'a ngwae abula ta'a, ma nau ku totolia na'a mae'a sulia 
kudi. 
10 Na taki ki ne'e God kwatea 'iri ke fa'ata'inia na tala saga fuana tua'a sulia, 
nia ka fa'ata'inia ne'e nau ku totolia na'a mae'a sulia kudi. 
11 Na ta'anga'a ka soke nau 'ani taki ki. Na kwaiogai 'anga ta'a nau ki ngalia 
na taki le'a ne'e, ma ka matalanga'i nau fuana mae'a. 
12 'Una'eri ne'e, na taki sa Moses ki ka abu, ka saga, ma ka le'a liu. 
13 'Uri ma na taki le'a ki ne'e kwate ma nau ku mae? Noa'a! Na abula ta'anga'a 
lala ne'e kwate ma nau ku mae. Na liana God sulia na taki nia ne'e na ta'alana 
ta'anga'a kia ki ke ba'a sakatafa. Osi'ana na ta'anga'a kulu ki, kulu fa'ita'inia 

taki le'a God 'uana na ru ne'e God ke kwai matalanga'i 'ani. 'Una'eri osi'ana na 
taki, ta'alana ta'anga'a kulu ki ke ba'a sakatafa. 
14 Kulu saiana na taki ki leka ma'i fa'asia na Ano'i ru Abu God. Ma nau'a na 
ngwae go'o 'ana. Ma nau ku di'ia go'o na ngwae ne'e ta'anga'a nia gwaunga'i 
fafi nau. 
15 Noa'a nau kusi saiana tae ne'e nau ku sasia, osi'ana noa'a nau kusi sasia 
go'o ta ru le'a ne'e nau ku oga fuana sasilana, ma nau ku sasia lala ru ta'a ne'e 
nau ku 'aila 'ani ki. 
16 Ma osi'ana nau ku sasia lala ru ne'e noa'a nau kusi oga sasilana ki, nia ka 
fa'ata'inia nau ku alafafia na taki God nia le'a. 
17 Du'ungana ru ne'e, nau ku saiana, noa'a la'u nau'a ne'e nau ku sasia ru ta'a 
ki, bore ma na ta'anga'a ne'e tua lala aku. 
18 Nau ku saiana na le'anga'a noa'a kasi tua aku saena malita'i ngwae ta'a nau. 
Sulia nia noa'a kasi talangwara'u fuaku fuana sasilana ru le'a ki, sui bore 'ana 
nau ku oga sasilana ru le'a ki. 
19 Ma noa'a nau kusi sasia go'o na ru le'a ne'e nau ku oga sasilani ki, ma noa'a 
nau kusi mango go'o fa'asia sasilana ru ta'a ne'e noa'a nau kusi oga sasilani ki. 
20 Ma di'ia nau ku sasia na'a ru ne'e noa'a nau kusi oga sasilana, tama noa'a 
la'u nau'a ne'e nau ku sasia. Bore ma na ta'anga'a ne'e tua 'i saena noniku lala 
ne'e sasia. 
21 Nai olioli'a la'u ana ru ne'e nau ku dao to'ona ne'e 'uri: Kaida'i nau ku oga 
sasilana na ru le'a, na ta'anga'a 'i noniku ka lui nau. 
22 Na maurilaku ka oga liu sasilana taki God ki. 
23 Bore ma na ta'anga'a 'i noniku ka fu'a su'usia na le'anga'a ne'e saena 
maurilaku. Ma na ta'anga'a ne'e ka rao saena noniku ka su'uma'i nau fuana 
sasilana ru ta'a ki. 
24 Kwaimanatai fuaku nau'a na ngwae ta'a 'uri! Sa tai ne'e ke ba'a 'afi nau fasi 
'iri naisi ro'osulia ta'anga'a ne'e ngali nau 'uana mae'a? 

25 Nau ku ba'atafea God, sulia nia na'a ne'e 'afi nau 'ani sa Jesus Christ na 
Aofia kia! 'Oko sai na'a ana: Saena manatalaku, nau ku oga nai ro'osulia na 
taki God, bore ma osi'ana na malita'i ngwae ta'a nau, ta'anga'a nia ka 
gwaunga'i fafi nau. 

Rom 8 
1 God saea kulu 'olo'olo na'a 'i na'ona osi'ana kulu fa'amamana ana sa Jesus. 
'Una'eri logo, na ngwae ne'e kira tua fiku na'a fa'inia sa Jesus Christ, God 
noa'a kasi fai fafida ma ka kwatea na kwa'ikwa'inga fuada. 
2 Kulu saiana nia mamana, osi'ana na ngasingasi'anga na Ano'i ru Abu kwatea 
ma kulu ka tua 'ani mauri'a faolu sulia kulu 'ado fiku fa'inia sa Jesus Christ. 
Ma 'una'eri nia ka loge kia fa'asia na ngasingasi'anga ana abula ta'anga'a ne'e 
gwaunga'i fafi kia ma ka tala'i kia 'uana mae'a. 
3 Na taki fa'asia sa Moses ki, 'afita'i ni'i ka loge kia fa'asia na ngasingasi'anga 
ana ta'anga'a fa'inia mae'a, osi'ana malitakulu ta'a kwatea ma kulu ka 
ngwata'uta'u fuana dongalana taki ne'eri ki. Bore ma God lala ne'e loge kia 
fa'asia na ngasingasi'anga ana ta'anga'a fa'inia mae'a. Sulia nia kwatea na'a 
Ngela nia fasi 'iri ka tua 'ani noni di'ia na ngwae, bore ma nia noa'a kasi abula 
ta'a di'ia ngwae ki, ma God ka fo'osi 'ani 'iri ka lafua na ta'anga'a kulu ki. 
'Una'eri God ka matalangani na abula ta'anga'a kia ki. 
4 God sasi 'una'eri 'iri kuke totolia na'a leka'a sulia na ru saga ki ne'e taki ki 
ba'e kia 'uana. Ma nia talangwara'u go'o 'ana sulia kulu ro'osulia na Ano'i ru 
Abu, ma noa'a kulu kasi ro'osulia na kwaiogai 'anga ta'a ana noni. 
5 Ma sa tai fa'ida ne'e kira leka sulia na kwaiogai'anga ta'a ana noni, kira 
manata go'o 'ada sulia ru fuana fa'atolilana na kwaiogai 'anga ta'a ana noni. 
Bore ma sa tai fa'ida ne'e na Ano'i ru Abu nia tala'ida, kira manata go'o 'ada 
sulia sasilana na kwaiogai 'anga Ano'i ru Abu. 
6 Ma di'ia na kwaiogai 'anga ta'a ana noni nia tala'ia ta ngwae, nia ke ba'a 
mae. Ma di'ia na Mango 'i ru Abu ka tala'ia ta ngwae, nia ke ba'a to'o ana 
mauri'a faolu fa'inia na aroaro'anga. 

7 Ma di'ia na kwaiogai 'anga ta'a ana noni nia tala'ia ta ngwae, nia malimae'a 
ana God, osi'ana noa'a nia kasi ro'osulia na taki God ki, ma noa'a nia kasi bolo 
fuana ro'onga'a sulia. 
8 Na ngwae ne'e kira ro'osulia na kwaiogai 'anga ta'a ana noni, nia 'afita'i liu 
kira ka fa'asaele'a God. 
9 Bore ma kamu'a, noa'a kamu 'iri ro'o la'u sulia na kwaiogai 'anga ta'a ana 
noni. Di'ia na Mango 'i ru Abu nia tua saena maurilamu'a, tama muke 
ro'osulia na kwaiogai'anga nia. Ma sa tai ne'e na Ano'i ru God noa'a kasi tua 
saena maurilana, nia'a noa'a la'u na ngwae sa Jesus Christ. 
10 Ma sa Jesus Christ ka tua saena maurilamu'a, sui bore 'ana na nonimu'a ke 
ba'a mae osi'ana na abula ta'anga'a ki. Ma na mangomu'a nia mauri, osi'ana 
God nia fa'a 'olo'olo kamu na'a. 
11 Ma na Ano'i ru God ne'e ta'ea sa Jesus Christ fa'asia na mae'a, nia tua na'a 
saena maurilamu'a. Ma God ke ba'a ta'ea logo nonimu'a 'ani na Ano'i ru Abu 
ne'e tua saena maurilamu'a. 
12 Nia ne'e ngwaefuta kina 'ae, kulu to'o ana ta'i ru fuana sasilana, ne'e kulu 
ke tua sulia kwaiogai 'anga Ano'i ru Abu. Noa'a kulu kasi ro'o la'u sulia na 
kwaiogai'anga ta'a ana nonika. 
13 Di'ia kamu ro'osulia na kwaiogai'anga ta'a ana noni, kamu ke funu. Ma di'ia 
kamu ka ro'osulia na Ano'i ru Abu fasi 'iri muke danga 'ania na abula'anga 
ta'a, muke ba'a to'o ana mauri'a firi. 
14 Ma sa tai fa'ida ne'e Ano'i ru God tala'ida, kira na'a ne'e na ngela God ki. 
15 Na Ano'i ru Abu ne'e God nia kwatea fuamu'a, noa'a nia kasi kwate kamu 
ka ma'u liu 'ani God ka di'ia ta ngwae rao ne'e nia ma'u 'ani ngwae 'a'ana nia. 
Bore ma na Ano'i ru Abu ne'e kwatea ma kamu'a na ngela God ki na'a. Nia 
ne'e kwatea ka talangwara'u na'a fuaka 'iri kuke saea God 'ania "Ma'a kia.” 
16 Na Ano'i ru God saea kulu na ngela God ki, ma kulu ka alafafia ru ne'eri. 

17 Ma osi'ana kia'a na ngela nia ki, ma kuke ba'a ngalia na'a ru le'a ki ne'e nia 
gonia fuana na ngela nia ki, ka di'ia logo ne'e nia kwatea fuana sa Jesus 
Christ. Kulu ngalia ru ne'eri ki, osi'ana kulu 'ado fiku fa'inia sa Jesus Christ 
'ania na nonifii'anga nia, 'iri kuke ba'a 'ado logo fa'inia saena mauri'a ana 
'inoto'anga nia. 
18 Sui bore 'ana kulu ka to'o ana nonifii'anga ki saena magalia ne'e, nau ku 
manata to'o ne'e na 'inoto'anga ne'e God ke ba'a kwatea fuaka, nia doe ka tasa 
liufia na 'afita'i'anga ne'e kulu liu 'i saena ana kaida'i ne'e. 
19 Na ru ki ta'ifau ne'e God nia saunga'ini'i, kira kwaimasi ta'ifau go'o ana 
kaida'i God ke ba'a fa'ata'inia na ngela nia ki, ma kira ka oga kaida'i ne'eri ke 
dao 'ali'ali. 
20 God nia manata ngasi na'a fuana kala kaida'i go'o na ru ne'e nia saunga'ini'i 
ki ta'ifau kike mae ma kike ngwa'a. God nia sasi 'una'eri noa'a la'u sulia na 
kwaiogai 'anga na ru ne'eri ki, bore ma sulia kwaiogai'anga God 'ana talana. 
Ma ru ki ta'ifau ka kwaimasi ana  
21 kaida'i God ke logeda fa'asia mae'a ma na ngwa'a 'anga 'iri kira ke tua 
sakadola daofa'i liu fa'inia na ngela nia ki. 
22 Kulu saiana 'ita na'a ma'i 'ua leleka ka dao ana kaida'i ne'e, na ru ki ta'ifau 
go'o kira tua 'ani nonifii'a di'ia na nonifii'a ana kaida'i kini nia ngela fii. 
23 Ma kulu'a ne'e kulu to'o ana Ano'i ru Abu ne'e God nia kwatea fuaka fasi 'iri 
ke kwate kulu ke manata 'uito'o ne'e nia ke kwatea ru le'a ki fuaka, kuke 
nonifii logo. Kulu oga liua, ma kulu ka kwaimasi ana kaida'i God ke ba'a 
kwate ma kulu'a na ngela gwaumauri nia ki, ma ka kwatea noni'i ngwae faolu 
ki fuaka. 
24 Tala'ae ana kaida'i God nia fa'amauri kia, kulu ka lialia masia fulilana ru 
ne'eri ki. Bore ma di'ia kulu ka to'o na'a ana tae ne'e kulu lialia masia, tama 
na manata 'uito'o 'anga ne'eri noa'a 'iri mamana go'o. Sulia noa'a ta ngwae 
kasi manata 'uito'o go'o 'uana ta ru ne'e nia to'o na'a ana. 

25 Bore ma di'ia kulu lialia masia ta ru ne'e noa'a kulu 'iri to'o 'ua ana, kuke 
kwaimasi ana fa'inia na mabetau'a. 
26 Ma ka 'una'eri logo na Ano'i ru Abu leka logo ma'i fuana 'afilaka, ana 
kaida'i maurilaka nia ngwata'uta'u ma kulu ka kina kuke fo'osi fa'uta ana God 
ka 'afi kia. Bore ma na Ano'i ru Abu 'ana talana ne'e gania God fuaka saena 
tolo'ofii'anga ne'e noa'a kulu kasi bolo fuana saelana 'ani ta ala'anga. 
27 Ma God ne'e nia saifiloa na maurilaka ta'ifau, nia ka sai logo ana na 
manatana na Ano'i ru Abu. Ma na manatana Ano'i ru Abu nia 'uri; nia gania 
God 'i fulikulu na ngwae nia ki, sulia na kwaiogai'anga God. 
28 Ma kulu saiana ru ne'e: Na ngwae ne'e kulu alafe fuana God, God fa'ale'a 
kia 'ani na ru ta'a ma ru le'a ne'e fuli fuaka ki. Nia sasi 'una'eri fuaka, ngwae 
ne'e nia fili kia, osi'ana na kwaiogai'anga nia fuakulu ne'e 'una'eri. 
29 Sulia tau na'a ma'i, God nia fili kia, ma ka alu kia fasi 'iri kulu ke di'ia 
Ngela nia sa Jesus, fasi 'iri sa Jesus ne'e ka ngwae etaeta fuaka na ngwaefuta 
nia ki. 
30 Aia, ma fuaka na ngwae ne'e God fili kia 'ua na'a ma'i fuana ngela nia ki, 
nia ka sae kia siana. Ma kulu'a ne'e nia sae kia 'una'eri, nia ka fa'asaga kulu 'i 
maana. Ma kulu'a ne'e nia fa'asaga kulu, nia ka kwatea 'inoto'anga logo fuaka. 
31 Ma ana kaida'i kulu manata sulia ru ne'eri ki, kulu ka saiana noa'a ta 
ngwae kasi bolo na'a fa'inia tata'e saulilaka, osi'ana God nia kwai'afi akulu. 
32 Sulia na Ngela nia sa Jesus bore, noa'a nia kasi ogani la'u ana, bore ma nia 
kwatea fuana kwaisu'usi'anga fuaka. Ma osi'ana nia sasi ru le'a ne'eri fuaka, 
nia ke ba'a kwatea logo na ru ki ta'ifau fuaka. 
33 Noa'a ta ngwae go'o 'ana ne'e totolia ka giosi kia ne'e God fili kia, osi'ana 
God talana saea ne'e kulu'a saga na'a. 
34 Ma ka noa'a logo ta ngwae go'o 'ana ne'e ka matalanga'i kia, osi'ana sa 
Jesus Christ nia mae na'a fuaka, ma nia ka tata'e logo, ma ana kaida'i ne'e, nia 
ka tua 'i bali 'olo'olo ana God, ma nia ka kwaiamasi 'iri God ke 'afi kia. 

35 Ma osi'ana nia 'una'eri, tama noa'a go'o ta ru fasi 'iri ne'e ke lafu kia kuke 
tua matali fa'asia na alafe'anga sa Jesus Christ fuaka. Sui bore 'ana kulu ka 
tua 'ani 'afita'i'anga doe, ma na ngwae ki kira ka fuli ru ta'a fuaka, ma kulu ka 
fiolo, ma kulu ka dala'a, ma kira ka saungi kulu, ka 'afita'i kira ka lafu kia 
fa'asia na alafe'anga sa Jesus Christ fuaka. 
36 Osi'ana na Kerekere'a Abu ba saea, "Ana kaida'i ki ta'ifau, kira sasi 'uana 
saungi lami'a, osi'ana kami leka suli'o. Kaimili di'ia na'a sipsip ne'e kira sasi 
aka'u ana fuana saungilana.” 
37 Sui bore 'ana kulu ka tua saena 'afita'i'anga doe 'una'eri, kulu saiana kuke 
ba'a liufia, sulia sa Jesus Christ nia alafe fuaka. 
38 Nau ku saiana noa'a ta ru 'iri bolo fuana lafulaka fa'asia na alafe'anga doe 
nia fuaka. Sui bore 'ana kaida'i kulu mauri 'ua, nama ana kaida'i kuke mae, 
kulu ngalia na alafe'anga nia. Noa'a ta 'ainsel, nama ta ano'i ru ta'a, nama ta 
ngasingasi'anga kira ka lafua na alafe'anga sa Jesus Christ fa'asi kia. Ma ka 
'afita'i logo fuana ta ru ana kaida'i ne'e, nama ana kaida'i ne'e nia 'ua ma'i 
noa'a kasi lafu kia fa'asia na alafe'anga nia fuaka. 
39 Noa'a ta ru logo saena magalia, nama 'i langi, nama ta ru ana ru ne'e God 
saunga'ini'i ki noa'a kasi bolo fuana lafulana na alafe'anga nia. Nia 'afita'i liu 
kira ka lafu kia fa'asia na alafe'anga God fuaka ne'e nia fa'ata'inia fuaka 'ani sa 
Jesus Christ na Aofia kia. 

Rom 9 
1 Ma ta'i ru ne'e nau ku oga nai saea fuamu'a, ma ru ne'eri nia mamana liu. 
Nau kusi soke kamu, osi'ana nau'a na ngwae fafarongo sa Jesus Christ. Ma 
nau ku saiana na ala'anga ne'e nai ba'a saea fuamu'a, nia mamana, osi'ana na 
Ano'i ru Abu ne'e tala'ia na manata'anga nau. 
2 Ru ne'e nau ku saea nia 'uri, nau ku kwaimanatai liu ana kaida'i ki ta'ifau, 
sulia na ngwae 'i Jiu ki ne'e noa'a kasi fa'amamana ana sa Jesus Christ. 

3 Kira ne'e na ngwae nau ki, osi'ana nau'a ta ngwae 'i Jiu logo. Nau ku oga 
di'ia nia talangwara'u, nai akafo'a fa'asia na 'ado fiku'a nai fa'inia sa Jesus 
Christ, ma nau ku ngalia 'aku na kwa'ikwa'inga olisida. 
4 Sulia na Jiu ki, kira'a na ngwae God ki. Ma God ka sulu'ida 'ua na'a ma'i, 
fasi 'iri kira ka di'ia na ngela nia ki, ma nia ka fa'ata'inia na 'inoto'anga nia 
fuada. God ka fata alanga'i fuada, 'iri ke ba'a fa'ale'a kira. Ma God ka kwatea 
na'a taki ki fuada. Ma kira ka saiana fo'osi mamana'anga ana God. Ma God ka 
eta fata'a fuada. 
5 Ma na kwalafa kira na ngwae doe ne'e God nia filida 'ua na'a ma'i. Ma sa 
Jesus Christ logo, ana kaida'i nia ka futa ma'i fasi 'iri ka alua na'a na ngwae, 
nia ne'e ta ngwae 'i Jiu. Nia'a ne'e God ne'e nia gwaunga'i fafia ru ki ta'ifau. 
Ma nia ka totolia kike ba'atafea tua tua firi! 'Iu ke 'una'eri. 
6 Sui bore 'ana ngwae 'i Jiu kira ka ilanga'inia sa Christ, God noa'a kasi 'oia 
fata'a alanga'inga nia fuada. Sulia noa'a la'u na ngwae 'i Jiu ki ta'ifau go'o ne'e 
ngwae filia God ki. 
7 Ma noa'a la'u ngwae ki ta'ifau go'o ne'e futa ana sa Abraham ne'e ngela God 
ki. Sui bore 'ana sa Abraham ka to'o ana ta ngela la'u, God nia fata 'uri fuana 
sa Abraham, "Na ngela 'oe sa Aesak go'o ne'e nai ba'a lisia ka di'ia na 
kwalafa'a ba nau ku eta fata'a 'ania fuamu.” 
8 Ma na ru ne'e ka fa'ata'inia fuaka ne'e noa'a la'u ngwae ki ta'ifau ne'e futa 
ana sa Abraham ne'e ngela filia God ki. Bore ma na ngwae ne'e kira futa ma'i 
sulia na fata alanga'inga God ki lala ne'e kira na ngela mamana sa Abraham 
ki. 
9 Na fata alanga'inga ba God nia saea fuana sa Abraham ne'e 'uri, "Ana kaida'i 
'olea, nai oli la'u ma'i siamu, ma 'i Sara 'afe 'oe ke ba'a fa'afuta ta'i ngela 
ngwane." Ma na ngela ne'eri ne'e sa Aesak. 
10 Ma noa'a la'u ru ne'eri ki go'o 'ana. Osi'ana sa Aesak fa'inia 'i Rebeka na 
ko'o bora kia ki, kera to'o ana ro 'i'iu ngwane ki. 

11 Ma 'i na'ona mala ne'e 'i Rebeka nia fa'afuta na 'i'iu ne'eri ki, God ka fata 
'uri fuana, "Na ngela fa'ina'ona'o ke ba'a rao fuana ngela 'i buri." Nia saea ru 
ne'eri ka sui mala na ro 'i'iu ne'eri ki kera fi'i futa ma'i, ma sui mala kera fi'i 
fulia ta tae ne'e ka le'a nama ka ta'a. Nia ka 'una'eri sulia God fa'ata'inia fuaka 
nia filia ta'i ngela sulia liana talana, noa'a la'u sulia na rao'a kero'a sasi'i ki. 
13 Ma God ba saea saena na Kerekere'a Abu ka 'uri, "Nau ku filia sa Jakob, ma 
nau ku 'aila 'ania sa Esau.” 
14 Ma di'ia ta ngwae ka saea ne'e God noa'a kasi saga osi'ana nia filia ta'i 
ngela ma ta'i ka noa'a, ala'anga ne'eri nia rora liu. 
15 Sulia God sae 'ua na'a ma'i fuana sa Moses ka 'uri, "Nau'a lala ne'e nai filia 
sa tai ne'e nai ba'a kwaimanatai ana. Ma nau ku filida sulia na kwaiogai'anga 
nau go'o talaku.” 
16 Osi'ana na ru ne'eri ki, kulu ka saiana God filia na ngwae noa'a la'u sulia na 
ru ne'e kira oga nama kira ka sasia, bore ma God nia filia ngwae ki sulia 
kwaimanatai'anga nia go'o 'ana. 
17 Ma God ka fata fuana na ngwae tatalafa'a 'i Ejipt saena Kerekere'a Abu ka 
'uri, "Nau ku alu 'oe, 'oko tatalafa'a 'iri nai fa'ata'inia na ngasingasi 'anga nau 
'ani ru ne'e nai ba'a sasi'i fuamu, ma fasi 'iri na ngwae ana fanoa ki ta'ifau kira 
ke saiana na ngasingasi 'anga nau.” 
18 Nia ne'e, God saiana ka kwaimanatai go'o fuana sa tai ne'e nia oga, ma nia 
ka fa'angasia manatana sa tai ne'e nia oga. 
19 Sali ta ngwae ke ba'a fata 'uri, "Fa'uta ne'e God ka saeta'a fuana ngwae ki 
sulia manatada ngasi, osi'ana nia 'afita'i fuana kira ka tata'e saulia na'a 
kwaiogai'anga God?” 
20 Ma nau ku olisia 'uri: Kulu'a na ngwae ne'e God saunga'i kulu, noa'a kulu 
kasi bolo go'o fuana olisilana God 'una'eri! Ma kulu di'ia na dako ne'e ta 
ngwae nia saunga'i nia 'ani bobo 'ai. Na dako ne'eri noa'a kasi bolo fuana 
saefilo'a 'uri ana ngwae ne'e saunga'i nia, "Fa'uta ne'e 'oko saunga'i nau ka 
'uri?” 

21 Ma na ngwae ne'e saunga'i nia na dako ki 'ani bobo ai, nia to'o ana 
ngasingasi 'anga fuana sasi'a sulia kwaiogai'anga nia. Nia saiana ka laungia 
ta'i 'iri ka lia le'a, ma tai ka noa'a, fasi 'iri ta dako fuana asoa 'inoto'a ki, ma ta 
dako fuana kaida'i dalafa ki go'o 'ana. 
22 Ma nia 'una'eri logo fuana tae ne'e God nia saungani. Osi'ana kaida'i nia 
oga ka fa'ata'inia na saeta'a 'anga nia ma na ngasingasi 'anga nia fuana ngwae 
abula ta'a ki, nia mabetau liu ma noa'a kasi 'ali'ali fuana fa'ata'ilana na 
saeta'anga nia fuana na ngwae ki ne'e nia ke ba'a matalanga'inida. 
23 Ma nia mabetau 'una'eri fuana ka fa'ata'inia na ru 'inoto'a le'a nia sasi fuaka 
na ngwae ne'e nia kwaimanatai ka tasa fuaka ki. Sulia God sasi aka'u akulu 
fuana 'ado'a fa'inia saena 'inoto'anga nia. 
24 Osi'ana kia'a na'a ne'e ngwae filia nia ki, noa'a la'u fa'asia na Jiu ki go'o 
'ana, bore ma fa'asia na ngwae ne'e noa'a la'u Jiu ki logo. 
25 Sulia na ngwae ne'e noa'a la'u Jiu ki, God ba fata 'uri saena na Kerekere'a 
Abu ne'e sa Hosea keresia, "Na ngwae ne'e noa'a la'u na ngwae nau ki, nai 
ba'a saeda 'ania ngwae nau ki. Ma na ngwae ne'e noa'a naisi alafe fuada ki, 
nai ba'a saeda 'ani ngwae le'a le'a nau ki.” 
26 Ma God ka saea fuana sa Hosea ka keresia la'u ka 'uri, "Kamu rongoa 'i na'o 
ne'e nau ku saea, 'Kamu noa'a la'u na ngwae nau ki.' Bore ma nini'ari kira sae 
kamu 'ani ngela God mauri ki.” 
27 Ma sa Aesea ba fata sulia na ngwae Jiu ki ka 'uri, "Sui bore 'ana ngwae 'i 
Israel ki kira ka 'oro di'ia one sulia asi, kala bara ngwae ki go'o ada ne'e God 
fa'amaurida. 
28 Osi'ana God ke ba'a matalanga'i 'ali'ali go'o ana na ngwae ki ta'ifau saena 
magalia.” 
29 Nia di'ia logo ba sa Aesea nia saea na'a ma'i 'i na'o logo ka 'uri, "Di'ia God 
ngasingasi'a liu noa'a kasi fa'amauria ti ngwae ana kwalafa kia ana kaida'i nia 
matalanga'i kia, noa'a ta ngwae Jiu kasi mauri go'o, di'ia na'a ngwae ki ta'ifau 
'i Sodom ma 'i Gomora ne'e kira mae na'a.” 

30 Aia, sulia na ru ne'eri ki, kulu saiana na ngwae ne'e noa'a la'u Jiu ki, kira 
dao to'ona na tala ne'e God fa'asagada, sui bore 'ana noa'a kira kasi ili ili 
'uana dao'a to'ona. Ma God ka fa'asagada sulia na fa'amamana 'anga kira. 
31 Bore ma fuana na ngwae 'i Jiu ki, sui bore 'ana kira ka ili ili 'uana na 
fa'asagalada talada 'ani ro'onga'a sulia na taki ki, noa'a kira kasi dao go'o 
to'ona. 
32 Ma noa'a kira kasi bolo go'o fuana sasilana, sulia kira fito'o ana na rao'a le'a 
kira ki, ma noa'a kira kasi fito'o ana fa'amamana 'anga. Kira 'asida 'una'eri, 
osi'ana kira firute ana na gwa'i fau doe. 
33 God fata sulia sa Christ na gwa'i fau doe ne'eri saena Kerekere'a Abu ka 
'uri, "Lia basi, nai ba'a alua ta'i gwa'i fau saena fanoa 'i Sion. Ma na ngwae ki 
kira ke ba'a firute ana, ma kira ke 'asi ana. Bore ma na ngwae ne'e kira 
fa'amamana ana nia'a, noa'a kira kasi liadila osi'ana nia'a." 

Rom 10 
1 Ngwaefuta kina, nau ku fo'o ma nau ku oga liua God ke fa'amauria na 
ngwae nau ki 'i Jiu. 
2 Nau ku saiana ma nau ku saea kwau ne'e kira su'ute fuana dongalana God. 
Bore ma noa'a kira kasi sai le'a ana tala mamana fuana dongalana God. 
3 Kira kina na tala ne'e God sasi fuana fa'asagalana na ngwae ki 'i maana 
nia'a. Ma kira ka ili ili lala 'uana fa'asagalada talada 'ani na tala ne'e kira tala 
saunga'inia 'ada. 'Una'eri kira ka 'aila 'ani na tala ne'e God sasi fuana 
fa'asagalana ngwae ki. 
4 Ma na tala fuana fa'asagalana ngwae ki sulia na taki sa Moses ki, sa Jesus 
Christ fa'asuia na'a, fasi 'iri sa tai fa'ida ne'e kira fa'amamana ana, kira ka saga 
na'a 'i maana God. 
5 Na tala fuana fa'asagalana ngwae ki sulia na taki ki, sa Moses kerekere sulia 
ka 'uri, "Di'ia 'oko oga 'oke dao to'ona mauri'a osi'ana ro'onga'a sulia na taki, 
'oke ro'o nama sulia taki la'ula'u God.” 

6 Bore ma na tala ne'e God sasi fuana fa'asagalana ngwae ki 'i maana, osi'ana 
kira fa'amamana ana sa Jesus, noa'a 'iri 'afita'i go'o fuana dongalana. Osi'ana 
God nia fata 'uri, "Noa'a 'oe kosi ala'a 'uri fuamu talamu, 'Ta ngwae ke ra'e 
nama 'i langi fasi 'iri ke fa'akosoa ma'i sa Jesus Christ 'i ano.' Noa'a 'oe kosi 
ala'a 'una'eri osi'ana sa Jesus koso ma'i ka sui na'a. 
7 Nama 'oe kosi fata 'uri, 'Ta ngwae ke koso nama saena kula ni mae'a fasi 'iri 
ke ta'ea ma'i sa Jesus Christ.' Noa'a 'oe kosi ala'a 'una'eri osi'ana sa Jesus tata'e 
ka sui na'a.” 
8 Na tala ne'e God sasi fuana fa'asagalana ngwae ki osi'ana kira fa'amamana 
ana sa Jesus, nia ne'e fa'arongo'a ne'e mika fatatalo'ania, ma nia talangwara'u 
fuana muke dao to'ona. Nia ne'e na Kerekere'a Abu ka fata logo 'uri, "Na 
fa'arongo'a God teo karangi'o na'a, nia teo saena fatalamu ma 'i saena 
maurilamu.” 
9 Di'ia kamu saea sa Jesus 'ani na Aofia, ma muke fa'amamana ne'e God ta'ea 
fa'asia na mae'a, God ke ba'a fa'amauri kamu. 
10 Na ngwae ne'e nia fa'amamana ana sa Jesus saena maurilana nia 'olo'olo 'i 
maana God. Ma na ngwae ne'e nia fata tafa 'ania sa Jesus nia Aofia, God ke 
ba'a fa'amauria. 
11 Di'ia ba na Kerekere'a Abu nia saea ka 'uri, "Na ngwae ne'e kira fa'amamana 
ana nia'a, noa'a kira kasi liadila osi'ana nia'a.” 
12 God noa'a kasi 'inifilifili ana ngwae 'i Jiu ki ma ngwae ne'e noa'a la'u Jiu ki 
logo, osi'ana ngwae ki ta'ifau ne'e kira fa'amamana ana nia'a, kira to'o go'o 
ana ta'i Aofia. Ma nia ka fa'ale'a na ngwae ki ta'ifau ne'e kira gania 'uana ta 
kwai'afi'anga. 
13 Na Kerekere'a Abu ka saea la'u, "God ke ba'a fa'amauria na ngwae ki ta'ifau 
ne'e kira ri satana 'uana kwai'afi 'anga.” 
14 Sali ti ngwae Jiu kira fata 'uri, "'Uri ma ngwae Jiu ki kike ba'a gani fa'uta 
ana na Aofia 'uana kwai'afi'anga fa'uta, di'ia noa'a kira kasi fa'amamana ana 
nia'a? Ma kira ka fa'amamana fa'uta, di'ia noa'a kira kasi rongoa 'ua na 

fa'arongo'anga? Ma kira ka rongo na fa'arongo'anga fa'uta, di'ia noa'a ta 
ngwae kasi fa'atalo 'ania? 
15 Ma na ngwae ki kira ka fa'atalo 'ania na fa'arongo'anga fa'uta, di'ia God 
noa'a kasi kwatea ti ngwae fuana fa'atalo'anga?" God asunga'inia ngwae 
lifurongo nia ki di'ia ba na Kerekere'a Abu saea, "Kaida'i ti ngwae kira dao 
ma'i fa'inia na Fa'arongo'a Le'a, nia le'a liu!” 
16 Bore ma noa'a la'u na ngwae Jiu ki ta'ifau ne'e kira fa'amamana ana na 
Fa'arongo'a Le'a. Sulia sa Aesea ba fata 'uri fuana God, "Aofia, noa'a la'u na 
ngwae ki ta'ifau ne'e kira fa'amamana ana fa'arongo'anga kami.” 
17 Ma na ngwae ki saiana kira fa'amamana kaida'i kira rongoa na Fa'arongo'a 
Le'a. Ma kira ka rongoa na Fa'arongo'a Le'a kaida'i ngwae ki fa'atalonga'inia 
sa Jesus Christ. 
18 Ma nau ku saefilo 'uri: Nia mamana ne'e ngwae Jiu ki noa'a kira kasi 
rongoa na Fa'arongo'a Le'a? Noa'a. Kira rongoa, sulia na Kerekere'a Abu ba 
fata 'uri, "Na lingana ngwae lifurongo God ki talofia saena magalia ta'ifau. Ma 
na fa'atalonga'ilana fatalana leka ka dao ma'i saena magalia ta'ifau.” 
19 Ma nau ku saefilo la'u 'uri: Na ngwae Jiu ki, noa'a kasi sai go'o ana na 
fa'arongo'anga ne'eri? Noa'a. Kira saiana, sulia sa Moses ba keresia na'a 
ala'anga God 'uri, "Nai ba'a kwate ma kamu ngwae Jiu ki muke 'uga sulia na 
ngwae ne'e noa'a la'u Jiu ki. Nai ba'a fa'amaurida sui bore 'ana kamu ka saea 
kira 'iri talinga'i go'o. Ma nai ba'a sasi kamu ke saeta'a, osi'ana nau ku alafe 
fuana ngwae noa'a la'u Jiu ki ne'e kamu fia kira 'iri sai sai aku.” 
20 Ma sa Aesea ka fata nonira'a 'i na'o sulia ngwae noa'a la'u Jiu ki ka 'uri, "Na 
ngwae ne'e noa'a kasi lulu nau ki, kira ka dao to'o aku. Ma na ngwae ne'e 
noa'a kasi saefilo suli nau ki, nau ku fa'ata'i fuada fasi 'iri kira ka saiaku.” 
21 Ma fuana ngwae 'i Jiu ki, sa Aesea ka ala'a 'uri suli kira, "Tau na'a ma'i, nau 
ku saeda 'iri kira ke leka ma'i siaku, bore ma manatada ka ngasi ma kira ka 
aburongo." 

Rom 11 

1 'Uri ma God ka 'aila 'ani na ngwae nia ki 'i Jiu? Noa'a go'o! Nau'a bore 
talaku nau'a na ngwae Jiu logo, sulia nau'a ta ngwae ana kwalafa sa Abraham 
ana fuu'i ngwae sa Benjamin. 
2 God noa'a kasi 'aila go'o 'ani ngwae nia ki ne'e nia filida 'ua na'a ma'i ana 
safali'anga. Kamu saiana tae ba Kerekere'a Abu nia saea sulia sa Elaeja, 
kaida'i nia 'ugalia God sulia na ngwae Jiu ki kira 'uri, 
3 "God, kira saungia na'a profet 'oe ki, ma kira ka takalonga'inia na'a fu'ani 
kwaisu'usi 'oe ki. Ma ta'ifili nau na'a ne'e nau ku tua 'ua, ma kira ka sasi logo 
'uana saungilaku.” 
4 Ma God ka olisia ka 'uri, "Noa'a la'u ta'i 'ae'o go'o ne'e 'oko tua. Nau ku to'o 
ana na fiu to'oni ngwae Jiu ki talaku ne'e noa'a kira kasi fo'osia sa Baal na 
mala mala god.” 
5 Ma nia 'una'eri logo ana kaida'i ne'e, sulia kala bara ngwae Jiu go'o ne'e kira 
fa'amamana. Ma God ka filida sulia na kwai'ofe'anga nia. 
6 Ma nia filida sulia na kwai'ofe'anga nia, noa'a la'u sulia na tae ki ne'e kira 
sasi'i. Si di'ia God ka filia na'a ngwae ki sulia tae ki ne'e kira sasi, 'irai ma 
filifili'a God noa'a la'u sulia na kwai'ofe'anga nia. 
7 Ma osi'ana nia 'una'eri, na ngwae 'oro Jiu ki noa'a kira kasi dao go'o to'ona 
na 'olo'olo'anga ne'e kira lulu 'uana. Ta'ifilia bara ngwae ada go'o ne'e God 
filida ne'e kira dao to'ona. Ma ti ngwae ada, kira 'aila 'ania fafarongolana 
God. 
8 Di'ia ba na Kerekere'a Abu nia saea, "God kwatea ma manatada ka o'eo'ela 
ma noa'a kira kasi saiana tae ki ne'e kira lisia ma tae ki ne'e kira rongoa, 
leleka ka dao go'o 'i ta'ena bore.” 
9 Ma sa David ka fata 'uri saena Kerekere'a Abu, "Ala 'ania kike saele'a ma 
kike ele 'ada ana fafanga'a kira ki. Alu kike fito'o ana fa'ale'anga 'oe, ma kika 
'arefo kaida'i 'oko kwa'ida, di'ia ngwae ne'e kira 'asida saena itoito. 
10 Nau ku fo'o fasi 'iri ne'e maada ka rodo 'iri noa'a kira kasi lia. Ma nau ku 
fo'o fasi 'iri kira ka liu ana 'afita'i'anga 'oro sulia asoa firi.” 



537 

 

 
© 2003, Wycliffe Bible Translators, Inc. 

 

 
 

 

11 'Iu, na Jiu ki kira firute sulia noa'a kira kasi fa'amamana ana sa Jesus 
Christ. Bore ma noa'a kamu kasi fia go'o fasi noa'a kira kasi oli ma'i 'uana 
fa'amamana 'anga. Na ngwae ne'e noa'a la'u Jiu ki kira to'o logo ana mauri'a 
faolu fa'asia God, osi'ana na abula ta'anga'a Jiu ki. Na ru ne'e ka 'una'eri 'iri na 
ngwae Jiu ki kira ka kwaimamagolai 'uana ngalilana na mauri'a faolu ne'eri. 
12 Sulia na abula ta'anga'a na Jiu ki, God ka kwatea ru le'a 'oro fuakulu ta'ifau 
ngwae saena magalia. Ma sulia kira ka 'aila 'ania sa Jesus Christ, God ka 
fa'ale'a lala na ngwae ne'e noa'a la'u Jiu ki. Ma ana kaida'i ne'e Jiu 'oro ki kike 
fa'amamana ana, God ke ba'a fa'ale'a kia ka tasa. 
13 Aia, nai ba'a ala'a fuamu'a na ngwae noa'a la'u Jiu ki. Nau'a na ngwae ni 
lifurongo fuana na ngwae noa'a la'u Jiu ki, ma nau ku saele'a liu sulia na rao'a 
nau fuana fa'atalonga'ilana na Fa'arongo'a Le'a fuamu'a. 
14 Na ngwae Jiu ki ne'e kira di'ia nau'a, di'ia nau ku ala'a suli kamu, 'irai liada 
ke kwaimamagolai sulia tae ne'e kamu to'o ana. 'Una'eri, nai ba'a 'afida 'iri 
kike to'o logo ana mauri'a faolu. 
15 Kaida'i God 'aila 'anida, nia ka rokisia na'a ngwae ne'e noa'a la'u Jiu ki 
fa'asia na malimae nia ki 'uana na kwaima nia ki. Ma ana kaida'i God ka 
kwaloa la'u na Jiu ki, nia di'ia nia ta'ea na ngwae ki fa'asia na mae'a, ma nia 
ka fa'ale'a ka tasa ana ngwae nia ki ta'ifau. 
16 Ma di'ia na ngisingisi beret etaeta ana afu beret ne'e kira kwatea fuana 
God, tama na afu beret la'ula'u ne'eri ta'ifau na'a ne'e ru God logo. Ma di'ia 
ne'e lalina na 'ai kira kwatea fuana God, 'una'eri na rara ru ki logo. 
17 Ma na Jiu ki, kira di'ia ta 'ai ne'e God fasia. Ma ti rara ru ana 'ai ne'e, God 
ka 'oi'i. Ma fuamu'a ngwae ne'e noa'a la'u Jiu ki, kaumulu di'ia na rara 'ai 
kwasi ne'e God ngalia ma ka labunga'i kamu ana kula ne'e nia 'oia na rara ru 
ki fa'asia. Ma ka 'una'eri logo ana kaida'i ne'e, sulia God nia fa'ale'a kamu ka 
di'ia logo ne'e nia fa'ale'a ngwae 'i Jiu ki 'ua na'a ma'i. 
18 Ma noa'a kamu kasi fia fasi kamu talinga'i ka tasa liufia na'a ngwae 'i Jiu ki 
ne'e kira di'ia na rara 'ai ne'e God 'oi'i ki, sulia kamu'a ne'e rara ru ki go'o 'ana, 

ma na maurilana rara 'ai ki leka go'o ma'i fa'asia na lalina 'ai. Ma na 
maurilana lalina 'ai noa'a kasi leka ma'i fa'asia na rara ru ki. 
19 Sali nia talangwara'u fuana ta ngwae noa'a la'u Jiu ka fata 'uri, "God ka 
lafua na'a Jiu ki fasi 'iri kami ka didifulida.” 
20 Nia mamana, kamu didifulida. God nia lafua ngwae Jiu ki osi'ana noa'a 
kira kasi fa'amamana. Ma du'ungana ru ne'e, nia alu ma kamu ka didifulida 
osi'ana kamu fa'amamana. Ma nia noa'a kasi le'a fuana muke lafe du'ungana 
na ru ne'eri, bore ma muke ma'u 'ani God. 
21 Osi'ana di'ia God ka kwatea kwa'ikwa'inga fuana na ngwae Jiu ki ne'e kira 
di'ia na'a rara ru mamana ki, nia ke ba'a kwatea logo na kwa'ikwa'inga 
fuamu'a ne'e kamu di'ia na rara ru fa'asia na 'ai matamata ki, di'ia ne'e kamu 
'aila 'ani. 
22 Du'ungana ru ne'e, kulu saiana na kwai'ofe'anga God fa'inia na kwai 
matalanga'inga nia. Nia ka kwatea na'a kwa'ikwa'inga fuana sa tai fa'ida ne'e 
noa'a kasi fa'amamana ana nia'a. Ma nia ka 'ofe kamu, di'ia muke ina'u ana 
fa'amamanalana. Ma di'ia kamu noa'a kasi fa'amamana, nia ka sikilia kamu'a 
logo. 
23 Ma di'ia na ngwae Jiu ki kira ka danga na'a 'ania na abu fa'amamana'anga 
kira ki, God ke ba'a olita'inida 'uana na kula ne'e kira tua tua ma'i ana. 
Osi'ana God saiana ka sasia ru ne'eri. 
24 Ma kamu ngwae ne'e noa'a la'u Jiu ki, kamu noa'a la'u na rara ru mamana 
fa'asia na 'ai ne'e God fasia. Du'ungana kaumulu leka ma'i fa'asia na 'ai kwasi, 
ma God ka 'oi kamu, ma ka labunga'i kamu go'o ana 'ai ne'e nia fasia. Ma di'ia 
nia talangwara'u fuana God ka labunga'i kamu ana 'ai nia, nia ke ba'a 
talangwara'u liu fuana God ke olita'inia na Jiu ki 'uana 'ai ne'e nia 'oida ma'i 
fa'asia. 
25 'Iu ngwaefuta kina, nau ku oga muke saiana na ru ne'e God noa'a 'iri 
fa'ata'inia 'i na'o. Nau ku fada fuamu'a 'iri noa'a kamu kasi lafe. 'Orolana 
ngwae Jiu ki, kira 'aila 'ania fafarongolana Fa'arongo'a Le'a. Bore ma na abu 

fa'amamana 'anga kira teo leleka ka dao ana kaida'i na ngwae ne'e noa'a la'u 
Jiu ki ne'e God ka filida, kira ta'ifau kike fa'amamana ana nia'a. 
26 'Una'eri mala, God ka fi'i fa'amauria na ngwae Jiu ki ta'ifau. Ka di'ia nama 
Kerekere'a Abu ba saea, "Na Ngwae Fa'amauri ke ba'a leka ma'i fa'asia Sion, 
ma ka lafua na'a abula ta'anga'a ki fa'asia na fuu'i ngwae 'i Israel. 
27 Ma nai ba'a fa'amamana na fata alanga'inga nau fa'inida, sulia nau ku lafua 
na'a abula ta'anga'a kira ki.” 
28 Ma na ngwae Jiu ki ne'e kira 'aila 'ania na Fa'arongo'a Le'a, 'una'eri kira 
na'a ne'e malimae God ki. Ma osi'ana ru ne'eri ne'e kamu na ngwae ne'e noa'a 
la'u Jiu ki muka rongoa na'a Fa'arongo'a Le'a ne'eri. Sui ka 'una'eri bore 'ana, 
God nia alafe fuada, osi'ana nia filida na'a, sulia na fata alanga'inga nia 'ua 
na'a ma'i fuana ko'o bora kira ki. 
29 Osi'ana God noa'a kasi rokisia na'a manatana sulia sa tai fa'ida ne'e nia 
filida ma ka fa'ale'ada. 
30 Ana kaida'i ba sui, kamu ngwae noa'a la'u Jiu ki, noa'a kamu 'iri ro'o ro'o 
go'o sulia God. Bore ma ana kaida'i ne'e, kamu ngalia na'a na kwaimanatai 
'anga God, osi'ana na ngwae Jiu ki noa'a kira kasi ro'osulia God. 
31 Ma 'una'eri logo, na ngwae Jiu ki kira aburongo ana God, fasi 'iri God ke 
fa'ata'inia logo kwaimanatai'anga nia fuada. Nia sasi 'una'eri, osi'ana nia 
fa'ata'inia kwaimanatai 'anga nia fuamu'a. 
32 Na ngwae ki ta'ifau su'ungenge ana God, ru ne'e kwatea ma nia ka lisida ka 
di'ia ngwae tua saena lokafo ki ne'e kira tua masia matalanga'ilada. Nia sasi 
'una'eri 'iri ne'e nia ka fa'ata'inia kwaimanatai 'anga nia fuada ta'ifau. 
33 'Oi 'okalana God! Kwai'ofe'anga nia doe liu! Na liato'o ma na sai 'i ru'anga 
nia ka doe liu! Noa'a ta ngwae kasi saiana na filifili'anga God ma na falafala 
nia ki. 
34 Ka di'ia ba na Kerekere'a Abu nia saea, "Noa'a ta ngwae 'iri saiana na 
manatana God, ma noa'a ta ngwae 'iri bolo fuana 'afilana God 'ani 
manata'anga nia. 

35 Ma noa'a ta ngwae kasi bolo fuana kwatelana ta ru fuana God fasi 'iri God 
ke du'ua logo fuana.” 
36 Osi'ana God ne'e saunga'inia na ru ki ta'ifau, ma na ru ki ta'ifau kira tua tua 
ma'i sulia ngasingasi 'anga nia ma fuana nia'a. Alu kuke ba'atafea God tua tua 
firi! 'Iu ke 'una'eri. 

Rom 12 
1 Aia, ngwaefuta nau kina 'ae, sulia na kwaimanatai 'anga God fuaka nia doe 
liu, nau ku gani kamu, 'iri muke kwatea na'a maurilamu'a ta'ifau fuana God 
di'ia ta kwaisu'usi'anga. Na kwaisu'usi'anga ne'eri nia mauri, ma ka abu, ma 
God ka saele'a fa'inia. Sulia nia na'a ne'e falafala mamana fuana fo'osilana 
God. 
2 Ma noa'a kamu kasi sasi sulia falafala ta'a saena magalia ne'e. Bore ma 
muke ala 'ania God ka rokisia na'a maurilamu'a 'ani fa'afaolulana na 
manata'anga kamu ki, 'iri muke saiana tae ne'e God oga muke sasia. Muke 
saiana tae ne'e nia le'a, ma tae ne'e ka fa'asaele'a God, ma tae ne'e nia saga. 
3 God ka fa'ale'a nau 'iri nau'a ta ngwae lifurongo fuana, 'iri nau ku saea 
fuamu'a ta'ifau: Noa'a kamu kasi manata lafu kamu talamu'a. Bore ma muke 
manata saga suli tualamu'a sulia na fa'amamana'anga ne'e God kwatea 
fuamu'a. 
4 Kulu saiana na noni 'i ngwae nia to'o ana kula to'oto'o 'oro ki. Ma na ta'i ta'i 
ru ana ru ne'eri ki to'o ana rao'a matamata ki logo. 
5 Ma nia 'una'eri logo ana nonina sa Jesus Christ. Kulu'a kula to'o to'o ki ana 
nonina. Ma kulu ka to'o ana rao'a to'o to'o ki. 'Una'eri ne'e kulu ka rao nama 
fuana 'afilakulu kwailiu. 
6 Ma kulu ka to'o ana ngasingasi'anga matamata ki ne'e God nia kwatea fuaka 
sulia na alafe'anga nia. Ma ta ngwae akulu, di'ia God ka kwatea 
ngasingasi'anga fuana fa'atalo 'anga 'ani Fa'arongo'anga nia, tama nia ke fata 
nama sulia na fa'amamana'anga ne'e God kwatea fuana. 

7 Ma ta ngwae la'u, di'ia God ka kwatea ngasingasi'anga fuana kwai'afi'anga, 
alu nia ke kwai'afi nama ana na ngwae ki. Ma ta ngwae la'u, di'ia God ka 
kwatea ngasingasi'anga fuana fa'amanatalana ngwae ki, alu nia ke fa'amanata 
nama. 
8 Ma ta ngwae la'u, di'ia God ka kwatea ngasingasi'anga fuana na radulana 
ngwae ki, nia ke sasia nama. Ma ta ngwae la'u, di'ia God ka kwatea 
ngasingasi'anga fuana kwate ru'anga fuana ngwae ki, 'oko kwate tatakola'a 
ana. Ma ta ngwae la'u, di'ia God ka kwatea ngasingasi'anga fuana fa'ina'ona'o 
'anga, 'oko rao ngasingasi'a 'i na'ona ngwae ki. Ma ta ngwae la'u, di'ia God ka 
kwatea ngasingasi'anga fuana kwaigwale'anga ana ngwae ki, nia ka sasia 
fa'inia na noni aleale'anga. 
9 Ma na alafe'anga ne'e kulu to'o ana fuana ngwae ki, nia bolo fuana 
alafe'anga mamana, ma noa'a kulu kasi kwalabasa. Ma muke 'aila 'ani tae ne'e 
ta'a, bore ma muke dau ngasi ana tae ne'e le'a. 
10 Muke kwaima fuamu'a kwailiu, sulia kamu'a ne'e bara ngwae asina ana sa 
Jesus Christ. Ma muke fu'usi doe amu'a kwailiu. 
11 Muke rao ngasingasi'a, ma noa'a kamu kasi noni 'aila. Muke rao 
ngasingasi'a fuana na Aofia. 
12 Muke saele'a sulia na fito'onga kamu. Ma muke mabetau kaida'i kamu dao 
to'ona 'afita'i'anga ki. Ma muke fo'o ana kaida'i ki ta'ifau. 
13 Ma muke daro'ia 'i safitamu'a na ru kamu ki fa'inia na ngwaefuta kamu ki 
ana sa Jesus Christ ne'e kira dala'a. Ma muke kwaloa na ngwae dao ki, fasi 'iri 
kira ke tua saena na luma kamu ki. 
14 Ma na ngwae ne'e kira fa'akaisi kamu ki, muke fo'o 'iri God ke fa'ale'a kira. 
Muke fo'o 'iri God ke fa'ale'a kira, ma noa'a kamu kasi agida. 
15 Muke saele'a fa'inia na ngwae ki kaida'i kira saele'a, ma muke kwaimanatai 
fa'inia na ngwae ki kaida'i kira kwaimanatai. 

16 Muke tua kwaima fa'inia ngwae ki ta'ifau. Noa'a kamu kasi naunau, bore 
ma muke sasia na rao'a ne'e ngwae ki noa'a kira kasi manata doe ana. Ma 
noa'a kamu kasi fia fasi kamu liato'o liu. 
17 Di'ia ta ngwae nia sasia ta ru ta'a fuamu'a, noa'a kamu kasi olisia 'ani ta ru 
ta'a. Muke iliili 'uana sasilana tae ne'e ngwae ki ta'ifau kira manata sulia nia 
le'a. 
18 Muke sasia na ru ki ta'ifau ne'e talangwara'u fuamu'a fasi 'iri muke tua 
kwaima fa'inia ngwae ki ta'ifau. 
19 Kwaima nau kina 'ae, di'ia ta ngwae ka sasia ta ru ta'a fuamu'a, alu noa'a 
kamu kasi du'ua 'ani ta ru ta'a. Ala'ania God lala ne'e ke kwa'ida 'ania oga 
sasu'a nia. Osi'ana na Kerekere'a Abu ba saea ka 'uri, "God fata 'uri, 'Nau'a lala 
ne'e nai du'ua, ma nau ku olisia na ru ki.' “ 
20 Ma muke ro'osulia na Kerekere'a Abu ba saea, "Di'ia na malimae 'oe nia 
fiolo, 'oke sarea. Ma di'ia nia silikwa'u, 'oke kwatea kafo fuana 'iri nia ke 
kwa'u. Osi'ana di'ia 'oko sasi 'una'eri fuana, nia ka ba'a 'eke liu sulia ru ta'a ki 
ne'e nia sasi'i fuamu.” 
21 Ma noa'a kamu kasi ala'ania na ta'anga'a ka liufi kamu. Bore ma muke 
liufia lala na ta'anga'a 'ania na sasi le'anga'a kamu ki. 

Rom 13 
1 Kamu ta'ifau, muke ro'osulia na gwaunga'i ngwae ki ana fanoa kamu ki, 
sulia na 'inoto'anga kira ki 'ita ma'i fa'asia God, ma God ka ala'ani kira fuana 
tala'i lamu'a. 
2 Ma sa tai ne'e ka sasi 'uana uu'a su'usia na gwaunga'i ngwae ne'e ki, nia uu 
su'usia logo tae ki ne'e God alua. Ma ta ngwae ne'e nia sasi 'una'eri, nia ke 
ba'a ngalia kwa'ikwa'inga. 
3 Na ngwae ne'e sasia ru le'a ki, noa'a kira kasi ma'u 'ani gwaunga'i ngwae ki. 
Na ngwae ne'e kira sasia ru rora ki, kira lala ne'e kira ma'u 'ani gwaunga'i 
ngwae ki. Ma di'ia kamu oga noa'a kamu kasi ma'u 'ani gwaunga'i ngwae ki, 
'una'eri muke tua saga, ma kike ba'atafe kamu. 

4 Sulia kira ne'e ngwae rao God ki fuana 'afilamu'a. Ma di'ia kamu fulia ru 
rora ki, muke ma'u 'anida, sulia kira to'o ana ngasingasi 'anga fuana 
kwa'ikwa'inga. Sulia kira ne'e ngwae rao God ki fuana kwatelana 
kwa'ikwa'inga fuana sa tai ne'e fulirulana ta'a. 
5 Osi'ana nia 'una'eri, muke ro'osulia na gwaunga'i ngwae ki ana fanoa, sulia 
nia saga fuana sasilana, ma di'ia kamu sasia ru ta'a, kike kwa'i kamu. 
6 Du'ungana ru ne'eri ki logo, kamu ka folia takisi, sulia na gwaunga'i ngwae 
ki kira rao fuana God, ma kira ka rao ngangata fuana 'afilana ngwae ki. 
7 Muke folia takisi ma ru ki ta'ifau ne'e taki ki ana fanoa kamu nia ka saea. 
Ma muke fu'usi doe ana na gwaunga'i ngwae ki ta'ifau. 
8 Di'ia kamu ngali langa ana ta ru ana ta ngwae, muka du'ua 'ali'ali nama. Ma 
ta ru ne'e totolia muke sasi nama ne'e muke tua ni alafe fuamu'a kwailiu. Ma 
sa tai bore 'ana ne'e nia alafe 'una'eri, nia ro'o na'a sulia na taki God ki. 
9 Sulia na taki ki ba 'uri, "Noa'a 'oe kosi kakabara, noa'a 'oe kosi saungia ta 
ngwae, noa'a 'oe kosi bili, noa'a 'oe kosi oga ru ti ngwae ki." Na taki ne'eri ki 
fa'inia na taki ki ta'ifau la'u, kira fiku go'o ana ta'i taki ba 'uri, "'Oko alafe 
fuana na ngwae ki ta'ifau ka di'ia logo ne'e 'oko alafe fuamu talamu.” 
10 Osi'ana di'ia kamu alafe fuana ta ngwae, noa'a kamu kasi saiana sasilana ta 
ru ta'a fuana. Nia ne'e, di'ia kamu alafe, muke ro'osulia na taki ki ta'ifau. 
11 Muke sasi 'una'eri, sulia kamu sai na'a ana kaida'i ne'e sa Jesus Christ ke 
dao ma'i fuana fa'amauri laka, nia karangi liu na'a ka liufia na kaida'i ba kulu 
eta fa'amamana ana. Nia ne'e, muke sasi aka'u fuana kwalolana sa Jesus 
Christ, ma noa'a kamu kasi di'ia na ngwae ne'e kira maliu go'o 'ada. 
12 'Iu, nia rodo ka tau na'a, ma na asoa fuana fa'amauri lamu'a ka karangi na'a 
ma'i. Nia ne'e, kuke mango fa'asia na abula'anga ta'a ki di'ia na ngwae ne'e 
kira fuli ru ana rodo. Ma na rao'a le'a kia ki ka di'ia na'a ra'unga kia ki fuana 
fu'a saulilana ta'anga'a. 
13 Nia bolo fuana abulalaka ka saga, di'ia na ngwae ne'e kira tua saena 
madakola'anga ana asoa. Noa'a kamu kasi kwa'ufia ru ne'e ke burasia ngwae, 

ma masa'a 'ani ngwa'e nga'a ta'a ki, noa'a kamu kasi 'usu, ma noa'a kamu kasi 
di'ia kui laelae ki, noa'a kamu kasi fu'a, ma noa'a kamu kasi 'uga. 
14 Bore ma muke tua di'ia na Aofia sa Jesus Christ, ma noa'a kamu kasi 
manata 'uana fa'asaele'alana kwaiogai 'anga ta'a ana nonimu'a ki. 

Rom 14 
1 Aia, ta ngwae ne'e fa'amamana ana sa Jesus Christ, muke kwaloa, sui bore 
'ana fa'amamana 'anga nia noa'a kasi ngasingasi'a 'ua. Ma noa'a kamu kasi 
olisu'usu'u fa'inia sulia na manata'anga nia ki. 
2 Ma ti ngwae ne'e fa'amamana'anga kira ki ngasi ngasi'a, kira saiana kira ka 
'ania go'o 'ada fanga matamata kwailiu ki ta'ifau. Bore ma ti ngwae ne'e 
fa'amamana'anga kira ngwata'uta'u, kira fia na fasi nia abu fuana 'anilana. 
3 Ma na ngwae ne'e kira saiana kira ka 'ania kwalukaela fanga, noa'a kira kasi 
manata ta'a sulia na ngwae ne'e noa'a kasi 'ania fasi. Ka 'una'eri logo, na 
ngwae ne'e noa'a kasi 'ania fasi, noa'a kasi fata fa'alia na ngwae ne'e saiana 
kira ka 'ania kwalukaela fanga. Sulia kira na ngwae ne'e God nia ala na'a 
fafida ki. 
4 Noa'a kasi bolo fuana kuke fata fa'alia na ngwae rao God. Osi'ana God na'a 
ne'e ngwae gwaunga'i kira, nia'a lala ne'e ke ba'a saea na rao'a kira ki ta'a 
nama ka le'a. Ma kira sasi le'a, sulia na Aofia nia bolo fuana 'afilada 'iri kike 
sasi le'a. 
5 Ma nia ka 'una'eri logo, ti ngwae saea ta'i asoa nia 'inoto'a ka tasa liufia ta 
asoa matamata. Ma ti ngwae kira ka saea asoa ki ta'ifau ni'i bolo go'o 'ada. 
Aia, ma nia le'a fuada ta'ifau kira ka ro'osulia na tae ne'e kira saiana nia saga. 
6 Ma na ngwae ne'e ka manata doe ana ta'i asoa, nia sasia fuana na fa'a 
'inoto'a lana na Aofia. Ma na ngwae ne'e saiana ka 'ania ta fanga, nia sasia 
fuana fa'a 'inoto'a lana na Aofia, sulia nia ba'atangoa God fuana fanga ne'eri. 
Ma sa tai ne'e ka 'aila 'ania 'anilana fasi, nia sasi 'una'eri fuana fa'a 'inoto'a 
lana na Aofia, ma nia ka ba'atangoa God. 

7 Du'ungana noa'a ta ngwae kasi mauri go'o fuana nia'a talana, ma noa'a ta 
ngwae kasi mae fuana nia'a talana. 
8 Osi'ana di'ia kulu mauri, kulu mauri fuana na Aofia. Ma di'ia kulu mae, kulu 
mae fuana na Aofia. Nia ne'e, sui bore 'ana kulu ka mauri nama kulu ka mae, 
kulu'a ne'e ru Aofia ki na'a. 
9 Osi'ana sa Jesus Christ nia mae, ma ka tata'e na'a 'uana na mauri'a 'iri nia 
gwaunga'i fuana ngwae mauri ki, ma fuana ngwae ne'e mae ki logo. 
10 'Iu, ma kamu'a ne'e noa'a kamu kasi saiana 'anilana fasi, muke tua fa'asia 
fata fa'alilana na ngwaefuta kamu ki. Ma kamu'a ne'e kamu 'ania kwalukaela 
fanga, muke tua fa'asia lia toli'a ana ngwaefuta kamu ki. Sulia kulu'a ta'ifau 
go'o kuke ba'a uu 'i na'ona God fuana matalanga'i lakulu. 
11 Du'ungana na Kerekere'a Abu ba fata 'uri, "God fata 'uri, 'Nia mamana nau'a 
na'a ne'e God mauri. Ma nia mamana logo 'una'eri, na ngwae ki ta'ifau kike 
ba'a bobouruuru 'i na'oku, ma kike saea ne'e nau'a God.' “ 
12 Nia ne'e, kulu saiana ta'ifau go'o kuke ba'a fa'arongoa God 'ania ru ki ta'ifau 
go'o ne'e kulu sasi'i. 
13 Aia, noa'a kulu kasi fata fa'ali kia kwailiu la'u. Ma nia le'a fuana kuke 
mango fa'asia sasilana ru ne'e ke ba'a sasia maurilana ngwaefuta kia ka firute. 
14 Sulia na fiku'a nau fa'inia Aofia sa Jesus, nau ku sai le'a na'a ana noa'a ta 
fanga kasi fa'asua ta ngwae 'i maana God. Si di'ia ta ngwae ka fia fasi ti fanga 
ke sua fuana nia 'ania, 'irai tama nia rora fuana nia 'ania. 
15 Ma di'ia ta ngwaefuta amu'a ka kwaimanatai sulia tae ne'e kamu 'ania, 
'una'eri tama noa'a kamu kasi fa'ata'inia go'o na alafe'anga kamu fuana. Noa'a 
kamu kasi alua na fanga ne'e kamu 'ania ka fa'alia na ngwae ne'e sa Jesus 
Christ nia mae 'usia. 
16 Noa'a kamu kasi sasi ta ru ne'e kamu saea fasi nia le'a ma ta ngwaefuta 
amu'a ka kwaimanatai du'ungana, 'iri ne'e ngwae ki kira ke fu'usi ta'a amu'a 
fa'inia. 

17 Kaida'i God nia gwaunga'i fafi kia, na ru talinga'i noa'a la'u sulia na ru kulu 
'ania nama kulu ka kwa'ufia. Bore ma, na ru ne'e talinga'i ne'e kuke sasia ru 
saga fuana ngwae ki, ma kuke tua 'ani aroaro'a fa'inia ngwae ki, ma kuke tua 
'ani na saesaele'a 'anga na Ano'i ru Abu kwatea fuaka. 
18 Ma di'ia ta ngwae nia rao fuana sa Jesus Christ 'una'eri, God nia saele'a 
sulia, ma ngwae matamata ki bore kira ka alafafia. 
19 Nia ne'e, kuke sasi 'uana sasilana ru ne'e kwatea aroaro'anga ma 
fa'angasilana fa'amamana'anga kulu ki kwailiu. 
20 Noa'a kamu kasi takalonga'inia na rao'a God sasia saena maurilana ta 
ngwae, osi'ana 'oko 'ania ta fanga nia fia fasi nia abu. Sui bore 'ana na fanga 
ki ta'ifau go'o ka le'a fuana 'anilana, nia ta'a liu di'ia na fanga ne'e kamu 'ania, 
nia fa'arora ta ngwaefuta amu'a. 
21 'Una'eri nia ta'i le'a di'ia noa'a kamu kasi 'ania fasina ta ru mauri, ma noa'a 
kamu kasi kwa'ufia ta kafo ngasingasi'a ne'e ke burasi kamu, ma noa'a kamu 
kasi sasia ta ru la'u ne'e ka tala'ia ngwaefuta kamu ki ka leka rora. 
22 Ma na manata'anga kamu sulia na fanga ne'e ti ngwae kira saea nia abu, 
nia ta ru safitamu'a go'o fa'inia God. 'Oilaki'a fuana ngwae ne'e nia sasia tae 
ne'e nia saiana nia saga, ma na maurilana noa'a kasi matalanga'inia. 
23 Bore ma di'ia na ngwae ne'e manatana ka ruarua sulia tae ne'e nia abu 'i 
maana God fuana 'anilana, ma nia ka 'ania ru ne'eri, nia sasia ta ru rora, sulia 
na ngwae ne'eri kasi ro'osulia na tae ne'e nia manata sulia nia saga. Osi'ana 
di'ia kulu sasia ta ru ne'e kulu manata ruarua ana fasi nia le'a 'i maana God, 
tama ru ne'eri nia ta'a. 

Rom 15 
1 'Iu, kia'a na ngwae ne'e fa'amamana 'anga kia ki ngasingasi'a, nia bolo fuana 
kuke mabetau fa'inia sa tai ne'e fa'amamana 'anga kira ki ngwata'uta'u. Ma 
noa'a kulu kasi manata go'o sulia kia'a talaka. 
2 Ma nia ka bolo fuana kuke fa'asaele'a na ngwaefuta kia ki 'iri ka le'a fuada, 
fasi 'iri kuke fa'angasingasia fa'amamana 'anga kira ki. 

3 Sa Jesus Christ noa'a kasi sasia la'u na ru ki fuana fa'asaele'alana talana. 
Sulia na Kerekere'a Abu ba saea, "God, na fata fu'usi ta'anga'a kira fuamu 
fa'ali nau logo.” 
4 Na ru ki ta'ifau ne'e kira keresia saena Kerekere'a Abu, kira keresia fuana 
fa'amanatalaka. Na Kerekere'a Abu nia 'afi kia fuana mabetau'a, ma nia ka 
radu kia. Ma ru ne'eri ki kwatea ma kulu ka manata 'uito'o ana God ne'e 
fa'amamana eta fata'a nia ki fuaka. 
5 Nau ku fo'o 'iri God ne'e gwalona mabetau'anga ma kwairadu'anga, ka 
kwatea ma muke tua sulia ta'i manata'anga go'o di'ia logo sa Jesus Christ nia 
tua fa'i kamu. 
6 'Una'eri kamu ke to'o ana ta'i lia'i ngwae ma ta'i fata'a, muke fa'a 'inoto'a 
God na Ma'a sa Jesus Christ na Aofia kia. 
7 Ma muke kwalo kamu kwailiu ka di'ia sa Jesus Christ ba kwalo kamu logo. 
Di'ia kamu sasi 'una'eri, ngwae ki kira ke ba'atafea God. 
8 Nau ku saea fuamu'a, sa Jesus Christ nia leka ma'i saena magalia fasi 'iri ka 
'afia ngwae Jiu ki, 'iri ka fa'ata'inia na fata alanga'inga God ki fuana ko'o bora 
kira ki ke fuli mamana. 
9 Ma nia leka logo ma'i ka kwatea na ngwae noa'a la'u Jiu ki kira ka saiana 
ba'atafelana God fuana kwaimanatai 'anga nia. Di'ia ba na Kerekere'a Abu nia 
saea, "Ana kaida'i nau ku tua fa'inia ngwae noa'a la'u Jiu ki, nau ku ba'atafe 
'oe, ma nau ku fatale'a amu 'ania ngu'a ki.” 
10 Ma na Kerekere'a Abu ka fata la'u 'uri, "Kamu ngwae noa'a la'u Jiu ki, muke 
saele'a fa'inia ngwae God ki 'i Jiu!” 
11 Ma na Kerekere'a Abu ka fata la'u 'uri, "Kamu ngwae noa'a la'u Jiu ki, muke 
ba'atafea God, ma ngwae ki ta'ifau, muke ba'atafe nia!” 
12 Ma ana ta Kerekere'a Abu la'u, sa Aesea ka fata 'uri, "Ta'i ngwae ana 
kwalafa sa Jesi ke ba'a leka ma'i, ma nia ke ba'a gwaunga'i fafia na ngwae 
noa'a la'u Jiu ki, ma kira ke ba'a fito'o ana nia'a.” 

13 Ma nau ku fo'o 'iri God ne'e kwate kulu ka to'o ana fito'onga, ka fa'asaele'a 
kamu, ma ka kwatea aroaro'anga fuamu'a sulia na fa'amamana'anga kamu 
ana nia'a, fasi 'iri na fito'onga kamu ke bulao 'ani ngasingasi'anga na Mango 'i 
ru Abu. 
14 Ngwaefuta nau kina, nau ku sai le'a ana na abula'anga kamu nia le'a liu, 
ma muka sai'i ru, ma muka bolo fuana na fa'amanatalamu'a kwailiu. 
15 Sui bore 'ana nia 'una'eri, saena kerekere'a ne'e nau ku fata madako sulia ti 
ru ne'e nau ku oga nai fa'amanata oli amu'a 'ani. Nau ku fata nonira'a osi'ana 
God nia fili nau sulia na kwai'ofe'anga nia, 
16 ma nia kwatea ma nau'a na ngwae rao fuana sa Jesus Christ 'i safitana na 
ngwae noa'a la'u Jiu ki. Nau ku rao di'ia ta fata abu 'ani fa'atalonga'ilana na 
Fa'arongo'a Le'a fa'asia God, 'iri na ngwae noa'a la'u Jiu ki kike ba'a di'ia ta 
kwaisu'usi'anga ne'e God nia saele'a fa'inia, ma na Ano'i ru Abu ka fa'afaolu 
kira. 
17 Ma ana fiku'a nau fa'inia sa Jesus Christ, nau ku fata ba'alafe 'ani rao'a nau 
fuana God. 
18 Nau ku fata go'o sulia tae ki ne'e sa Jesus Christ nia sasi 'ani nau fuana 
tala'ilana ngwae noa'a la'u Jiu ki fuana ro'onga'a sulia God. Kira ro'osulia God 
osi'ana kira rongoa ala'anga nau ki, ma kira ka lisia ru nau ku sasi'i ki. 
19 Ma nau ku fulia fa'anada'a ki ma ru ni 'arefo'anga ki 'ani na ngasingasi 
'anga ana Mango 'i ru Abu God. 'Una'eri, nau ku etangia rao'a nau 'i 
Jerusalem, ma nau ku leka kwai liu ana kula ki leleka ka dao 'i Ilirikum. Ma 'i 
nini'ari, nau ku fatatalo'ania na Fa'arongo'a Le'a sulia sa Jesus Christ ka sui 
na'a ana kula ne'eri ki. 
20 'I fa'i bore 'ana nau ku leka ana, nau ku 'idufa'i sasi 'uri: Nai fatatalo'ania na 
Fa'arongo'a Le'a ana ma'efanoa ne'e noa'a kira kasi rongo 'ua sulia sa Jesus 
Christ, fasi 'iri naisi di'ia ta ngwae ne'e saunga'inia ta luma 'i fafona fau ni 
babato'o 'anga ta ngwae matamata alua. 

21 Di'ia ba na Kerekere'a Abu ala'a sulia na Christ, "Ngwae ne'e noa'a kasi 
rongo 'ua sulia, kira ke ba'a lisia, ma kira ka saiana.” 
22 Ma osi'ana nau ku 'abera sulia fa'atalo'a 'una'eri saena fanoa matamata ki, 
nia ne'e fonea noa'a naisi leka kwau 'iri nai dao to'omu'a. 
23 Ma ana kaida'i ne'e, nau ku fa'asuia na'a na rao'a nau ki 'i ne'e saena 
ma'efanoa ne'eri ki. Ma sulia bara fa'i ngali na'a ne'e nau ku oga leka'a kwau 
siaumulu, 
24 ma 'i nini'ari nau ku manata na'a fuana fasi 'iri nai liu kwau siaumulu, 
kaida'i nai ba'a leka 'uana 'i Spen. Nia ne'e nau ku manata to'o fuana nai dao 
kwau siamu'a, nau ku ta'i saele'a basi fa'i kamu ka sui, nau ku oga muke 
kwai'afi aku ana leka'a nau 'uana 'i Spen. 
25 Bore ma 'i na'ona ne'e nau ku leka 'uana 'i Spen, nai leka basi 'uana 'i 
Jerusalem fuana 'afilana ngwae God ki 'i ne'eri. 
26 Osi'ana na ngwae fa'amamana ki 'i Masedonia ma 'i Gris, kira fia nia le'a 
fuana kwate mani'a fuana 'afilana ngwae fa'amamana ne'e kira dala'a ma kira 
ka tua 'i Jerusalem. 
27 Ma na lia'i ngwae ne'eri ne'e ru kira talada. Ma ka 'una'eri bore, nia bolo 
fuana kike 'afida. Sulia na ngwae Jiu ki kira daro'ia kwailiu na Fa'arongo'a 
Le'a fa'inia na ngwae ne'e noa'a la'u Jiu ki, ma ka le'a fuana ngwae noa'a la'u 
Jiu ki, kira ka daro'ia na to'o ru'a kira ki fa'inia na ngwae Jiu ki. 
28 Ma ana kaida'i nai fa'asuia na'a na rao'a fuana kwatelana na mani ne'e kira 
fikua fuada ka sui, nai ba'a leka 'uana 'i Spen, ma nau ku liu siaumulu ana 
leka'a nau. 
29 Kaida'i nai dao ma'i siaumulu, nau ku saiana sa Jesus Christ ke fa'ale'a 
kamu osi'ana nau'a. 
30 Ngwaefuta nau kina, sulia na Aofia kia sa Jesus Christ, ma sulia na 
alafe'anga ne'e na Mango 'i ru Abu kwatea fuaka, nau ku gani kamu muke fo'o 
ngasingasi'a fa'i nau, fasi 'iri God ke 'afi nau. 

31 Muke fo'o 'iri God ke 'afi nau fasi 'iri na ngwae ki 'i Judea ne'e noa'a kasi 
fa'amamana, noa'a kasi fa'afii nau. Ma muke fo'o logo 'iri na ngwae God ki 'i 
Jerusalem kike saele'a sulia na mani ba nau ku kwatea fuana 'afilada. 
32 'Una'eri, di'ia na kwaiogai'anga God, ana kaida'i nau ku fa'asuia na'a rao'a 
nau 'i Jerusalem, nai ba'a leka ma'i siaumulu fa'inia na saele'anga doe, ma nau 
kui ba'a mamalo le'a fai kamu. 
33 Aia, nau ku fo'o 'iri God ne'e kwatea aroaro'anga fuaka, ke tua fa'i kamu 
ta'ifau. 'Iu ke 'una'eri. 

Rom 16 
1 'Iu, nau ku oga nai fata le'a sulia na ngwaingwaena kia 'i Fobe ne'e rao 
fuana ngwae fa'amamana ki 'i Kenkrae. 
2 Ana kaida'i nia ke ba'a dao ma'i siaumulu, muke kwaloa sulia na 
fa'amamana'anga nia ana na Aofia, sulia ngwae God ki totolia kike sasi 
'una'eri. Ma muke 'afia 'ani ta ru ne'e nia oga, osi'ana nia'a ba 'afia logo na 
ngwae 'oro ki ma nau'a logo. 
3 Ma nau ku kwatea ala'anga le'a le'a fuana sa Akuila ma 'i Prisila ne'e kera 
rao fa'i nau fuana sa Jesus Christ. 
4 Ana kaida'i kera 'afi nau, karangi kira ka saungidaro'o. Ma sulia ru ne'e, nau 
ku tafedaro'o liu. Ma noa'a la'u ta'ifili nau, ma na ngwae ne'e noa'a la'u Jiu ki 
ta'ifau ne'e kira fa'amamana logo, kira tafedaro'o. 
5 Aia, ma nau ku kwatea ala'anga le'a le'a logo fuana ngwae ne'e kira 
fa'amamana, ma kira ka fiku saena luma kera fuana fo'osilana God. Ma nau 
ku kwatea ala'anga le'a le'a logo fuana sa Epaenetus, na kwaima le'a nau. Nia 
ne'e ngwae etaeta ne'e nia fa'amamana ana sa Jesus Christ 'i Asia. 
6 Ma nau ku kwatea ala'anga le'a le'a logo fuana 'i Mary, kini ba nia rao 
ngasingasi'a fuamu'a. 
7 Ma ala'anga le'a le'a logo fuana sa Andronikus, ma sa Junias, na ro ngwae 
Jiu ki di'ia logo nau'a ne'e kira tua tua fa'i nau saena luma ni lokafo. Ma 

kero'a ro ngwae kera eta fa'amamana ana sa Jesus Christ sui mala nau'a. Ma 
na ngwae ni lifurongo ki, kira sai le'a logo adaro'o. 
8 Na ala'anga le'a le'a nau fuana sa Ampilatus, na kwaima le'a nau sulia na 
fa'amamana'anga kero'o ana na Aofia. 
9 Na ala'anga le'a le'a logo fuana sa Urbanus, na ngwae rao fa'i nau fuana sa 
Jesus Christ. Ma na ala'anga le'a le'a logo fuana sa Stakis, na ngwae kwaima 
le'a nau. 
10 Ma ala'anga le'a le'a fuana sa Apeles, na ngwae le'a ne'e sa Jesus Christ 
alafafia. Ma fata le'a le'a 'anga fuana sa Aristobulus fa'inia na tua'a nia. 
11 Ma ala'anga le'a le'a fuana sa Herodion, ta ngwae Jiu di'ia logo nau'a. Ma 
ala'anga le'a le'a logo fuana sa tai fa'ida ne'e kira fa'amamana saena luma sa 
Narsisus. 
12 Aia, na ala'anga le'a le'a nau ki fuana 'i Trifaena ma 'i Trifosa, ne'e kera rao 
ngasingasi'a fuana na Aofia. Ma na ala'anga le'a le'a logo fuana kwaima nau 'i 
Persis, na kini rao ma'udi fuana na Aofia. 
13 Nau ku kwatea ala'anga le'a le'a nau ki fuana sa Rufus, ngwae rao le'a 
fuana na Aofia. Ma ala'anga le'a le'a logo fuana te'a sa Rufus, ne'e nia 'afi le'a 
aku di'ia na'a ta ngela 'ana. 
14 Ala'anga le'a le'a nau ki fuana sa Asinkritus, sa Flegon, sa Hermes, sa 
Patrobas, sa Hermas, ma na ngwae ki ta'ifau ne'e kira fa'amamana ma kira ka 
tua fa'inida. 
15 Ala'anga le'a le'a ki fuana sa Filologus, ma sa Julia, ma sa Nereus fa'inia 
ngwaingwaena nia, ma fuana sa Olimpas fa'inia na ngwae God ki ta'ifau ne'e 
kira tua fa'inida. 
16 Ma ana kaida'i kamu ke lisi kamu kwailiu, muke fa'ata'inia na alafe'anga 
kamu fuamu'a kwailiu. Aia, ma na ngwae fa'amamana sa Jesus Christ ki 
ta'ifau 'i ne'e kira kwatea kwau na ala'anga le'a le'a kira ki fuamu'a. 

17 Ngwaefuta nau kina, nau ku saea fuamu'a, muke madafi kamu fa'asia na 
ngwae ne'e kira kwate ma kamu ka fu'a ki, ma kira kwate ma ti ngwae ka 
fa'ita'i fa'asia sa Christ. Kira fa'amanata 'ani na ru ne'e leka matamata fa'asia 
na fa'amanata'anga mamana ne'e kamu fa'amamana ana. Muke tua tau 
fa'asida. 
18 Sulia sa tai fa'ida ne'e kira sasi 'una'eri, noa'a kira kasi rao go'o fuana sa 
Jesus Christ na Aofia kia, bore ma kira rao go'o 'ada sulia liada talada. 'Ania 
ala'anga le'a kira ki fa'inia na ala'anga kwaigwafe kira ki, ma kira ka sokea 
ngwae ne'e noa'a kira kasi sai'i ru 'ua ki. 
19 Bore ma ngwae ki ta'ifau kira rongo sulia ne'e kamu ro'osulia sa Christ. Ma 
nau ku saele'a liu suli kamu. Nau ku oga muke liato'o sulia tae ne'e le'a, ma 
muke tua fa'asia na ru ta'a ki. 
20 'Una'eri God ne'e gwalona na aroaro'anga kia, nia ke ba'a 'ali'ali ka kwate 
ma kamu ke liufia sa Saetan. Nau ku fo'o fasi 'iri na Aofia kia sa Jesus ka ina'u 
ana 'ofelamu'a. 
21 Ma sa Timoti, na ngwae ne'e rao fa'i nau, kwatea logo kwau na ala'anga le'a 
le'a nia ki fuamu'a. Ma sa Lusius, sa Jason, ma sa Sosipater, na ngwae Jiu ki 
di'ia logo nau'a, kira kwatea na ala'anga le'a le'a kira logo fuamu'a. 
22 Ma nau'a sa Tertius, na ngwae ne'e nau ku 'afia sa Paul fuana keresilana na 
ala'anga ne'e ki, nau ku kwatea kwau na ala'anga le'a le'a nau fuamu'a sulia 
na fa'amamana'anga kia ana sa Jesus Christ. 
23 Aia, ma sa Geas ka kwatea kwau na ala'anga le'a le'a nia ki. Nau ku tua 
fa'inia 'i ne'e, ma na ngwae fa'amamana ki ne'e kira fiku logo 'i luma nia. Ma 
sa Erastus, na ngwae lia sulia mani saena ma'efanoa doe ne'eri, fa'inia 
ngwaefuta kia sa Kuartus, kera kwatea na ala'anga le'a le'a kero'a logo 
fuamu'a. 
25 Kuke fu'usi 'inoto'a ana God, osi'ana nia saiana fa'angasingasi lamu'a sulia 
na Fa'arongo'a Le'a ne'e nau ku fa'atalo'ania. Na Fa'arongo'a ne'e nia leka sulia 

sa Jesus Christ. Kaida'i tau na'a ma'i God noa'a kasi fa'ata'i madako ana 
Fa'arongo'a Le'a ne'e. 
26 Bore ma ana kaida'i ne'e, nia fa'ata'inia na'a na Fa'arongo'a Le'a. Na profet 
ki kerekere sulia na Fa'arongo'a Le'a ne'e. Ma God ne'e mauri firi, nia asunga'i 
kami ka takaloa na Fa'arongo'a Le'a ne'e fuana ngwae ana fanoa ki ta'ifau, fasi 
'iri ne'e ngwae ki ta'ifau, kike fa'amamana ana, ma kike ro'o logo sulia. 
27 God ta'ifilia go'o ne'e liato'o ana ru ki ta'ifau, kulu ba'atafea 'ani sa Jesus 
Christ tuatua firi. 'Iu ke 'una'eri. 

1 Korint 

1 Korint 1 
1 Na kerekere'a ne'e nia leka ma'i fa'asi nau'a sa Paul fa'inia na ngwae asina 
kia sa Sosetenes. God nia fili nau sulia na kwaiogai 'anga nia 'iri nau'a ta 
ngwae ni lifurongo ana sa Jesus Christ. 
2 Kero'o kerekere fuamu'a ngwae ne'e kamu fa'amamana ana sa Jesus, ma 
muka tua saena na fanoa 'i Korint. God nia fili kamu, ma ka fa'a abu kamu na 
ngwae nia ki, sulia na 'ado'a kamu fa'inia sa Jesus Christ. God ka fili kamu 
fa'inia na ngwae ana fanoa ki ta'ifau ne'e kira fo'osia sa Jesus Christ, ne'e na 
Aofia kira, ma na Aofia kia logo. 
3 Nau ku fo'o fasi 'iri God na Ma'a kia ma na Aofia sa Jesus Christ ke kwai'ofe 
amu'a ma ke kwatea na aroaro'anga fuamu'a. 
4 Nau ku ba'atafea God suli asoa ki osi'ana kamu'a, sulia na kwai'ofe'anga ne'e 
nia fa'ata'inia fuamu'a 'ania sa Jesus Christ. 
5 God kwatea na'a ru le'a 'oro ki fuamu'a, osi'ana kamu tua ratai fa'inia sa 
Jesus Christ. 'Una'eri muka sai le'a ana ru 'oro ki sulia sa Jesus Christ, ma 
muka fa'atalo le'a logo sulia. 
6 Na ru le'a ne'e kiri nia kwatea fuamu'a, nia fa'ata'inia fuamu'a ne'e na 
fa'arongo'a ne'e kami fa'arongo kamu 'ani sulia sa Christ nia mamana. 
7 Ma osi'ana nia 'una'eri, kamu ka ngalia na'a ru le'a ki ta'ifau fa'asia God, ana 
kaida'i ne'e muke kwaimasi ana fa'i asoa ne'e na Aofia kia sa Jesus Christ ke 
ba'a oli la'u ma'i ana. 
8 Ma nia ke ba'a fa'angasingasi kamu leleka ka dao ana asoa 'isi, fasi 'iri noa'a 
ta ru ta'a kasi teo amu'a ana fa'i asoa ne'e nia ke ba'a oli ma'i ana. 
9 Kulu fito'o ana God ke sasi 'una'eri fuamu'a, osi'ana nia fili kulu 'iri kulu ka 
tua kwaima fa'inia sa Jesus Christ na Ngela nia ma na Aofia kia. 
10 Aia, ngwae asina nau kina 'ae, nau ku gani kamu 'ania na ngasingasi'anga 
ana sa Jesus Christ na Aofia kia, muke mango fa'asia kwaingilongiloi'anga fa'i 

kamu kwailiu, fasi 'iri noa'a ta barangisi'anga 'i safitamu'a. Ma nia le'a fuana 
ne'e manata'anga kamu ki ma na kwaiogai'anga kamu ki ka alua ta'i ru. 
11 Nau ku saea ru ne'eri, osi'ana ne'e ti ngwae fa'asia kwalafa 'i Kloe kira 
fa'arongo nau 'ani fasi kamu to'o ana olisu'usu'u 'anga ki fa'i kamu kwailiu. 
12 Ma ti ngwae amu'a fata 'uri, "Nau'a na fafarongo sa Paul." Ma ta ngwae ka 
saea, "Nau'a na fafarongo sa Apolos." Ma ta ngwae la'u ka saea, "Nau'a na 
fafarongo sa Peter." Ma ta ngwae la'u ka saea, "Nau'a na fafarongo sa Jesus 
Christ.” 
13 Na ru ta'a liu ne'eri'a, si du'ungana kaumulu daro'ia sa Jesus Christ 'ani 
fiku'a matamata ki. Noa'a la'u nau'a sa Paul ba nau ku mae fuamu'a ana na 'ai 
rara folo! Ma noa'a kamu 'iri siuabu 'ani sataku fasi 'iri kamu'a na fafarongo 
nau ki! 
14 Nau ku ba'atafea God, du'ungana ta'ifilia sa Krispus ma sa Geas go'o ne'e 
nau ku siuabuda. 
15 Nia ne'e, noa'a ta ngwae bore 'ana kasi saea nia siuabu 'iri nia'a na 
fafarongo nau.  

(16 Aia, nau ku siuabua logo sa Stafanas fa'inia na lu'ulu'ua nia, ma noa'a nau 
kusi manata to'ona sa tai la'u ne'e nau ku siuabua.)  
17 Osi'ana sa Jesus Christ noa'a kasi asunga'i nau ma'i fuana siuabulana ngwae 
ki. Nia asunga'i nau lala ma'i 'iri nau ku fa'arongo 'ani Fa'arongo'a Le'a. Ma 
noa'a nau kusi fata 'ani liato'o 'anga ana magalia, 'asu 'ubani ti ngwae kira 
kata fa'amamana sulia na ala'anga le'a nau ma noa'a la'u sulia na 
mamana'anga ana maelana sa Jesus Christ ana 'ai rara folo. 
18 Ana kaida'i ti ngwae kira rongoa fa'arongo'a sulia na maelana sa Jesus 
Christ ana 'ai rara folo, kira fia na fa'arongo'anga ne'eri na ru 'o'o go'o 'ana. 
Ma na ngwae ne'eri ki, God ke ba'a kwatea na kwa'ikwa'inga fuada. Bore ma 
kulu'a, na ngwae ne'e God fa'amauri kulu ki, kulu saiana na fa'arongo'anga 
ne'eri nia ne'e na ngasingasi'anga God fuana fa'amaurilana ngwae ki. 

19 Osi'ana God nia saea saena na Kerekere'a Abu ka 'uri, "Ti ngwae 'i ne'ana 
kira saea fasi kira liato'o ma kira ka to'o ana na lia'i ngwae saga ki. Bore ma 
nai ba'a fa'ata'inia ne'e noa'a kira 'iri liato'o go'o, ma nau kui ba'a fa'ata'inia 
ne'e na nai'i ru 'anga kira ki ke ba'a sui.” 
20 Nia ne'e, kulu saiana na liato'onga'a ngwae Grik ki, ma na liato'onga'a 
ngwae Jiu ki, ma na liato'onga'a ngwae ala'a le'a ki, nia ke dalafa'a go'o 'ana. 
God fa'ata'inia ne'e na liato'onga'a ngwae ki ni'i bolebole'a go'o 'ani. 
21 God nia liato'o liu. Nia ne'e kwate ma ka 'afita'i fuana na ngwae ki 'iri kira 
kasi saiana God 'ani na liato'onga'a kira talada. God oga fa'amaurilana na 
ngwae ne'e kira fa'amamana ana fa'arongo'anga ne'e kami fa'arongo 'ani, sui 
bore 'ana ngwae 'oro ki kika saea ne'e fa'arongo'anga ne'eri nia bolebole'a go'o 
'ana. 
22 Ma na ngwae Jiu ki, kira oga kike lisia na fa'anada'a ki sui mala kira ka fi'i 
fa'amamana. Ma na ngwae 'i Grik ki, kira oga rongolana na ala'anga liato'o ki 
sui mala kira ka fi'i fa'amamana. 
23 Bore ma kami'a fa'arongo 'ani sa Jesus Christ fa'inia na maelana ana 'ai rara 
folo. Ma na ngwae Jiu ki kira 'aila 'ani na fa'arongo'a ne'eri. Ma na ngwae 
Grik ki, kira saea ne'e fa'arongo'a ne'eri na ala'anga bolebole'a go'o 'ana. 
24 Bore ma fuana sa tai fa'ida ne'e God filida na'a, ana Jiu ki, ma ngwae ne'e 
noa'a la'u Jiu ki logo, na fa'arongo'a ne'eri sulia sa Jesus Christ ne'e fa'ata'inia 
na ngasingasi'anga God fa'inia na liato'onga'a God. 
25 Sui bore 'ana ngwae 'oro kira ka saea ne'e liato'o 'anga God ru bolebole'a 
go'o 'ana, na liato'o 'anga God nia tasa liufia na liato'o 'anga na ngwae ki. Ma 
sui bore 'ana ngwae 'oro kira ka saea na ngasingasi'anga God ne'e ru ti'iti'i 
go'o 'ana, na ngasingasi'anga God, ngasingasi'a ka tasa liufia na 
ngasingasi'anga ngwae ki. 
26 Aia, ngwae asina nau kina 'ae, noa'a kamu kasi manata bura 'ani tua'a ba 
kamu tua ma'i 'ani 'i na'ona mala kaida'i ba God nia sae kamu 'uana 
fa'amamana'anga. Osi'ana ne'e 'i maana ngwae ki, bara ngwae go'o amu'a ne'e 

kira to'o ana liato'onga'a, ma na 'inoto'anga. Ma bara ngwae go'o amu'a ne'e 
leka ma'i fa'asia na fuu'i ngwae to'ofu ki. 
27 Sui bore 'ana ka 'una'eri, God nia fili kamu na ngwae ne'e kira saea 
kaumulu bolebole'a ki, fasi 'iri nia ke fa'a'ekea na ngwae liato'o ki. Ma nia ka 
fili kamu na ngwae ne'e kira saea kaumulu ngwata'uta'u ki, fasi 'iri nia ke 
fa'a'ekea na ngwae 'inoto'a ki. 
28 Ma God ka fili kamu na ngwae ne'e kira kasi fu'usi doe amu'a ki, ma kira ka 
'aila 'ani kamu, ma kira ka saea kamu na ru 'o'o ki go'o, fasi 'iri nia ke fa'alia 
na ru ne'e kira saea 'ania na ru talinga'i ki. 
29 Ma sulia nia 'una'eri, noa'a ta ngwae kasi saiana ka fata le'a sulia nia'a 
talana 'i na'ona God. 
30 God na'a ne'e alu kulu ka tua ratai fa'inia sa Jesus Christ, ma God na'a ne'e 
ka kwatea liato'o 'anga fuaka 'ani sa Jesus Christ. Ma God ka fa'a 'olo'olo kulu 
sulia sa Jesus Christ. Ma osi'ana sa Jesus Christ logo, God ka loge kia, ma nia 
ka fa'a abu kia na'a fuana. 
31 Ma nia ka di'ia na Kerekere'a Abu ba saea, "Sa tai bore 'ana ne'e oga ka fata 
ba'alafe, nia ka fata ba'alafe sulia tae ne'e na Aofia nia fulia." 

1 Korint 2 
1 'Iu, ngwaefuta kina, ana kaida'i ba nau ku dao ma'i siaumulu fuana ala'anga 
sulia na ala'anga God ki fuamu'a, noa'a nau kusi fata 'ani ta ala'anga liato'o 
di'ia na ngwae sai 'i ru ki. 
2 Osi'ana ne'e ana kaida'i ba nau ku tua fa'i kamu, nau ku oga ala'anga sulia 
ta'ifilia go'o sa Jesus Christ ma na maelana ana 'ai rara folo. 
3 'Una'eri, ana kaida'i ba nau ku dao kwau siaumulu, nau ku ngwata'uta'u ma 
nau ku lebelebe, osi'ana nau ku ma'u. 
4 Ma ana kaida'i nau ku ala'a fa'i kamu, na ala'anga nau ki noa'a la'u na liato'o 
'anga ana magalia. Bore ma nau ku fa'atalo 'ania ngasingasi'anga ana Ano'i ru 
Abu. 

5 Nia 'una'eri 'iri fa'amamana'anga kamu kasi ego ana liato'o 'anga na ngwae 
go'o 'ana, bore ma muke ego lala ana ngasingasi'anga God. 
6 Fuana ngwae ne'e fa'amamana'anga kira ki ngasi na'a ana God, nau ku ala'a 
fuada 'ani liato'o 'anga. Ma na liato'o 'anga ne'e nau ku fa'amanatada 'ani 
noa'a la'u fa'asia na ngwae liato'o ana magalia ne'e, nama na ngwae ne'e kira 
'inoto'a fafia na magalia ne'e. Na 'inoto'anga kira ki ke ba'a sui. 
7 Bore ma na fa'amanata'anga ne'e nau ku fata sulia ne'e na nai'i ru 'anga God, 
ne'e God noa'a 'iri fa'ata'i madako ana fuana ngwae ki 'i na'o. Ma 'i na'ona 
mala ne'e God ka saunga'inia ru ki, nia manata na'a ma'i sulia nia ke ba'a fulia 
na lia'i ngwae ne'eri fuana fa'ale'alaka 'i langi. 
8 Ma na ngwae gwaunga'i ki ana magalia ne'e noa'a kasi saiana na lia'i ngwae 
ne'eri. Di'ia kira saiana, nia 'afita'i kira ka foto'ia na Aofia 'inoto'a ana 'ai rara 
folo. 
9 Osi'ana na Kerekere'a Abu ba fata 'uri, "Na ru ne'e God nia sasi aka'u ana 
fuana kwatelana fuana ngwae ne'e kira alafe fuana, noa'a ta ngwae kasi lia 
saiana, ma noa'a kasi rongo saiana, ma noa'a ta ngwae kasi malinga'inia ru 
ne'eri.” 
10 Ma God ka fa'ata'inia na lia'i ngwae ne'eri fuaka 'ani Ano'i ru nia, ne'e 
saiana na ru ki ta'ifau ma na manatana God logo. 
11 Ta'ifilia go'o na ngwae talana ne'e saiana tae ne'e nia teo saena manatalana 
ngwae. Ma ka 'una'eri logo, na Ano'i ru Abu ta'ifilia go'o ne'e saiana tae ne'e 
nia teo saena manatalana God. 
12 Ma kulu'a ngwae ne'e fa'amamana ki, noa'a kulu kasi manata di'ia na 
ngwae ta'a ki saena magalia. Bore ma na Ano'i ru Abu fa'asia God ne'e tua 
akulu fasi 'iri kuke saiana ru ki ta'ifau ne'e God kwate'e fuaka. 
13 'Una'eri kaimili kasi fa'amanata la'u 'ani liato'onga'a na ngwae ki. Bore ma 
na Ano'i ru Abu ne'e 'afi kaimili mika fa'amanata 'ania ru mamana ki sulia 
God fuana ngwae ne'e kira to'o ana Ano'i ru Abu saena maurilada ki. 

14 Ma na ngwae ne'e noa'a kira kasi to'o ana Ano'i ru Abu, nia 'afita'i kira ka 
saiana na ru mamana ki sulia God ne'e Ano'i ru Abu nia fa'ata'inia. Osi'ana 
ngwae ne'eri ki kira saea na ru ne'e Ano'i ru Abu fa'ata'ini'i ki ru 'o'o go'o 'ani. 
Noa'a kira kasi saiana ru ne'eri, osi'ana kira bo'obo'o 'uana na Ano'i ru Abu ka 
'afida 'iri kike saiana na ru mamana ne'eri. 
15 Bore ma na ngwae ne'e to'o ana Ano'i ru Abu saena maurilana, nia bolo 
fa'inia sai'a ana ru ki ta'ifau fa'asia na Ano'i ru Abu. Ma na ngwae ne'e noa'a 
kasi to'o ana Ano'i ru Abu saena maurilana, nia kasi bolo fa'inia ka 
malinga'inia na ngwae ne'e to'o ana Ano'i ru Abu. 
16 Sulia ne'e Kerekere'a Abu ba fata 'uri, "Noa'a ta ngwae kasi saiana na 
manatalana na Aofia. Ma noa'a ta ngwae 'iri bolo logo fuana fa'amanatalana 
'ani ta ru." Bore ma kulu'a ne'e kulu to'o na'a ana na Ano'i ru, kulu 
malinga'inia na manatana sa Jesus Christ. 

1 Korint 3 
1 Ngwaefuta nau kina, ana kaida'i ba nau ku tua fa'i kamu, falafala kamu ki 
di'ia go'o na falafala ana ngwae saena magalia. Ta ne'e, noa'a nau kusi 
fa'amanata kamu di'ia ne'e nau ku fa'amanata ngwae ne'e to'o ana Ano'i ru 
Abu. Ma kamu di'ia go'o na ngela ki, osi'ana ne'e fa'amamana'anga kamu ana 
sa Jesus Christ noa'a kasi ngasingasi'a 'ua. 
2 'Una'eri nau ku fa'amanata kamu di'ia ta kini ba fa'asusufia na ngela ti'iti'i 
nia, ma noa'a kasi kwatea 'ua na fanga ngasi fuana. Ana kaida'i ne'eri, nia 
'afita'i 'ua fuana muke saiana na fa'amanata'anga nau. Ma ana kaida'i ne'e 
bore, noa'a kamu kasi totolia 'ua, 
3 sulia na abula'anga kamu ki di'ia na abula'anga ta'a na ngwae ki saena 
magalia. Kamu kwaimamagolai, ma muka olisu'usu'u fa'i kamu'a kwailiu, nia 
fa'ata'inia ne'e kwaiogai 'anga ta'a kamu ki go'o ne'e tala'i kamu. Ma falafala 
kamu ka di'ia na ngwae ki ne'e noa'a kasi to'o ana na Ano'i ru Abu. 
4 Ma ti ai amu'a kira ka fata 'uri, "Kaimili na fafarongo sa Paul ki." Ma ti ai 
kira fata 'uri, "Kaimili ne'e fafarongo sa Apolos ki." Na ala'a lamu'a ne'eri'a 



560 

 

 
© 2003, Wycliffe Bible Translators, Inc. 

 

 
 

 

fa'ata'i madako liu ana falafala kamu ki di'ia na'a ngwae noa'a kasi 
fa'amamana ki. 
5 Muke manata basi sulia nau'a, sa Paul, fa'inia sa Apolos. Kero'o na ro ngwae 
rao God ki go'o fuana 'afilamu'a 'uana fa'amamana'anga. Ma kero'o ka sasia 
amiro'o tae ne'e na Aofia kwatea fuamiro'o fuana sasilana. 
6 'Iu, ma nau ku di'ia ta ngwae ne'e fasia na maga ru ki. Ma sa Apolos ka di'ia 
ta ngwae ne'e kikia ana kafo na maga ru ne'e nau ku fasi'i ki. Ma God lala ne'e 
kwatea na mauri'a fuana maga ru ne'eri ki, ma ka sasia ru ne'eri ki ka bulao 
ma'i. 
7 'Una'eri, na ngwae ne'e fasi ru fa'inia na ngwae ne'e kikia ana kafo maga ru 
ne'eri ki, kera kasi 'inoto'a go'o. God na'a ne'e 'inoto'a, du'ungana nia kwatea 
na'a mauri'a fuana maga ru ki 'iri ka bulao. 
8 Ma na ngwae ne'e fasi ru fa'inia na ngwae ne'e kikia kafo ana 'ai ki, kera rao 
fiku. Ma ta'i ta'i ngwae'a ana ro ngwae ne'e ki, God ke ba'a kwaiara kera 
fuana na rao'a ne'e kera sasi'i ki. 
9 Nau ku rao fa'inia sa Apolos fuana God. Ma kamu'a na'a ne'e, kamu di'ia na 
o'ola God ne'e kero'o rao saena. Ma muka di'ia logo na luma God. 
10 Ma God ka 'afi nau sulia nau ku di'ia na ngwae liato'o ne'e saunga'inia na 
luma. Ma ana kaida'i nau ku eta fa'amanata kamu, nau ku alu na diro 'ai ana 
luma ne'eri. Ma talito'ona sa Jesus ne'e na diro 'ai ana luma ne'eri. Ma ti 
ngwae matamata ka saunga'i fafona diro 'ai ne'eri ki. Ma ka le'a fuana sa tai 
ne'e ka rao ana luma ne'eri, nia ke sasi le'a ana na rao'a nia ki. 
12 Ta ngwae bore 'ana ne'e saunga'i fafona na diro 'ai ne'eri, nia sasi rao'a le'a 
di'ia na ngwae ne'e saunga'inia na luma 'ani na ru le'a di'ia na gol, ma silva, 
ma na fau folilani doe ki. Nama nia ka sasia na rao'a ta'a, di'ia na ngwae ne'e 
saunga'inia na luma 'ani na 'ai ma sao go'o. 
13 Ma na kaida'i ke ba'a dao ma'i ana fa'i Asoa sa Jesus Christ fuana 
matalanga'inga, nia ke ba'a ilito'ona na rao'a kia ki 'ani mafula. Ma di'ia na 

rao'a ta ngwae ka le'a, 'afita'i na mafula ke fa'alia. Ma di'ia ne'e rao'a ta ngwae 
ka ta'a, na mafula ne'eri ke ba'a fa'alia ta'ifau go'o. 
14 Ma di'ia ne'e mafula kasi fa'alia na rao'a ta ngwae, nia ke ba'a ngalia na 
kwaiara'a le'a. 
15 Ma di'ia na mafula ke fa'alia na rao'a ta ngwae, nia noa'a kasi ngalia ta 
kwaiara'a, bore ma God ke ba'a fa'amauria. Sui bore 'ana nia ke ba'a di'ia na 
ngwae ba tafi fa'asia na luma ne'e du'afia, ma noa'a kasi laua na'a ta ru. 
16 Aia, ma kamu'a ngwae ne'e kamu fa'amamana ki, kaumulu saiana taka ne'e 
kamu'a na luma abu God, ma na Ano'i ru God ka tua saena maurilamu'a. 
17 'Una'eri, si di'ia ta ngwae ka fa'alia na luma abu God, God bore ke fa'alia 
logo nia'a. Osi'ana na luma God nia abu liu, ma kamu na'a ne'e luma abu God 
ki. 
18 Aia, noa'a kamu kasi 'oi amu'a talamu'a. Di'ia ta ngwae amu'a fia fasi nia ta 
ngwae liato'o ana manatalana ngwae ki go'o 'ana, nia le'a fuana nia ka 'aila 
'ani liato'o ne'eri, fasi 'iri ke alua nia'a na ngwae liato'o 'i maana God. 
19 Sulia tae ne'e ngwae saena magalia ki kira saea 'ani na liato'onga'a, nia ne'e 
ru 'o'o go'o 'ana 'i maana God. Osi'ana ne'e Kerekere'a Abu ba fata 'uri, "Na 
ngwae liato'o ki, God fa'ata'inia ne'e manatalada nia rora.” 
20 Ma ta'i Kerekere'a Abu ka 'uri logo, "Na Aofia saiana fasi ne'e manatana na 
ngwae liato'o ki ne'e ru 'o'o go'o 'ana.” 
21 'Una'eri, noa'a ta ngwae amu'a kasi fata ba'alafe go'o osi'ana kamu donga 
go'o ta'i ngwae fa'amanata. Ma ru ki ta'ifau ne'e ru kamu ki. 
22 Ma kaimili, sa Paul, sa Apolos, ma sa Peter logo, God alu kami na ngwae 
rao kamu ki. Na magalia, ma na mauri'a fa'inia na mae'a, ma na ru ki ne'e fuli 
ana kaida'i ne'e, ma ana kaida'i ne'e ke ba'a dao ma'i, God ka kwatea na ru 
ne'eri ki ta'ifau logo fuamu'a. 
23 Ma kamu'a ne'e ru sa Jesus Christ ki. Ma sa Jesus Christ, nia'a ne'e ru God. 

1 Korint 4 

1 Ma fuaimili ngwae ne'e kami fa'amanata ki, muke manata to'o aimili di'ia 
ngwae rao sa Jesus Christ ki. God araba'e kaimili fuana fa'amanata'anga 'ani 
na nai'i ru 'anga nia ne'e noa'a nia kasi fa'ata'inia 'i na'o. 
2 God kwatea na rao'a ne'e fuaimili, ma kaimili ka sasia nama na rao'a le'a 
ne'e. 
3 'Uri ma na rao'a nau fa'i kamu nia le'a? Na Aofia talana ne'e ke ba'a filonga'i 
nau ma ka saiana. 'Una'eri ta tae bore 'ana ne'e kamu nama ta ngwae bore 
'ana ka manata sulia rao'a nau noa'a 'iri talinga'i go'o. Noa'a nau ku 'iri saiana 
ta ru ne'e nau ku fulia ka rora, bore ma noa'a kasi fada la'u ne'e nau ku sasia 
go'o rao'a le'a ki. 'Una'eri bore 'ana na Aofia lala ne'e fulangani. 
5 'Una'eri, noa'a kamu kasi saea na rao'a ta ngwae nia le'a nama ka ta'a, 'i 
na'ona na kaida'i ne'e na Aofia ke oli logo ma'i ana. Ana kaida'i ne'eri, nia ke 
ba'a fa'ata'inia na manata'anga ago ngwae ki fa'inia na ru sofonga'ini'i ki 
ta'ifau. Ma kaida'i ne'eri, God ke ba'a tafea na ngwae ki totolia fulirulada. 
6 Ngwaefuta kina, ana kaida'i ba nau ku fata sulia sa Apolos ma nau'a, nau ku 
oga muke malingani na ala'anga 'uri, "Muke ro'osulia tae ne'e na Kerekere'a 
Abu nia saea." Ma noa'a kamu kasi ba'atafea ta ngwae fa'amanata ne'e le'a ka 
liufia ta ai. 
7 Ma noa'a kamu kasi fia fasi kamu talinga'i ka liufia ti ngwae. God kwate 'o'o 
ana ru ki ta'ifau fuamu'a ne'e kamu to'o ani. Nia ne'e, noa'a kamu kasi bolo 
fuana fata ba'alafe'a, osi'ana God ta'ifilia go'o ne'e kwatea na ru ne'eri ki 
fuamu'a. 
8 Kaumulu manata rora sulia ne'e kamu to'o na'a ana ru ki ta'ifau ne'e kamu 
bo'obo'o 'uani. Ma kamu ka manata rora logo ana ne'e kamu fia fasi kamu to'o 
na'a ana na ru le'a ki ta'ifau. Ma kamu ka manata rora logo ana ne'e kamu fia 
fasi kamu'a ne'e na tatalafa'a ki, bore ma kaimili na ngwae lifurongo ki ne'e 
noa'a. Aia, nau ku oga fasi kaida'i ne'eri ke dao na'a fuamu'a fuana tua'a na'a 
saena 'inoto'anga 'iri kaimili logo mike tatalafa'a logo fa'i kamu. 

9 Nau ku saea ru ne'eri, sulia nau ku fia fasi God nia alu kaimili, na ngwae ni 
lifurongo ki, kami na ngwae enoeno ki, di'ia na ngwae ne'e kira matalangani 
fuana mae'a, fasi 'iri na ngwae ki ta'ifau fa'inia na 'ainsel ki logo kira ka ada'i 
maelami'a. 
10 Ma na ngwae 'oro ki kira saea kaimili bolebole'a go'o 'aimili osi'ana na rao'a 
kaimili fuana sa Jesus Christ. Bore ma kamu saea kaumulu liato'o du'ungana 
kaumulu fa'amamana ana sa Jesus Christ. Ma kira saea logo fasi kaimili 
ngwata'uta'u. Bore ma kaumulu saea fasi kaumulu ngasingasi'a. Ma kira ka 
'aila 'ani kaimili, bore ma kira ka fu'usi doe lala amu'a. 
11 Ma kaimili nini'a, ana kaida'i ne'e bore, kaimili fiolo go'o 'aimili, ma kami 
ka silikwa'u go'o 'aimili, ma na toro kaimili ki ka ta'a, ma kira ka ulasi 
kaimili, ma noa'a logo ta luma 'aimili. 
12 Ma na nonimi'a ka maruku na'a sulia na rao ngasilami'a. Aia, ana kaida'i 
ngwae ki kira fata ta'a aimili, kami ka gania God fasi 'iri ke fa'ale'a kira. Ma 
ana kaida'i kira fulia ru ta'a ki aimili, noa'a kami kasi fu'alida go'o. 
13 Ma ana kaida'i kira fata fa'ali kaimili, kami ka olisida 'ani ala'anga le'a ki. 
Ma leka ka dao bore 'ana kaida'i ne'e, na ngwae 'oro ki saena magalia kira 
saea fasi kaimili di'ia na'a tafu. 
14 Noa'a naisi keresia ru ne'e ki fuana fa'a 'ekelamu'a, bore ma nau ku oga nai 
fa'amanata kamu. Sulia kaumulu di'ia na ngela nau ki ne'e nau ku alafe fuada. 
15 Sui bore 'ana ngwae 'oro ki kira ka fa'amanata kamu sulia sa Jesus Christ, 
ta'i ngwae go'o ne'e nia di'ia na ma'a kamu. Osi'ana nau ku fa'atalo'ania na 
Fa'arongo'a Le'a 'iri muka fa'amamana ana, ma nau'a na ngwae di'ia ta ma'a 
fuamu'a. 
16 Nau ku di'ia na'a ma'a kamu, nau ku gani kamu 'iri muke di'ia nau'a ana na 
ru ne'e nau ku sasi'i ki. 
17 Nau ku kwatea kwau sa Timoti siaumulu, 'iri kaumulu ke tua sulia na 
falafala ne'eri. Nia di'ia na ngela nau ne'e nau ku alafe fuana, ma nia ka rao 
le'a fuana na Aofia. Sa Timoti ne'e ke ba'a 'afi kamu, 'asu 'ubani mu kata 

manata bura 'ani falafala saga ne'e bolo fuana ngwae ne'e kira fa'amamana 
ana sa Jesus Christ ki. Nau ku ro'osulia na falafala saga ne'eri, ma nau ku 
fa'amanata 'ani 'i safitana ngwae fa'amamana ki ta'ifau ne'e nau ku leka siada. 
18 Aia, ma ti ai amu'a, kira ka saea fasi noa'a naisi leka la'u ma'i fuana maa'a 
to'omu'a. Ma kira ka fata ba'alafe liu sulida talada. 
19 Bore ma, di'ia na Aofia nia oga, nai ba'a leka 'ali'ali kwau siaumulu. Ma ana 
kaida'i nai dao kwau, nai ba'a lisia di'ia na ngwae ne'e kira fata ba'alafe ki 
kira to'o na'a ana ngasingasi'anga, ma noa'a la'u na ala'anga 'o'o ki go'o ana 
ne'e kira sae'e. 
20 Kaida'i God gwaunga'i fafi kulu, na ru talinga'i noa'a la'u ala'anga ki, bore 
ma na ngasingasi'anga nia. 
21 Aia, ma tae ne'e kamu oga? Di'ia noa'a kamu kasi kakari alifa'i fa'asia na 
abula ta'anga'a kamu ki, nai ba'a leka ma'i siaumulu fuana balufilamu'a. Bore 
ma, di'ia na fuli ru lamu'a ni'i le'a, na daolaku ma'i siaumulu ke ba'a le'a logo, 
ma nai ba'a fa'ata'inia fuamu'a na alafe'anga nau fa'inia na kwaigere 'anga 
nau. 

1 Korint 5 
1 Aia, nau ku rongo fasi ta'i ngwae amu'a ne'e abulalana nia ta'a liu. Kira saea 
na ngwae ne'eri teo fa'inia te'a fafo nia. Ma na ngwae ne'e noa'a kasi 
fa'amamana ki bore, kira noa'a kasi alafafia abula'a 'una'eri. 
2 Ma fa'uta ne'e kamu ka fata ba'alafe go'o amu'a, sui bore 'ana ta ngwae 
fa'amamana ne'e ka sasi 'una'eri. Ma nia le'a fuana muke kwaimanatai. Ma ka 
le'a logo di'ia kamu kasi alafafia fuana tua'a 'i safitamu'a. 
3 Nini'ari nau ku tua tau bore fa'asi kamu. Bore ma nia di'ia go'o 'ana fasi nau 
ku tua fa'i kamu, osi'ana na manataku fii liu suli kamu. Ma nau ku 
matalanga'inia na ngwae ne'e sasia ru ta'a 'una'eri. Nau ku bolo fa'inia 
matalanga'ilana sulia na ngasingasi 'anga nau fa'asia na Aofia kia sa Jesus. 
Ana kaida'i kamu ka fiku, nia di'ia nau ku tua logo fa'i kamu, ma kaimili ka 
to'o ana ngasingasi'anga fa'asia na Aofia kia sa Jesus. 

5 Ma 'ania na ngasingasi'anga ne'eri, nau ku fata totonga'i muke danga na'a 
'ania ngwae ne'eri fuana sa Saetan ne'e ke ba'a fa'alia na nonina, 'iri na 
mangona ke ba'a mauri fa'asia na kwa'ikwa'inga ne'e God ke ba'a kwatea ana 
fa'i Asoa na Aofia sa Jesus ke ba'a oli ma'i. 
6 Noa'a kamu kasi bolo fa'inia ne'e kamu ke fata naunau! Osi'ana kamu saiana 
ne'e ala'anga ba fata 'uri, "Ta kala isi ti'iti'i ba nia ke sifolia ka'a ka'a ana beret 
ta'ifau." Ma ka 'una'eri logo ta ngwae ne'e abulalana ta'a saiana ke ba'a tala'ia 
ngwae 'oro liu fuana leka'a sulia. 
7 Nia ne'e, ka le'a fuana muke lafua fa'asi kamu na ngwae ta'a ne'e di'ia isi, 'iri 
noa'a ta ta'anga'a 'i safitamu'a. Ma di'ia kamu ro'osulia na ru ne'e, muke ba'a 
di'ia na beret faolu ne'e noa'a ta isi saena. Ma nau ku saiana kaumulu 'una'eri 
na'a. Du'ungana ne'e na fafanga'a kia kwaimamani na'a, sulia sa Jesus Christ 
di'ia na kala sipsip ne'e kira fo'osi na'a 'ani ana fafanga'a Jiu ne'e kira saea 'ani 
"Daofa'i Liu'a.” 
8 Ma osi'ana ne'e nia 'una'eri, ana kaida'i kulu fanga ana na fafanga'a ana 
"Daofa'i Liu'a," noa'a kulu kasi 'ania na beret 'ua ne'e to'o ana isi ana abula 
ta'anga'a saena, bore ma kulu 'ania lala na beret ne'e noa'a ta isi ana abula 
ta'anga'a saena, sulia na abulalaka saga ta'ifau, ma na fatalaka ka mamana 
logo. 
9 Saena na kerekere'a ba nau ku kwatea kwau fuamu'a 'i na'o, nau ku saea 
kwau fuamu'a noa'a kamu kasi 'ado la'u fa'inia ngwae ne'e maurilada teo ana 
'usu'a. 
10 Ma noa'a nau kusi fata sulia ngwae ne'e noa'a kira kasi fa'amamana ana 
God ne'e maurilada teo ana 'usu'a, nama na ngwae guguta, nama na ngwae 
bilibili, ma na ngwae ne'e kira fo'osia nunu'i ru ki. Si di'ia kulu tua saena 
magalia ne'e, nia 'afita'i fuana kulu ka tua fa'asia na ngwae ta'a 'una'eri ki. 
11 Bore ma, na ru ba nau ku fata sulia nia 'uri, noa'a kulu kasi 'ado fa'inia na 
ngwae ne'e kira saea kira fa'amamana ana sa Jesus Christ, ma na maurilada 
ka teo ana 'usu'a, ma kira ka guguta, ma kira ka fo'osia na nunu'i ru ki, ma 

kira ka fata ta'a sulia ngwae ki, ma kira ka kwa'u liua na waen, ma kira ka 
bili. Noa'a kamu kasi fanga fa'inida ngwae 'una'eri ki. 
12 Ngwae ne'e noa'a kira kasi fa'amamana ana sa Jesus Christ, noa'a kulu kasi 
bolo fuana matalanga'ilada. God lala ne'e ke ba'a matalanga'i kira. Bore ma 
di'ia ta ngwae akulu na ngwae fa'amamana nia sasia ta ru ta'a 'una'eri, kulu 
bolo fuana matalanga'ilana. Sulia na Kerekere'a Abu ba fata 'uri, "Di'ia ta 
ngwae ta'a amu'a tua saena fiku'a kamu, muke lalia fa'asia fiku'a fa'i kamu." 

1 Korint 6 
1 Kaida'i ta ngwae amu'a nia kwaifatai fa'inia ta ngwae ne'e fa'amamana logo, 
noa'a kasi le'a fuana nia leka siana ngwae kwaigiosi ki ne'e noa'a kasi 
fa'amamana ana sa Jesus Christ fuana fa'asagalana. Bore ma nia le'a fuana nia 
ke leka lala siana ngwae God ki, fasi 'iri kira ke fa'asaga na ru ne'eri. 
2 Fuila kamu ka sai go'o ana ne'e ngwae God ki kike ba'a matalangani na 
ngwae ki saena magalia. Ma osi'ana kamu totolia sasi'a 'una'eri, kamu sai logo 
ana ne'e muke fa'asaga go'o amu'a kala ru ki ana kaida'i ne'e. 
3 Fuila kamu ka sai go'o ana ne'e kuke ba'a matalanga'inia na 'ainsel ki. Nia 
ne'e, ka tasa liu fuakulu ne'e kulu bolo fuana fa'asagalana kala ru ki ana 
kaida'i ne'e. 
4 Di'ia ta ngwae amu'a kwaifatai fa'inia ta ngwae logo ne'e nia fa'amamana, 
noa'a kasi le'a fuana leka'a siana ngwae abu fa'amamana ki fuana fa'asaga'a. 
5 Kaida'i ta ngwae amu'a nia leka siana ta ngwae kwaigiosi 'una'eri, nia ta'a 
liu ma nia totolia 'eke'a fafia. Nau ku fia sali ti ngwae fa'amamana 'i fanoa 
kamu kira liato'o, ma kira ka sai go'o 'ada ana fa'asagalana ru ki safitamu'a. 
6 Bore ma kamu'a, ana kaida'i ta ngwae nia kwaifatai fa'inia ta ngwae logo 'i 
safitamu'a, nia ka leka siana na ngwae kwaigiosi ne'e noa'a kasi fa'amamana 
ana sa Jesus Christ fuana fa'asagalana. Ma ru ne'eri noa'a kasi le'a! 
7 Ma ana kaida'i ne'e kamu kwaifatai fa'i kamu kwailiu, nia fa'ata'inia ne'e 
noa'a kamu kasi ro'o go'o sulia na kwaiogai 'anga sa Jesus Christ. Na 
kwaigiosi'anga ne'e kamu sasia ana kaida'i ne'e 'i maana ngwae abu 

fa'amamana ki, nia noa'a kasi le'a. Nia ta'i le'a di'ia muke ala'ania na 
ngwaefuta kamu ki kira ka fulia ru ta'a ki amu'a, ma kira ka ngalia na'a ru 
kamu ki, ma noa'a kamu kasi leka fuana na ngwae kwaigiosi ki. 
8 Bore ma kamu ngwae ne'e fa'amamana ki, kamu sasi ta'a fuamu'a kwailiu, 
ma muka bili kamu kwailiu na'a. 
9 Kaumulu saiana na ngwae ne'e abulalada ta'a ki, 'afita'i kira ka tua saena 
tua'a ne'e God ke gwaunga'i fafia. Noa'a kamu kasi fa'amamana ana ta soke'a. 
Na ngwae ne'e kira tua 'ani 'usu'a, ma na ngwae ne'e kira fo'osia na nunu'i ru 
ki, ma na ngwae kakabara ki, ma na ngwangwane ne'e kira kakabara fa'inia 
na ngwangwane ki, ma na kini ki ne'e kira kakabara fa'inia logo na kini ki, 
10 ma na ngwae bili ki, ma na ngwae guguta ki, ma na ngwae ne'e kira kwa'u 
doe ana waen, ma na ngwae ne'e kira ala'a ta'a ki sulia ngwae matamata ki, 
ma na ngwae laulau ki, na ngwae ne'eri ki noa'a ta ngwae ada kasi ru'u saena 
tua'a ne'e God ke gwaunga'i fafia. 
11 Ana kaida'i ba sui na'a kwau, ti ngwae amu'a ne'e abulalamu'a 'una'eri. 
Bore ma ana kaida'i ne'e, God rufuanata na'a ana abula ta'anga'a kamu ki, ma 
muka sikasika na'a fa'asia na abula ta'anga'a kamu ki, ma God ka kwalo kamu 
na'a fuana nia'a talana. Sulia na Aofia kia sa Jesus Christ fa'inia na Ano'i ru 
God kia kera kwate kamu ka saga. 
12 Ta ngwae amu'a fata 'uri, "Nau ku saiana nai sasia go'o 'aku ru ki ta'ifau." 
Nau ku olisi 'uri ana, "Sui bore 'ana 'oko saiana sasilana ru ki ta'ifau, na ru ki 
ta'ifau noa'a kasi le'a fuamu." Nau'a logo, nau ku saiana nau ku sasia go'o 'aku 
na ru ki ta'ifau. Bore ma noa'a naisi ala'ania ta ru ka gwaunga'i fafi nau. 
13 Ma ta ngwae amu'a la'u ka fata 'uri, "Na fanga ru na'a fuana oga'i ngwae, 
ma na oga'i ngwae ru na'a fuana fanga." Nau ku olisi 'uri logo ana, "God ke 
ba'a fa'asuia na fanga fa'inia na oga'i ngwae." Ka 'una'eri logo, na nonika noa'a 
la'u ru fuana kakabara'anga, osi'ana na Aofia nia saunga'inia na nonika fuana 
nia'a talana. Ma na Aofia ka tagi logo sulia na nonika. 

14 God ka ta'ea na Aofia sa Jesus fa'asia na mae'a, ma nia ke ba'a ta'ea nonika 
logo 'ani ngasingasi'anga doe nia. 
15 Kamu saiana kulu'a ngwae ne'e kulu fa'amamana ki, na nonika nia ta bali 
go'o ana nonina sa Jesus Christ. Nia ne'e, noa'a kasi bolo fuana kuke sasia ta 
ru 'ani ta bali ana nonina sa Jesus Christ fuana fiku'a fa'inia ta kini 'usu! 
16 Fuila muke saiana ne'e di'ia ta ngwae teo fa'inia na kini 'usu, na ro 
nonidaro'o alua na'a ta'i noni. Sulia ne'e Kerekere'a Abu ba fata madako ana 
ka 'uri, "Na ro ngwae ne'e ki kera alua na'a ta'i noni.” 
17 Aia, ma na ngwae ne'e fa'amamana ana Aofia sa Jesus, na maurilana fa'inia 
na maurilana sa Jesus kero'a alua go'o ta'i ru. 
18 Muke tua fa'asia na kakabara'anga. Na ta'anga'a ki ta'ifau ne'e ngwae ki 
fuli'i noa'a kasi fa'alia go'o nonida, bore ma ngwae ne'e kira tua 'ani 'usu'a ki 
kira fa'alia na'a nonida talada. 
19 Fuila kamu ka sai go'o ana ne'e nonika na kula ni tua'a na Ano'i ru Abu ne'e 
God kwatea fuaka. 'Una'eri, noa'a la'u kulu'a talakulu ne'e gwaunga'i fafia na 
nonika, osi'ana kulu'a ne'e ru God ki. 
20 Osi'ana God nia foli kulu 'ani na maelana Ngela nia. Ta ne'e, na ru ki ta'ifau 
ne'e kamu sasia 'ani na nonimu'a, muke sasi le'a ana fuana fu'usi 'inoto'alana 
God. 

1 Korint 7 
1 Aia, nau ku keresia na'a kwau na olisi'anga nau sulia na saefilo'a kamu ki ba 
kamu kerekere ma muka saefiloa ma'i. Kaumulu saefilo 'uri, "'Uri ma, nia le'a 
fuana ngwae noa'a kasi teo fa'inia 'afe nia?” 
2 Ma nau ku saea, nia le'a fuana ngwae ki ta'ifau kira ka to'o ana 'afe ki, ma 
ka le'a logo fuana na kini ki ta'ifau kira ka to'o ana ara'i ki, 'iri ke dau sulia 
ngwae ki fa'asia kakabara'anga. 

3 Ma nia le'a fuana na ara'i ka teo fa'inia na 'afe nia. Ma ka le'a logo fuana na 
'afe ka teo fa'inia na ara'i nia. Sulia noa'a nia kasi le'a fuana ta ngwae adaro'o 
ka 'aila 'ania ta ai. 
4 Osi'ana ne'e na kini noa'a kasi 'a'ana ana nonina talana, bore ma na ara'i ne'e 
nia 'a'ana ana 'afe nia. Ka 'una'eri logo fuana ngwae, nia noa'a kasi 'a'ana 
fuana na nonina 'ana talana, bore ma na 'afe nia'a logo ne'e 'a'ana fuana. 
5 Noa'a kasi le'a fuana kera ka tua to'o to'o 'ani kera kwailiu. Sui bore 'ana ka 
'una'eri, di'ia kera alafafia fuana tua'a fa'asia teo fiku'a fuana ta kaida'i ti'iti'i 
fasi 'iri kera ka fo'o ngangata, nia le'a go'o 'ana. Sui 'ali'ali logo kera ka oli 
keka teo fiku la'u, 'asu 'ubani sa Satan kata liufi kera 'ania ilito'onga ki, sulia 
nia talangwara'u fuamu'a fuana ro'onga'a sulia na kwaiogai'anga ta'a ki. 
6 Muke sailinga le'a: Nau ku alafafia ne'e kera ke tua fa'asia teo fiku'a 
fa'inidaro'o kwailiu sulia ta kala kaida'i dokodoko. Bore ma noa'a nau ku 'iri 
ala'a totonga'i ne'e kamu ke sasi nama 'una'eri. 
7 Saena manatalaku talaku, di'ia ngwae ki ta'ifau ka tua di'ia nau'a ne'e noa'a 
kusi to'o ana ta 'afe, nia le'a. Bore ma nau ku saiana na kwate'a ne'e God 
kwatea fuaka noa'a kasi bolo ta'ifau. Sulia na kwate'a nia fuana ti ngwae nia 
talangwara'u fuana tua'a ta'ifilida. Ma na kwatea nia fuana ti ngwae la'u, nia 
talangwara'u fuana kike tua fiku saena ara'inga. 
8 Nini'ari nau ku fata fuana na 'uru ngwae ki ma na gwa'i 'uru kini ki, nau ku 
saea nia le'a liu di'ia muke sasi suli nau ne'e noa'a naisi ara'i. 
9 Bore ma, di'ia nia 'afita'i fuana ti ngwae amu'a 'iri kamu ka 'aila 'ani na 
kwaiogai'anga kamu ki ana noni, nia le'a fuamu'a muke 'afe ma muke ara'i. 
Sulia nia le'a fuamu'a muke ara'i 'aumulu ma muke 'afe 'aumulu 'asu 'ubani 
kamu kata to'o ana 'afita'i'anga ana kwaiogai'anga ana noni. 
10 Nini'ari logo nau ku fata fuamu'a ai ne'e kamu ara'i ta'ifau ma muka 'afe 
ta'ifau na'a ki, nau ku saea na taki ne'e noa'a la'u sulia liaku, bore ma na taki 
na Aofia lala. Na 'afe noa'a kasi ilanga'inia na ara'i nia. 

11 Ma di'ia ta 'afe ka ilanga'inia na'a ara'i nia, le'a fuana nia ka oli nama ma'i 
fuana fasi 'iri kera ka tua fiku la'u. Ma di'ia noa'a, noa'a kasi totolia nia ka 'afe 
la'u. Ma na ngwae noa'a kasi ilanga'inia na 'afe nia. 
12 Nau ku fata la'u fuamu'a ngwae fa'amamana ne'e korea ta ai ne'e noa'a kasi 
fa'amamana. Nau ku saea na ala'anga nau na'a talaku go'o 'ana, ma noa'a la'u 
na ala'anga totonga'i na Aofia. Di'ia ta ngwae fa'amamana ana sa Jesus Christ, 
ma nia ka to'o ana 'afe ne'e noa'a kasi fa'amamana, ma na kini noa'a kasi oga 
ilanga'ilana ara'i nia, na ngwae ne'eri logo noa'a kasi ilanga'inia na 'afe nia. 
13 Ma ka 'una'eri logo fuana kini ne'e fa'amamana. Noa'a nia kasi ilanga'inia 
ara'i nia ne'e noa'a kasi fa'amamana di'ia na ara'i nia oga kera ka tua fiku. 
14 Noa'a 'oe kosi fa'asia osi'ana ta kini fa'amamana, ma na ara'i nia noa'a kasi 
fa'amamana, God ke ba'a fa'asikasika logo na ara'i nia, sulia na 'afe nia. Ma 
'una'eri logo, God ka fa'asikasika na kini ne'e noa'a kasi fa'amamana sulia na 
ara'i nia ne'e fa'amamana ana sa Jesus Christ. Di'ia ru ne'eri noa'a kasi 
mamana, na ngela kera ki di'ia na ngela ngwae ne'e noa'a kasi fa'amamana ki. 
Bore ma kulu sai na'a ana ne'e na ngela kera ki ngwae God ki na'a. 
15 Ma di'ia ta ai amu'a to'o ana ta ara'i nama ta 'afe ne'e noa'a kasi 
fa'amamana, ma na ara'i ne'eri nama na 'afe ne'eri ka 'aila 'ani, muke ala'ania 
fuana ara'i ne'eri nama na 'afe ne'eri ka leka 'ana. Sui bore 'ana God ala'ania 
na ru ne'eri, nia oga kamu ka tua 'ani aroaro'a fa'inia 'afe nama na ara'i ne'e 
noa'a kasi fa'amamana ana sa Jesus. 
16 Sulia na ngwae ne'e kira fa'amamana ki, noa'a kira kasi sai le'a ana ne'e 'afe 
nia nama ara'i nia ke ba'a fa'amamana, nama di'ia noa'a ka noa'a go'o. 
17 Ngwaefuta nau kina, tualamu'a nia fa'uta kaida'i ne'e kamu fa'amamana 
ana God, nia noa'a 'iri le'a ne'e muke rokisia, bore ma kamu sai nama ana ne'e 
muke fa'asia ta'anga'a kamu ki. Nia ne'e na Aofia nia oga. Nia na'a ne'e 
fa'amanata'anga nau fuana ngwae fa'amamana ki ana fanoa ki ta'ifau. 
18 Sulia nia 'una'eri, ta ngwae ne'e ka 'olo fa'ata'inia sulia na falafala ngwae 
Jiu ki, di'ia nia ka fa'amamana ana sa Jesus Christ, noa'a nia kasi lafua na 

toto ne'eri ana 'olo fa'ata'i 'anga. Ma ka 'una'eri logo, di'ia na ngwae ne'e nia 
noa'a la'u Jiu, ma nia ka fa'amamana ana sa Jesus Christ, noa'a nia kasi 'olo 
fa'ata'inia. 
19 Si di'ia ta ngwae ka 'olo fa'ata'inia nama ka noa'a, nia kasi 'inoto'a go'o ana. 
Osi'ana na ru 'inoto'a ne'e, nia ro'o lala sulia na taki God ki. 
20 Kamu'a ta'ifau, muke donga tua'a ne'e kamu tua ma'i 'ani 'i na'o kaida'i 
kamu tala'ae ana fa'amamanalana na Aofia kia. 
21 Sulia nia 'una'eri, di'ia 'ae'o ne'e ngwae rao 'o'o ana kaida'i 'oko 
fa'amamana, nia le'a go'o 'ana, 'oko uu ngasi na'a. Bore ma, di'ia ka 
talangwara'u fuamu 'oko tua sakadola'a, 'oko kwate'o talamu 'uana tua 
sakadola'a. 
22 Kaida'i na Aofia laefia ta ngwae ne'e rao 'o'o, nia alu nia ka sau 'ani ngwae 
sakadola na Aofia. Ma ka 'una'eri logo na ngwae tua sakadola ne'e sa Jesus 
Christ ka laefia, nia ne'e ngwae rao 'o'o sa Jesus Christ. 
23 Aia, God foli kamu 'ani na maelana sa Jesus Christ. Nia ne'e, noa'a kamu 
kasi rao 'o'o fuana ngwae ki. 
24 Ngwaefuta nau kina, na tua'a fa'uta ne'e kamu tua ma'i 'ani kaida'i kamu 
fa'amamana ana God, noa'a kasi le'a fuana muka rokisia, bore ma kamu sai 
nama ana ne'e muke fa'asia ta'anga'a kamu ki. 
25 Aia, na saefilo'a kamu sulia na ngwae ne'e noa'a kasi to'o 'ua ana ta 'afe ma 
noa'a kasi to'o 'ua ana ta ara'i, noa'a nau kusi to'o ana ta taki fa'asia na Aofia. 
Bore ma, nau ku keresia na manataku go'o 'ana, ma kamu ka fito'o aku sulia 
nau na ngwae ne'e Aofia kwaimanatai aku. 
26 Ma na manata'anga nau nia 'uri: Sulia kulu ngwae fa'amamana ki kulu dao 
to'ona 'afita'i'anga doe ana kaida'i ne'e, nia le'a ne'e di'ia muke tua 'ani tua'a 
ne'e kamu tua ma'i 'ani 'i na'o. 
27 Nia ne'e, di'ia ta ngwae to'o na'a ana 'afe, noa'a nia kasi fa'asia na'a. Ma 
di'ia ta ngwae noa'a kasi to'o 'ua ana ta 'afe, noa'a nia kasi lulu 'uana ta kini 
fuana korelana. 

28 Ma sui bore 'ana ka 'una'eri, di'ia ta ngwae ka ara'i, nia noa'a kasi abula 
rora go'o. Ma ka 'una'eri logo, di'ia ta kini ka 'afe, nia noa'a kasi abula rora 
go'o. Aia, du'ungana tae ne'e nau ku saea fuamu'a nia ka le'a di'ia noa'a kamu 
kasi ara'i ma noa'a mu kasi 'afe, osi'ana nau ku oga 'iri noa'a kamu kasi to'o 
ana 'afita'i'anga 'oro ana magalia. 
29 Aia, ngwaefuta kina, na fadalana ala'anga nau 'uri: Na tualaka ana mauri'a 
noa'a kasi tau go'o saena magalia ne'e. Noa'a go'o ta ru ana di'ia 'oko ara'i 
nama ka noa'a. 
30 Noa'a go'o ta ru ana di'ia 'oko angi, nama 'oko ga'a, nama 'oko foli, nama 
'oko noa'a daofa'i liu ana ru ki. 
31 Nia ka 'una'eri logo, na ngwae ne'e manata 'abera sulia ru ana magalia ki, 
kira noa'a kasi sasi la'u di'ia ne'e ru ne'eri ki doe saena maurilada, sulia na 
magalia ne'e karangi ka sui na'a. 
32 Aia, nau ku oga fasi na 'afita'i'anga saena magalia ne'e noa'a kasi fa'a 'abera 
kamu. Na ngwae ne'e noa'a kasi ara'i, nia 'abera go'o 'ani na rao'a fuana na 
Aofia. Nia oga fa'asaele'alana Aofia. 
33 Bore ma na ngwae ne'e ara'i, nia manata liu sulia ru ki ana magalia, 
du'ungana nia oga fa'asaele'alana 'afe nia. 
34 Ma ana kaida'i ki ta'ifau nia manata sulia ro ru ki, na kwaiogai'anga na 'afe 
nia ma na kwaiogai'anga na Aofia. Ma ka 'una'eri logo, na kini ne'e noa'a kasi 
to'o ana ara'i, nia manata go'o 'uana na rao'a fuana na Aofia, sulia nia kwatea 
na'a maurilana ma na nonina fuana God. Ma di'ia ta kini to'o ana ara'i, nia ka 
manata go'o 'ana sulia na ru ki saena magalia, du'ungana nia oga 
fa'asaele'alana ara'i nia. 
35 Ma noa'a naisi saea ru ne'eri ki fuana kwatelana 'afita'i'anga fuamu'a. Bore 
ma, nau ku saea ru ne'eri ki, osi'ana nau ku oga 'afi lamu'a, 'iri muke rao le'a, 
ma muke alafe fuana na Aofia, ma noa'a la'u ru fuana luilamu'a. 
36 Aia, di'ia ta ngwae 'alako to'o ana ta sari'i ne'e kira alu fafia fuana, ma di'ia 
na kwaiogai'anga nia ana noni doe liu, ma nia ka oga korelana na sari'i ne'e, 

nia le'a fuana nia ka korea 'ana. Ma di'ia nia korea na kini ne'eri, kera kasi 
abula ta'a go'o. 
37 Bore ma, di'ia ngwae 'alako ne'eri ka 'aila 'ani ara'inga, ma di'ia nia ka 
saiana dau fafilana na kwaiogai'anga nia ana noni, nia le'a fuana nia noa'a 
kasi korea ta sari'i. 
38 Nia ne'e, ka le'a go'o 'ana di'ia kamu ara'i ma kamu ka 'afe. Ma nia le'a ka 
tasa di'ia noa'a kamu kasi ara'i nama kamu kasi 'afe. 
39 Aia, ma di'ia ta kini ka to'o ana ara'i, noa'a kasi le'a fuana nia ka ilangani 
ara'i nia. Ma di'ia na ara'i nia ka mae, na kini ne'eri saiana ka 'afe la'u fuana 
ta ngwae ne'e nia oga, bore ma ngwae ne'e nia fa'amamana nama ana sa 
Jesus Christ di'ia logo nia'a. 
40 Ma sui bore 'ana ka 'una'eri, di'ia nia noa'a kasi 'afe la'u, nia ke ba'a saele'a 
ka tasa. Nia ne'e manatalaku go'o 'ana 'una'eri, bore ma nau ku fia na Ano'i ru 
Abu God na'a ne'e fa'ata'inia fuaku. 

1 Korint 8 
1 Aia, nau ku keresia ku olisia kwau na saefilo'a kamu sulia na fanga ne'e kira 
fo'osia 'ani nunu'i ru ki. Nia mamana, kulu'a ta'ifau go'o kulu saiana ru oro ki 
sulia God. Sui bore 'ana ka 'una'eri, nia noa'a kasi le'a fuana lafulakulu sulia 
na sai'i ru'a kulu ki. Bore ma, alafe'anga ne'e kwate ma kulu ka kwai'afi akulu 
kwailiu. 
2 Ma sa tai ne'e ka saea nia sai'i ru liu, nia noa'a kasi sai go'o ana ta ru. 
3 Bore ma na ngwae ne'e alafe fuana God, God saiana. 
4 'Iu, sulia na fanga ne'e kira fo'osia 'ani nunu'i ru ki, kulu saiana na nunu'i ru 
ki, noa'a kira kasi mauri mamana. Osi'ana kulu saiana ta'ifilia God go'o ne'e 
mamana. 
5 Sui bore 'ana ti ngwae kika fo'osia ru 'oro ki 'i langi ma saena magalia logo, 
ma kika saea na ru ne'eri ki ne'e god ki ma na aofia ki, 



574 

 

 
© 2003, Wycliffe Bible Translators, Inc. 

 

 
 

 

6 kulu saiana ta'i God go'o ne'e tua, ma nia na Ma'a ne'e saunga'inia ru ki 
ta'ifau, ma kulu ka mauri fasi 'iri kuke rao fuana. Ma kulu to'o ana ta'i Aofia 
go'o sa Jesus Christ, ne'e 'afia God fuana saunga'ilana na ru ki ta'ifau, ma nia 
ka kwatea logo na mauri'a fuaka. 
7 Ma ti ngwae ne'e kira fa'amamana, noa'a kira kasi sai go'o ana na nunu'i ru 
ne'e noa'a la'u ru mamana ki. Ma osi'ana tau na'a ma'i, kira lisia na'a ngwae ki 
kira fo'osia na nunu'i ru 'oro ki, kika manata fasi na fanga ne'e kira fo'osia 'ani 
nunu'i ru ki, nia fanga na'a ana nunu'i ru ki. Ma talangwara'u fuana kika 
kwaimanatai di'ia kira 'ania na fanga 'una'eri, ma kira ka fia fasi kira fulia ru 
ta'a ma kika bulibuli 'i maana God. 
8 Bore ma nau ku saea fuamu'a, 'afita'i fuana ta fanga ka kwai'afi aka fuana 
fa'asaele'alana God. Sulia di'ia kulu 'ania ta fanga, nia ru 'o'o go'o 'ana ana 
God, ma di'ia noa'a kulu kasi 'ania, nia noa'a kasi matamata go'o. 
9 Sui bore 'ana ka 'una'eri, muke lia suli kamu, 'asu 'ubani kamu kata sasi ti 
ngwae fa'amamana kika sasia ta ru ne'e manatalada talada saea fuada ne'e 
kira rora fuana sasilana. 
10 Muke madafi kamu 'asu 'ubani ru ne'e kata fuli: Ngwae fa'amamana ne'e 
kira manata sulia fasi nia rora fuana 'anilana fanga'a ne'e kira fo'osi 'ani fuana 
nunu'i ru ki. Ma kira lisia kamu 'ania fanga ne'eri saena luma abu na nunu'i 
ru. Kamu saiana nia noa'a kasi rora fuana 'anilana fanga 'uri ki. Bore ma 
kamu ke raduda fuana 'anilana fanga'a ne'e kira fo'osi 'ani fuana nunu'i ru, ma 
kira ke sasia ru ne'e mangoda saea fuada nia rora. 
11 Ma 'una'eri na to'olamu'a ne'e fa'amamana'anga nia kasi ngasingasi'a 'ua, na 
maurilana ke ba'a ta'a, osi'ana na abulalamu'a 'ani sai'i ru lamu'a. Ma ngwae 
ne'eri, sa Jesus Christ mae na'a fuana. 
12 Kaida'i kamu fulia ru ta'a ana ti ngwae fa'amamana 'ani radulada fuana 
fulilana ru ne'e kira manata sulia nia rora, kamu fulia ru ta'a ana sa Christ 
logo. 

13 Nia ne'e, 'afita'i liu nau ku 'ania ta fanga ne'e to'olaku lisia ma ka leka rora. 
Osi'ana noa'a naisi oga ne'e nai kwatea sa to'olaku ka sasia ta ru ne'e 
manatalana talana saea fuana ne'e nia rora fuana sasilana. 

1 Korint 9 
1 Aia, nau'a nini'a, nau ta ngwae aloge. Ma nau ne'e ta ngwae lifurongo, ma 
nau ku lisia na'a sa Jesus na Aofia kia. Ma kamu fa'amamana ana Aofia sulia 
na rao'a nau fuana. 
2 Nia ne'e, kamu ka saiana nau'a na'a ne'e ta ngwae lifurongo, bore 'ana ti 
ngwae kira saea noa'a. Kamu saiana ta'ifau na'a, sulia na fa'amamana'anga 
kamu ki ana na Aofia ne'e fa'ata'inia na rao'a nau di'ia ta ngwae lifurongo. 
3 Ana kaida'i ti ngwae kira balufi nau, nau ku olisi 'uri ada: 
4 Nau ku to'o ana ngasingasi'anga fuana ngalilana fanga ma na kwa'unga 
fa'asia sa tai fa'ida ne'e nau ku fa'amanatada. Sui bore 'ana ka 'una'eri, nau 
kusi ngalia. 
5 Ma nau ku to'o ana ngasingasi'anga fuana sasi'a sulia sa Peter fa'inia ti 
lifurongo, ma na ngwaefuta sa Jesus ki, ne'e kira to'o ana 'afe fa'amamana ki 
ne'e kira leka fa'inida ana lekalada. Sui bore 'ana ka 'una'eri, nau kusi to'o ana 
ta 'afe. 
6 Sa Banabas fa'i nau, kero'o to'o logo ana ngasingasi'anga di'ia ti lifurongo 
fuana ngalilana mani 'iri kero'o kasi 'abera 'ani rao'a matamata. Sui bore 'ana 
ka 'una'eri, kero'o rao logo fuana folilana na fanga kero'o ki. 
7 Ma ta ngwae ana ofo'a bore, nia noa'a kasi sasia na rao'a matamata fuana 
folilana na fanga nia. Ma ta ngwae ne'e nia fasia maga ru ki, nia saiana 
'anilana na fua'i ru ana 'ai ne'e nia fasi'i ki. Ka 'una'eri logo fuana ngwae ne'e 
lia sulia na amu'i sipsip nia, sulia nia saiana ka ngalia logo ti sulu'i ru ana 
susuda fuana kwa'ufilana. 
8 Ma noa'a la'u na ru ne'eri ki ta'ifilida ne'e nau ku fa'abolota'inia 'ani ru ki 
saena magalia ne'e. Sulia na taki fa'asia sa Moses ki saea logo ru ne'eri. 

9 Osi'ana saena taki sa Moses ki, nia fata 'uri, "Na buluka ne'e rao fuana 
urilana na maga ru ki, nia saiana ke 'ani ti ru, ma noa'a 'oe kosi bokota 
kwakwana." Ma God noa'a kasi fata 'ani ru ne'eri sulia na buluka ki go'o 'ana. 
10 Bore ma nia fata logo suli kaimili na ngwae fa'amanata ki ana Fa'arongo'a 
Le'a. Nia na'a ne'e, ngwae fasia na maga ru ki ma na ngwae ne'e ka loia ru, 
kera ta'ifau go'o ne'e kera kwaimasi fuana ngalilana ti fua'i 'ai ana kaida'i ana 
unu'i 'ai maua. 
11 Ka 'una'eri logo fuami'a, du'ungana kami fata talo'ania na Fa'arongo'a Le'a 
fuamu'a di'ia ta ngwae ba fasia na maga ru saena ano. Nia ne'e, le'a fuana 
mika ngalia na ru le'a ki fa'asi kamu fuana maurilami'a saena magalia ne'e. 
12 Ma di'ia ti ngwae ne'e fa'amanata kamu kira bolo fuana ngalilana na ru 
ne'eri ki fa'asi kamu, tama kami totolia ka tasa fuana ngalilana ru ne'eri ki 
fa'asi kamu. Sui bore 'ana kero'o ka to'o ana ngasingasi 'anga 'una'eri, noa'a 
kero'o kasi gani kamu go'o 'uana ta ru, osi'ana kero'o ma'udi fuana liu'a saena 
'afita'i'anga ki, 'iri ngwae 'oro ki kike rongo 'ali'ali ana Fa'arongo'a Le'a sulia sa 
Jesus Christ. 
13 Kaumulu saiana ngwae ne'e kira rao saena Luma Abu God, kira ngalia na'a 
fanga kira ki fa'asia saena Luma Abu God, sulia kira 'ania na kwaisu'usi'anga 
ki fa'asia na fu'ani kwaisu'usi ne'eri. 
14 Ka 'una'eri logo, na Aofia ka saea na ngwae ne'e kira fa'arongo 'ani 
Fa'arongo'a Le'a, kira totolia kika ngalia na ru ki fuana maurilada saena 
magalia fuana rao'a ne'eri. 
15 Sui bore 'ana nau ku to'o ana ngasingasi'anga fuana ngalilana na ru ne'eri 
ki fa'asia na ngwae ne'e nau ku fa'amanatada ki, noa'a naisi gania ta ru fa'asia 
ta ngwae. Ma 'i ta'ena, nau kusi keresia na ru ne'e fasi 'iri nau ku ngalia ta ru. 
Nau ku fatale'a aku talaku, sulia nau kusi ngalia ta ru fa'asia na ngwae ne'e 
nau ku fa'amanatada ki. Ma ka le'a di'ia nau ku mae ana fiolo'a sui mala nau 
ku fi'i gani kamu 'uana ta ru, sulia nau kusi oga na fatale'a laku ka alua go'o 
'ana ta ru 'o'o 'una'eri. 

16 Ma noa'a kasi talangwara'u fuana nau ku fatale'a sulia na fa'atalonga'ilana 
na Fa'arongo'a Le'a, osi'ana na Aofia ba'e nau fuana sasilana. Nia ne'e, 
kwa'ikwa'inga nia fuaku ke ba'a doe di'ia noa'a naisi fa'arongo 'ani Fa'arongo'a 
Le'a. 
17 Di'ia nau ku fa'atalo sulia na kwaiogai'anga nau, nia talangwara'u fuana 
nau ku ngalia na'a mani. Bore ma noa'a naisi masia ta mani, sulia God fito'o 
aku fuana sasilana na rao'a ne'e nia ba'e nau ma'i 'uana. 
18 Aia, tae ne'e kwaiara'anga nau fuana rao'a ne'e? Na kwaiara'anga nau, nia 
ne'e fuana fa'arongo'a 'ani Fa'arongo'a Le'a fuana ngwae ki, ma noa'a naisi 
ngalia ta folifoli'a fuana tae ne'e nau ku sasia, sui bore 'ana ka bolo fuana 
gania 'uana ti ru fuaku. 
19 Ru ne'e fada 'ani ne'e noa'a ta ngwae kasi su'uma'i nau fuana ro'onga'a sulia 
du'ungana kira foli nau. Sui bore 'ana ka 'una'eri, nau ku rao ngangata fuana 
ngwae ki ta'ifau di'ia ta ngwae rao, fasi 'iri na ngwae 'oro ki kike fa'amamana 
ana sa Jesus Christ. 
20 Nia ne'e, ana kaida'i nau ku tua fa'inia ngwae Jiu ki, nau ku ro'osulia na 
falafala Jiu ki, 'iri nau ku kwai'afi ada fuana fa'amamana'anga. Ma sui bore 
'ana noa'a naisi tua olofana taki sa Moses ki, nau ku ro'o logo sulia di'ida, fasi 
'iri nai 'afida fuana fa'amamana'anga. 
21 Nia 'una'eri logo ana kaida'i nau ku tua fa'inia ngwae noa'a la'u Jiu ki, nau 
ku ro'osulia na falafala kira ki, ma noa'a naisi ro'osulia na falafala Jiu ki, fasi 
'iri nai 'afida fuana fa'amamana'anga. Ma noa'a naisi saea ne'e nau ku 
aburongo ana taki God ki, osi'ana nau ku ro'o lala sulia na taki sa Jesus Christ 
ki. 
22 Ma ka 'una'eri logo, ana kaida'i nau ku tua fa'inia na ngwae ne'e 
fa'amamana'anga kira ki noa'a kasi ngasingasi'a 'ua, nau ku tua di'ida logo, 
fasi 'iri nau ku 'afida. 'Una'eri, ana falafala 'oro ki, nau ku tua di'ia na ngwae 
ki ta'ifau, fasi 'iri nai ba'a 'afia ti ngwae ada 'uana fa'amamana'anga ana sa 
Jesus Christ. 

23 Nau ku sasia na ru ne'eri ki, fasi 'iri ne'e ngwae 'oro ki kike fa'amamana ana 
Fa'arongo'a Le'a, ma nai ba'a ngalia na ru le'a ki ne'e Fa'arongo'a Le'a fata 
sulia. 
24 Aia, kamu saiana di'ia na lalili'anga ana kwai kwai liufi'anga, ngwae 'oro ki 
ne'e fuana kwai kwai liufi'anga, bore ma ta'i ngwae go'o ne'e liu ma ka ngalia 
na kwaiara'anga. Aia, kamu ngwae ne'e fa'amamana ana sa Jesus Christ ki, 
muke rao ngasingasi'a 'uana ro'onga'a sulia na kwaiogai'anga God di'ia ta 
ngwae ne'e lalili 'ali'ali ka tasa ana kwai kwai liufi'anga, 'iri God ke ba'a 
kwaiara kamu. 
25 Aia, ma na ngwae ne'e leka 'uana lalili'anga, nia ka dau fafia nonina talana, 
fasi 'iri na nonina ke totolia lalili 'ali'ali 'anga, ma nia ke ngalia ta 
kwaiara'anga ne'e saiana ke funu go'o 'ana. Ma ngwae ne'e kulu fa'amamana 
ki, kuke dau fafia nonika talaka fasi 'iri kuke ngalia na kwaiara'anga ne'e 
tuatua firi. 
26 Nia ne'e, nau ku dau fafia noniku talaku di'ia ta ngwae ne'e lalili 'ali'ali ma 
ka leka saga 'uana kula ni fa'asuilana lalili'anga. Ma nau ku di'ia logo ta 
ngwae ne'e fu'a 'ana kwaikumuli'anga ma na fa'i kumukumu nia ki leleka kasi 
tala go'o. 
27 Ma nau ku dau fafia noniku, 'asu 'ubani nau na ngwae ne'e nau ku 
fa'amanata bore na ngwae ki, God noa'a kasi kwaiara nau. 

1 Korint 10 
1 Aia, ngwaefuta nau kina, muke manata sulia na ko'o bora kia ki na ngwae 
Jiu ki. Ana kaida'i God tala'ida 'ani na gwa'i salo, ma kira ka leka to'o folo ana 
asi. 
2 Nia di'ia kira siuabu ana gwa'i salo fa'inia na asi 'iri kira na fafarongo sa 
Moses ki. 
3 Ma kira'a ta'ifau go'o ne'e kira 'ania fanga God kwatea fuada, 

4 ma kira ka kwa'ufia logo na kafo ne'e nia kwatea fuada. Osi'ana kira 
kwa'ufia na kafo ne'e leka ma'i fa'asia na fau ne'e God fa'ata'inia fuada. Ma na 
fau ne'eri na'a ne'e sa Jesus Christ, ma nia noa'a kasi leka na'a fa'asida. 
5 Ma sui bore 'ana God ka kwai'afi ada 'una'eri, na abulalada ta'a, ma God 
noa'a kasi saele'a sulia 'orolada abulada ta'a. Ma osi'ana ru ne'eri, kira ka mae 
saena na aba'i kula kwasi ne'e kira liu ana. 
6 Ma ru ne'eri ki ka fuli 'una'eri fuada fasi 'iri ka kwatea na fa'abasu'a fuaka 
ana tae ki ne'e ke ba'a dao ma'i fuaka di'ia kulu sasi sulida 'uana ogalana ru 
ta'a ki, 
7 ma fuana fo'osilana nunu'i ru ki di'ia ti ngwae ada kira sasia ma'i 'i na'o. 
Sulia na Kerekere'a Abu ba saea, "Kira tua fuana fanga'a, ma kira ka kwa'u 
doe, fa'inia kakabara'anga di'ia na ngwae bali buri ki.” 
8 Ma kulu nini'a, noa'a kulu kasi sasia na kakabara'anga ki di'ia ti ngwae 
Israel ki ma'i 'i na'o, osi'ana God kwatea kwa'ikwa'inga fuada ma 23,000 
ngwae ada kika mae ana ta'i fa'i asoa. 
9 Ma noa'a kulu kasi ilito'ona na Aofia di'ia ti ngwae ada ne'e sasi sulia na 
abula ta'anga'a kira ki, ma fuana ba'eko tolo ka 'aleda kika mae. 
10 Ma noa'a kulu kasi 'uga, osi'ana ti ai ada kira sasi logo 'una'eri, ma God ka 
kwatea ma'i na 'ainsel fuana saungilada. 
11 Ma du'ungana tae ne'e ru ne'eri ki ka fuli fuada 'iri na ngwae ki ta'ifau kike 
saiana na sasilana ru 'una'eri ki, God noa'a kasi saele'a go'o sulia. Ma na 
ala'anga ne'eri ki ka teo na'a saena Kerekere'a Abu fuana fata fa'abasu'a fuaka 
ne'e kulu tua saena asoa 'isi ki. 
12 Aia, ma na ngwae ne'e fia fasi na fa'amamana'anga nia ngasingasi'a, nia ka 
madafia, nia kata fulia logo ta ru ta'a. 
13 Ana kaida'i kamu dao to'ona ilito'onga, nia noa'a la'u ta ru faolu, sulia 
ngwae matamata ki bore dao logo to'ona ilito'onga 'una'eri ki. Ma God ka 
kwai'afi ana ngwae ne'e kira fito'o ana ki, sulia nia noa'a kasi ba'a danga 'ani 
kamu fuana ilito'onga ne'e ke liufia na ngasingasi'anga kamu ki. Ma ana 

kaida'i kamu dao to'ona ilito'onga, God ke ba'a kwatea na ngasingasi'anga 
fuamu'a 'iri muke 'aila 'ania abula ta'anga'a. 
14 Nia ne'e, kwaima nau kina 'ae, muke tua fa'asia na fo'osilana na nunu'i ru 
ki. 
15 Aia, ma kaumulu ngwae liato'o ki na'a. Nia ne'e, muke manata le'a sulia na 
ala'anga nau ki, ma di'ia kamu alafafia, muke ro'osulia. 
16 Aia, ma sulia na Fanga Abu'a, ana kaida'i kulu kwa'u ana titiu, kulu 'ado 
fa'inia ana 'abuna sa Jesus Christ. Ma na beret ne'e kulu ngiia, kaida'i kulu ka 
'ania, kulu 'ado na'a fa'inia ana nonina sa Jesus Christ. Ma kulu ba'atafea God 
sulia na ru ne'eri ki. 
17 Ma ta'i afu beret go'o ne'e sa Jesus. Sui bore 'ana kulu ka 'oro, kulu ta'i noni 
go'o, sulia kulu 'ado go'o ana ta'i afu beret ne'eri. 
18 Aia, muke manata sulia na ngwae Jiu ki. Kaida'i ti ngwae ada ne'e kira 
'ania tae ne'e kira fo'osi 'ani fuana God fafona fuli fu'a, kira 'ado logo 'ani 
fo'osilana God. 
19 Nau ku saea na nunu'i ru ki ma na fanga kira fo'osi 'ani fuana nunu'i ru 
noa'a kasi 'inoto'a. Osi'ana kulu saiana na ru ne'eri ki ru 'o'o ki go'o 'ana. 
20 Ma nau ku saea, ana kaida'i kira fo'osia nunu'i ru, kira fo'osia na ano'i ru ki, 
ma noa'a kira kasi fo'osia go'o God. Nia ne'e, noa'a nau kusi oga muke 'ado 
fa'inia na ano 'i ru ki. 
21 Sulia noa'a kamu kasi bolo fa'inia kwa'unga ana titiu na Aofia ana Fanga 
Abu ma fa'asia na titiu na ano 'i ru ki logo. Ma noa'a kamu kasi bolo fa'inia 
'anilana na Fanga Abu na Aofia fa'inia na fanga na ano 'i ru ki logo. 
22 Di'ia kulu sasi 'una'eri, na Aofia ke saeta'a fuaka. Ma noa'a kulu kasi bolo 
fuana uu'a 'usia na kwa'ikwa'inga nia. 
23 Ti ngwae kira fata 'uri, "Kulu saiana kuka sasia go'o akulu kwalu'ani ru ne'e 
kulu oga, osi'ana noa'a kasi abu go'o fuaka." Bore ma nau ku saea, "Ru ki 
ta'ifau noa'a kasi le'a, ma na ru ki ta'ifau noa'a kasi kwai'afi akulu kwailiu.” 

24 Noa'a kulu kasi manata go'o 'akulu sulia tae ki ne'e le'a fuaka talaka. Bore 
ma kuke manata logo sulia tae ne'e 'afia la'u ngwae matamata ki. 
25 Nia le'a go'o 'ana fuana 'anilana tae ne'e kamu foli 'i maana usi'a. Ma noa'a 
kamu kasi manata 'abera sulia na ru ne'eri leka ma'i fa'asia 'i fa'i. 
26 Noa'a ta fanga 'iri abu fuaka fuana 'anilana, sulia na Kerekere'a Abu ba 
saea, "Na magalia ma na ru ki ta'ifau 'i saena, na ru Aofia ki go'o.” 
27 Ma di'ia ta ngwae ne'e noa'a kasi fa'amamana ana sa Jesus Christ ka sae'o 
fuana fanga'a 'i luma nia, ma 'oko leka, 'ania na'a tae ki ne'e nia kwatea 
fuamu fuana 'anilana. Noa'a 'oe kosi manata 'abera 'uana saefilolana di'ia na 
fanga ne'e kira fo'osi 'ani fuana nunu'i ru. 
28 Bore ma di'ia ta ngwae saea fuamu, "Na fanga ne'e kira fo'osi 'ani fuana na 
nunu'i ru ki," 'irai noa'a 'oe kosi 'ania fanga ne'eri, 'asu 'ubani na liana ngwae 
ne'eri kata figwanu. 
29 Ru ne'eri noa'a la'u sulia na liamu. Ma nau kusi oga 'oko fa'aliadila ta 
ngwae matamata. Aia, ta ngwae saefilo 'uri aku, "Di'ia noa'a ta fanga kasi abu 
fuaku, fa'uta ne'e noa'a naisi bolo fuana 'anilana sulia liana ta ngwae 
matamata? 
30 Ma di'ia nau ku ba'atangoa God fafia fanga nau, fa'uta ne'e ta ngwae 
matamata ka balufia nau fafia na fanga ne'e nau ku ba'atangoa God fuana?” 
31 Aia, nau ku olisia nau ku 'uri: Ru ki ta'ifau ne'e 'oko sasia, ma di'ia 'oko 
fanga, nama 'oko kwa'u, 'oko sasia na ru ne'eri ki ta'ifau fasi 'iri ne'e ngwae ki 
kike ba'atafea God. 
32 Muke tua 'ania tua'a ne'e noa'a kasi kwatea ta 'afita'i'anga fuana ta ngwae 
Jiu, nama ta ngwae ne'e noa'a la'u Jiu, nama fuana ta ngwae fa'amamana ana 
God. 
33 Muke di'ia nau'a, du'ungana nau ku iliili 'uana fa'asaele'alana ngwae ki 
ta'ifau 'ani ru ne'e nau ku sasi'i ki. Noa'a nau kusi manata 'uana fa'asaele'alaku 
talaku, bore ma nau ku manata 'uana fa'asaele'alana ngwae ki ta'ifau, 'iri kike 
to'o ana mauri'a firi. 

1 Korint 11 
1 Nia ne'e, muke tua di'ia nau'a, di'ia logo ne'e nau ku tua di'ia sa Jesus Christ. 
2 Nau ku ba'atafe kamu sulia kaumulu manata to'oku sulia asoa ki ta'ifau, ma 
muke leka sulia na fa'amanata'anga ne'e nau ku kwatea fuamu'a. 
3 Ma nau ku oga muke saiana sa Jesus Christ nia gwaunga'i fafia na ngwae ki 
ta'ifau, ma na ara'i ki kika gwaunga'i fafia na 'afe kira ki, ma God ka 
gwaunga'i fafia sa Jesus Christ. 
4 Nia ne'e, di'ia ta ngwae fo'o nama ka ala'a 'ania na fatalana God, nia le'a nia 
ka lafua na kifi fa'asia na gwauna, sulia ru ne'eri fa'ata'inia fa'adoelana sa 
Jesus Christ ne'e nia gwaunga'i fuana. 
5 Ma di'ia ta kini ne'e ka fo'o nama ka ala'a 'ania na fatalana God, nia le'a nia 
ka 'afu fafia na gwauna, sulia ru ne'eri fa'ata'inia fa'adoelana na ara'i nia ne'e 
gwaunga'i fuana. Na kini ne'e noa'a kasi sasi 'una'eri, nia di'ia ta kini ne'e kira 
sufi guguru ana ifuna fuana fa'a'ekelana. 
6 Kaida'i nia noa'a kasi 'afu fafia na gwauna, nia di'ia nia sufi guguru ana 
ifuna. Nia ne'e, le'a fuana kini ka alua na ru fuana 'afu'a fafia na gwauna, 
sulia ru ni 'eke'a fuana kini ka sufia ifuna nama ka sufi guguru ana ifuna. 
7 Aia, ma na ngwangwane ki ne'e, noa'a kasi 'afu fafia na gwauda, sulia God 
saunga'inida di'ia nia'a talana, ma kira ka fa'ata'inia na 'inoto'anga nia. Ma na 
kini ki, kira ka fa'ata'inia na 'inoto'anga na ngwangwane ki. 
8 Du'ungana kaida'i God saunga'inia na ngwangwane etaeta, noa'a la'u kini 
ne'e fa'afuta nia'a. Ma na kini etaeta, God ka saunga'inia fa'asia na nonina na 
ngwangwane etaeta. 
9 Ma God noa'a kasi saunga'inia na ngwangwane fuana 'afilana na kini. Bore 
ma nia ka saunga'inia na kini fuana 'afilana na ngwangwane. 
10 Nia ne'e, na kini ki kira ka to'o ana ru fuana 'afu'a fafia na gwauda 'iri na 
'ainsel ki bore kira ka saiana na kini ki kira fu'usi doe ana ara'i kira ki. 

11 Bore ma fuakulu ngwae ne'e kulu fa'amamana ana na Aofia, ngwae ma 
kini, kulu ego akulu talakulu kwailiu. Na kini ke 'afia na ngwangwane, ma na 
ngwangwane ke 'afia na kini. 
12 Sui bore 'ana na kini eta ka leka ma'i fa'asia nonina na ngwangwane etaeta, 
'i ta'ena na kini ne'e fa'afuta ngwangwane. Aia, ma na ru ki ta'ifau leka ma'i 
fa'asia God. 
13 Muke manata basi sulia tae ne'e le'a. Kamu ke sai nama ana, noa'a kasi le'a 
ne'e kini ka fo'o di'ia nia noa'a kasi 'afua gwauna. 
14 Ma na ngwae ki nini'a, kulu saiana God noa'a 'iri saunga'inia na 
ngwangwane fasi 'iri kira ka to'o ana ifu keta di'ia kini ki. Ma di'ia na ifuna 
ngwangwane ka 'una'eri, nia 'eke liu. 
15 Bore ma, di'ia na kini alua na'a ifu keta, lisilana le'a liu. Sulia God kwatea 
na ifu keta fuana 'iri ka 'afua fafia 'ani gwauna. 
16 Aia, di'ia ta ngwae ne'e noa'a kasi oga ala'a fafia na fa'amanata'anga nau 
sulia ru ne'e, na olisi'anga nau fuana 'uri: Noa'a go'o ta falafala matamata ne'e 
kaimili fa'amanata 'ani. Ma sa tai fa'ida ne'e kira fa'amamana ana God saena 
ma'efanoa ki ta'ifau, kira sasi logo 'una'eri. 
17 Aia, ma sulia na ru nau ku kerekere na'a fuamu'a nini'ari, noa'a naisi 
ba'atafe kamu. Sulia kaida'i kaumulu fiku fuana fo'onga'a, na abula'anga 
kamu ki ta'a, ma noa'a kamu kasi fa'angasingasia go'o na fa'amamana'anga 
kamu ki, bore ma kamu fa'angwata'uta'u ni lala. 
18 Na etana ru nau ku balufi kamu fafia ne'e 'uri: Nau ku rongo ana kaida'i 
kamu fiku ki, kamu tua to'oto'o 'i safitamu'a, ma muka olisu'usu'u fa'i kamu 
kwailiu. Ma nau ku sai le'a ana ti ru nau ku rongoa nia mamana. 
19 Mamana liu, na daro'a ne'eri fa'ata'i le'a ana sa tai fa'ida ne'e donga 
mamana ana God. 
20 Aia, ana kaida'i kamu leka fiku ma'i fuana Fanga Abu'a, noa'a la'u na Fanga 
Abu'a mamana ne'e kamu 'ania. 

21 Osi'ana ta bali amu'a fanga doe na'a amu'a, ma noa'a kamu kasi 'ado na'a 
fa'inia ngwae matamata ki. Nia ne'e, ta bali ana ngwae kira ka fiolo go'o 'ada, 
ma ta bali amu'a ka kwa'u leleka muka gwaulilinga na'a amu'a. 
22 Nia ne'e, ka le'a fuana muke fanga basi 'i luma kamu ki, fasi 'iri noa'a kamu 
kasi fa'a 'eke'a na ngwae ne'e fanga kira ki noa'a kasi 'oro. Osi'ana kaida'i 
kamu fanga doe 'i maana na ngwae dala'a ki, kamu fa'ata'inia ne'e noa'a kamu 
kasi fu'usi doe go'o ana fikuta'i ngwae fa'amamana God. Fa'uta, kaumulu fia 
nai ba'atafe kamu osi'ana na abulalamu'a ne'e 'una'eri? Noa'a! 
23 Na fa'amanata'anga sulia na Fanga Abu'a ne'e nau ku kwatea fuamu'a, nau 
ku ngalia fa'asia na Aofia ba nia 'uri: Ana rodo ba kira 'olosaea na Aofia sa 
Jesus fuana malimae nia ki, nia ka ngalia na beret, 
24 ma nia ka ba'atafea God fafia, ma ka ngiia, ka fata 'uri, "Nia na'a ne noniku 
ne'e nau ku kwatea fuamu'a. Muke 'ania fuana manata 'anga to'oku.” 
25 Ma buri 'ana kira fanga ka sui, 'una'eri logo sa Jesus ka ngalia na titiu ana 
waen, ma nia ka fata la'u 'uri, "Na titiu ana waen ne'e, nia usulia na'a na fau 
alanga'i 'anga faolu ne'e God saunga'inia 'ani 'abuku. Ana kaida'i muke 
kwa'ufia, muke manata to'oku.” 
26 Nia ne'e, ana kaida'i ki ta'ifau ne'e kamu Fanga Abu 'ani beret 'una'eri 
fa'inia na titiu 'una'eri, muke fatatalo 'ani na maelana sa Jesus, ma muka sasi 
'una'eri leleka ka dao ana olilana ma'i sa Jesus. 
27 Nia ne'e, di'ia ta ngwae ka 'ania na beret ana na Aofia, ma ka kwa'ufia na 
titiu nia, ma ka sasia falafala ta'a, nia ka abula ta'a fuana nonina na Aofia 
fa'inia na 'abuna. 
28 Nia ne'e, sa tai akulu ne'e oga ka Fanga Abu, nia ka manata basi sulia na 
abulalana talana, sui nia ka fi'i 'ania na beret ma ka fi'i kwa'u ana na titiu 
ne'eri. 
29 Sulia di'ia nia noa'a kasi manata basi sulia na nonina na Aofia ana kaida'i 
nia 'ania na beret ma ka kwa'u ana na titiu, nia ngalia na'a kwa'ikwa'inga 
fuana talana ana kaida'i nia Fanga Abu 'una'eri. 

30 Nia ne'e kwate ma ngwae 'oro ka mata'i, ma kika ngwata'uta'u, ma ti ngwae 
kira ka mae na'a. 
31 Ma di'ia kulu filo kulu talakulu 'i na'o, God noa'a kasi matalanga'i kulu. 
32 Bore ma na Aofia nia matalanga'i kulu ma ka kwatea na kwa'ikwa'inga ki 
fuaka ana kaida'i ne'e, fasi 'iri nia noa'a kasi matalanga'i kulu fuana mae'a 
fa'inia na ngwae ki saena magalia ana kaida'i ke dao ma'i. 
33 Nia ne'e, ngwaefuta nau kina, ana kaida'i kamu fiku ma'i fuana Fanga 
Abu'a, muke tua ma'akwali kamu ta'ifau. 
34 Ma di'ia ta ngwae ka fiolo, le'a fuana nia ka fanga basi 'ana 'i luma nia, sui 
mala nia ka fi'i leka ana fiku'a, 'asu 'ubani God kata kwatea na kwa'ikwa'inga 
fuamu'a sulia na falafala kamu ki ana kaida'i kamu fiku. Ma, sulia ti ru 
matamata la'u, nai ba'a rokisi'i ana kaida'i nai leka ma'i siamu'a. 

1 Korint 12 
1 Aia, ngwaefuta kina, nau ku keresia na ala'anga fuana olisilana na lidi'a 
kamu ki sulia na kwate'a ki fa'asia na Ano'i ru Abu. Nau ku oga muke sai le'a 
ana kwate'a ki ne'e Ano'i ru Abu nia kwatea fuaka. 
2 Kamu saiana 'i na'ona mala ne'e kamu fa'amamana ana sa Jesus, na nunu'i 
ru ne'e noa'a kasi mauri ki, kira tala'ia rora amu'a. 
3 Ma nau ku oga muke saiana di'ia na Ano'i ru God tala'ia ta ngwae, nia 'afita'i 
na ngwae ne'eri ka fata kwaiagi ana sa Jesus. Ma ka 'una'eri logo, di'ia na 
Ano'i ru Abu kasi tala'ia ta ngwae, nia 'afita'i nia ka saea sa Jesus ne'e na 
Aofia. 
4 Bore 'ana na Ano'i ru Abu ka kwatea na kwate'a matamata kwailiu ki, na 
kwate'a ne'eri ki 'ita go'o ma'i ta'ifau fa'asia ta'i Ano'i ru Abu. 
5 Sui bore 'ana na rao'a ne'e na Aofia nia oga'i kuke sasi'i ki ni'i ka matamata 
kwailiu, ta'i Aofia go'o ne'e kulu rao fuana. 
6 Sui bore 'ana kulu ka saiana sasilana rao'a matamata kwailiu ki, ta'i God 
go'o ne'e kwai'afi akulu fuana sasilani. 

7 Ma na Ano'i ru Abu ka fa'ata'inia ngasingasi'anga nia fuakulu ta'ifau 'iri kuke 
rao fuana 'afilaka kwailiu. 
8 Ma fuana ti ngwae, na Ano'i ru Abu kwatea na ngasingasi'anga fuana 
ala'anga 'ania liato'onga'a. Ma fuana ti ngwae la'u na Ano'i ru Abu ka kwatea 
na ngasingasi'anga fuana ala'anga 'ani sai'i ru'anga. 
9 Ma fuana ti ngwae la'u, na Ano'i ru Abu ka kwatea na fito'o 'anga ne'e 
ngasingasi'a liu. Ma fuana ti ngwae la'u, na Ano'i ru Abu ka kwatea na 
ngasingasi'anga fuana guralana ngwae mata'i ki. 
10 Ma fuana ti ngwae la'u, na Ano'i ru Abu ka kwatea na ngasingasi'anga 
fuana sasilana ru ni fa'anada'a ki. Ma fuana ti ngwae la'u, na Ano'i ru Abu ka 
'afida fuana ala'anga 'ani fatalana God. Ma fuana ti ngwae la'u, na Ano'i ru 
Abu ka kwatea na ngasingasi'anga fuana kika lia saiana ru ki ne'e 'ita ma'i 
fa'asia na Ano'i ru Abu nama ka noa'a. Ma fuana ti ngwae la'u, na Ano'i ru 
Abu ka kwatea na ngasingasi'anga fuana ala'anga 'ania ala'anga matamata 
ne'e noa'a kira kasi saiana ki. Ma fuana ti ngwae la'u, na Ano'i ru Abu ka 
kwatea na ngasingasi'anga fuana na fadalana ala'anga ne'e kira sae'e. 
11 Sui bore 'ana nia ka kwatea na ngasingasi'anga matamata ki fuaka ta'ifau 
sulia na kwaiogai 'anga nia, ma ta'i Ano'i ru Abu go'o ne'e kwate'e. 
12 Kulu'a na ngwae ne'e kulu fa'amamana ana sa Jesus Christ ki, kulu di'ia ta'i 
noni ana sa Jesus Christ ne'e to'o ana kula 'oro to'oto'o ki. Ma sui bore 'ana 
nia ka to'o ana kula 'oro ki, nia ta'i noni'i ru go'o 'ana. 
13 Kulu'a ta'ifau go'o, na ngwae Jiu ki, ma na ngwae ne'e noa'a la'u Jiu ki, ma 
na ngwae ne'e kira rao 'o'o ki, ma na ngwae ne'e kira aloge ki, kulu di'ia ta'i 
noni'i ru go'o, sulia ta'i Ano'i ru Abu go'o ne'e siuabu kia, fasi 'iri kuke alua ta'i 
noni'i ru. Ma God ka kwatea ta'i Ano'i ru Abu go'o 'iri ka tua saena maurilaka 
ta'ifau. 
14 Na noni'i ru noa'a kasi to'o ana ta'i bali ru go'o, bore ma nia to'o ana kula 
'oro to'oto'o ki. 

15 Ma di'ia na 'ae ka fata 'uri, "Nau noa'a la'u ta bali ana noni, sulia nau'a 
noa'a la'u na lima," na 'ae ne'eri ta bali nama ana noni ne'eri'a. 
16 Ma di'ia na alinga ka fata 'uri, "Nau'a noa'a la'u ta bali ana noni, sulia nau'a 
noa'a la'u na maa," na alinga ne'e ta bali nama ana noni ne'eri'a. 
17 Ma di'ia na noni'i ru ta'ifau ne'e na maa go'o 'ana, nia kasi bolo fuana 
rongolana ta ru. Ma di'ia na noni'i ru ta'ifau ne'e alinga go'o 'ana, nia kasi 
bolo fuana moko'a to'ona ta ru. 
18 Aia, na nonika le'a liu, osi'ana kaida'i God saunga'i kia, nia alua na ru ne'eri 
ki ta'ifau go'o ana noni sulia na kwaiogai 'anga nia. 
19 Ma di'ia na noni to'o ana ta'i kula go'o 'ana, nia noa'a la'u na noni mamana! 
20 Na noni to'o ana na kula 'oro ki, bore ma nia ta'i noni go'o. 
21 Ma du'ungana 'una'eri, na maa 'afita'i ka fata 'uri fuana lima, "Lima 'ae, nau 
kusi oga'o go'o!" Ma ka 'una'eri logo na gwau noa'a kasi bolo fuana ala'anga 
'uri fuana 'ae, "Nau kusi oga'o go'o!” 
22 Ti ngwae kira manata ne'e ti kula ana noni ni'i ngwata'uta'u. Bore ma, 
'afita'i liu kulu ka mauri di'ia kula ne'eri ki noa'a fa'asia nonika. 
23 Ma ti kula ana noni ne'e kulu saea fasi noa'a kasi 'inoto'a go'o, nia ne'e kuke 
lia le'a sulida. Ma ta kula ana noni ne'e lisilana kasi le'a go'o, nia ne'e kuke 
fa'aru'ufia nama 'ani toro. 
24 Ma ti kula ana noni ne'e lisida ka le'a, noa'a kulu kasi bolo fuana 
fa'aru'ufilada. God saunga'i 'una'eri ana nonika, fasi 'iri kuke fa'adoea na kula 
ne'eri ki 'ania nonika ne'e ngwae ki kira fia kula 'o'o ki go'o 'ana. 
25 Nia ne'e, noa'a go'o ta daro'a saena noni'i ru, sulia ne'e kula ki ta'ifau go'o 
kira lia sulida kwailiu. 
26 Ma di'ia ta ta'i kula ana noni nia fii, na kula ki ta'ifau go'o ne'e kira fii logo 
fa'inia. Ka 'una'eri logo, di'ia ta kula ana noni'i ru kira tafea, na noni'i ru 
ta'ifau kira ngalia na ba'atafe'a ne'eri. 

27 Aia, kaumulu ta'ifau go'o ne'e na nonina sa Jesus Christ, ma ta'i ta'i ngwae'a 
akulu ne'e ti kula ana nonina. 
28 Ma saena fikuta'i ngwae God nia kwatea na rao'a matamata kwailiu ki 
fuaka. Etana, nia kwatea na rao'a 'ani lifurongo'anga fuana ti ngwae. Ma 
ruana nia ka kwatea rao'a ana fa'atalo'a 'ania fatalana God. Ma na uula nia ka 
kwatea rao'a 'ani fa'amanata'anga. Sui, nia ka kwatea ngasingasi 'anga fuana 
sasilana fa'anada'a ki. Sui, nia ka kwatea ngasingasi 'anga fuana guralana 
ngwae mata'i ki. Sui, nia ka kwatea na ngasingasi'anga fuana kwai'afi'anga. 
Ma nia ka kwatea logo na ngasingasi'anga fuana kwaitala'i'anga. Ma nia ka 
kwatea logo na ngasingasi'anga fuana ala'anga 'ani ala'anga matamata ne'e 
noa'a kira kasi sai ani ki. 
29 Aia, kulu ta'ifau go'o noa'a la'u na ngwae lifurongo ki, ma noa'a la'u na 
ngwae ana fa'atalo'a 'ania fatalana God ki, ma noa'a la'u na ngwae fa'amanata 
ki. Ma noa'a la'u ngwae ki ta'ifau akulu ne'e to'o ana ngasingasi'anga fuana 
sasilana fa'anada'a ki, 
30 nama na ngasingasi'anga fuana guralana ngwae mata'i ki. Nama noa'a la'u 
kulu'a ta'ifau ne'e to'o ana ngasingasi'anga fuana ala'anga 'ani ala'anga 
matamata ki, ma noa'a la'u kulu'a ta'ifau ne'e kulu bolo fuana fadalana 
ala'anga ne'e kira sae'e ki. 
31 Ma nau ku oga muke oga na kwate'a 'inoto'a ki. Nia ne'e, ana kaida'i ne'e, 
nai ba'a fa'ata'inia na'a ru ne'e le'a ka tasa liufia na'a ru ne'eri ki ta'ifau. 

1 Korint 13 
1 Di'ia nau ku saiana fata'a 'ani ala'anga matamata ngwae ki ma na ala'anga 
'ainsel ki logo, bore ma di'ia noa'a naisi alafe fuana ngwae ki, na ala'anga nau 
ki na ru 'o'o go'o 'ana, ma nia di'ia go'o 'ana na isi'a 'ani lingalinga'i ru ne'e ta 
ngwae nia 'uia ta lali salo. 
2 Ma di'ia nau ku saiana fa'atalo 'ani fatalana God, ma nau ku to'o ana na sai'i 
ru'anga ki ta'ifau, ma nau ku saiana na ru ago ki ta'ifau, ma nau ku to'o ana 

na fa'amamana'anga ne'e bolo fa'inia na 'idulana na fa'i ua ki, bore ma di'ia 
noa'a naisi alafe fuana ngwae ki, nau na ru 'o'o go'o. 
3 Ma di'ia nau ku kwatea na ru nau ki ta'ifau fuana ngwae dala'a ki, ma nau 
ku ala'ania na ngwae ki kira ka saungi nau 'ani mafula, bore ma di'ia noa'a 
naisi alafe fuana ngwae ki, naisi ngalia go'o ta kwaiara'anga. 
4 Na ngwae ne'e alafe fuana ngwae ki, nia mabetau ma ka sasi le'a fuada. Ma 
na ngwae ne'e alafe fuana ngwae ki, nia kasi kwaimamagolai ma kasi fata 
ba'alafe. 
5 Ma na abulalana noa'a kasi ta'a, ma na ngwae 'una'eri noa'a kasi manata 
go'o sulia na ru ne'e nia oga'i ki, ma nia kasi saeta'a 'ali'ali. Bore ma nia 
saiana ka rufuanata ana sa tai ne'e kira sasi ta'a fuana. 
6 Ma na ngwae ne'e alafe fuana ngwae ki, nia kasi saele'a fa'inia na ta'anga'a, 
bore ma nia saele'a fa'inia na mamana'anga. 
7 Ma na ngwae ne'e alafe 'una'eri, nia mabetau, ma nia saiana ka uu ngasi ana 
kaida'i 'afita'i'anga ki ta'ifau. Ma ana kaida'i ki ta'ifau, nia ka fa'amamana ma 
ka manata 'uito'o ana God. 
8 Ma na alafe'anga 'una'eri nia tuatua firi. Bore ma na kwate'a ana fa'atalo'a 
'ani fatalana God, ni'i ke ba'a sui. Ma na kwate'a 'ani ala'anga matamata ki, 
ni'i ke ba'a sui logo. Ma na kwate'a 'ani sai'i ru'a, ni'i ke ba'a sui logo. 
9 Sulia na sai'i ru 'anga ki ma na ala'anga fa'asia God ki, ana kaida'i ne'e noa'a 
ni'i kasi ali'afu 'ua. 
10 Bore ma ana kaida'i ne'e na ru ali'afu ke ba'a dao ma'i, ma na ru ne'e noa'a 
kasi ali'afu ki kike ba'a sui. 
11 Ana kaida'i nau ku ti'iti'i ma'i, na fatalaku di'ia go'o 'ana na ngela ti'iti'i, ma 
na manatalaku ka di'ia logo na ngela ti'iti'i, ma na sai'i ru'a nau, nia di'ia go'o 
'ana na ngela ti'iti'i. Bore ma ana kaida'i nau ku doe na'a, nau ku fa'asia na'a 
abulalana ngela ti'iti'i ki. 

12 Ka 'una'eri logo fuakulu, ana kaida'i ne'e na sai'i ru 'anga kulu ki ni'i aba 
aba go'o 'ana, nia di'ia ta ngwae ne'e lisia na nunu'i ru rorodo'a saena ta'e 
lialia noa'a kasi raola. Bore ma, ana kaida'i kuke ba'a lisia na Aofia talana, 
kuke ba'a sai le'a ana ru ki ta'ifau, di'ia logo God ne'e sai le'a akulu ta'ifau. 
13 Ana kaida'i ne'e na uulu ru ki ne'e teo tari: na fa'amamana'anga, na manata 
'uito'o 'anga, ma na alafe'anga. Ma na alafe'anga na'a ne'e tasa ka liufia na ru 
ne'eri ki ta'ifau. 

1 Korint 14 
1 Muke sasi ngangata 'uana alafe'anga fuana ngwae ki. Ma nia ka le'a logo 
fuana sasi'a 'uana na kwate'a ki fa'asia na Ano'i ru Abu, tasa na'a ne'e 'uana na 
kwate'a fuana fa'arongoa madako 'ani fatalana God. 
2 Ma di'ia ta ngwae ka fata 'ani ala'anga matamata ne'e nia noa'a kasi saiana, 
God lala 'ana ne'e nia fata fuana, nia noa'a kasi fata fuana ta ngwae, sulia kira 
kasi saiana tae ne'e nia saea. Na Ano'i ru Abu kwatea nia ka ala'a sulia na ru 
ago ki. 
3 Bore ma di'ia ta ngwae ka fa'arongoa 'ani fatalana God, nia fata fuana 
ngwae ki 'iri ka 'afida, ma fuana radulada, ma gwalelada. 
4 Na ngwae ne'e fata 'ani ala'anga matamata ki ne'e nia kina, ta'ifilia na 
maurilana talana go'o ne'e nia 'afia. Bore ma na ngwae ne'e fa'arongoa 'ani 
fatalana God, nia 'afia na ngwae ki ta'ifau saena fiku ta'i ngwae. 
5 Sui bore 'ana nau ku oga kamu'a ta'ifau go'o muke fata 'ani ala'anga 
matamata ki ne'e noa'a kamu kasi saiana, nau ku oga ka tasa fasi 'iri kamu ke 
saiana fa'arongoa 'ani fatalana God. Sulia na ngwae ne'e fa'arongoa 'ani 
fatalana God, nia 'inoto'a ka liufia na ngwae ne'e fata 'ani ala'anga matamata 
ki ne'e nia kina. Ma di'ia ta ngwae tua fuana fadalana na ala'anga ne'e noa'a 
nia kasi saiana ki, nia le'a logo, sulia kera ke ba'a 'afia na ngwae fa'amamana 
ki ta'ifau. 
6 Ngwaefuta nau kina, ana kaida'i nau ku leka ma'i siaumulu, di'ia nau ku fata 
'aku 'ani ala'anga ne'e noa'a kulu kasi saiana, noa'a naisi kwai'afi go'o amu'a. 

Bore ma di'ia nau ku fa'arongoa 'ania ta ru ne'e God fa'ata'inia fuaku nama 
nau ku fa'amanata kamu, tama nau 'afi kamu'a ka doe. 
7 Aia, na fa'abolota'ilana ne'e 'uri na tala 'au ni ufilana. Di'ia ta ngwae ne'e 
noa'a kasi saiana ufilana, na ngwae ki noa'a kira kasi saiana na lingalinga 'i ru 
tae ne'e nia ufia. 
8 Ka 'una'eri logo, di'ia ta ngwae ana fuani oro ka ufia na bungu fuana 
ganilana ma'i na ngwae ki fuana fu'anga, ma na lingana bungu ne'eri noa'a 
kasi madako, noa'a kira kasi leka go'o ma'i. 
9 Ka 'una'eri logo ana kamu'a, sulia di'ia kamu fata 'ani ala'anga ne'e noa'a ta 
ngwae kasi saiana, na ala'anga kamu ki kasi fulia go'o ta ru. 
10 Na ala'anga oro liu ki teo saena magalia ne'e, ma na ala'anga ne'eri ki 
ta'ifau go'o kira to'o ana fadalani. 
11 Bore ma, di'ia ta ngwae ka ala'a fa'i nau, ma noa'a nau kusi saiana na 
ala'anga nia, nia 'afita'i liu kero'o ka sai amiro'o kwailiu. 
12 Osi'ana ne'e kamu oga liua muke to'o ana kwate'a fa'asia na Ano'i ru Abu 
ki, le'a fuana muke sasi 'uana na kwate'a ne'e saiana ka fa'angasingasia na 
fa'amamana'anga ngwae ki. 
13 Kaida'i ta ngwae ka fata 'ania ala'anga matamata ki ne'e nia kina, nia ke 
fo'osia nama God 'iri nia ka kwatea na ngasingasi'anga fuana fadalana tae ne'e 
nia saea. 
14 Sulia di'ia nau ku fo'o 'ani ala'anga matamata ki ne'e nau ku kina, na 
mangoku ne'e fo'o, ma na manatalaku noa'a kasi fo'o go'o. 
15 Nia ne'e, nai ba'a fo'o 'ani mangoku, ma nai ba'a fo'o logo 'ani manatalaku. 
Ma nai ba'a ngu 'ani mangoku, ma nai ba'a ngu logo 'ani manatalaku. 
16 Ana kaida'i kamu fiku fuana fo'onga'a, di'ia kamu ba'atafea God 'ani 
mangomu'a go'o, ta ngwae noa'a kasi saiana na ala'anga kamu, ma 'afita'i nia 
ka saea "'Iu ke 'una'eri" 'uana fa'ata'ilana nia alafafia tae ki ne'e kamu saea. 

17 Ma sui bore 'ana na fo'onga'a kamu 'uana ba'atafelana God ka le'a, noa'a 
kamu kasi 'afia go'o ta ngwae. 
18 Nau ku ba'atafea God sulia nau ku fata 'ani ala'anga matamata ki ne'e nau 
kusi saiana, ma nau ku sasi 'una'eri ana kaida'i 'oro ka liufi kamu ta'ifau. 
19 Ma sui bore 'ana ka 'una'eri, ana kaida'i nau ku tua fiku fa'inia na ngwae ki 
fuana fo'onga'a, nau ku oga nau ku saea go'o lima ma'e fata'a ki ne'e madako 
ma kira ka saiana, fa'asia saelana 10,000 ma'e fata'a ki 'ani ala'anga ne'e noa'a 
kira kasi saiana. 
20 Aia, ngwaefuta nau kina, muke tua di'ia ta kala ngela ne'e nia kina fuli ru'a 
ta'a. Bore ma, noa'a kasi le'a fuana na manatalamu'a ka di'ia na manatalana 
kala ngela ki. Nia le'a fuana na manatalamu'a ka di'ia na ngwae 'a'ana ki. 
21 Sulia na Aofia ba saea saena na Kerekere'a Abu ka 'uri, "Nau kui ba'a 
kwatea kwau ti ngwae kwaita siana ngwae nau ki, fasi 'iri kira ke fata fuada 
'ani ala'anga matamata ki. Ma sui bore 'ana nau ku sasi 'una'eri, na ngwae nau 
ki, kasi oga go'o fafarongolaku.” 
22 Nia ne'e, kulu sai na'a ana, God kwatea na kwate'a 'ani ala'anga matamata 
ki 'iri sa tai fa'ida ne'e noa'a kira kasi fa'amamana, kira ka saiana God ne'e 
tala'ia na ngwae ne'e ala'a. Ma kwate'a 'ani fa'arongo'a 'ani fatalana God, God 
kwatea 'iri ka radua ngwae ne'e kira fa'amamana ta'ifau na'a ki. 
23 Nia ne'e, ana kaida'i ngwae fa'amamana ki kira fiku fuana fo'onga'a, ma 
kira ka fata 'ani ala'anga matamata ki ne'e noa'a kira kasi saiana, ma di'ia ti 
ngwae abu fa'amamana kira ru'u ma'i 'i ne'e, ma noa'a kira kasi saiana na 
ala'anga kamu ki, kike ba'a fia fasi kamu bolebole'a. 
24 Bore ma di'ia na ngwae ki ta'ifau ne'e kira fiku fa'arongo 'ani fatalana God, 
ma ta ngwae abu fa'amamana ka ru'u ma'i, nia ke ba'a saiana nia to'o ana 
ta'anga'a ki. Ma sulia na tae ne'e nia rongoa, nia ka saiana logo ne'e God ke 
ba'a matalanga'inia, 

25 ma nia ke ba'a fa'ata'inia na manata'anga ago nia ki, ma ka abula fa'asia na 
ru ne'eri ki, ma nia ka bobouruuru 'uana fo'osilana God, ma ka fata 'uri, 
"Mamana liu, God tua fa'i kamu.” 
26 Ngwaefuta nau kina, ana kaida'i ne'e kamu fiku ma'i fuana fo'onga'a, muke 
sasi 'uri: Ta'i ngwae ka ngu ba'atafea God, ma ta ngwae la'u ke fa'amanata, 
ma ta ngwae la'u ke fa'arongo 'ani ru ne'e God fa'ata'inia fuana, ma ta ngwae 
la'u ke fata 'ani ala'anga ne'e noa'a nia kasi saiana, ma ta ngwae logo ke fada 
na ala'anga ne'eri. Aia, na ru kira sasia ki ta'ifau go'o ne'e ru fuana 
kwai'afilana na ngwae fa'amamana ki ta'ifau. 
27 Ma di'ia ti ngwae kira fata 'ani ala'anga matamata ki ne'e noa'a kira kasi 
saiana, 'una'eri bolo fa'inia ro ngwae go'o nama ta uulu ngwae ne'e kike ala'a. 
Ma kira ka ala'a ana kaida'i matamata ki. Ma ta ngwae ke fada nama na 
ala'anga ne'eri ki. 
28 Ma di'ia noa'a ta ngwae kasi saiana fadalana na ala'anga ne'eri ki, 'irai noa'a 
ta ngwae kasi fata 'ani ala'anga matamata ne'e noa'a kira kasi saiana ki. Na 
ngwae ne'e kira saiana ala'anga 'una'eri ki, kike aroaro go'o 'ada, ma kike ala'a 
go'o ada saena manatada fa'inia God. 
29 Ka 'una'eri logo, na ngwae ne'e kira fa'arongo 'ania fatalana God ki, nia 
bolo fuana ro ngwae nama ta uulu ngwae go'o ne'e kike ala'a. Ma na ngwae ki 
ta'ifau kira ka fafarongo le'a sulia. 
30 Bore ma di'ia ta ngwae fata 'ani fatalana God, ma ta ngwae la'u ne'e tua 'i 
ne'eri, ma God ka fa'ata'inia ta ru fuana, nia le'a fuana ta ngwae ne'e ka eta 
fata ka noto 'ana, sui mala ka kwate ngwae baera ka ala'a. 
31 'Una'eri ne'e ngwae ki ta'ifau ne'e kira fata 'ania fatalana God kike kwatea 
masikwa'anga fuada ta'ifau fuana fata'a. Muke sasi 'una'eri 'iri muke 
fa'amanata kamu kwailiu fa'inia radulamu'a. 
32 Ma ta ngwae ne'e fa'arongo 'ania na fatalana God, nia ka dau fafia ala'anga 
nia. 

33 Sulia God nia oga kuke sasi saora'i ana ru ki, ma kulu ka tua 'ani 
aroaro'anga. Na falafala ana fo'onga'a fuana ngwae ki ta'ifau ne'e kira 
fa'amamana ana fanoa ki ta'ifau  
34 nia 'uri: Ana kaida'i kamu fiku fuana fo'onga'a, noa'a kamu kasi ala'ania na 
kini ki kira ka fata, bore ma kira ka tua aroaro go'o 'ada. Nia di'ia na taki 
kami ngwae Jiu ki saea, ne'e kini ki kira ka ro'osulia na fatalana ara'i kira ki. 
35 Di'ia ta kini oga saefilolana ta ru, nia ka saefiloa ara'i nia ana kaida'i kera 
tua 'i luma kera, osi'ana ru ni 'eke'a fuana na kini ka fata ana kaida'i ngwae ki 
kira fiku fuana fo'onga'a. 
36 'Uri ma kamu ngwae Korint ki kamu fia fasi kamu talinga'i liu na'a? Na 
fatalana God noa'a kasi 'ita ma'i fa'asi kamu. Ma noa'a la'u ta'ifili kamu go'o 
ne'e God kwatea na fatalana fuamu'a. 
37 Ma di'ia ta ngwae amu'a ka fia nia to'o ana na kwate'a fa'asia na Ano'i ru 
Abu, nama nia ta ngwae fuana fa'arongo'a 'ania fatalana God, le'a fuana nia 
ka saiana nau ku keresia na ala'anga totonga'i na Aofia. 
38 Ma di'ia na ngwae 'una'eri noa'a kasi ro'osulia ru ne'e ki, 'irai noa'a kamu 
kasi fafarongoa na tae ne'e nia saea. 
39 Nia ne'e, ngwaefuta nau kina, le'a fuana muke sasi 'uana fa'arongoa 'ani 
fatalana God. Ma noa'a kamu kasi luia na ngwae ne'e kira oga fata'a 'ani 
ala'anga matamata ne'e noa'a kira kasi saiana. 
40 Ma nia le'a fuana na fo'onga'a kamu ka saora'i fa'inia na aroaro'anga. 

1 Korint 15 
1 Aia, ngwaefuta nau kina, ana kaida'i ne'e, nau ku oga muke manata to'ona 
na Fa'arongo'a Le'a ba nau ku fa'arongo 'ani fuamu'a ma muke uu ngasi ana. 
2 Di'ia na fa'amamana'anga kamu ngasi ana Fa'arongo'a Le'a nini'a nau ku 
fa'arongo 'ania fuamu'a, muke to'o ana mauri'a firi. Bore ma di'ia kamu kasi 
dau ngasi ana Fa'arongo'a Le'a ne'eri, 'irai na fa'amamana'anga kamu ru 'o'o 
go'o 'ana. 

3 Nau ku fa'amanata na'a 'ani fuamu'a, na ru doe ka tasa liu ne'e kira 
fa'amanata nau 'ani ki ne'e 'uri: Sa Jesus Christ nia mae na'a fuana lafulana na 
abula ta'anga'a kia ki, di'ia ba na Kerekere'a Abu ba saea. 
4 Ma kira kwaiatoa nia'a, ma God ka ta'e nia 'uana mauri'a ana uula asoa, di'ia 
na Kerekere'a Abu ba saea. 
5 Ma nia ka fa'ata'i fuana sa Peter, ma sui fuana akwala ma ro ngwae 
lifurongo ki. 
6 Sui ana ta'i kaida'i la'u, nia ka fa'ata'i fuana 'orolana 500 fafarongo nia ki. 
Ma 'orolada kika mauri go'o 'ada 'ua saena magalia ne'e, bore 'ana ta bali ada 
kira mae na'a. 
7 Sui, nia ka fa'ata'i fuana sa James, ma 'i buri 'ana nia ka fa'ata'i la'u fuana na 
ngwae ni lifurongo ki ta'ifau. 
8 Ma 'i buri, nia ka fa'ata'i logo fuaku ne'e nau ku di'ia ta ngela ne'e nia futa 
ana kaida'i rora. 
9 Osi'ana nau'a noa'a la'u ta ngwae talinga'i liu ana ngwae lifurongo ki, ma 
noa'a naisi bolo fuana saelaku 'ania na lifurongo, sulia nau ku fa'akaisia na'a 
na ngwae fa'amamana God ki. 
10 Ma sui bore 'ana nau ku 'una'eri, nau na'a ne'e ta ngwae lifurongo, sulia 
God ne'e fili nau sulia na kwai'ofe'anga nia. Ma na kwai'ofe'anga nia noa'a nia 
'iri manisui'a ana, sulia nau ku rao ngasi ka tasa liufia na lifurongo matamata 
ki. Aia, noa'a la'u nau'a talaku ne'e nau ku rao, osi'ana God kwai'ofe aku, ma 
ka 'afi nau fasi 'iri nau ku rao fuana. 
11 Ma kami ngwae lifurongo ki ta'ifau, mika fa'arongo 'ani ta'i Fa'arongo'a Le'a 
go'o. Ma nia ne'e na ru ne'e kamu fa'amamana na'a ana. 
12 Aia, kami ka fa'amanata kamu 'ania ne'e God ta'ea na'a sa Jesus Christ 
fa'asia na mae'a. Ma fa'uta ne'e ti ai amu'a ka saea God noa'a kasi ba'a ta'ea 
la'u na ngwae ne'e mae na'a ki? 

13 Di'ia nia 'afita'i God ka ta'ea na ngwae ne'e kira mae ki, 'irai sa Jesus Christ 
logo noa'a kasi tata'e na'a. 
14 Ma di'ia sa Jesus Christ noa'a kasi tata'e na'a fa'asia na mae'a, na 
fa'amanata'anga kaimili nia ru 'o'o go'o, ma na fa'amamana'anga kamu ru 'o'o 
logo. 
15 Ma noa'a la'u na ru ne'eri go'o 'ana, sulia di'ia sa Jesus Christ noa'a kasi 
tata'e na'a, na ala'anga kaimili sulia God nia 'oso go'o 'ana, sulia kami 
fa'arongo 'ania ne'e God ta'ea sa Jesus Christ fa'asia na mae'a. Bore ma di'ia 
God kasi ta'ea na ngwae ne'e kira mae ki, nia noa'a kasi ta'ea logo sa Jesus 
Christ. 
16 Sulia di'ia noa'a nia kasi talangwara'u fuana ngwae mae ki kira ka tata'e 
la'u, tama sa Jesus Christ noa'a kasi tata'e logo fa'asia na mae'a na'a. 
17 Ma di'ia God kasi ta'ea sa Jesus Christ, tama fa'amamana'anga kaumulu ru 
'o'o, ma muke ba'a ngalia na'a kwa'ikwa'inga sulia na abula ta'anga'a kamu ki. 
18 Ma ka 'una'eri logo, na ngwae ne'e kira fa'amamana ana sa Jesus Christ ma 
kira ka mae na'a, kira kasi to'o ana mauri'a firi. 
19 Ma di'ia na ru le'a ki ana sa Jesus Christ tua akulu ana kaida'i kulu tua go'o 
saena magalia ne'e ma noa'a la'u 'i langi, kulu bolo fuana kuke kwaimanatai 
ka tasa liufia ngwae ki ta'ifau. 
20 Bore ma kulu sai le'a ana God ta'ea mamana na'a sa Jesus Christ fa'asia na 
mae'a. Nia ne'e, kulu ka sai logo ana God ke ba'a ta'e kia ne'e kuka 
fa'amamana kaida'i kulu mae. 
21 Na ngwae ki ta'ifau kira mae, osi'ana na ta'i ngwae sa Adam. Ma ka 'una'eri 
logo, God ke ba'a ta'e kulu osi'ana ta'i ngwae sa Christ. 
22 Na ngwae ki ta'ifau kira mae, osi'ana kulu ana kwalafa sa Adam ne'e na 
ngwae etaeta. Ma ka 'una'eri logo, God ke ba'a ta'e kulu ta'ifau 'uana mauri'a, 
osi'ana kulu tua ratai ana sa Jesus Christ. 

23 God ta'ea sa Christ 'i na'o. Ma kulu'a na ngwae sa Christ ki, God ke ba'a ta'e 
kulu ana kaida'i sa Jesus Christ ke oli ma'i. 
24 Ma buri 'ana, fa'i asoa 'isi ke dao ma'i. Sa Jesus Christ ke ba'a malangisia na 
malimae nia ki ne'e kira 'inoto'a, ma kira ka to'o ana ngasingasi 'anga, ma nia 
ke ba'a kwatea na'a 'Inoto'anga nia fuana Ma'a nia God. 
25 Sulia sa Jesus Christ ke 'inoto'a leleka ka dao ana kaida'i God ke liufia na 
malimae sa Jesus Christ ki ta'ifau, ma ka aluda fuana kika kwairo'oi ana sa 
Jesus Christ. 
26 Ma na malimae 'isi ne'e God ke malangisia na'a ne'e mae'a. 
27 Sulia na Kerekere'a Abu ba saea, "God ka alua na'a ru ki ta'ifau olofana 
ngasingasi'anga nia." Bore ma kulu saiana God kasi alu nia talana 'i olofana 
ngasingasi'anga sa Jesus Christ, sulia God alua na'a ru ki ta'ifau 'i olofana 
ngasingasi'anga sa Jesus Christ. 
28 Ma 'i buri 'ana ru ki ta'ifau tua na'a 'i olofana 'inoto'anga sa Christ na Ngela 
God, nia'a talana logo ke ba'a alu nia talana olofana God ne'e alua na'a ru ki 
ta'ifau 'i olofana sa Christ. Ma ana kaida'i ne'eri, God ke ba'a 'inoto'a fafia ru 
ki ta'ifau. 
29 Aia, ti ngwae kira siuabu fuana na ngwae ne'e kira mae na'a ki. Kira siuabu 
'una'eri, sulia kira sai le'a ana God ke ba'a ta'ea na'a ngwae ne'e kira mae ki. 
Di'ia God kasi totolia ta'elana na ngwae ne'e kira mae ki, fa'uta ne'e kira ka 
siuabu 'una'eri? 
30 Aia, ma kaimili lifurongo ki logo, sui bore 'ana ru 'oro ki ka sasi fuana 
saungilaimili, kami fatatalo'ania sa Christ. Di'ia noa'a kami kasi saiana God ke 
ba'a ta'e kia, 'afita'i kami ka ma'udi fuana sasilana na rao'a ne'eri. 
31 Ngwaefuta nau kina 'ae, nia mamana liu, ana fa'i asoa ki ta'ifau go'o, ru ki 
sasi fuana saungilaku. Nia mamana liu logo, nau ku sae le'a sulia na 
fa'amamana'anga kamu ki ana sa Jesus Christ na Aofia kia. 
32 Nau ku dao to'ona 'afita'i'anga doe liu 'i ne'e 'i Efesus, sulia na malimae nau 
ki kira di'ia kui kwasi ki, ma kira ka oga saungilaku. Di'ia nau kusi fito'o ana 

God ne'e ta'ea ngwae ki fa'asia na mae'a, noa'a nau kusi ma'udi go'o fuana 
dao'a to'ona 'afita'i'anga 'una'eri. Ma di'ia God kasi ta'ea ngwae ki fa'asia na 
mae'a, le'a fuakulu kuke ro'o sulia na ala'anga ba 'uri, "Kuke fanga doe, ma 
kuke kwau doe na'a 'akulu, sulia noa'a kasi tau kuke ba'a mae.” 
33 Aia, noa'a kamu kasi fa'amamana ana ru 'oso'oso ki. Di'ia kamu leka fiku 
fa'inia na ngwae ta'a ki, kamu ke di'ida logo. 
34 Muke manata saga, ma muke abula fa'asia na abula ta'anga'a kamu ki. Sulia 
nau ku saiana ti ai amu'a noa'a kira kasi sai 'ua ana God, muke 'eke osi'ana ru 
ne'eri. 
35 Aia, sali ta ngwae saefiloa ka 'uri, "'Uri ma God ka ta'e fa'uta ana ngwae 
mae? Ma na noni ru fa'uta ne'e kike ba'a to'o ana?” 
36 Aia, na olisi'anga nau 'uri: Na saefilo'a ne'e bolebole'a liu. Manata sulia na 
maga ru ne'e 'oko fasia. 'Oko 'ili fafia, ma buri 'ana na maga ru ka masubu 
ma'i. Ma na kwaiatolana noni'i ru ne'e 'una'eri logo. 
37 Ma na ru ne'e 'oko fasia ne'e nia na maga ru nama 'ana. Sali magana ta koli 
nama ta ru lala 'ana, bore ma kulu sai le'a ana ne'e nia 'iri alua 'ua ta noni'i 'ai 
mamana. 
38 Bore ma kaida'i nia bulao, God ka fi'i kwatea maga ru ne'eri ka to'o ana 
noni'i ru nia oga. Ma God ka oga fuana 'ai to'oto'o ki ka saka ma'i fa'asi maga 
ru to'oto'o ki. 
39 Ma ka 'una'eri logo ana noni ki ne'e God saunga'inida, sulia kira noa'a kasi 
bolo ta'ifau. Na ngwae ki, ma na gwata ki, ma na no'o ki, ma na i'a ki, nonida 
matamata kwailiu ta'ifau go'o. 
40 Ma God ka saunga'inia na ru 'oro ki saena magalia ne'e ma na mamanga 
logo. Ma na ru ne'eri ki, nia saunga'inida kika lia le'a ta'ifau go'o. Ma ru nia 
saunga'inida ana mamanga, kira to'o ana kwanga'a matamata fa'asia na ru ki 
saena magalia ne'e. 

41 Sulia na sina to'o logo ana kwanga'a nia talana, ma na madamo ka to'o logo 
ana ta kwanga'a. Ma na bulubulu ki ka to'o ana kwanga'a kira ka matamata 
logo 'ana. 
42 Ma ka 'una'eri logo ana kaida'i God ke ba'a ta'ea na ngwae ne'e kira mae ki. 
Ana kaida'i ta ngwae ka mae, kira kwaiatoa na'a nonina, ma nia ke ba'a fura. 
Ma ana kaida'i God ke ba'a ta'ea, na noni faolu nia ke tua tua firi. 
43 Ma ana kaida'i kira kwaiatoa ta noni saena ano, nia noa'a kasi lia le'a ma 
kasi ngasingasi'a. Bore ma ana kaida'i God ke ba'a ta'ea, nia ke rokisi fasi 'iri 
na noni ne'e ke lia le'a ma ke ngasingasi'a. 
44 Ma na nonika ne'e kira alua saena ano, nia na'a ne'e noni ana magalia ne'e. 
Ma kaida'i God ke ba'a ta'e kulu, kuke ba'a to'o ana noni faolu ki ne'e totolia 
fuana tua'a 'i langi. Sulia di'ia kulu ka to'o ana nonika ne'e totolia fuana tua'a 
saena magalia, kuke ba'a to'o logo ana nonika ne'e totolia fuana tua'a 'i langi. 
45 Sulia na Kerekere'a Abu ba fata 'uri, "God eta saunga'inia na ngwae mauri 
ne'e satana sa Adam." Aia, ma sa Christ ne'e kulu saea 'ani "Adam 'isi," nia 
na'a ne'e Ano'i ru ne'e kwatea na mauri'a faolu. 
46 Na noni faolu noa'a kasi eta leka ma'i, sulia kulu mauri 'ua saena magalia 
sui mala kulu ka fi'i mauri 'i langi. 
47 'Una'eri, na etana Adam, God saunga'inia 'ani na ano saena magalia. Ma na 
ruana Adam, ka leka ma'i fa'asia 'i langi. 
48 Ma na ngwae ne'e kira tua saena magalia ki, kira to'o ana noni ne'e di'ia sa 
Adam ba God saunga'inia 'ani ano saena magalia. Ma na ngwae ne'e kira tua 'i 
langi ki, kira to'o ana noni ne'e di'ia sa Christ ne'e nia leka ma'i fa'asia 'i langi. 
49 Ana kaida'i ne'e, na nonika di'ia na nonina sa Adam ba God saunga'inia 'ani 
ano. Bore ma, na noni faolu kia ki ke ba'a di'ia na nonina sa Christ ne'e nia 
leka ma'i fa'asia 'i langi. 
50 Aia, ngwaefuta nau kina 'ae, nonika ne'e to'o ana fasi fa'inia 'abu saena 
magalia ne'e, ma nia noa'a kasi totolia fuana ru'unga'a saena 'Inoto'anga God. 
Ma na nonika ne'e saiana mae'a, nia 'afita'i ka to'o ana mauri'a firi. 

51 Aia, muke fafarongo basi fuana na ala'anga nau, sulia nau ku fa'arongo 'ani 
ru ago. Ti ngwae ne'e kira fa'amamana, noa'a kira kasi ba'a mae. Bore ma God 
ke ba'a rokisi kulu ta'ifau. 
52 Ma ru ne'e ke ba'a fuli 'ali'ali go'o, di'ia na ma'afu kila kwanga'anga ana 
maana ngwae. Ana kaida'i God ke ufia na bungu ka angi ana fa'i asoa 'isi 
fuana magalia ne'e, sui nia fi'i ta'ea na ngwae fa'amamana ne'e kira mae 
ta'ifau na'a, ma noa'a kira kasi mae la'u. Ma ti ngwae akulu ne'e noa'a kasi 
mae 'ua, God ke ba'a rokisi kulu fasi 'iri kuke to'o ana noni'i ru faolu ki. 
53 Ma na nonika ne'e saiana mae'a, God ke ba'a rokisia fasi 'iri ke maumauri 
firi. 
54 Ana kaida'i God rokisia na nonika 'una'eri ma noa'a kulu kasi mae la'u. Ma 
nia ka fa'amamana na Kerekere'a Abu ba saea, "God liufia na'a mae'a, ma na 
mae'a ka funu na'a! 
55 Na mae'a noa'a kasi liufia na'a. Ma ka 'afita'i na'a fuana mae'a ka kwatea na 
nonifii'a.” 
56 Fulingana tae ne'e ngwae ki kira ka mae osi'ana kira fulia na ta'anga'a ki. 
Ma kika to'o ana ta'anga'a sulia kira aburongo ana taki God ki. 
57 Aia, kulu ba'atafea God, sulia na Aofia kia sa Jesus Christ ne'e fa'amauri kia 
fa'asia mae'a. 
58 Nia ne'e, ngwaefuta le'a nau kina 'ae, muke fa'angasia na fa'amamana'anga 
kamu ki ana sa Christ. Ma muke uu ngasi ana na rao'a kamu ki fuana na 
Aofia, sulia kaumulu saiana rao'a kamu ki fuana na Aofia noa'a kasi 'o'o. 

1 Korint 16 
1 Aia, nau ku olisia na'a kerekere'a kamu ki sulia na mani ba kamu ukua 
fuana kwai'afilana na ngwae fa'amamana ki ba kira tua 'i Judea. Nau ku oga 
muke sasia na tae ne'e nau ku saea logo fuana ngwae fa'amamana ki saena 
aba'i kula 'i Galesia. 

2 Ana Sande ki ta'ifau, nia le'a fuana ta'i ta'i ngwae'a amu'a ka sasi aka'u ana 
tae ne'e nia ke ba'a kwatea, ka bolo fa'inia tae ne'e nia saiana ka ngalia ana 
rao'a nia, ma nia ka gonia leleka nau ku dao. Di'ia kaumulu sasi 'una'eri, ana 
kaida'i nau ku dao ma'i siaumulu, noa'a kamu kasi ukua la'u ti mani, sulia 
kamu sasi aka'u ta'ifau na'a. 
3 Sui, ana kaida'i nau ku dao kwau, kamu ke filia ti ngwae ka ngali kwate'a 
kamu 'uana 'i Jerusalem. Ma nai ba'a kerekere fuana na ngwae fa'ina'ona'o ki 
ana fikuta'i ngwae fa'amamana ki 'i Jerusalem sulia na ngwae ba kamu filida 
ki kika ngalia na kwate'a kamu ki. Sui, kira ke ngali kerekere'a nau fa'inia 
kwate'a kamu ma ka leka. 
4 Ma di'ia kaumulu oga nai leka logo fa'inida 'uana 'i Jerusalem, tama kulu ke 
fiku leka'a 'akulu. 
5 Nai ba'a leka siaumulu 'i Korint ana kaida'i nau ku liu ana aba'i kula 'i 
Masedonia, osi'ana nau ku manata sulia nai ba'a leka basi 'uana 'i Masedonia. 
6 Ma ana kaida'i nau ku tua na'a ne'eri fa'i kamu, nai ba'a tua fa'i kamu sulia ti 
madamo, ma nau ku tua fa'i kamu taka leleka ka dao ana kaida'i ne'e unu'i 
gwari'a ka sui. Ma ana kaida'i nau ku liu daofa'i liu, nia le'a liu fuana muke 
kwai'afi aku ana leka'a nau 'uana 'i fa'i ne'e nai ba'a leka 'uana. 
7 Noa'a nau kusi oga go'o 'aku dao'a to'omu'a sulia kaida'i ti'iti'i go'o. Ma nau 
ku oga nau ku tua ka ta'i tau mala fa'i kamu, di'ia na Aofia ala'ania. 
8 Nau ku manata nai ba'a tua 'i ne'e 'i Efesus leleka ka dao ana fa'i asoa kira 
saea 'ani Pentekos, sui mala nau ku fi'i leka. 
9 Sui bore 'ana na ngwae 'oro ne'e malimae'a ana Fa'arongo'a Le'a, kira tua 
logo 'i ne'e, nai ba'a tua 'i ne'e, osi'ana nia talangwara'u fuana nau ku sasia na 
rao'a doe fuana na Aofia nini'ari. 
10 Kaida'i sa Timoti dao kwau siaumulu, muke sasi le'a fuana, sulia nia ne'e 
ngwae rao na Aofia di'ia logo nau'a. 
11 Noa'a kamu kasi manata ti'iti'i 'ana sa Timoti. Ma ana kaida'i nia ka daofa'i 
liu ana leka'a nia, muke 'afia, ma muke fa'ata'inia na alafe'anga kamu fuana, 

fasi 'iri nia ka bolo fuana oli'a ma'i 'i ne'e siaku. Sulia nau ku kwaikwaimasi 
ana sa Timoti fa'inia ti ngwae logo ne'e kira fa'amamana. 
12 Aia, sa Apolos na ngwae asina kia, nau ku amasi nia ka dao to'omu'a fa'inia 
ti ngwae asina akulu ne'e kira dao kwau siaumulu. Bore ma nia manata fasi 
nia kasi le'a fuana leka'a kwau siaumulu ana kaida'i ne'e. Ana ta kaida'i la'u, 
di'ia nia talangwara'u fuana, nia ka fi'i leka kwau siaumulu. 
13 Aia, muke lialia, ma muke uu ngasi ana fa'amamana'anga kamu ki. Ma 
muke falatali'a, ma muke uu ngasi. 
14 Ma ana ru ki ta'ifau ne'e kamu sasi'i, muke fa'ata'inia na alafe'anga kamu ki. 
15 Aia, kaumulu saiana na ngwae etaeta ne'e fa'amamana 'i safitamulu 'i Gris, 
nia ne'e sa Stafanas fa'inia tua'a nia. Kira rao ngasingasi'a ta'ifau fuana 
kwai'afilana ngwae God ki. Ngwae asina nau ki, nau ku amasi kamu, 
16 fasi 'iri muke ro'osulia fatalana ngwae di'ia sa Stafanas, ma na tua'a nia 
fa'inia ti ngwae la'u ne'e kira rao fa'inida. 
17 Nau ku saele'a liu sulia na daolana sa Stafanas, ma sa Fotunatus, ma sa 
Akaikus, sulia kira tua fa'i nau ta'ifau, sui bore 'ana kamu kasi totolia tua'a fa'i 
nau. 
18 Kira fa'asaele'a nau di'ia logo kira fa'asaele'a kamu. Muke fa'ata'inia na 
fu'usi doe'anga kamu ki fuana ngwae 'una'eri ki. 
19 Aia, na ngwae fa'amamana ki saena aba'i kula 'i Asia, kira kwatea kwau na 
fata le'ale'a 'anga kira ki fuamu'a. Ma sa Akuila ma 'i Prisila fa'inia sa tai fa'ida 
ne'e kira fiku saena luma kira fuana fo'onga'a, kira ta'ifau go'o ne'e kira 
kwatea logo kwau fata le'ale'a 'anga kira ki fuamu'a. 
20 Ma na ngwae ne'e kira fa'amamana ki ta'ifau ne'e kira tua 'i ne'e, kira logo 
ne'e kira kwatea ala'anga le'a le'a kira ki fuamu'a. Aia, ma kamu'a ta'ifau go'o 
muke fa'ata'inia alafe'anga kamu ki fuamu'a kwailiu, ana kaida'i muke lisi 
kamu ki. 

21 Aia, ala'anga le'ale'a nau fuamu'a nini'a, nau'a sa Paul talaku, nau ku 
keresia kwau na'a 'ani limaku. 
22 Ma di'ia ta ngwae noa'a kasi alafe fuana na Aofia, nau ku oga God ka 
kwatea kwa'ikwa'inga fuana. Ma nau ku oga liu fasi na Aofia sa Jesus ke oli 
na'a ma'i. 
23 Nau ku oga na Aofia kia sa Jesus ka kwai'ofe amu'a. 
24 Ma nau'a logo, nau ku alafe fuamu'a osi'ana sa Jesus Christ. 

2 Korint 

2 Korint 1 
1 Nau'a sa Paul, ta ngwae lifurongo ana sa Jesus Christ sulia na kwaiogai'anga 
God. Nau'a fa'inia sa Timoti na ngwae asina kia, kero'o kerekere kwau 
fuamu'a na ngwae God ki ne'e kamu tua saena ma'efanoa doe 'i Korint, ma 
fuana ngwae God ki ta'ifau logo ne'e kira tua saena aba'i kula 'i Gris. 
2 Nau ku fo'o fasi 'iri God na Ma'a kia ma na Aofia sa Jesus Christ ka kwai'ofe 
amu'a ma ka kwatea na aroaro'anga fuamu'a. 
3 Kulu ba'atafea God na Ma'a sa Jesus Christ na Aofia kia. God ne'e na Ma'a 
ana kwaimanatai'anga fuaka, ma nia na'a ne'e gwalona na kwaigwale'anga ki 
ta'ifau. 
4 God kwai'afi aka, kaida'i kulu to'o ana 'afita'i'anga ki, fasi 'iri kuke 'afia logo 
ti ngwae ne'e kira dao to'ona na kwalukaela 'afita'i'anga ki. Kulu bolo fuana 
'afilana ngwae ki, sulia na kwai'afi'anga ne'e God kwatea fuaka. 
5 Kulu dao to'ona nonifii'anga 'oro ki, ka di'ia ba sa Jesus Christ nonifii. Bore 
ma God kwai'afi akulu ka doe logo, ka di'ia ba nia kwai'afi ana sa Jesus 
Christ. 
6 Kaimili nonifii fasi 'iri ka 'afi kamu ma ka fa'amauri kamu. Ana kaida'i 
kaimili nonifii, God 'afi kaimili, ma kaimili ka 'afi kamu logo, ma mika 
fa'angasingasi kamu. 'Una'eri muke bolo fuana mabetau'a ana kaida'i kamu liu 
ana nonifii 'anga di'ia logo ne'e kami liu ana. 
7 Ma kaimili saiana ru ne'e: Ana kaida'i kamu liu ana nonifii 'anga di'ia logo 
ne'e kami liu ana, God ke ba'a 'afi kamu, di'ia logo nia 'afi kaimili. 
8 Ngwaefuta kina, kaimili oga muke saiana ne'e 'afita'i'anga doe ne'e kami dao 
to'ona kaida'i kami tua saena aba'i kula 'i Asia. Ana kaida'i ne'eri, kaimili fia 
fasi kami ke mae, sulia na 'afita'i'anga ne'eri doe ka tasa. 
9 Kami fia fasi ne'e maurilami'a saena magalia karangi ka sui na'a. Ma kaimili 
saiana na ru ne'eri ki fuli fuaimili, 'iri noa'a kami kasi fito'o ana kaimili 

talami'a, bore ma kami ka fito'o ana God lala ne'e saiana ta'elana na ngwae 
ne'e mae ki. 
10 God ka 'afi kaimili fasi 'iri kami kasi mae ana 'afita'i'anga ne'eri ki. Ma nia 
ke ba'a kwai'afi aimili logo fasi 'iri na malimae kaimili ki noa'a kasi bolo 
fuana saungilaimili. Kaimili ka fito'o ana nia ke ba'a kwai'afi aimili 'una'eri, 
11 ana kaida'i kamu 'afi kaimili 'ani na fo'onga'a kamu ki. Nia ne'e, God ke 
ba'a kwai'afi aimili sulia ne'e ngwae ki kira fo'o 'una'eri fuaimili ana kaida'i 
'oro ki. Nia ne'e, na ngwae 'oro ki kira ka ba'atafea God sulia na kwai'afi'anga 
nia fuaimili. 
12 Ngwaefuta kina, kami manata ba'alafe osi'ana kami sai le'a ana abula'anga 
kami fuana na ngwae ki ta'ifau le'a ma ka mamana, ma ka tasa fuamu'a. Na 
abula'anga kami ka 'una'eri noa'a la'u sulia na liato'o ana ngwae ki, bore ma 
sulia na kwai'afi'anga God fuaimili. 
13 Na kerekere'a nau ki fuamu'a, kira talangwara'u fuana malinga'ilani. Bore 
ma noa'a kamu kasi sai le'a ami'a ana kaida'i ne'e. Ma nau ku oga kamu ke 
ba'a sai le'a aimili, 'iri ana fa'i asoa na Aofia sa Jesus ka oli ma'i, muke ba'a 
saele'a fa'i kami, di'ia logo ne'e kaimili saele'a fa'i kamu. 
15 Ma sulia nau ku sai le'a ana ne'e kuke ba'a saesaele'a fuana lisilakulu kwai 
liu, nau ku naia 'uana dao'a to'omu'a ana ruana kaida'i, 'iri nau ku kwai'afi 
amu'a. 
16 'I na'o nau ku fia fasi ana kaida'i nai leka 'uana 'i Masedonia, nai ba'a liu 
kwau siaumulu. Ma ana kaida'i nau ku oli ma'i nai ba'a liu logo siaumulu, fasi 
'iri muke kwai'afi aku ana lekalaku 'uana aba'i kula 'i Judea. 
17 Sui bore 'ana nau ku naia dao'a ro ru fuamu'a 'una'eri, nau noa'a kusi dao 
na'a to'omu'a. Kamu kasi fia fasi ne'e manataku rokisi kwai liu ana kaida'i 'oro 
ki du'ungana nau noa'a kusi dao siaumulu. Nau noa'a kusi di'ia ngwae ana 
magalia ne'e kira fata 'uri, "'Iu, nai ba'a sasi 'uira," ma buri 'ana kira ka fata 
lala 'uri, "Nau noa'a naisi sasi go'o 'uira.” 
18 Na fatalaku mamana di'ia logo na fatalana God ne'e mamana  

19 sulia manataku di'ia logo manatana sa Jesus Christ na Ngela God ne'e 
kaimili sa Silas fa'inia sa Timoti kami fatatalo'ania fuamu'a. Ma manatana sa 
Jesus noa'a kasi rokisi kwai liu ana kaida'i 'oro ki. Bore ma nia na'a ne'e 
ngwae ne'e saea, "'Iu, nai ba'a sasi 'uira," ma nia ka sasi 'una'eri. 
20 God fa'a ali'afua na fata alanga'inga nia ki ta'ifau 'ani sa Jesus Christ. Ma 
kulu alafafia ne'e sa Christ fa'a ali'afua na fata alanga'inga God. 'Una'eri kuka 
ba'atafea God. 
21 Ma God kwatea ma kaimili fa'i kamu'a logo, kulu ka tua ratai fa'inia sa 
Jesus Christ. Ma God logo ne'e fili kia, 
22 ma ka alua na toto akulu fuana ngwae nia ki 'ani Ano'i ru Abu. Nia kwatea 
na Ano'i ru Abu fuaka 'uana tua'a saena mangoka, fasi 'iri kuka sai logo ana 
God ke ba'a kwatea na ru le'a 'oro ki fuaka. 
23 Aia, God saiana na ala'anga nau ki mamana liu. Noa'a naisi leka kwau 'i 
na'o siamu'a 'i Korint du'ungana noa'a naisi oga balufilamu'a fuana na ru ba 
kamu sasi'i ki. 
24 Noa'a kami kasi oga ne'e mike gwaunga'i fafi kamu 'ani su'uma'ilamu'a ana 
tae ki ne'e kamu fa'amamana ani. Sulia kami saiana na fa'amamana'anga 
kamu ana sa Jesus ni'i ngasingasi'a na'a. Bore ma kami oga mike kwai'afi 
amu'a, 'iri muke saele'a. 

2 Korint 2 
1 Kaida'i ba sui nau ku dao siamu'a, nau ku balufi kamu, ma nau ku fa'aliadila 
kamu. Du'ungana tae ba noa'a naisi leka go'o kwau siaumulu la'u, osi'ana 
noa'a naisi oga fa'aliadilalamu'a la'u. 
2 Fuila kamu ke fa'asaele'a nau. Ma di'ia nau ku fa'aliadila kamu, tama sa tai 
mo ne'e ka fa'asaele'a nau? Noa'a go'o ta ngwae, sulia nau ku kwate kamu ka 
kwaimanatai. 
3 Du'ungana ru ne'e, noa'a naisi leka kwau siaumulu, bore ma nau ku 
kerekere kwau fuaumulu fuana fa'asagalana ti ai amu'a. Ma kaida'i nai ba'a 
dao kwau siamu'a, kamu kasi fa'aliadila nau 'ani ru baera. Kamu na ngwae 

ne'e nau ku oga muke fa'asaele'a nau. Sulia nau ku saiana di'ia nau ku saele'a, 
tama kamu ta'ifau muke saele'a logo. 
4 Kaida'i ba nau ku kerekere kwau fuamu'a, nau ku kwaimanatai liu, ma na 
kafo 'i maaku ki ka afe sulia nau ku angi. Noa'a nau kusi kerekere kwau 
fuamu'a fasi 'iri muke liadila, bore ma nau ku kerekere kwau 'iri muke saiana 
na alafe'anga doe nau fuamu'a ta'ifau. 
5 Aia, ma fuana na ngwae ne'e abula ta'a ma ka etangia liadila'anga ne'e 
safitakulu. Nia fa'aliadila nau, bore ma nia ka fa'aliadila kamu ka tasa. Na 
liadila'anga baera nia sui na'a, osi'ana  
6 'orolamu'a kamu kwatea kwa'ikwa'inga fuana ngwae baera, ma ka bolo na'a. 
7 Ma ana kaida'i ne'e, le'a fuana muke rufuanata na'a ana, ma muke fata 
kwairadu'a fuana, 'asu nia kata kwaimanatai liu, ma ka oli fa'i buri. 
8 Nia ne'e, nau ku gani kamu fasi 'iri muke fa'ata'inia fuana ne'e kamu alafe 
mamana fuana. 
9 Du'ungana tae ba nau ku kerekere kwau 'i na'o sulia nau ku oga nai ili 
kamu, 'iri nau ku dao to'ona di'ia muke ro'osulia na ala'anga totonga'i nau ki 
ta'ifau. 
10 Ma kaida'i kamu rufuanata ana ngwae baera, nau'a bore nau ku rufuanata 
logo ana. Ma nau ku rufuanata ana ka sui na'a ngwae ba fulia ru ta'a fuaku. 
Sa Christ saiana ne'e nau ku rufuanata ana, 'iri nau ku 'afi kamu 'ani tua fikua 
le'a. 
11 Ma nau ku oga nai rufuanata ana, 'asu sa Saetan kata liufi kulu. Sulia kulu 
saiana nia oga ka sasia 'afita'i'anga ki akulu. 
12 Aia, ana kaida'i nau ku dao 'i Troas 'uana fa'atalo'a 'ani Fa'arongo'a Le'a 
sulia sa Jesus Christ, nau ku dao to'ona na Aofia nia kwate ka talangwara'u 
fuaimili 'iri kami ka rao 'i ne'eri. 
13 Sui bore 'ana ka 'una'eri, nau ku manata 'abera doe liu 'uamu'a, sulia noa'a 
naisi dao to'ona ngwaefuta kia sa Titus, ngwae ba ngali ala'anga suli kamu. 

Nia ne'e kwate ma nau ku fata ni oli oli'a fuana ngwae ki 'i Troas, ma nau ku 
leka na'a 'aku 'uana 'i Masedonia fuana dao'a to'ona sa Titus. 
14 Aia, nau ku ba'atafea God sulia nia kwatea kulu ka tua ratai fa'inia sa 
Christ. Ana kaida'i ki ta'ifau, sa Christ tala'i kia saena kwaikwailiufi'anga nia 'i 
na'ona ngwae ki ta'ifau. Ma God ka kwate kulu ka fata talo'ania na fa'arongo'a 
sulia sa Jesus Christ ana fanoa ki ta'ifau. Ma na fa'arongo'a ne'eri, nia di'ia ta 
ru moko le'a ne'e leka 'uana kula ki ta'ifau. 
15 Kaida'i kulu fa'arongo 'una'eri sulia sa Jesus Christ, kulu kwate ma God ka 
sae le'a. Ma kulu kwatea na 'ai moko le'a ana na Fa'arongo'a Le'a ka liufia 
saena fanoa ki ta'ifau. Ma na ngwae ne'e kira ka to'o ana mauri'a firi, na 
Fa'arongo'a Le'a di'ia na ru moko le'a ne'e ngalia ma'i na mauri'a firi fuada. 
Ma na ngwae ne'e kira ngalia kwa'ikwa'inga fa'asia God, na Fa'arongo'a Le'a 
di'ia na ru moko ta'a ne'e saungida kika mae. Aia, nia lia di'ia noa'a ta ngwae 
kasi bolo fuana fa'atalo'a 'ani Fa'arongo'a ne'e. 
17 Ma noa'a kaimili kasi di'ia na ngwae 'oro ne'e kira fa'arongo 'ani na fatalana 
God fasi 'iri kira ke toda 'ani mani. Bore ma kaimili fa'atalo 'ania na 
Fa'arongo'a Le'a, sulia God nia araba'e kaimili. Kami ka saea na ru mamana ki 
'ani ngasingasi'a sa Jesus Christ. God saiana na ru ki ta'ifau ne'e kami sasi'i. 

2 Korint 3 
1 Kaida'i kami ka ala'a sulia na rao'a kami 'una'eri, noa'a kamu kasi fia fasi 
kami ka lafe. Kaimili noa'a 'iri bo'obo'o 'uana ti ngwae matamata ne'e kike 
kerekere suli kaimili fasi 'iri kamu'a ka sai ami'a ne'e ngwae rao God ki. Ma 
kaimili noa'a 'iri bo'obo'o 'uamulu fuana kerekere'a suli kami fuana ti ngwae 
matamata, fasi 'iri kike sai aimili ne'e kami ngwae rao God ki. Ti ngwae 
matamata kira sasi 'una'eri, bore ma kaimili noa'a. 
2 Kamu'a na'a ne'e di'ia na kerekere'a 'una'eri, osi'ana na fa'amamana'anga 
kamu fa'ata'inia ne'e kaimili lifurongo mamana ki. Kaimili fa'inia na ngwae ki 
ta'ifau kaimili saiana ru ne'eri. 

3 Ma na fa'amamana'anga kamu ne'e di'ia na kerekere'a ne'e fa'ata'inia kaimili 
na lifurongo ki, ma sa Jesus Christ ne'e keresia ru ne'eri, ma ka kwatea 
fuaimili. Ma nia noa'a kasi keresia 'ani kafo goa fuana kerekere'a, bore ma nia 
keresia lala 'ani Ano'i ru mauri God. Ma nia kasi kerekere 'i fafona ta fau di'ia 
na taki ki ne'e God kwatea fuana sa Moses, bore ma nia kerekere saena 
maurilakulu. 
4 Kaimili fa'amamana daofa'i liu na ru ne'eri ki nia mamana, du'ungana 
kaimili fito'o ana God ne'e 'afilami'a osi'ana sa Christ. 
5 Noa'a kaimili kasi saea ne'e kaimili bolo fuana rao'a ne'eri osi'ana na sai 'i 
ru'anga kaimili ki. Bore ma God ne'e kwatea na ngwaluda'anga fuaimili 'uana 
rao'a fuana. 
6 God na'a ne'e kwai'afi aimili, fasi 'iri mika bolo 'uana fa'amanata'anga sulia 
na fau alanga'inga faolu nia. Ma na fau alanga'inga faolu ne'eri, noa'a la'u na 
ru ana taki sa Moses keresi'i ki, bore ma nia na ru ana Ano'i ru Abu. Sulia na 
taki ki kwatea mae'a, bore ma na Ano'i ru Abu kwatea mauri'a firi. 
7 Ma 'i na'o ma'i, ana kaida'i God keresia na taki ki fafona na reba fau ki, na 
madakolana God nia ngwasinasina kalikalia sa Moses. Ma na maana sa Moses 
ka ngwasinasina sulia na madakolana God, ma ka rara 'afia maana ngwae Jiu 
ki, ma nia 'afita'i kira ka lia 'uana na maana sa Moses, sui bore 'ana na 
ngwasinasinalana maana sa Moses ka koso na'a fa'asi ngwasinasina'anga. Aia 
di'ia na taki ne'e kwatea mae'a ka dao 'ani 'inoto'anga 'una'eri, 
8 tama na 'inoto'anga ana raolana Ano'i ru Abu nia doe ka tasa. 
9 Ma di'ia na fau alanga'inga ana taki ki ne'e kwatea kwai matalanga'inga nia 
'inoto'a, tama na fau alanga'inga faolu ne'e kwatea kulu ka saga 'i maana God, 
nia 'inoto'a ka tasa. 
10 Ma ana kaida'i ne'e, na 'inoto'anga ana fau alanga'inga ana taki ki nia di'ia 
ta ru 'o'o go'o, sulia na fau alanga'inga faolu ne'e 'inoto'a ka tasa. 
11 Na 'inoto'anga na fau alanga'inga ana taki ki, nia koso na'a. Bore ma 
'inoto'anga na fau alanga'inga faolu ne'e tua tua firi. 

12 Ma sulia kulu sai le'a ana na fau alanga'inga faolu, nia ne'e kwate ma noa'a 
kami kasi ma'u 'uana fa'atalo'a fuamu'a. 
13 Noa'a kami kasi di'ia sa Moses ba alua 'aba lau'ua fafia na maana, 'iri na 
ngwae Jiu ki noa'a kira kasi lisia na ngwasinasina'anga ba 'i maana nia koso 
na'a fa'asia ngwasinasina'anga. 
14 Ma 'i na'o ma'i, na manatada ngwae Jiu ki kira ngasi. Ma ana kaida'i ne'e 
logo, kaida'i kira to'omani na Kerekere'a Abu, na manatada na ngwae Jiu ki 
di'ia kira suu fafia 'ani 'aba lau'ua ba sa Moses alua fafia maana, sulia 'afita'i 
kira ka saiana na ru mamana. Sa tai adulu ne'e fa'amamana ana sa Jesus 
Christ, God ka lafua na ru ne'e suu fafia na manatalana, fasi 'iri nia ka saiana 
ru mamana. 
15 Ma 'i ta'ena bore, kaida'i kira to'omani na taki sa Moses ki, noa'a kira kasi 
sai go'o ana. 
16 Bore ma sa tai ne'e abula siana na Aofia, na Aofia ka lafua na ru ne'e suu 
fafia na manatalana. 
17 Ma na Aofia ne'eri nia na Ano'i ru Abu. Ma di'ia ta ngwae ka to'o na'a ana 
na Ano'i ru Abu 'i saena maurilana, nia tua sakadola na'a. 
18 Ma 'una'eri na maa kulu noa'a ta ru kasi fonea na'a, kira fa'ata'inia na 
raralana ngwasinasina'anga na Aofia. Ma na Ano'i ru Aofia rokisi kulu leleka 
kulu ka di'ia na Aofia 'inoto'anga kia. 

2 Korint 4 
1 Sulia na kwaimanatai'anga God fuami'a, nia ka ba'e kami 'uana sasilana na 
rao'a ne'eri ana fa'atalo'anga. Nia ne'e, noa'a kami kasi mango fa'asia 
fa'atalo'anga. 
2 Ma noa'a kami kasi fulia na abula'anga ago ta'a ki fa'inia na ru ni fa'a 'eke'a 
ki. Ma noa'a kami kasi soke, ma noa'a kami kasi rokisia na fatalana God. God 
saiana ne'e kami fa'arongo 'ani ru mamana ki fasi 'iri ngwae ki ta'ifau kika 
fa'amamana ana rao'a kami. 

3 Di'ia na Fa'arongo'a Le'a ne'e kami fa'arongo 'ani nia 'afita'i fuana 
malinga'ilana, tama nia 'afita'i go'o fuana na ngwae ne'e noa'a kasi ngalia na 
mauri'a firi. 
4 Noa'a kira kasi fa'amamana, sulia sa Saetan suu fafia na manatalada. Sa 
Saetan gwaunga'i fafia ru ta'a ana magalia ne'e. Nia lui kira fasi 'iri noa'a kira 
kasi lisia na madako'anga ne'e leka ma'i fa'asia na Fa'arongo'a Le'a sulia na 
'inoto'anga sa Jesus Christ ne'e na nununa God. 
5 Noa'a kaimili kasi fa'arongo 'ani kaimili talami'a. Bore ma kami fa'arongo 
'ani sa Jesus Christ ne'e Aofia. Ma kami ka saea kaimili na ngwae rao sa Jesus 
ne'e nia araba'e kami fuana 'afilamu'a. 
6 Ana kaida'i God saunga'inia na ru ki ta'ifau, nia fata 'uri, "Alu madako'anga 
ka rara saena ma'e rodo." Ma nia ka fa'amadakola logo na manataka, fasi 'iri 
kulu ka saiana God 'inoto'a ne'e sa Jesus Christ fa'ata'inia. 
7 Na madako'anga ma na ngasingasi'anga ne'e rara saena nonimi'a nini'a 
ngwata'uta'u, nia di'ia ta ru le'a liu ne'e God alu 'i saena ta bi'i ru 
ngwata'uta'u. 'Una'eri, ngwae ki ta'ifau kira ka lisia ne'e kami to'o ana 
ngasingasi'anga doe fa'asia God, noa'a la'u ru kami talami'a. 
8 Ana kaida'i 'oro kami dao to'ona 'afita'i'anga ki, ka 'una'eri bore 'ana, kaimili 
kasi mango fa'asia na rao'a kaimili. Ma ana ti kaida'i, kaimili kasi saiana tae 
ne'e ke ba'a fuli fuaimili, ka 'una'eri bore 'ana, kaimili fito'o 'ua ana God. 
9 Ma sui bore 'ana kaimili ka to'o ana malimae 'oro ki, God noa'a kasi danga 
'ani kaimili. Ma sui bore 'ana na malimae kaimili kira 'ui 'ani kaimili 'i ano, 
ma kaimili ka tata'e la'u. 
10 'Iu, nia di'ia ne'e malimae kami ki saungi kami ana asoa ki ta'ifau, osi'ana 
kami fa'atalo sulia sa Jesus. Na nonimili di'ia na'a nia'a 'ani maelana, fasi 'iri 
ngwae ki kira ka lisia mauri'a nia 'i saena kaimili. 
12 Nia ne'e, kira ka oga saungilaimili, sulia na rao'a kaimili. Ma kamu'a nini, 
kamu ngalia na mauri'a firi, osi'ana na rao'a kaimili. 

13 Na Kerekere'a Abu ba fata 'uri, "Nau ku fa'amamana ana God, ma nia ne'e 
kwate ma nau ku fata suli nia." Ma na fa'amamana'anga kaimili nia 'una'eri 
logo, sulia kaimili fata sulia God osi'ana kami fa'amamana ana nia'a. 
14 Kaimili saiana God ne'e ta'ea na Aofia sa Jesus 'uana mauri'a. Ma ka di'ia 
logo ne'e God ta'ea sa Jesus, nia ke ba'a ta'e kaimili 'uana mauri'a, ma ka ngali 
kaimili logo fa'i kamu 'uana tua'a fa'inia. 
15 Kami liu 'i saena 'afita'i'anga 'oro 'una'eri ki, 'iri ke 'afi kamu. Ma ana kaida'i 
ne'e ngwae 'oro ki kira saiana na alafe'anga God fuana fa'amauri'anga, ma 
ngwae 'oro ki kira ka ba'atafe nia. 
16 Osi'ana nia 'una'eri, noa'a kami kasi mango fa'asi fa'atalo'anga. Bore ma ana 
asoa ki ta'ifau, nonimi'a ke ngwaro fuana ngwata'uta'u 'anga, ma ana asoa ki 
ta'ifau logo God ka fa'angasingasia na mangomi'a. 
17 Ma na 'afita'i'anga ne'e kami liu ana kaida'i ne'eri ki, ni'i ke ba'a sui. Ma 
sulia kami liu ana ru ne'eri ki, God ke ba'a kwatea na 'inoto'anga doe ne'e 
tuatua firi fuaimili. Ma na 'inoto'anga ne'e kaimili ke ba'a ngalia, nia doe ka 
tasa liufia na 'afita'i'anga ki ne'e kami to'o ani ana kaida'i ne'e. 
18 Noa'a kaimili kasi manata sulia na ru ki ne'e kami saiana lisilana, bore ma 
kami manata sulia na ru ki ne'e kami kasi bolo fuana lisilani ana kaida'i ne'e. 
Sulia na ru ne'e kami lisi'i ki kasi tua tau, bore ma na ru ne'e kami kasi lisi'i ki 
ne'e tua tua kasi sui. 

2 Korint 5 
1 Kulu saiana ana kaida'i ne'e nonika ka mae, bore ma God ke kwatea noni 
faolu ki fuaka fuana tua'a 'i langi. Sulia ana kaida'i ne'e, na nonika di'ia na 
luma ki saena magalia, ne'e kira ke ba'a osia logo. Bore ma kuke ba'a tua 
saena noni ru ki ne'e God ka saunga'inia 'i langi. Ma na noni faolu kia di'ia 
luma ne'e tuatua firi. 
2 Ana kaida'i ne'eri, kulu ka oga liu ilanga'ilana magalia ne'e, fasi 'iri God ke 
kwatea na noni faolu fuakulu ne'e teo 'i langi. 
3 Ma ana kaida'i kulu tua 'i langi, kuke ba'a to'o ana noni faolu. 

4 Aia, ma ana kaida'i kulu tua 'ua saena magalia ne'e, na nonika ka maruku 
sulia na 'afita'i'anga ki. Ma kulu kasi oga ilanga'ilana nonika ne'eri, bore ma 
kulu oga tua'a 'ani na noni faolu kia ki 'i langi, 'iri na nonika ne'e saiana 
mae'a, God ke ba'a rokisia 'ani noni ne'e abu fura ki ma ka tuatua firi. 
5 Aia, God ka sasi aka'u na'a aka fasi 'iri nia ke fuli 'una'eri. Ma nia ka kwatea 
logo na Ano'i ru Abu ka fa'ata'inia ne'e God ke sasi mamana 'una'eri fuaka. 
6 Nia ne'e sasi kulu kasi ma'u 'ani ta ru. Ma kulu ka saiana ana kaida'i kulu 
tua 'ua 'ani nonika 'i saena magalia, noa'a kulu kasi tua 'ua fa'inia na Aofia 'i 
langi. 
7 Na Aofia ne'e kulu fa'amamana ana, nia'a na'a ne'e tala'i kia 'ani tua'a saena 
magalia ne'e, ma noa'a kulu kasi leka sulia na ru ne'e kulu lisi'i ki saena 
magalia. 
8 Ma kulu kasi ma'u 'ania mae'a. Sulia kulu oga liua na'a leka'a kwau fa'asia 
noni'i ru ne'e ki saena magalia, 'iri kuke tua ana fanoa mamana kia 'i langi 
fa'inia na Aofia. 
9 Aia, sui bore 'ana kulu ka tua 'ua saena magalia ne'e nama kulu ka tua 'i 
langi, na kwaiogai 'anga kia ne'e doe ka tasa na'a 'iri kuke fa'asaele'a na Aofia. 
10 Ma kulu'a ta'ifau go'o, kuke ba'a uu 'i na'ona sa Jesus Christ, fasi 'iri nia ke 
matalanga'inia rao'a kulu ki. Ma nia ke ba'a kwatea na'a kwaiara'a ki fuana 
ta'i ta'i ngwae'a akulu ne'e rao le'a fuana 'i saena magalia ne'e. Ma noa'a nia 
kasi ba'a kwatea ta kwaiara'a ki fuana ta'i ta'i ngwae'a ne'e raolana ta'a saena 
magalia ne'e. 
11 Kaimili fu'usi doe ana na Aofia, nia ne'e kami ka iliili 'uana 'afilana na 
ngwae ki fasi 'iri kira ka fa'amamana. God saiana ne'e kaimili fata mamana, 
ma nau ku oga muke saiana ru ne'eri logo. 
12 Ma na ala'alaku ne'eri, noa'a la'u fasi ne'e nai oga fata le'ale'a suli kaimili 
fuamu'a. Bore ma kami oga muke fu'usi doe ana rao'a saga kaimili, fasi 'iri 
muke bolo fa'inia olisilana ngwae ki ne'e kira fu'usi doe ana ru ne'e ngwae ki 
lia go'o 'ada ana maada ma noa'a la'u ana ru saena mango. 

13 Ti ngwae kira fu'usi bolebole'a aimili. Aia, kira fata 'una'eri sulia kaimili 
rao ngangata fuana God. Ma ka mamana liu, kaimili kasi bolebole'a, ma nia 
ne'e sasi ma kaimili ka bolo fuana rao'a ngangata fuamu'a. 
14 Kaimili rao ngangata, sulia kami saiana sa Jesus Christ ne'e alafe fuaka. 
Kaimili sai logo ana ta'ifilia sa Jesus Christ go'o ne'e mae olisia na ngwae ki 
ta'ifau, ma ka di'ia ngwae ki ta'ifau kira mae na'a fa'inia. 
15 Nia mae 'iri ka fa'amauria na ngwae ki ta'ifau. Nia mae fasi 'iri na ngwae 
ne'e kira to'o ana mauri'a faolu, noa'a kasi tua go'o 'ada fuana sasilana na 
kwaiogai'anga kira ki, bore ma na kwaiogai 'anga sa Jesus Christ ne'e nia 
mae, ma ka tata'e logo fuana fa'amaurilada. 
16 Nia ne'e, na manata'anga kia sulia ta ngwae noa'a kasi di'ia la'u na 
manata'anga ngwae ana magalia ne'e. Ma sui bore 'ana kaida'i ba sui ne'e na 
manata'anga kia ki 'una'eri sulia kulu manata rora fasi sa Jesus Christ nia ta 
ngwae go'o 'ana. Bore ma ana kaida'i ne'e, kulu saiana nia noa'a la'u ta ngwae 
'o'o go'o 'ana. 
17 Ma di'ia ta ngwae fa'amamana ana sa Jesus Christ, nia'a na ngwae faolu 
na'a. Na ru 'ua ki sui na'a, ma na ru faolu ki ka dao na'a ma'i. 
18 God sasia ru ne'eri ki ta'ifau go'o sulia sa Jesus Christ. Nia ka rokisi kia 
fa'asia na malimae 'anga 'uana na ngwae kwaima nia ki. Ma nia ka kwatea 
rao'a fuaimili 'ani na rokisilana ngwae ki, fasi 'iri kika alu na'a na ngwae 
kwaima nia ki. 
19 Na ru ne'e kami fa'arongo na'a 'ani ne'e God kwatea ngwae ki ta'ifau kira ka 
kwaima fa'inia sulia sa Jesus Christ. Ma nia ka rufuanata ana abula ta'anga'a 
kira ki. Ma nia ka kwatea na'a rao'a fuaimili 'iri mika fa'arongo 'ani na 
Fa'arongo'a Le'a sulia God ne'e rokisia na ngwae ki 'uana na ngwae kwaima 
nia ki. 
20 Ta ne'e, kaimili na ngwae fuana saelana na ala'anga sa Jesus Christ ki. Ma 
ana kaida'i kami ka fa'arongo 'ani, nia di'ia God 'ana talana ne'e fata. Aia, ma 

sulia sa Jesus Christ, kaimili amasi kamu 'iri muke ala'ania God ke rokisi 
kamu fa'asia na malimae'a fasi 'iri muke alu na'a na ngwae kwaima nia ki. 
21 Sui bore 'ana sa Jesus Christ ka noa'a ta ta'anga'a ana, God kwate ma nia ka 
ngalia na'a abula ta'anga'a kia ki, 'iri God ka fa'asaga kia di'ia ne'e nia saga 
logo sulia na fa'amamana'anga kia ki ana. 

2 Korint 6 
1 Sulia kaimili rao fa'inia God, kami amasi kamu ne'e kamu ngalia na 
kwai'ofe'anga God, noa'a kamu kasi ala'ania na kwai'ofe'anga nia ka leka 'o'o 
go'o 'ana fuamu'a. 
2 Osi'ana God ba saea saena Kerekere'a Abu ka 'uri, "Ana kaida'i fuana 
fa'ata'ilana na kwai'ofe'anga nau fuamu'a, nau ku fafarongo 'uana fo'onga'a 
kamu ki. Ma ana fa'i asoa fuana fa'amaurilamu'a, nau ku 'afi kamu." Aia, tae 
ne'e nau ku saea fuamu'a nia 'uri: Kaida'i ne'e na'a na kaida'i muke ngalia na 
kwai'ofe'anga God, ma ta'ena ne'e na asoa muke ngalia na mauri'a faolu. 
3 Kaimili madafia noa'a kami kasi fulia ta ru ta'a, sulia kami 'iri oga ta ngwae 
kasi 'ugali kami sulia na rao'a kaimili. 
4 Bore ma kaimili sasi le'a ana kaida'i ki ta'ifau, fasi 'iri na abulalami'a ka 
fa'ata'inia kami'a ne'e na ngwae rao God ki. Ma osi'ana nia 'una'eri, kami ka 
mabe fuana ngwae ki ne'e kira kwatea na 'afita'i'anga 'oro ki fuaimili. 
5 Ma kira ka nangasi kaimili, ma kira ka alu kaimili saena luma ni lokafo, ma 
kika dau kaimili 'ani ngalungalu'anga. Kaimili ka rao ngangata liu, ma ana ti 
kaida'i noa'a kami kasi maliu, ma kami ka fiolo logo. 
6 Kaimili fa'ata'inia fasi kami'a na'a ne'e na ngwae rao God ki 'ani na ru saga 
ne'e kaimili sasi'i, ma na sai 'i ru'anga kaimili, ma na mabetau'a kaimili, ma 
na kwai'ofe'anga kaimili fuana ngwae ki. Ma na Ano'i ru Abu fa'inia na 
alafe'anga kaimili ne'e mamana, nia ka fa'ata'inia logo. 
7 Ma na ala'anga mamana kaimili fa'inia na ngasingasi'anga God logo, ru 
ne'eri ki fa'ata'inia logo fasi kaimili na'a ne'e ngwae rao God ki. Aia, na talo 
kaimili ma na sele ni ofo'a kaimili, nia na'a ne'e abula'anga saga kaimili. 

8 Ti ngwae kira manata doe aimili, ma ti ngwae ka noa'a. Ma ti ngwae kira 
ba'atafe kaimili, ma ti ngwae kira ka fata ta'a aimili. Sui bore 'ana kaimili ka 
fata mamana, ti ngwae kira saea kaimili na ngwae 'oso'oso ki go'o 'ana. 
9 Sui bore 'ana ti ngwae kira kasi oga sai'a ami'a, na ngwae 'oro ki kira sai 
ami'a. Ma sui bore 'ana ngwae 'oro ki kira oga kaimili ka mae, kaimili mauri 
'ua. Ma sui bore 'ana kira kwatea na'a kwa'ikwa'inga fuaimili, noa'a kira kasi 
saungi kaimili go'o. 
10 Ma sui bore 'ana ti ru ka fa'aliadila kaimili, kaimili saele'a go'o 'aimili sulia 
asoa ki. Ma sui bore 'ana kaimili ka dala'a ana ru ki saena magalia, kaimili 
saiana kami 'afia ngwae 'oro ki, kira ka to'oru ana ru ki 'i langi. Ma sui bore 
'ana kaimili kasi to'o ana ru 'oro ki saena magalia, kaimili to'o ana ru le'a ki 
ta'ifau 'i langi. 
11 Kwaima le'a nau kina 'ae ne'e kamu tua 'i Korint, kaimili kerekere na'a sulia 
na 'afita'i'anga kaimili ki, ma noa'a kaimili kasi sofonga'inia na manata'anga 
kaimili ki fa'asi kamu. 
12 Noa'a la'u kaimili ne'e bokota na alafe'anga kaimili fuamu'a. Bore ma 
kamu'a lala ne'e bokota na alafe'anga kamu fa'asi kaimili. 
13 Nau ku ala'a fuamu'a di'ia kamu na ngela nau ki. Aia, alafe'anga kamu ke 
doe fuaimili di'ia logo ne'e kaimili alafe fuaumulu. 
14 Aia, noa'a kamu kasi 'ado fiku kamu fa'inia na ngwae noa'a kasi 
fa'amamana ana sa Jesus Christ ki. Sulia ne'e na ngwae ne'e tua 'olo'olo ma na 
ngwae ne'e tua abu 'olo'olo, kera matamata kwai liu ta'ifau. Ma na 
madako'anga nia 'afita'i ka tua fiku fa'inia na ma'erodo. 
15 Ma sa Jesus Christ fa'inia sa Saetan, 'afita'i kera ka alua ta'i manata'anga. 
Ma ta ngwae ne'e fa'amamana ana sa Jesus Christ, nia kasi bolo fa'inia ke rao 
fiku fa'inia na ngwae ne'e 'aila 'ania sa Jesus Christ. 
16 Ma na Luma Abu God, noa'a kasi le'a fuana ta ngwae ka fo'osia na nunu'i ru 
ki logo 'i ne'eri. Ma kulu'a na ngwae fa'amamana ki, kulu di'ia na luma abu 

God. Sulia God ba fata 'uri, "Nai ba'a tua fa'inia na ngwae nau ki. Ma nai ba'a 
leka kwai liu 'i safitada. Ma nau'a ne'e God kira, ma kira'a ne'e ngwae nau ki.” 
17 Ma na Aofia ka fata la'u 'uri, "Kamu ka tua matali 'amu'a fa'asia na ngwae 
ne'e noa'a kasi fa'amamana ki, ma muke fa'asida amu'a. Ma di'ia kamu kasi 
sasia tae ki ne'e bulibuli, tama nau ku alafafi kamu. 
18 Di'ia kamu sasi 'una'eri, nai ba'a Ma'a kamu, ma kamu'a ne'e na ngela nau 
ki. Nau, na Aofia ngasingasi'a ka tasa, nau ku fata 'una'eri." 

2 Korint 7 
1 Kwaima le'a nau kina 'ae, na ru ne'eri ki God ka eta fata'a 'ani fuaka. Nia 
ne'e, kuke fa'asikasika kia talaka fa'asia na ta'anga'a ne'e kwate ma na nonika 
ma na mauri'a kia ki ka bulibuli. Ma kuke tua saga ta'ifau, sulia kulu fu'usi 
doe'a ana God. 
2 Aia, kaimili oga liu muke kwalo kami. Sulia kami kasi sasia go'o ta ru ta'a 
fuana ta ngwae, ma kami kasi fa'alia ta ngwae, ma kami kasi 'osoa ta ngwae. 
3 Nau kusi saea la'u na ru ne'e ki fuana balufilamu'a. Sulia nau ku saea ka sui 
na'a kaimili alafe liu fuamu'a. Nia ne'e, ana kaida'i kami mauri 'ua nama ana 
kaida'i kami mae, 'afita'i ta ru ka lafua na alafe'anga kaimili fuamu'a. 
4 Nau ku fito'o ma nau ku ba'alafe liu fa'i kamu. Nia ne'e, sui bore 'ana kaimili 
ka liu ana 'afita'i'anga 'oro ki, nau kusi ma'u, ma nau ku saele'a liu. 
5 Ma ana kaida'i kami dao 'i Masedonia, kami kasi to'o na'a ana ta kaida'i 
fuana mamalo'anga, sulia ne'e 'afita'i'anga ki kasi sui fa'asi kaimili, ma na 
malimae kaimili ki kira ka olisu'usu'u liu fa'i kaimili, ma kaimili ka manata 
'abera liu logo fuamu'a. 
6 Bore ma God, ne'e saiana fa'asaele'alana ngwae ne'e kira kwaimanatai, nia 
kwate ma kami ka saele'a ana daolana ma'i sa Titus. 
7 Na daolana ma'i sa Titus ne'e kwate ma kami ka saele'a, ma kami ka saele'a 
logo sulia na ala'anga ne'e nia ngalia ma'i, sulia nia saea kamu radua nia'a. 
Ma nia ka fa'arongo kaimili ne'e kamu oga liu 'iri nai leka dao to'omu'a. Ma 

nia ka fa'arongo kaimili logo ana kamu kwaimanatai sulia na 'afita'i'anga ne'e 
kamu kwatea fuaku. Ma nia ka fa'arongo kaimili logo 'ani na alafe'anga 
mamana kamu fuaku. Ma sulia na ru ne'eri ki, nau ku saele'a liu. 
8 Sui bore 'ana kamu ka kwaimanatai sulia na kerekere'a ba nau ku kwatea 
kwau, nau ku manata sulia fasi nia le'a ne'e nau ku kwatea kwau. 'I na'o, ana 
kaida'i nau ku saiana kaumulu kwaimanatai, ma nau ku kwaimanatai sulia 
nau ku kwatea kwau. Bore ma liadila'anga kamu kasi tau. 
9 Ma ana kaida'i ne'e, nau ku saele'a. Nau ku saele'a noa'a la'u sulia kamu 
kwaimanatai, bore ma sulia kamu fa'asaga na abulalamu'a sulia kamu 
kwaimanatai. God 'afi kamu ana liadila'anga ne'eri. Nia ne'e sasia kami kasi 
fa'ali kamu 'ani kerekere'a baera. 
10 Di'ia God fa'aliadila ta ngwae, nia kwai'afi ana 'uana kakari alifa'i 'anga 
fa'asi ta'anga'a 'iri God ke fa'amauria. Ma nia ne'e ru le'a liu, ma kulu ka 
saele'a sulia. Bore ma, di'ia ta ngwae ka liadila ma noa'a kasi kakari alifa'i 
fa'asi ta'anga'a nia, liadila'anga ne'eri nia bolo fa'inia saungilana na ngwae. 
11 Muke lisia basi tae le'a ne'e na liadila'anga ne'e leka ma'i fa'asia God ka 
sasia amu'a. Nia kwate kamu ka oga liu fa'ata'ilana 'olo'olo'a kamu. Kaumulu 
saeta'a osi'ana nau ku balufia kamu, ma muka ma'u, ma muka oga liua 
lisilaku, ma muka oga liua sasilana ru saga ki, ma muka oga liua kwatelana 
matalanga'inga fuana ngwae ne'e abula ta'a. Ana ru ki ta'ifau ne'e kamu sasia, 
kamu fa'ata'inia na'a ne'e noa'a kamu kasi 'ado fa'inia ana ru ta'a ne'e nia ka 
sasia. 
12 Nia na'a ne'e sasi nau ku kwatea kwau na kerekere'a baera, noa'a la'u sulia 
na ngwae ne'e abula ta'a go'o 'ana, ma noa'a la'u sulia na ngwae ne'e nia sasi 
ta'a fuada ki. Bore ma nau ku kerekere kwau, fasi 'iri kamu ka fa'ata'inia na 
alafe'anga kamu fuaimili. Ma God ka saiana na alafe'anga kamu nia mamana. 
13 Nia ne'e sasi kaimili ka saele'a liu sulia. Ma noa'a la'u na ru ne'eri ki go'o 
kwate kaimili ka saele'a, osi'ana kaimili saele'a logo sulia sa Titus nia saele'a 
sulia na ru le'a ki ne'e kamu sasi 'uana radulana. 

14 'I na'o na'a ma'i, nau ku ba'atafe kamu fuana sa Titus. Ma ana kaida'i nia 
dao to'omu'a, kaumulu fa'amamana na ala'anga nau ki. Na ru ki ta'ifau ne'e 
kaimili fata sulia fuamu'a, nia mamana. Ma 'una'eri kaumulu fa'ata'inia na'a 
ba'atafe'anga kaimili suli kamu fuana sa Titus nia mamana logo. 
15 Nia ne'e, alafe'anga nia fuamu'a doe liu, sulia nia manata to'ona na 
kwairo'oi 'anga ne'e kamu sasi ana tae ki ne'e nia saea fuamu'a. Ma nia alafe 
fuamu'a sulia nia manata to'ona kaida'i kamu kwaloa, ma muka fu'usi doe 
mala ana. 
16 Nau ku saele'a liu sulia nau ku fito'o amu'a. 

2 Korint 8 
1 Ngwaefuta nau kina 'ae, kaimili oga 'iri muke saiana tae ne'e fuli 'i safitana 
na ngwae fa'amamana ki saena aba'i kula 'i Masedonia sulia na alafe'anga 
God. 
2 Sui bore 'ana kika liu saena ilito'onga ma na 'afita'i'anga doe ki, kira saele'a 
liu. Ma sui bore 'ana kika dala'a liu, kira kwatea na'a ru 'oro ki fuana 'afilana 
ngwae ki. 
3 Nau ku fa'amamana kira kwate ka bolo logo fa'inia tae ki ne'e kira kwatea, 
ma kira kwate ka tasa liufia na'a tae ne'e bolo fa'inia kira ka kwatea. Ma sulia 
na kwaiogai'anga kira talada, 
4 kira ka amasi kaimili logo 'iri mika ala'ania fuana kika 'afia na ngwae ne'e 
kira fa'amamana ki 'i Judea. 
5 Kaimili 'arefo, sulia kira sasi 'una'eri. Etaeta kira manata kalia ru God oga 
kike sasia. Ma kira manata kalia logo sasilana tae ne'e kami oga. 
6 Ma sa Titus ne'e tala'ae ana rao'a 'i Korint fuana konilana na mani fuana 
'afilana na ngwae ki 'i Judea, kaimili ka gani nia 'iri nia ke ngangata ana 
'afilamu'a 'uana fa'asuilana rao'a ne'eri. 
7 Nau ku saiana na fa'amamana'anga kamu doe, ma muka saiana fa'atalo'a, 
ma muka sai 'i ru, ma muka oga liu 'afilana ngwae ki 'ali'ali, ma na alafe'anga 

kamu fuaimili ka doe liu logo. Nia ne'e, kaimili ka oga na kwai'afi'anga kamu 
fuana ngwae 'i Judea ki ka doe logo, sulia na alafe'anga kamu ki. 
8 Aia, 'ania ala'anga ne'eri, noa'a naisi tuara'i kamu la'u fuana sasilana. Bore 
ma nau ku oga muke saiana na ngwae fa'amamana ki 'i Masedonia, kira 'ali'ali 
ana kwatelana na kwai'afi'anga kira. Ma nau ku fa'arongo kamu na'a 'ani, 'iri 
muke fa'ata'inia na doelana alafe'anga kamu ki. 
9 Kaumulu saiana na alafe'anga na Aofia kia sa Jesus Christ nia doe liu fuaka. 
Sui bore 'ana nia ka 'inoto'a liu ma'i 'i langi, nia ka alu nia talana 'uana 
dala'anga 'ani lekalana ma'i ka ru'ufia na noni'i ngwae fasi 'iri ka 'afi kia. Ma 
sulia na dala'anga nia ne'e kwatea kulu ka 'inoto'a. 
10 Aia, nau ku saea fasi nia le'a fuamu'a ka fa'asuia na koni mani'a ba kamu 
tala'ae ma'i ana fa'i ngali ba sui kwau. Kamu na'a ne'e ngwae etaeta ne'e kamu 
koni mani fuana 'afilana ngwae 'i Judea. Ma kamu logo ne'e ngwae etaeta ne'e 
oga sasilana. 
11 Nia ne'e, le'a fuamu'a muke uu ngasi fuana fa'asuilana rao'a ne'e. Ka le'a 
di'ia na kwaiogai'anga kamu doe fuana fa'asuilana na rao'a ne'e, ka di'ia logo 
kaida'i ba kamu tala'ae ana. Ma muke kwatea go'o amu'a ta fita mani ne'e 
kamu bolo fuana konilana ana kaida'i ne'e. 
12 Sulia di'ia na kwaiogai 'anga kamu doe fuana kwatelana kwai'afi'anga, God 
saele'a sulia ru ne'eri. Osi'ana nia kasi oga kamu ka kwatea na ru ne'e noa'a 
kamu kasi to'o 'ani ki, bore ma na ru ne'e kamu bolo fuana kwatelana ki. 
13 Na manataku noa'a kasi oga fuana kamu ka to'o ana 'afita'i'anga sulia kamu 
'afia na ngwae ne'e kira to'o na'a ana 'afita'i'anga ki. Bore ma nia le'a liu mo 
fuana kamu ka 'afia na ngwae dala'a ki, sulia kamu to'o na'a ana na ru 'oro ki 
ana kaida'i ne'e. Ma ana kaida'i nia 'ua ma'i, di'ia kamu to'o ana 'afita'i'anga, 
ma kira ke to'o ana ru 'oro ki, kike 'afi kamu logo. Di'ia kamu sasi 'una'eri, na 
bo'obo'onga'a ngwae ki ta'ifau kike lamadu'uni. 

15 Sulia na Kerekere'a Abu ba saea, "Na ngwae ne'e fikua ru 'oro, noa'a kasi 
to'o ana ru 'oro liufia na tae ne'e nia bo'obo'o 'uana. Ma na ngwae ne'e fikua 
ru ti'iti'i, noa'a kasi to'o go'o ana 'afita'i'anga.” 
16 Kaimili ba'atafea liua God sulia nia kwatea na kwaiogai'anga doe fuana sa 
Titus 'iri nia ka 'afi kamu, di'ia logo na kwaiogai'anga kaimili fuana 'afilamu'a. 
17 Ma ana kaida'i kami saefiloa di'ia nia oga ke 'afi kamu, nia saele'a liu fuana 
sasilana, sulia nia oga 'afilamu'a ka sui na'a. Ma sulia na kwaiogai'anga nia, 
nia ka manata 'uana oli'a la'u kwau fa'i kamu. 
18 Kaimili ka kwatea kwau ta'i ngwae ana ngwae asina kia ki na'a fa'inia. 
Nia'a na ngwae ne'e ngwae fa'amamana ki ta'ifau kira manata doe liu ana 
sulia na rao'a ngangata nia fuana fa'atalo'a 'ani Fa'arongo'a Le'a. 
19 Ma na ngwae fa'amamana ki kira ka filia fasi 'iri nia leka fa'i kaimili kaida'i 
kami leka kwailiu fuana konilana na mani fuana ngwae fa'amamana ki 'i 
Judea. Na ngwae 'oro ki kira ba'atafea na Aofia sulia na rao'a ne'eri. Ma na 
rao'a ne'eri ki ke ba'a fa'ata'inia logo ne'e kaimili oga liu fuana 'afilana na 
ngwae fa'amamana ne'e kira dala'a ki. 
20 Kaimili lia le'a liu sulia na mani ne'eri, 'asu ta ngwae kata fata fa'ali kaimili. 
21 Sulia kaimili oga mika sasia na tae ne'e saga 'i maana God ma 'i maana 
ngwae ki logo ta'ifau. 
22 Nia ne'e sasi ma kaimili ka kwatea la'u kwau ta ngwae asina akulu fa'inia 
sa Titus. Ana kaida'i 'oro ki, ngwae ne'e fa'ata'inia fuaimili ne'e nia oga liua 
kwai'afi'anga. Ma ana kaida'i ne'e, nia manata fito'o amu'a, ma nia ne'e 
kwatea nia ka oga liua 'afilamu'a. 
23 Ma sa Titus, nia'a na ngwae rao fa'i nau fuana 'afilamu'a. Ma na ngwae 
asina ki ne'e kera leka kwau fa'inia, na fiku ta'i ngwae fa'amamana ki kira fili 
kera olisida, ma na rao'a kera ke ba'a fa'a 'inoto'a sa Jesus Christ. 
24 Le'a fuana muke fa'ata'inia na alafe'anga kamu fuada, fasi 'iri na ngwae 
fa'amamana ki ta'ifau, kira ka sai le'a ana ba'atafe'anga kaimili fuamu'a nia 
mamana. 

2 Korint 9 
1 Aia, noa'a naisi bo'obo'o go'o fuana kerekere'a fuamu'a sulia na kwai'afi'anga 
ne'e kuke ba'a kwatea kwau fuana ngwae fa'amamana ki ne'e kira dala'a 'i 
Judea, osi'ana nau ku saiana ne'e kamu tala'ae fuana fikulana mani fuada. 
2 Nau ku saiana kaumulu oga liu go'o amu'a na kwai'afi'anga. Ma nau ku 
ba'atafe kamu fuana ngwae ki 'i Masedonia, nau ku 'uri, "Na ngwaefuta kia ki 
saena aba'i kula 'i Gris, ana etangilana ma'i ana fa'i ngali ba sui kwau, kira 
sasi aka'u fuana kwatelana mani fuana kwai'afi'anga." Ma ana kaida'i ngwae 'i 
Masedonia ki rongoa na ru ne'e, na 'orolada logo ka oga fuana kwai'afi'anga. 
3 Aia, nau ku ba'atafe kamu fuana ngwae 'i Masedonia ki ne'e muka sasi aka'u 
na'a ana fikulana mani. 'Una'eri, ana kaida'i ne'e, nau ku fi'i kwatea kwau 
siaumulu na ngwae asina baera ki, fasi 'iri kika 'afi kamu 'uana fa'asuilana 
fikulana mani, 'asu 'ubani na ba'atafe'anga nau fuamu'a noa'a kasi mamana. 
4 Ma di'ia noa'a kamu kasi sasi aka'u, ma di'ia ti ngwae fa'amamana 'i 
Masedonia kira ke leka ma'i fa'i nau kaida'i nau ku leka kwau siamu'a, ma 
kira ke lisia ne'e noa'a kamu kasi sasi aka'u ana mani kaumulu, kaimili ke 'eke 
sulia na manata fito'o 'anga kaimili ana kaumulu. Ma kaumulu bore muke 
ba'a 'eke liu logo. 
5 Nia ne'e, nau ku saea fasi nia le'a fuana nau ku kwatea na'a kwau na ngwae 
asina ne'eri ki fasi 'iri kira ka leka kwau siamu'a 'i na'o, 'iri kika 'afi kamu 
fuana na sasi aka'u 'anga ana mani ba kamu eta fata'a 'ania. 'Una'eri, na 
kwate'a kamu ke tua masia kaida'i nai leka kwau. Ma ngwae ki ta'ifau kira ka 
saiana kaumulu kwatea na mani ne'eri sulia na kwaiogai 'anga kamu 
talamu'a, ma noa'a la'u sulia ta ngwae ne'e su'uma'i kamu. 
6 Aia, noa'a kamu kasi manata bura ana tae ba na tarifula'a nia saea: Di'ia 
kulu fasia na maga ru ti'iti'i ki, ru ti'iti'i logo ne'e kuke ba'a gonia. Ma di'ia 
kulu fasia na ru 'oro ki, na ru 'oro ki logo ne'e kuke ba'a gonia. 
7 Nia ne'e, ngwae ki ta'ifau kira ka kwatea tae ne'e kira saiana nia le'a. Ma 
noa'a 'iri le'a fuana ta ngwae ka kwatea tae ne'e noa'a nia kasi oga kwatelana. 

Ma noa'a kasi le'a fuana ta ngwae ka kwatea sulia nia fia fasi kira su'uma'inia. 
Osi'ana God saele'a fuana ngwae ne'e saele'a fuana kwate'a. 
8 Ma God totolia kwatelana ru 'oro ki fuamu'a liufia tae ne'e kamu bo'obo'o 
'uani, fasi 'iri ana kaida'i ki ta'ifau muke ba'a to'o ana ru ki ta'ifau ne'e kamu 
bo'obo'o 'uani, ma muke to'o ana na ru ki logo fuana kwatelana fuana 'afilana 
la'u ti ngwae. 
9 Sulia na Kerekere'a Abu ba saea, "Kira ka kwate doe liu fuana ngwae dala'a 
ki, ma God noa'a kasi takadalafa kwai'afi'anga kira.” 
10 Ma God nia ne'e kwatea na maga ru ki fuana ngwae ne'e fasi ru, 'iri ka alua 
fanga. Ma ka 'una'eri logo, God ke ba'a kwatea na ru ki fuamu'a, fasi 'iri muke 
kwatea ti ru fuana ngwae ne'e kira to'o ana 'afita'i'anga. Ma kamu ke ba'a to'o 
ana na ru le'a 'oro ki logo, di'ia na ngwae ne'e fasia na maga ru ki ke ba'a 
gonia na fanga 'oro ki. 
11 Sulia ana kaida'i ki ta'ifau, God kwate kamu ka to'o ana ru ki ne'e bolo 
fuana 'afilana ngwae ki, fasi 'iri kira ka ba'atafea God fuana kwai'afi'anga ne'e 
kamu ke ba'a kwatea ma kira ke ba'a ngalia fa'asi kaimili. 
12 Na ru ne'e kamu kwatea, nia ke ba'a 'afia na ngwae God ki, ma nia kwatea 
na ngwae 'oro ki logo kira ka ba'atafea God. 
13 Kamu ke ba'a fa'a 'inoto'a God 'ania kwate'a doe kamu ki. Na kwate'a doe 
kamu ki fuada ke ba'a fa'ata'inia ne'e kamu ro'o sulia na Fa'arongo'a Le'a sa 
Christ. 
14 Ma kira ke fo'o fuamu'a 'ani alafe'anga osi'ana na alafe'anga God ne'e nia 
fa'ata'inia fuada 'ani kamu'a. 
15 Aia, kulu ka ba'atafea God sulia na Ngela nia. Osi'ana nia na'a ne'e kwate'a 
le'a ka tasa liu ne'e God kwatea fuaka. Noa'a ta ala'anga kasi bolo fuana 
fadalana kwate'a ne'eri. 

2 Korint 10 

1 Aia, nau'a sa Paul, nau ku amasi kamu 'ani ta'i ru. Nau ku amasi kamu 'ani 
falafala ana enoeno'anga di'ia logo falafala sa Jesus Christ, sui bore 'ana ti 
ngwae amu'a kira ka saea nau ku ma'u ma nau ku enoeno ana kaida'i nau ku 
tua fa'i kaumulu, bore ma fatalaku nia ngasingasi'a ana kaida'i nau ku tua tau 
fa'asi kamu ma nau ku kerekere kwau. 
2 Nau ku amasi kamu, muke fa'asaga na abulalamu'a, 'iri na fatalaku fuamu'a 
noa'a kasi ngasingasi'a ana kaida'i nau ku dao kwau siaumulu. Sulia nau ku 
saiana nau ku bolo fuana dalelana na ngwae ne'e kira saea kaimili leka go'o 
'aimili sulia na falafala ta'a saena magalia. 
3 Nia mamana kulu tua 'ua saena magalia. Bore ma ana kaida'i kaimili fu'a 
fa'inia na malimae kaimili ki, kaimili kasi fu'a 'ani falafala ta'a ki saena 
magalia. 
4 Sulia na ra'unga ne'e kami fu'a 'ani noa'a la'u fa'asia ngwae ki. Bore ma na 
ra'unga kami ki leka lala ma'i fa'asia God ne'e kwatea na ngasingasi 'anga 
fuaimili fasi 'iri kami ka fa'alia na ru ngasingasi'a malimae kaimili ki. Kaimili 
saiana liufilana na manata'anga 'oso'oso ki, 
5 ma kami ka saiana osilana fa'amanata'anga 'oso'oso ne'e ngwae lafe ki kira 
alua fuana fonelana na ngwae ki 'iri kira kasi saiana God. Ma kaimili ka 
saiana liufilana na manata'anga rora ngwae ki, ma kami ka olisida 'iri kira ka 
ro'osulia na fatalana sa Jesus Christ. 
6 Ma ana kaida'i kamu fa'ata'inia ne'e kamu ro'osulia ta'ifau na'a ala'anga 
kaimili ki, kami sasi aka'u fuana kwatelana kwa'ikwa'inga fuana sa tai amu'a 
ne'e noa'a kasi ro'osuli kami. 
7 Fuila kamu ka saiana tae ki ne'e fuli 'i safitamu'a. Ta ngwae amu'a ne'e fia 
nia na ngwae rao sa Jesus Christ, le'a fuana nia ka sai logo aimili ne'e ngwae 
rao mamana sa Jesus Christ ki. 
8 Sulia na Aofia kwatea mamana'anga fuaimili 'uana tala'i lamu'a. Ma nia ka 
ba'e kaimili fuana 'afilamu'a, ma noa'a la'u fuana fa'alilamu'a. Nau ku fata lafu 

nau sulia na ngasingasi'anga na Aofia kwatea fuaimili. Sui bore 'ana ka 
'una'eri, nau kusi 'eke go'o. 
9 Noa'a nau kusi oga muke manata fasi nau ku fa'ama'u kamu 'ani kerekere'a 
ki ne'e nau ku sasi fuamu'a, 
10 osi'ana ti ngwae kira fata 'uri, "Na kerekere'a sa Paul ki nia ngasingasi'a. 
Bore ma ana kaida'i nia tua fa'i kulu, nia ma'uma'ula ma noa'a kasi sai go'o 
ana ala'anga.” 
11 Aia, na ngwae ne'e saea ru ne'eri, nia le'a fuana nia ka saiana na tae ne'e 
kaimili fata 'ani ana kaida'i kaimili kerekere, nia bolo na'a fa'inia na tae ki 
ne'e kaimili ke sasi'i ana kaida'i kaimili ke tua fa'i kamu. 
12 Noa'a kaimili kasi fa'abolota'i kaimili fa'inia na ngwae rao ba saea kira 
'inoto'a liu. Ma kira ka fata lafuda talada ru noa'a kasi bolo fa'inida! 
13 Ma kaimili nini'a, noa'a kaimili kasi fata lafu kaimili fa'inia ta 
ngasingasi'anga ne'e noa'a kami 'iri to'o ana. Bore ma kaimili, mike lafu 
kaimili sulia rao'a ne'e God araba'e kami fuana sasilana, ma kamu'a ne'e ti 
ngwae logo ana rao'a ne'eri. 
14 Noa'a kami kasi rora kaida'i kaimili saea ne'e kaimili to'o ana 
ngasingasi'anga fafi kamu, sulia kaimili na ngwae etaeta ne'e kami leka 
daofa'i liu 'uamu'a fa'inia na Fa'arongo'a Le'a sa Jesus Christ. 
15 Noa'a kaimili kasi saea kaimili to'o ana mamana'anga fafia na rao'a ne'e ti 
ngwae matamata sasia saena ma'efanoa ki ne'e God noa'a kasi ba'e kaimili 
'uana. Ma kamu'a ti ngwae ne'e God ba'e kaimili fuamu'a, kaimili oga na 
fa'amamana'anga kamu ka doe ma ka ngasingasi'a. Ma kaimili ka oga logo 
sasilana na rao'a doe ka tasa fa'i kamu. 
16 Ma buri 'ana ne'e kaimili rao logo fa'i kamu, kami ka daraninia fanoa ki 
fuana fa'atalonga'ilana Fa'arongo'a Le'a. Ma noa'a kami kasi oga mika saea 
kami to'o ana mamana'anga fafia na rao'a ne'e ti ngwae matamata sasia ana 
ma'efanoa ne'e God asunga'inida 'uana. 

17 Sulia na Kerekere'a Abu ba saea, "Di'ia ta ngwae oga ka fata lafu nia, nia ka 
fata lafua go'o 'ana sulia tae ne'e God sasi'i.” 
18 Ma na ngwae ne'e fata lafu nia talana, nia noa'a kasi to'o ana 'inoto'anga. 
Bore ma na ngwae ne'e God nia alafafia, nia na ngwae 'inoto'a mamana. 

2 Korint 11 
1 Sui bore 'ana nau ku fia noa'a nia kasi totolia fuana ngwae ka fata sulia nia'a 
talana, nau ku oga muke mabetau basi fa'i nau, kaida'i nau ku fata suli nau 
talaku. 
2 Nau ku manata 'abera suli kaumulu, di'ia logo ne'e God manata 'abera 
amu'a. Sulia kaumulu di'ia ta kini sari'i la'ula'u ba nau ku alu fafia masia 
daolana ma'i sa Jesus Christ. Aia, na sari'i ne'e kira alu fafia fuana na 'afe'a, 
nia ka tua fa'asia na ngwae matamata ki. 
3 Nau ku manata 'abera suli kamu, 'asu mu kata fa'amamana ana 
fa'amanata'anga ti ngwae, ma na alafe'anga kamu fuana sa Jesus Christ ka 
takalo, di'ia ba 'i Eve 'ua na'a ma'i nia fa'amamana ana soke'a na loi. 
4 Nau ku manata 'abera amu'a, 'asu 'ubani 'ali'ali mu kata fa'amamana ana na 
fa'amanata'anga ne'e matamata fa'asia na fa'amanata'anga kaimili. Sulia di'ia 
ta ngwae leka kwau siaumulu, ma nia ka fa'arongo 'ani fa'arongo'anga 
matamata sulia sa Jesus, kaumulu kata fi'i fa'amamana go'o 'aumulu ana. Ma 
kaumulu ka ma'udi 'uana ngalilana ta mango'i ru ne'e matamata fa'asia na 
Ano'i ru Abu ne'e kamu ngalia ana kaida'i kaimili fa'arongo 'ani. 
5 Aia, ma na ngwae ne'e kira leka kwau siaumulu ki, ma kika saea kira na 
lifurongo talinga'i ki, nau kusi manata go'o fasi kira talinga'i ka liufi nau. 
6 Sui bore 'ana noa'a naisi saiana ala'anga le'a, nau ku saiana ru 'oro ki ana 
Fa'arongo'a Le'a. Kaumulu saiana na ru ne'eri, osi'ana kaimili fa'amanata 
kamu ana kaida'i 'oro ki. 
7 Ana kaida'i nau ku fa'arongo 'ani Fa'arongo'a Le'a God fuaumulu, noa'a naisi 
gani kaumulu 'uana ta folifoli'a, ma ta ta'i maga mani bore ka noa'a go'o. Ma 

ana kaida'i nau ku tua siaumulu, nau ku fa'ati'iti'i nau fasi 'iri kaumulu ka 
ngalia 'inoto'anga. Fa'uta, kaumulu fia fasi nau ku sasi rora ne'eri'a? 
8 Ana kaida'i nau ku fa'amanata kaumulu, ti ngwae ne'e kira fa'amamana 
saena fanoa matamata ki, kira foli nau. Nia ne'e, nau ku ngalia ru ki fa'asida, 
fasi 'iri nau ku 'afi kaumulu. 
9 Ma ana kaida'i nau ku tua fa'i kaumulu, di'ia nau ku oga ta mani, noa'a naisi 
gani kaumulu go'o 'uana. Ma na ngwae asina ki ne'e kira leka ma'i fa'asia 'i 
Masedonia ne'e kira kwatea ru ne'e nau ku oga'i ki. Noa'a naisi gani kaumulu 
'uana ta ru, ma noa'a naisi ba'a gani. 
10 Ma nau ku fata lafu nau sulia nau kusi gani kaumulu 'uana ta ru. Ma ru 
ne'eri, nia 'afita'i ka rokisi ana ta kaida'i, sulia nau kusi ba'a ngalia ta mani 
fa'asia ta ngwae saena aba'i kula 'i Gris ta'ifau. Na ru ne'eri nia mamana di'ia 
logo na fatalana sa Jesus Christ ne'e nia mamana. 
11 Sali kamu manata rora fasi nau kusi alafe fuamu'a sulia nau kusi ngalia 
mani fa'asi kaumulu. Bore ma God saiana ne'e nau ku alafe liu fuamu'a. 
12 Nai ba'a ina'u go'o 'aku ana falafala ne'eri, fasi 'iri na ngwae ne'e kira saea 
kira ngwae lifurongo ki, noa'a kira kasi bolo fa'inia saelana na rao'a kira ne'e 
le'a ka di'ia na rao'a kaimili. 
13 Kira saea kira na lifurongo ki, bore ma kira noa'a la'u na lifurongo mamana 
sa Jesus Christ ki. Kira soke kaumulu 'ani rao'a kira ki, 'iri kamu ka manata 
fasi kira ne'e lifurongo ki. 
14 Ma noa'a nau kusi 'arefo go'o ana ru ne'e, sulia sa Saetan bore, nia saiana 
ka rokisi fasi 'iri ka lia di'ia ta 'ainsel ana madako'anga. 
15 Nia ne'e, noa'a kulu kasi 'arefo di'ia na ngwae rao sa Saetan ki logo, kira 
kwate ma kira talada ka lia di'ia ngwae rao mamana God ki. Kike ba'a ngalia 
na'a kwa'ikwa'inga doe ne'e bolo fa'i kira sulia na abula ta'anga'a kira ki. 
16 Sui bore 'ana nau noa'a kusi oga fata ba'alafe'a, nini'ari nai ba'a fata lafu 
nau suli nau talaku. Kaida'i nau ku fata suli nau talaku 'una'eri, ti ai aumulu 
fia fasi nau ku ala'a di'ia ngwae bolebole'a ki, nama nau noa'a kusi ala'a sulia 

tae ne'e na Aofia saea. Sui bore 'ana muka manata 'una'eri, rongo basi sulia 
tae ne'e nai saea. 
18 Buri 'ana kaida'i ne'e ti ngwae kira fata lafu kira talada, kamu ba ro'o logo 
sulida. 'Una'eri kaumulu ta'ifau muke fafarongoa basi ru ne'e nai saea fuamu'a 
sulia nau'a talaku. 
19 Ma kaumulu fia fasi kamu sai'i ru liu, bore ma kamu ka ma'udi fuana 
rongolana ngwae ne'e ala'alada noa'a kasi bolo. 
20 Kaumulu ka ala'anida go'o amu'a fuana kira ka 'a'ana fafi kaumulu, ma kira 
ka ngalia na ru kaumulu ki, ma kira ka soke kaumulu, ma kira ka fata lafuda 
talada, ma kira ka fa'a 'eke'a kaumulu 'ani kwa'i bokotalana maamu'a. 
21 Kaimili noa'a kasi sasi 'una'eri amu'a. Ma fa'uta ne'e kaumulu ka fia fasi 
kaimili rora, sulia kami kasi sasi 'una'eri aumulu? Na ngwae ne'e fia kira ta 
lifurongo talinga'i ki, kira fata lafu kira talada. Ma nau'a logo, nai fata lafu 
nau ka di'ida logo, sui bore 'ana noa'a kasi le'a fuana fata'a 'una'eri. 
22 Aia, kira saea kira ngwae 'i Jiu ki. Ma nau'a ta ngwae Jiu logo. Kira saea 
kira kwalafa sa Israel fa'inia sa Abraham. Ma nau'a ta ngwae logo ana 
kwalafa sa Israel fa'inia sa Abraham.  

(23 Nau naisi oga fata lafu laku sulia nau'a talaku 'uri.) Kira saea kira ngwae 
rao sa Jesus Christ ki. Bore ma nau'a na'a ne'e ngwae rao le'a sa Jesus Christ 
ka liufida. Sulia nau ku rao ngasingasi'a ka liufida, ma ngwae ki kika alu nau 
saena luma ni lokafo ana kaida'i 'oro ki ka liufida, ma ngwae ki ka nangasi 
nau ana kaida'i 'oro ki ka liufida, ma karangi nau ku mae ana kaida'i 'oro ki 
ka liufida. 
24 Lima kaida'i ki na ngwae doe Jiu ki kira nangasi nau 'ania uulu akwala ma 
siko fa'i kwa'inga'a. 
25 Ma uulu kaida'i ki na ngwae doe 'i Rom ki kira nangasi nau 'ani ma'e 'ai. 
Ma ana ta'i kaida'i, ti ngwae kira iliili 'uana saungilaku 'ani 'uilaku 'ani fau ki. 
Ma uulu kaida'i ki na faka ne'e nau ku leka 'ani ka kuru fa'i nau, ma ana ta'i 
kaida'i nau ku tua saena asi sulia ta'i rodo ma ta'i asoa. 

26 Ma ana leka'a 'oro nau ki, nau ku dao to'ona 'afita'i'anga 'oro ki ana kafo afe 
ki, ma ana ngwae bilibili ki, ma sulia na ngwae Jiu ki, ma na ngwae kwaita ki 
ne'e kira malimae'a aku. Ma nau ku dao to'ona 'afita'i'anga saena fanoa doe ki, 
ma saena aba'i kula kwasi, ma saena asi logo. Ma ti kaida'i na ngwae ne'e 
soke ma kira ka saea kira ngwae fa'amamana ana sa Jesus ki, kira kwatea 
logo na 'afita'i'anga doe ki fuaku. 
27 Nau ku rao ngangata liu, ma ti rodo noa'a nau kusi maliu. Ma ti kaida'i nau 
kusi to'o ana fanga ma noa'a nau kusi kwa'u. Ma ti kaida'i nau ku gwari sulia 
nau ku olidoko liu ana toro. 
28 Noa'a la'u na ru ne'eri ki go'o 'ana, sulia ana fa'i asoa ki ta'ifau go'o nau ku 
to'o ana 'afita'i'anga osi'ana nau ku manata 'abera sulia na fiku ta'i ngwae 
fa'amamana ki ta'ifau. 
29 Ma di'ia ta ngwae ne'e fa'amamana ma ka dao to'ona 'afita'i'anga sulia 
ilito'onga doe, nau ku to'o ana 'afita'i'anga logo, sulia nau ku manata 'abera 
ana nia'a. Ma di'ia ta ngwae ka sasia ta ru ta'a, nau ku kwaimanatai. 
30 Du'ungana kira su'uma'i nau ku fata lafu nau suli nau'a talaku, nau ku fata 
sulia na ru ki ne'e fa'ata'inia nau ta ngwae ngwata'uta'u. 
31 God na Ma'a na Aofia kia sa Jesus, nia saiana tae ne'e nau ku saea nia 
mamana. Nau ku oga ngwae ki ta'ifau kira ka ba'atafea God tua tua firi. 
32 Ana kaida'i nau ku tua 'i Damaskas, na ngwae ne'e sa Aretas na tatalafa'a 
filia 'uana gwaunga'inga fafia fanoa ne'eri, nia ka kwatea ngwae ana fuani oro 
ki kika folo 'afia na ma'e tafa ki ana ma'efanoa ne'eri, fasi 'iri kira ka dau nau 
ana kaida'i nau ku ru'u 'i maa. 
33 Bore ma ti ngwae kira kwai'afi aku, kira ka alu nau saena kukudu doe, ma 
kira ka fa'akoso nau sulia na maa 'olofolo ana 'odoa ne'eri 'uana 'i maa ma nau 
ku tafi. 

2 Korint 12 

1 Kira su'uma'i nau ku fata lafu nau suli nau'a talaku, bore ma fata'a 'una'eri 
noa'a nia 'iri fa'amamana ne'e nau'a na lifurongo. Sui bore 'ana ka 'una'eri, 
nau ku fata sulia na ru na Aofia nia fa'ata'ini'i fuaku. 
2 Aia, na akwala ma fai fa'i ngali sui na'a, God ka ngali nau 'uana kula ne'e 
God tua ana 'i langi. (Aia, nau ku kina bore na noniku logo taka ne'e dao 'i 
ne'eri, nama God go'o 'ana taka ne'e fa'ata'inia ru ne'e ki fuaku, sulia ta'ifilia 
God go'o ne'e saiana.)  
3 Aia, nau ku saea la'u, nau ku sai go'o ana God nama ne'e ngali nau 'uana 'i 
langi. (Ma nau kusi saiana na noniku dao logo 'i ne'eri taka, nama God go'o 
ne'e fa'ata'inia fuaku, sulia ta'ifilia God ne'e saiana.) Aia, ma ana kaida'i ne'e 
nau ku tua 'i langi, nau ku rongoa na ru ni 'arefo'anga ki ma ka 'afita'i ta 
ngwae ka saea 'ani ala'anga saena magalia ne'e. 
5 Na lialiata ne'eri ru fuana fata lafulaka fa'inia. Bore ma nau noa'a kusi sasi 
'una'eri. Sulia na ru ne'e nau ku fata lafu nau sulia na ru ne'e fa'ata'inia fasi 
nau'a ngwae ngwata'uta'u. 
6 Ma di'ia nau ku oga tafelaku, nia totolia fuaku nau ku fata 'una'eri sulia na 
fatalaku nia mamana. Bore ma, noa'a nau kusi tafe nau, sulia noa'a nau kusi 
oga ngwae ki kira ka fia fasi nau'a na ngwae doe liufia na ru ne'e kira lisia 
nau ku sasi'i ki, ma na ru ne'e kira ka rongoa nau ku sae'e ki. 
7 Aia, God ala'ania na'a mata'inga fuaku 'iri noa'a naisi fata naunau sulia na ru 
le'a 'oro ne'e nau ku lisida 'i langi ki. Ma na mata'inga ne'e, sa Saetan ne'e 
sasia 'iri ka fa'afii nau fasi 'iri nau kusi naunau. 
8 Ma uulu kaida'i ki ne'e nau ku fo'o, ma nau ku amasi na Aofia 'iri nia ka 
lafua. 
9 Bore ma nia olisi nau ka fata 'uri, "Na kwai'ofe'anga nau ta'ifilia, nia na ru 
ne'e 'oko bo'obo'o 'uana. Sulia di'ia 'oko ngwata'uta'u, na ngasingasi'anga nau 
fuana 'afilamu'a ke ba'a doe ka tasa." Sulia ru ne'eri, nau ku saele'a liu, ma 
nau ku fata lafu nau sulia na ngwata'uta'unga nau, 'iri na ngasingasi'anga sa 
Jesus Christ ka kwai'afi aku. 

10 Nau ku saele'a go'o 'aku fafia na 'afita'i'anga nau ki sulia sa Jesus Christ. 
Nau ku saele'a go'o 'aku di'ia kira ka fata fa'ali nau, nama kira ka fa'akaisi 
nau. Nia le'a go'o 'ana di'ia nau ku to'o ana ngwata'uta'unga, sulia ana kaida'i 
nau ku ngwata'uta'u, sa Jesus Christ nia ka fa'angasingasi nau. 
11 Aia, nia noa'a kasi totoli nau fuana fata lafulaku, bore ma kaumulu ne'e 
kwate ma nau ku fata 'una'eri. Fuila kaumulu ka ba'atafe nau go'o 'aumulu. 
Sui bore 'ana nau na ngwae go'o aku, na ngwae ba kira saea kira 'ani 
lifurongo talinga'i ki, noa'a kira kasi doe ka liufi nau. 
12 Ana kaida'i nau ku rao 'i safitamu'a 'ania mabetau'a, God sasia na ru 
fa'anada'a 'oro ki 'ani nau. Ma na ru ne'eri ki, nia ka fa'ata'inia ne'e nau'a na 
ngwae lifurongo mamana. 
13 Na ru nau ku sasia fuamu'a ki, nia di'ia ru ne'e nau ku sasia fuana fiku ta'i 
ngwae fa'amamana ki ta'ifau. Ta'i ru ne'e kasi di'ia na ru nau ku sasia ana 
fanoa matamata ki: Nau kusi gani ta mani aumulu fuana 'afilaku. Ma 
kaumulu saea nau ku sasia ru ta'a aumulu 'una'eri, bore ma noa'a naisi fata ni 
kwaimanatai'anga ana kaida'i ne'eri fasi 'iri muke rufuanata nau. 
14 Ana kaida'i ne'e, nau ku sasi aka'u na'a 'iri nai dao la'u to'omulu ana uula 
kaida'i. Ma nia di'ia logo 'i na'o, noa'a nau kusi gania ta mani fa'asi kamu. 
Sulia noa'a naisi oga go'o na mani kamu ki. Na ru nau ku oga lala ne'e 'iri 
kamu ke saele'a kaida'i nai dao kwau. Nau ku di'ia ta ma'a fuaumulu, sulia 
nau ku kwai'afi kamu 'uana fa'amamana'anga ana sa Jesus Christ. Ma noa'a 
kasi bolo fasi 'iri ne'e ngela ki kira ka kwate mani fuana ma'a kira, ma ka le'a 
fuana ma'a ka kwate mani fuana ngela nia ki. 
15 Ma di'ia nau ku kwatea na ru nau ki ta'ifau fa'i nau talaku logo 'uana 
'afilamu'a, nau ku saele'a go'o 'aku. Fa'uta, na alafe'anga kaumulu fuaku ti'iti'i 
go'o 'ana, sulia na alafe 'anga nai fuaumulu nia gwa'ilinga? 
16 Aia, kaumulu saiana noa'a naisi gania ta mani fa'asi kamu. Bore ma na 
malimae nau ki kira fata 'uri, "Sa Paul to'o ana ta'i manata'i ngwae ago fuana 
'osolamu'a.” 

17 Ma kaumulu saiana na ala'anga ne'eri noa'a kasi mamana. Ma noa'a nau 
kusi ba'eda kwau ngwae ki siaumulu fuana 'aurafulamu'a 'uana mani. 
18 Nau ku amasia sa Titus 'iri nia leka kwau siamu'a, ma nau ku kwatea kwau 
ta'i ngwae asina la'u fa'inia. Ma kaumulu sai mamana ana sa Titus kasi obosi 
kamu go'o 'uana ta mani. Ma kaumulu saiana sa Titus fa'i nau, kero'o sasia na 
ru saga ki ne'e bolo ma ka saga ta'ifau go'o. 
19 Sali kamu fia fasi kami ala'a 'una'eri fuana fonelami'a talami'a. Aia, na 
manataku noa'a kasi 'una'eri. Sulia God saiana na ru ne'e kami sae'e ki, nia 
leka sulia na ru ne'e sa Jesus Christ nia oga kami ka sae'e ki. Kwaima le'a nau 
kina 'ae, na ru ki ta'ifau ne'e kaimili sasi'i, kaimili sasi'i fuana 'afilamu'a. 
20 Nau ku manata 'abera, 'asu 'ubani nau kutu leka kwau, nau ku lisia na 
abula'anga kamu ki ka matamata fa'asia na ru ne'e nau ku oga. Ma di'ia nia 
'una'eri, nai kwatea kwa'ikwa'i 'anga fuamu'a, ma noa'a kamu kasi saele'a 
sulia. Nau ku manata 'abera 'asu 'ubani ti ngwae 'i lo'oba kira kata olisu'usu'u, 
ma kira ka kwaimamagolai, ma kira ka saeta'a, ma kira ka manata gu'ugu'u, 
ma kira ka fata ta'a, ma kira ka ala'a sulia ngwae matamata ki, ma kira ka 
lafe, ma na falafala kira ki noa'a kasi saga. 
21 Ma nau ku manata 'abera 'asu 'ubani nau kutu leka la'u ma'i, ma God ka 
sasia nau ku 'eke suli kaumulu. Ma nai ba'a angi sulia na ngwae 'oro aumulu, 
kira sasia ru ta'a ki, ma noa'a kira kasi kakari alifa'i fa'asia na kakabara'anga 
kira ki. 

2 Korint 13 
1 Aia, nai ba'a dao kwau siaumulu uula kaida'i. Na Kerekere'a Abu ba saea, 
"Noa'a kamu kasi matalangani ta ngwae leleka muke rongoa ta ro ngwae 
nama ta uulu ngwae ne'e fata mamana sulia tae ne'e nia sasia.” 
2 Ana ruana kaida'i nau ku leka ma'i, nau ku fa'abasua na ngwae ki amu'a ne'e 
abulalada ta'a. Ma ana kaida'i ne'e, nau ku fa'abasuda logo saena kerekere'a 
ne'e. Ma ana kaida'i nai ba'a dao ma'i siaumulu, noa'a ta ngwae ne'e sasia ta 
ru ta'a ka tafi fa'asia na kwa'ikwa'inga nau fuana. 

3 Ana kaida'i ne'eri, kamu ke ba'a sai le'a ana sa Jesus Christ ne'e kwatea 
ala'anga fuaku fasi 'iri nau ku fata 'ania. Ma ana kaida'i nia ka sasia ta ru 
fuamu'a, nia kasi ngwata'uta'u. Bore ma nia ka fa'ata'inia na ngasingasi'a doe 
fuamu'a. 
4 Sulia sa Jesus Christ ngwata'uta'u kaida'i kira foto'ia ana 'ai rara folo, nia ka 
tata'e fa'asia na mae'a sulia na ngasingasi'anga doe God. Ma kaimili ka 
ngwata'uta'u logo di'ia sa Jesus Christ, bore ma kaimili ke ba'a to'o ana 
ngasingasi'anga doe God sulia sa Jesus Christ, ana kaida'i mike leka kwau 
siaumulu. 
5 Nia le'a fuamu'a muke manata sulia na mauri'a kaumulu ki, fasi 'iri muka 
saiana na abula'anga kamu ki bolo fuana ngwae ne'e kira fa'amamana ana sa 
Jesus Christ ki nama noa'a. Kaumulu saiana sa Jesus Christ go'o ne'e tua 
saena maurilamu'a. Ma di'ia noa'a nia kasi tua saena maurilamu'a, na 
fa'amamana'anga kaumulu ki noa'a kasi mamana. 
6 Nau ku oga muke saiana na fa'amamana'anga kaimili nia mamana. 
7 Ma kami ka fo'osia God fasi 'iri muke mango fa'asia abula ta'anga'a. Ma 
noa'a kami kasi fo'o go'o 'aimili 'una'eri 'iri ta ngwae ka fia fasi na rao'a 
kaimili nia le'a. Kami fo'o 'una'eri 'iri kaumulu ka sasia na ru saga, bore 'ana ti 
ngwae kira fia fasi na rao'a kaimili na ru 'o'o go'o 'ana. 
8 Kaimili sasi go'o na ru sulia fa'amanata'anga mamana, ma noa'a kami kasi 
uu fonea fa'amanata'anga mamana. 
9 Kaimili saele'a mika ngwata'uta'u, di'ia kamu ngasingasi'a mamana. Ma 
kaimili fo'o fasi 'iri muke fa'asaga abulalamu'a ta'ifau. 
10 Nia ne'e sasi nau ku keresia na'a ru ne'eri ki ana kaida'i nau ku tua tau 
kwau 'ua fa'asi kaumulu. Nau ku sasia fasi 'iri ana kaida'i nau ku leka kwau 
siaumulu, nau kusi balufi kamu 'ani na ngasingasi'anga ne'e na Aofia kwatea 
fuaku. Nia kwatea na'a ngasingasi'anga ne'eri fuaku 'iri nau ku 'afi kamu, ma 
noa'a la'u fuana fa'alilamu'a. 

11 Aia, ngwae asina kina 'ae, na ru ne'eri ki go'o ne'e nau ku saea fuaumulu. 
Muke rokisia falafala kamu ki, ma muke fafarongoa na ru ne'e nau ku keresia 
kwau fuamu'a, ma muke tua 'ani ta'i manata 'i ngwae, ma muke tua 'ani 
aroaro'a fa'i kamu talamu'a. Ma God ne'e alafe fuaka ma ka kwatea 
aroaro'anga, nia ke ba'a tua fa'i kamu. 
12 Aia, muke fa'ata'inia na'a alafe'anga kaumulu ki fuaumulu kwailiu ana 
kaida'i muke lisi kaumulu kwailiu. Na ngwae God ki ta'ifau 'i ne'e, kira 
kwatea na ala'anga le'a le'a kira ki fuaumulu. 
13 Ma nau ku fo'o fasi 'iri na Aofia sa Jesus Christ ka kwai'ofe aumulu, ma 
God ka alafe fuaumulu, ma na Ano'i ru Abu ka tua fa'i kamu ta'ifau. 

  



635 

 

 
© 2003, Wycliffe Bible Translators, Inc. 

 

 
 

 

Galesia 

Galesia 1 
1 Na kerekere'a ne'e fa'asia nau'a sa Paul, ma na bara ngwai asina ana sa 
Christ ki ne'e kira tua fa'inau 'i ne'e, fuamu'a ngwae fa'amamana God ki saena 
aba'i kula 'i Galesia. Nau'a na'a ne'e ta lifurongo ana sa Jesus. Noa'a ta ngwae 
kasi fili nau fuana rao'a ne'e. Bore ma sa Jesus Christ fa'inia God, na Ma'a ne'e 
nia ta'ea sa Jesus fa'asia na mae'a, kera'a lala ne'e fili nau fuana 
lifurongo'anga. 
3 Nau ku fo'o 'iri God na Ma'a kia fa'inia sa Jesus Christ na Aofia ke kwai'ofe 
amu'a ma ke kwatea na aroaro'anga fuamu'a. 
4 Sa Christ ka kwatea nia'a 'ana talana fuana na ta'anga'a kia ki fasi 'iri ke loge 
kia fa'asia na abula ta'anga'a 'oro ki ne'e saena magalia ana kaida'i ne'e. 
'Una'eri nia ro'osulia na kwaiogai'anga God na Ma'a kia. 
5 Nau ku oga kuke fa'adufa God tutua firi! 'Iu nia ke 'una'eri. 
6 Nau ku 'arefo na'a ana ru ne'e kamu sasia, osi'ana nia noa'a kasi tau go'o 
muka siki tau na'a fa'asia God ne'e fili kamu na'a 'iri muke tua 'i olofana na 
kwai'ofe'anga sa Christ, ma nini'ari muka fa'amamana na'a amu'a ta 
fa'amanata'anga matamata la'u ne'e ti ngwae kira saea 'ani na Fa'arongo'a 
Le'a. 
7 Bore ma na fa'amanata'anga ne'eri noa'a la'u na Fa'arongo'a Le'a mamana 
sulia sa Christ. Ti ngwae go'o ne'e kira feo kamu, ma kira ka iliili 'uana 
rokisilana na Fa'arongo'a Le'a sulia sa Christ. 
8 Ma sui bore 'ana di'ia kami'a nama ta 'ainsel fa'asia 'i langi ne'e ke fa'atalo 
'ani fuamu'a ta fa'arongo'anga ne'e matamata fa'asia tae ne'e kami fa'atalo na'a 
'ani fuamu'a 'i na'o, nia bolo fa'inia God ke 'ui 'ania ngwae ne'eri saena mafula 
ne'e du'adu'a kasi mae. 
9 Di'ia ba kami saea ka sui na'a ma'i 'i na'o, ma nau ku saea la'u fuamu'a: Di'ia 
ta ngwae ke fa'atalo'ania fuamu'a ta fa'amanata'anga ne'e ka matamata fa'asia 

na tae ne'e kamu fa'amamana ana ka sui na'a, nia bolo fa'inia God ke 'ui 'ania 
ngwae ne'eri saena mafula ne'e du'adu'a kasi mae. 
10 Kaida'i nau ku saea ala'anga ne'eri ki, noa'a naisi sasi la'u 'uana ngwae ki 
ne'e kike aura'e nau. Noa'a liu. Ma nau ku oga lala God 'ana talana ne'e ke 
aura'e nau. Di'ia nau ku sasi 'uana ne'e ngwae ki kika oga nau, 'irai ma nau'a 
noa'a la'u ngwae ni rao sa Christ. 
11 Ngwaefuta kina ma ngwaingwaena kina ana sa Christ, nau ku saea 
fuamu'a, na Fa'arongo'a Le'a ne'e nau ku fa'arongo 'ani, nia noa'a la'u ru ne'e 
tala'ae ma'i fa'asia na ngwae ki. 
12 Noa'a nau kusi ngalia la'u fa'asia ta ngwae, ma noa'a ta ngwae kasi 
fa'amanata nau go'o 'ani. Bore ma sa Jesus Christ lala ne'e tala fa'ata'inia 
fuaku. 
13 Kamu rongoa ta'ifau na'a sulia na tualaku ma'i 'i na'o, kaida'i ba nau ku 
fo'osia 'ua God di'ia na Jiu ki kira sasia. Kamu rongoa logo ba nau ku ma'udua 
liu na'a ngwae fa'amamana God ki, ma nau ku iliili liu 'uana takalonga'ilada. 
14 Kaida'i nau ku 'alako 'ua, 'orolana na ngwae Jiu ki ne'e kira 'alako fa'i nau, 
nau ku liufida 'ani ro'onga'a sulia na fa'amanata'anga kami Jiu ki ma sulia na 
falafala ko'o bora kami ki. 
15 Sui bore 'ana ka 'una'eri, sulia kwai'ofe'anga God 'i na'ona mala ne'e nau ku 
futa, God nia fili nau na'a fuana rao'a nia ki. 
16 Ma God ka saele'a fuana fa'ata'ilana na Ngela nia fuaku, fasi 'iri nau kui 
fa'atalo'ania na Fa'arongo'a Le'a sulia sa Jesus fuana ngwae noa'a la'u Jiu ki. 
Ma kaida'i God nia ka fa'ata'inia na'a Ngela nia fuaku, nau kusi leka na'a siana 
ta ngwae 'iri nia ka fa'amanata nau. 
17 'Una'eri noa'a nau ku 'iri leka 'ala'a 'uana 'i Jerusalem fuana lisilana na 
ngwae ne'e kira lifurongo etaeta aku ki. Nau ku leka lala 'aku 'uana aba'i kula 
'i Arabia, sui nau ku oli la'u ma'i 'uana 'i Damaskas. 
18 Sui buri 'ana uulu fa'i ngali ki, nau ku fi'i leka 'uana 'i Jerusalem fuana 
lisilana sa Peter, ma nau ku tua fa'inia sulia na akwala ma lima asoa. 

19 Ma nau ku ala'a logo fa'inia sa James, na ai burina na Aofia, bore ma nau 
noa'a kusi lisia ti lifurongo la'u. 
20 Ma na ru ne'e ki ta'ifau nini'a nau ku keresia kwau fuamu'a na ru mamana 
ki ta'ifau go'o. God ka saiana nau noa'a kusi soke. 
21 'I buri, nau ku leka la'u 'uana aba'i kula 'i Siria ma 'i Silisia ki. 
22 Ana kaida'i ne'eri, na ngwae fa'amamana sa Christ ki saena aba'i kula 'i 
Judea, noa'a kira kasi sai go'o aku. 
23 Kira sai go'o 'ada ana na ala'anga ne'e ti ngwae ne'e ala'a suli nau kika 'uri, 
"Na ngwae ba ma'udu kia 'i na'o ma ka iliili 'uana fa'alilana na ngwae 
fa'amamana sa Christ ki ne'ana. Kaida'i ne'e, nia fa'arongo na'a sulia sa Christ 
fasi 'iri na ngwae ki kika fa'amamana ana.” 
24 Ma osi'ana fa'arongo'a ne'e kira ka ba'atafea na'a God fafia tae ki ne'e nau 
ku sasi'i. 

Galesia 2 
1 'I buri 'ana ta'i akwala ma fai fa'i ngali, nau ku fi'i oli la'u 'uana 'i Jerusalem 
fa'inia sa Banabas, ma nau ku ba'ea sa Titus ka leka logo fa'i kero'o. 
2 God ne'e oga nai leka 'i ne'eri sulia fa'ata'inga nia fuaku. Ma ana kaida'i nau 
ku ala'a fiku fa'inia na ngwae fa'ina'ona'o ki 'i Jerusalem ta'ifilida, ma nau ku 
fada le'a ana na Fa'arongo'a Le'a ne'e nau ku fa'amanata 'ani fuana na ngwae 
noa'a la'u Jiu ki. Nau ku fa'arongoa na fa'ina'ona'o ne'eri ki sulia na rao'a nai 
ta'ifau, 'iri ne'e kike alafafia, 'asu 'ubani nau kutu laga ulafu go'o 'aku ana 
rao'a ne'e. 
3 Sa Titus na ngwae ne'e tua fa'i nau, nia noa'a la'u ngwae Jiu, bore ma ngwae 
'i Grik, ma na fa'ina'ona'o ki kira kasi su'uma'i nia go'o fuana na 'olo 
fa'ata'inga. 
4 Kaimili ala'a sulia ru ne'e ki, osi'ana ti ngwae ne'e kira kwaiilifa'i ne'e kira 
saea kira fa'amamana, kira oga nia ke 'olo fa'ata'inia nama. Na ngwae ne'eri ki 
kira leka ago ma'i fuana fa'alilana na fito'onga ne'e kami ngali go'o sa Jesus 

Christ fuana fa'amaurilami'a. Kira oga kike tuara'i kaimili fuana ro'onga'a 
sulia na taki ki 'iri ne'e kuke mauri. 
5 Ma kami kasi ala go'o fafia na ngwae 'oso'oso ne'eri ki ana ta ta'i kaida'i 
ti'iti'i bore, sulia noa'a kami kasi oga kika fa'alia na mamana'anga ana 
Fa'arongo'a Le'a ne'e kamu fa'amamana na'a. 
6 Ma na fa'ina'ona'o ne'e ngwae ki alafafida 'i Jerusalem, noa'a kira kasi saea 
go'o ta ru faolu fuaku sulia fa'amanata 'anga nau. (Bore ma noa'a naisi 'abera 
go'o sulia ngwae ne'e ki, ne'e ti ngwae fia kira'a ngwae 'inoto'a ki. Osi'ana 
talito'ona God go'o ne'e saiana ke saea ne'e ngwae nia 'inoto'a.)  
7 'Una'eri na fa'ina'ona'o ne'eri ki, ta'i ru ne'e kira tala lisia ne'e God nia 
kwatea na'a rao'a ne'e fuaku fuana na fa'atalo'anga 'ani fuana ngwae noa'a la'u 
Jiu ki, di'ia logo ne'e nia kwatea fuana sa Peter na rao'a fuana na fa'atalo'anga 
'ani fuada Jiu ki. 
8 Sulia God ne'e alu nau, nau ku lifurongo fuana ngwae noa'a la'u Jiu ki, di'ia 
logo ne'e nia alua sa Peter ka lifurongo fuada ngwae 'i Jiu ki. 
9 Sa James, ma sa Peter, fa'inia sa John, ne'e ngwae fa'ina'ona'o ki, kira saiana 
ne'e God kwatea na rao'a talinga'i ne'e fuaku fuana fa'atalonga'ilana fuana 
ngwae noa'a la'u Jiu ki. Nia ne'e kwate kira ka sama ana lima 'olo'olo amiro'o 
sa Banabas, fasi 'iri ke fa'ata'inia ne'e kira alafafi kero'o ka rao 'i safitamu'a 
ngwae noa'a la'u Jiu ki, ma kira ka rao 'i safitada ngwae 'i Jiu ki. 
10 Ma ta'i ru go'o ne'e kira oga kero'o ke manata to'ona na kwai'afi'anga fuana 
ngwae dala'a ki safitana ngwae fa'amamana God ki 'i Jerusalem. 'Iu, ru ne'eri 
ne'e nau ku ngangata liu fuana sasilana. 
11 Kaida'i sa Peter dao 'i Antiok, nia ka fanga go'o 'ana fa'inia ngwae ne'e 
noa'a la'u Jiu ki. Sui, ti ngwae Jiu ne'e sa James ba'eda ma'i kira ka dao 'i 
ne'eri. Na ngwae ne'eri ki manata 'uri, "Di'ia noa'a ta ngwae kasi 'olo 
fa'ata'inia, nia'a noa'a la'u na ngwae mamana sa Christ." Go'o ma, sa Peter 
noa'a kasi fanga na'a fa'inia ngwae noa'a la'u Jiu ki. Nia sasi 'una'eri 
du'ungana ne'e nia ma'u 'ani oli su'usu'u 'anga fa'inia na ngwae Jiu ki ne'e kira 

leka ma'i fa'asia 'i Jerusalem. Ma ti Jiu ne'e kira fa'amamana logo ana sa 
Christ, kaida'i kira lisia sa Peter ne'e sasi 'una'eri, kira ka ma'u logo di'ia sa 
Peter, ma kira ka 'iri fanga logo fa'inia ngwae noa'a la'u Jiu ki. Ma sa Banabas 
bore ka sasi logo sulida. 
14 Bore ma kaida'i ne'eri, nau ku lisia kira rora osi'ana noa'a kira kasi ro'osulia 
na mamana'anga 'ana Fa'arongo'a Le'a. Ma nau ku balufia sa Peter 'i safitana 
ngwae 'oro ne'e kira fa'amamana ki, osi'ana nia rora liu na'a. Ma nau ku fata 
'uri fuana, "'Ae'o na ngwae 'i Jiu, bore ma 'oko danga na'a 'amu 'ani falafala 
ngwae 'i Jiu ki, ma 'oko tua na'a 'amu di'ia ta ngwae ne'e noa'a la'u Jiu ki. 
Kira noa'a la'u ngwae Jiu ki nini'a. 'Oko rora liu na'a kwa ne'e 'oko su'uma'inia 
ngwae noa'a la'u Jiu ki fuana ro'onga'a sulia falafala Jiu ki.” 
15 Nia mamana na'a kami futa ma'i ana na Jiu ki, ma kami noa'a la'u na 
ngwae kwaita ki ne'e kira kasi donga taki sa Moses ki. 
16 Ma kami'a Jiu ki saiana ne'e ngwae ke fa'asaga na tualana fa'inia God 'ani 
fa'amamana'anga ana sa Jesus Christ, ma noa'a la'u 'ani ro'onga'a sulia na taki 
sa Moses ki. 'Una'eri ne'e kami ka fa'amamana logo ana sa Christ Jesus fasi 'iri 
mike saga 'i maana God. God nia fu'usi 'olo'olo ami'a noa'a la'u osi'ana na 
ro'onga'a sulia na taki ki, bore ma osi'ana lala ne'e kami fa'amamana sa 
Christ. Osi'ana na ro'onga'a sulia na taki ki noa'a kasi totolia ne'e ke 
fa'a'olo'olo'a ta ngwae 'i maana God. 
17 Ana kaida'i ne'e, kami'a Jiu ki, kami lulu 'uana mauri'a ana sa Christ ka 
liufia mala na ro'onga'a sulia na taki ki, ma ti Jiu kira saea kami'a ngwae 
abula ta'a ki na'a. 'Uri ma, nia fada 'ani sa Christ ne'e kwate kami ka abula 
ta'a, du'ungana ne'e kami fa'asia dongalana na taki ki? Nia noa'a kasi 'una'eri 
la'u. 
18 Bore ma di'ia nau ku oli, ma nau ku fa'amamana la'u na taki ki ne'e nau ku 
'aila na'a 'ani, nau ku 'asi nau na'a saena na abula ta'anga'a. 
19 Kaida'i nau ku tua sulia na taki ki, nau ku lisia fuila noa'a naisi fito'o ana 
dongalana taki ki fasi 'iri ne'e nai 'olo'olo 'i na'ona God. Nia ne'e nau ku danga 
na'a 'ania na taki 'iri ne'e nai tua sulia God. 

20 God nia 'ado nau fa'inia sa Christ ne'e nia mae ana 'ai rara folo. Nia ne'e 
nau ku mae na'a, bore ma sa Christ ne'e tua saena maurilaku. Ma na mauri'a 
ne'e nau ku to'o ana ana kaida'i ne'e, nau ku mauri 'ani na fa'amamana'anga 
nau ana na Ngela God. Nia alafe fuaku, ma ka mae fasi 'iri ke fa'amauri nau. 
21 God nia ka alafafi kulu du'ungana na kwai'ofe'anga nia. Noa'a naisi 'aila 
'ania na kwai'ofe'anga nia. Ma di'ia ta ngwae ke saga fa'inia God du'ungana na 
taki ki, nia fa'ata'inia ne'e na maelana sa Christ dalafa'a go'o 'ana. 

Galesia 3 
1 Kamu ngwae ana 'i Galesia, kamu gwaubali'a! Nau ku fada ta'ifau na'a 
fuamu'a na maelana sa Jesus Christ ana 'ai rara folo. Bore ma nia di'ia ti 
ngwae nini'a feo kamu 'uana fa'amanata'anga rora ki! 
2 Nau ku oga muke saiana ta'i ru 'uri: Kamu 'iri kwaloa la'u na Ano'i ru Abu 
God osi'ana ne'e kamu ro'o sulia na taki sa Moses ki, bore ma du'ungana lala 
ne'e kamu fa'amamana na Fa'arongoa Le'a sulia sa Jesus, ma muke fito'o ana. 
3 Kamu gwaubalia liu na'a. Na Ano'i ru Abu ne'e kwate ma 'oko tala'ae ana 
mauri'a saena tua'a faolu, bore ma ta'ena kamu ili 'uana sasilana na rao'a 
Ano'i ru Abu ki 'ania ngasingasi'anga kamu ki talamu'a. 
4 Kamu fa'amanifi liu na'a osi'ana na fito'onga kamu ana sa Jesus. Di'ia kamu 
oli fa'asia ma muka sasi la'u sulia na taki sa Moses ki, na fito'onga kamu ke 
funu. 
5 Nau ku oga muke malinga'inia ne'e sulia na kwai'ofe 'anga God, nia kwate 
sakonga'i ana na Ano'i ru Abu nia fuamu'a, ma nia ka fulia na ru ni 
'arefo'anga ki 'i safitamu'a, noa'a la'u du'ungana ne'e kamu ro'o sulia na taki 
ki, bore ma sulia lala na fito'onga kamu ana sa Jesus. 
6 Ma muke manata basi sulia sa Abraham, na Kerekere'a Abu ba fata 'uri, "Nia 
fa'amamana ana God, ma God ka alafafia nia'a ngwae 'olo'olo sulia na 
fa'amamana'anga nia.” 
7 Muke saiana sa tai bore 'ana ne'e ke fa'amamana ana God, nia'a na ngela sa 
Abraham. 

8 Na Kerekere'a Abu nia fata 'uri ma'i 'i na'o, God ke ba'a fu'usi 'olo'olo ana 
ngwae noa'a la'u Jiu ki 'ani fa'amamana'anga. Ma God ka fa'arongo 'ani 
fa'arongo'a le'a ne'e fuana sa Abraham ka 'uri, "Nau kui ba'a fa'ale'a na ngwae 
ki ta'ifau sulia 'ae'o.” 
9 'Iu, sa Abraham fa'amamana, ma God ka 'oilakita'inia. 'Una'eri logo, sa tai 
bore 'ana ne'e kira fa'amamana, God ke fa'ale'ada di'ia sa Abraham. 
10 Di'ia sa tai fa'ida bore 'ana ne'e kira manata fasi God nia alafafida ne'e kira 
saga osi'ana kira ro'osulia na taki ki, kike ba'a ngalia na kwa'ikwa'inga fa'asia 
God. Du'ungana ne'e Kerekere'a Abu ba nia fata 'uri, "Sa tai bore 'ana ne'e 
noa'a kasi 'idufa'i ro'osulia na taki ki ta'ifau, kike ba'a ngalia kwa'ikwa'inga 
fa'asia God.” 
11 Ma nia madako liu na'a noa'a ta ngwae kasi saga fa'inia God ana na taki ki, 
sulia na Kerekere'a Abu nia fata la'u 'uri, "Sa tai bore 'ana ne'e kira 'olo'olo 
fa'inia God osi'ana na fa'amamana'anga, kike ba'a mauri firi.” 
12 Na falafala ana mauri'a sulia fa'amamana'anga noa'a 'iri di'ia la'u na falafala 
ana dongalana na taki sa Moses ne'e ala'a 'uri, "Di'ia 'oko oga 'oke dao to'ona 
mauri'a osi'ana ro'onga'a sulia na taki, 'oke ro'o nama sulia taki ali'afu God.” 
13 Na kwa'ikwa'inga ne'e 'ita ma'i fa'asia na taki ki, sa Christ nia lafua na'a 
fa'asi kia, ma ka ngalia na'a talana. Sulia ne'e Kerekere'a Abu ba fata 'uri, "Na 
ngwae ne'e kira saungia 'i tufungana 'ai, nia mae du'ungana nia ngalia na 
kwa'ikwa'inga ana God.” 
14 Sa Christ nia foli olita'i kia fa'asia na kwai matalanga'inga na taki ki. 
'Una'eri ne'e God ka fa'ale'a logo na ngwae noa'a la'u Jiu ki 'ania na le'anga'a 
ne'e nia eta fata'a 'ani fuana sa Abraham. Ma kulu'a ta'ifau na ngwae ne'e kulu 
fa'amamana ki, kuke to'o logo ana na Ano'i ru Abu sulia na fa'amamana'anga 
ne'e. 
15 Ngwaefuta ma ngwaingwaena nau kina ana sa Christ, nau ku fata 'ani na 
manata'anga ana na Kerekere'a Abu ka sui na'a, nini'ari nai fada la'u na 
alanga'inga ne'e 'ania na manata'anga ana ngwae sulia kaida'i ki. Di'ia ro 

ngwae ki kera sasi ta alanga'inga, noa'a ta'i kasi rokisia na'a ta kula ana nama 
noa'a kera'a kasi 'oia la'u alanga'inga ne'eri. Na alanga'inga ne'e ni di'ia logo 
na alanga'inga ne'e leka ma'i fa'asia God fuana sa Abraham fa'inia 'alako nia. 
16 'Iu, God nia fata alanga'i fa'inia sa Abraham ma na 'alako nia. Na Kerekere'a 
Abu noa'a kasi fata la'u 'uri, "Na 'alako 'oe ki," ne'e fadalana na ngwae 'oro ki. 
Bore ma nia ka ala'a lala 'uri, "Na 'alako 'oe," ne'e fadalana ta'i ngwae go'o, ma 
nia na'a ne'e sa Christ. 
17 Na fadalana na fatalaku ne'e 'uri: God nia eta fa'angasia na alanga'inga 
fa'inia sa Abraham, ma ka alanga'i logo nia ke ba'a fa'amamana. Nia ne'e na 
taki ne'e God nia kwatea fai talanga'i ma uulu akwala fa'i ngali na'a 'i buri 
'ana, nia 'afita'i liu ka muusia na alanga'inga ne'e God alanga'i 'ani fuana sa 
Abraham. 
18 Si di'ia God kwatea ru le'a ki fuaka du'ungana ne'e kulu ro'osulia na taki ki, 
'irai noa'a nia kasi kwatea sulia na fata alanga'inga nia. Bore ma osi'ana na 
alanga'inga nia, nia ne'e God ka kwate sakonga'i ana ru le'a ki fuana sa 
Abraham. 
19 Fa'uta ne'e God ka kwatea na taki ki? God kwatea na taki ki la'u 'i burina 
alanga'i 'anga ne'e, fasi 'iri ke fa'ata'i madako ana abula ta'anga'a ki, leleka ka 
dao 'ana asoa ne'e 'alako sa Abraham, sa Christ, ne'e God fata alanga'i 'ani ke 
dao ma'i ana. God ne'e kwatea na 'ainsel ki 'iri kike kwatea na taki ki fuana sa 
Moses. Ma sa Moses ne'e na ngwae ni ngali ala'anga, du'ungana nia ne'e 
ngalia ma'i na taki ki, ma ka kwatea fuana na ngwae ki. 
20 Bore ma kaida'i God nia fata alanga'i fuana sa Abraham, nia kasi oga na'a 
ta ngwae ni ngali ala'anga, osi'ana nia sasia na'a ru ne'eri ki ta'ifilia. 
21 'Uri ma na taki sa Moses ki nia 'iri alafafia na fata alanga'inga God ki? 
Noa'a liu! Si di'ia God nia kwatea na taki ne'e ka fa'amauria na ngwae ki, 'irai 
na ngwae ki kike ro'osulia, ma kike saga na'a 'i maana God. 
22 Bore ma, na Kerekere'a Abu nia saea ne'e ngwae ki ta'ifau kira oga abula 
ta'anga'a, ma noa'a kira kasi bolo na'a fa'inia daua sulia na taki ki. 'Una'eri 

ne'e God ka kwatea na fata alanga'inga 'ania na mauri'a firi fuana na ngwae 
ne'e kira fa'amamana ana sa Jesus Christ ki. 
23 'I na'ona mala na kaida'i ne'e fa'amamana'anga ana Jesus Christ nia dao 
ma'i, God nia goni kulu Jiu ki olofana na taki sa Moses ki, leleka ka dao ana 
kaida'i God nia fa'ata'inia na tala faolu sulia na fa'amamana'anga ana sa 
Christ. 
24 Na taki ki ka lia suli kulu leleka ka dao ana kaida'i sa Christ nia dao ma'i. 
'Una'eri burina sa Christ nia dao na'a, kuke saga 'i maana God, osi'ana na 
fa'amamana lana. 
25 'Iu, ma na taki ki noa'a kasi lia na'a suli kia 'i nini'ari, osi'ana kaida'i fuana 
fa'amamana'anga ana sa Christ nia na'a fa'i kia. 
26 Kamu'a ta'ifau ne'e ngela God ki na'a, du'ungana na fa'amamana'anga kamu 
ana sa Christ Jesus. 
27 Kamu siuabu ta'ifau na'a ka fa'ata'inia ne'e kamu 'ado na'a fa'inia sa Christ, 
'una'eri ne'e mauri'anga kamu ke di'ia na'a sa Christ. 
28 Nia ne'e, ka noa'a na'a ta matali'anga 'i safitana na ngwae 'i Jiu ki ma na 
ngwae noa'a la'u Jiu ki, ma na ngwangwane ki fa'inia na kini ki, ma na ngwae 
rao 'o'o ki fa'inia ngwae ne'e noa'a ta ngwae kasi 'a'ana fuada ki. Kamu'a 
ta'ifau, kamu bolo go'o 'i maana God, du'ungana kamu tua 'ani fiku'a fa'inia sa 
Christ Jesus. 
29 Osi'ana kamu'a ne'e ngwae sa Christ ki na'a, 'una'eri kamu'a logo ne'e ngela 
ana kwalafa sa Abraham ki, ma muke ba'a ngalia fa'ale'a 'anga God nia fata 
alanga'ini'i fuana sa Abraham. 

Galesia 4 
1 Nau ku oga nai ta'i fada madakola la'u ana ru ne'e nau ku fata sulia, di'ia ta 
ngwae nia to'o ana ta ngela, nia ke ba'a kwatea ru nia ki ta'ifau fuana. Bore 
ma ana kaida'i ne'e ngela ne'eri nia ti'iti'i 'ua, nia di'ia ta ngwae rao go'o 'ana, 
osi'ana noa'a nia kasi 'a'ana 'ua fuana lia'a sulia na alu ru'anga nia ki talana. 

2 Kaida'i nia ti'iti'i 'ua, ti ngwae ne'e kira lia sulia alu ru'anga fuana, leleka ka 
dao ana kaida'i ne'e ma'a nia 'olea. 
3 Nia 'una'eri logo, 'i na'o ma'i ana kaida'i kami Jiu ki 'iri fa'amamana 'ua ana 
sa Christ, kami ro'o lala sulia na taki ki ana tua'a saena magalia, di'ia ta 
ngwae rao 'o'o ne'e nia rao go'o sulia fatalana na gwaunga'i nia. 
4 Ma ana kaida'i ne'e God nia 'olea nia dao na'a ma'i, nia kwatea ma'i Ngela 
nia 'i saena magalia. Nia ka ngwae'a, ma ka futa ana kini, ma nia ka ro'osulia 
na taki kami Jiu ki. 
5 Nia ka sasi 'una'eri fasi 'iri ke logea sa tai fa'ida ne'e na taki ki dau fafida, 'iri 
ke kwatea kulu'a na ngela God ki. 
6 Osi'ana ne'e kulu'a na ngela God ki na'a, Nia kwatea na Ano'i ru Abu ka tua 
saena na maurilakulu. Ma na Ano 'i ru nia ka kwate kuke fo'o 'uri, "Ma'asi 'ae, 
Ma'asi 'ae.” 
7 Ma kamu noa'a la'u na ngwae rao 'o'o ki. Bore ma kamu'a na ngela 
gwaumauri God ki na'a. Ma osi'ana ne'e kamu ngela gwaumauri nia ki na'a, 
nia ke ba'a kwatea ru ki ta'ifau ne'e nia alua fuana kwatelana fuana na ngela 
nia ki. 
8 Ana kaida'i noa'a kamu kasi sai 'ua ana God, ru matamata ne'e noa'a la'u god 
mamana ki ne'e kira gwaunga'i fafia maurilamu'a. 
9 Bore ma ana kaida'i ne'e na'a, kamu sai na'a ana God nama nau ku fata 'uri, 
God sai na'a amu'a. 'Uri ma fa'uta la'u ne'e muka oli, muka ro'o la'u sulia na 
taki ki ana tua'a saena magalia? Ru ne'eri ki noa'a kasi fulia go'o ta ru le'a 
fuamu'a. Ma fa'uta ne'e kamu ka oga la'u rao'a fuada? 
10 Nau ku rongoa kwau ne'e kamu dau sulia na ru ne'e taki Jiu ki saea fuana 
fa'adoelana asoa ana Sabat ki, ma na fafanga'a ana madamo faolu ki, ma na 
kaida'i talinga'i ki saena fa'i ngali ki. 
11 Nau ku manata 'abera liu 'ani kamu, 'asu 'ubani na rao'a nini'a nau ku sasia 
fuana 'afilamu'a fuana dao'a to'ona na mauri'a faolu kata fi'i funu. 

12 Ngwaefuta kina ma ngwaingwaena kina 'ae, nau ku amasi kamu, muke sui 
na'a fa'asia na ro'onga'a sulia na taki sa Moses ki, di'ia logo nini nau ku sui 
na'a fa'asia. Du'ungana ne'e nau ku sui na'a fa'asia taki sa Moses ki, di'ia logo 
ne'e kamu sui fa'asi'i 'i na'o. Asoa sui toli ki, kamu 'iri sasia go'o ta ru rora 
aku. 
13 Kamu sai logo ana kaida'i ba nau ku fa'atalo 'ania na Fa'arongo'a Le'a 
fuamu'a, nau ku mata'i ba, bore ma nia nini'a kosi nau 'iri nai fa'atalo 'ani 
Fa'arongoa Le'a fuamu'a. 
14 Ma sui bore 'ana nau ku mata'i, ma nau ku kwatea 'afita'i'anga doe fuamu'a, 
noa'a kamu kasi manata ta'a go'o fuaku, ma kamu kasi 'aila go'o 'ani nau. Ma 
kamu kwalo nau ka di'ia ne'e kamu kwaloa logo ta 'ainsel fa'asia God nama sa 
Christ Jesus talana na'a. 
15 Ma ana kaida'i ne'eri, kamu saele'a liu. Nau ku saiana ne'e na kwaima 'anga 
kamu fuaku nia gwa'i linga. Di'ia nau ku gania bore maamu'a fuana 'afilaku, 
kamu kasi luia go'o fa'asi nau. 'Uri ma na saele'a 'anga ba kamu, nia na'a 'i fa'i 
nini'a? 
16 'Uri ma kulu malimae'a la'u 'i safitakulu, du'ungana nau ku fata 'ani 
mamana'anga nini'ari? 
17 Nia le'a liu fuana ta ngwae ka fata liana ti ai matamata di'ia nia sasi fuana 
le'anga'a. Nia mamana liu, ma noa'a la'u ana kaida'i nini'a nau ku tua go'o fa'i 
kamu. Bore ma ana kaida'i nau ku tua tau logo fa'asi kamu. Ma na ngwae ba 
kira rao ngangata fuana rokisilana na Fa'arongo'anga Le'a, kira oga liu kike 
fata liamu'a, bore ma noa'a nia kasi le'a go'o fuamu'a. Ta'i ru ne'e kira oga 
na'a ne'e muke tua matali amu'a fa'asi nau, fasi 'iri kira go'o ne'e muke 
dongada. 
19 Ngela nau kina 'ae ana sa Christ, na manataku nia fii liu la'u suli kamu, 
di'ia ta kini nia karangi ka fa'afuta ngela nia. Na fii'a ne'e noa'a kasi sui leleka 
ka dao ana asoa ne'e muke fa'amamana go'o ana sa Christ ta'ifilia. 

20 Ana kaida'i ne'e, nau ku oga liu nai tua fa'i kamu, 'iri ne'e naisi ala'a 
ngasingasi'a la'u 'uri fuamu'a. Nau ku kina na'a ta ru ne'e nai saea la'u 
fuamu'a! 
21 Nau ku saefilo kamu basi, tai amu'a ne'e oga ro'onga'a sulia na taki ki 'iri 
nia ke mauri, 'Uri ma kamu sai le'a na'a ana tae ne'e taki ki saea? 
22 Na Kerekere'a Abu saea sa Abraham to'o ana ro ngela ngwane ki. Ta ngela, 
sa Ishmael, nia futa ana kini ni rao 'o'o 'i Hega. Ma ta ngela, sa Aesak, nia futa 
ana 'i Sera kini aloge, ma nia na'a ne'e 'afe sa Abraham. 
23 Sa Ishmael, na ngela ne'e futa ana 'i Hega, na kini rao 'o'o, nia futa di'ia 
go'o 'ana na ngela ki ta'ifau. Bore ma sa Aesak, na ngela ne'e futa ana 'i Sera, 
na kini ne'e nia aloge, nia futa sulia na alanga'inga ne'e God sasia fa'inia sa 
Abraham. 
24 'Una'eri ne'e nai fada fulilana na ru ne'e ki 'ani na tarifula'a. Na ro kini ne'e 
ki di'ia ro alanga'inga ki ne'e God nia sasi fa'inia ngwae nia ki. 'I Hega di'ia na 
alanga'inga ana na taki ne'e fuli gwauna na ua 'i Saenae saena aba'i kula 'i 
Arabia, kula ne'e God kwatea na taki ki fuana sa Moses ana. Na ngwae ne'e 
kira donga na alanga'inga ana taki, kira go'o ne'e rao 'o'o 'i olofana na taki. 
Ma nia di'ia 'i Hega na kini rao 'o'o ne'e, nia ta'i filia ke ba'a alua ngela ne'e 
kira rao 'o'o ki. 
25 Ma 'i Hega ne'e nia uu 'ani na ngwae 'i Jerusalem 'i ta'ena, osi'ana ne'e kira 
tua go'o 'ada fuana rao'a fuana taki sa Moses ki. 
26 Bore ma 'i Sera ne'e uu 'ani Jerusalem 'i langi. Nia aloge, ma nia di'ia te'a 
fuaka ngwae ne'e kulu fito'o ana sa Jesus ki. 
27 Na ru ne'eri ne'e sa Aesea nia fata sulia saena na Kerekere'a Abu ka 'uri, 
"Na kini ne'e kamu 'abara'a ki, ma noa'a kamu kasi sai go'o ana 'ua na nonifii'a 
ana ngela, muke saele'a, ma muke ako saele'a amu'a. Sulia na kini ne'e ara'i 
nia fa'asia, nia to'o ana ngela 'oro ka liufia na kini ne'e na ara'i nia tua 
fa'inia.” 

28 Ngwaefuta nau kina ma ngwaingwaena kina, kamu'a ne'e ngela God ki 
sulia na alanga'inga nia, di'ia sa Aesak ba nia futa ana 'i Sera, du'ungana God 
alanga'i fuana sa Abraham. 
29 Ana kaida'i ne'eri, sa Ishmael, na ngela 'i Hega ne'e nia futa ma'i di'ia na 
ngela ki ta'ifau go'o 'ana saena magalia, nia ma'udua sa Aesak na ngela 'i Sera, 
ne'e futa sulia na ngasingasi'anga ana Ano'i ru Abu God. Ma nia ka 'una'eri 
logo ana kaida'i ne'e, na ngwae ne'e kira rao fuana taki ki, kira ma'udu kulu 
ana kaida'i ne'e. 
30 'Uri ma na Kerekere'a Abu nia fata fa'uta bani'a? Nia fata 'uri ba, "Ifulani na 
kini rao 'o'o ne'e fa'inia na ngela nia, kira ke leka tau kwau 'ada. Du'ungana 
na ngela kini rao 'o'o ne'e noa'a kasi totolia ke ngalia ta ru ana to'oru'a ma'a 
kera'a, sulia na ru ki ta'ifau ne'e fuana sa Aesak na ngela ne'e futa sulia na 
alanga'inga ne'e nia aloge.” 
31 Ngwaefuta kina ma ngwaingwaena kina 'ae, nia 'una'eri logo, kulu'a noa'a 
la'u ngela 'i Hega ki ne'e kulu rao 'o'o olofana na taki. Kulu'a ngela 'i Sera ki 
lala, osi'ana kulu fito'o ana sa Jesus. 

Galesia 5 
1 Sa Christ ne'e nia loge kia na'a, fasi 'iri kuke tua saka dola na'a. 'Una'eri 
muke uu ngasi, ma muke tua na'a di'ia na ngwae ne'e kira aloge ki, ma ka 
noa'a la'u na ngwae ni rao 'o'o ki fuana taki sa Moses. 
2 Sailinga basi! Nau'a sa Paul, nau ku ala'a kwau fuamu'a, di'ia ne'e kamu 'olo 
fa'ata'inia fasi 'iri muke saga 'i na'ona God ma muke mauri, noa'a liu sa Christ 
kasi fa'amauri kamu go'o. 
3 Nau ku fata totonga'i la'u fuana ta ngwae ne'e ala'ania fuana 'olo fa'ata'inga, 
nia ke sasi nama sulia na taki la'ula'u sa Moses ki. 
4 Sa tai amu'a ne'e kira iliili 'uana saga'a 'i maana God 'ani ro'onga'a sulia na 
ru ne'e na taki ki saea, kike ba'a tua matali na'a fa'asia sa Christ, ma kike 
fo'ada talada na'a fa'asia na kwai'ofe'anga God. 

5 Bore ma Ano'i ru Abu kwatea kulu ka manata to'o ne'e God ke alafafi kulu, 
osi'ana fito'onga kulu ana sa Christ. 
6 Du'ungana kaida'i ne'e kulu 'ado na'a fa'inia sa Christ Jesus, ma di'ia ta 
ngwae nia ka 'olo fa'ata'inia nama noa'a kasi 'olo fa'ata'inia, nia noa'a kasi 
matamata go'o. Na ru 'inoto'a lala ne'e na fito'onga 'oe ne'e kwatea ma 'oko 
alafe fuana ngwae ki ta'ifau. 
7 'I na'o ma'i, fa'amamana'anga kamu ana sa Jesus nia le'a liu. Bore ma ta'ena, 
ta ngwae nama nini'a balilia manatamu'a ka 'uri na'a fa'asia na 
fa'amanata'anga mamana ne'e. 
8 God noa'a kasi sasi 'una'eri, du'ungana nia ne'e fili kamu 'iri muke 
fa'amamana ana sa Christ. 
9 Bore ma ta kala fa'amanata'anga rora ti'iti'i ne'e nia 'i safitamu'a ke sifolia 
kamu'a ta'ifau, di'ia ta kala isi ti'iti'i ba nia ke sifolia ka'a ka'a ana beret 
ta'ifau. 
10 Nau ku manata to'o ne'e noa'a kamu kasi fa'amamana ana fa'amanata'anga 
rora ne'ana, osi'ana ne'e kulu ratai na'a fa'inia sa Christ 'ani fito'onga. Ma sa 
tai mo nini'a kwatea na manata 'abera'anga fuamu'a, nau ku saiana, nia ke 
ba'a ngalia na'a kwa'ikwa'inga fa'asia God. 
11 Ngwaefuta nau kina, nau noa'a kusi fa'atalo 'ani ne'e ngwae ke 'olo 
fa'ata'inia nama, sui bore 'ana ti ngwae saea ne'e nau ku sasi 'una'eri. Sulia 
di'ia nau ku fa'amanata 'una'eri, ma fa'uta mo ne'e na ngwae Jiu ki kika 
fa'akaisi nau go'o 'ada re? Bore ma kira saeta'a fuaku, du'ungana nau ku fata 
sulia na maelana sa Christ ana 'ai rara folo fuana fa'amaurilana na ngwae ki. 
12 Ti ngwae kira kwatea manata 'abera'anga fuamu'a ana fa'amanata'anga kira 
ki sulia na 'olo fa'ata'i 'anga. Sali kira fia fasi God nia saele'a fafia kaida'i kira 
'olo fa'ata'inia, di'ia 'una'eri, fa'uta ne'e kira kasi tala falasida daofa'i liu go'o 
re? 
13 Ma kamu'a ngwaefuta nau ki, God nia fili kamu na'a 'iri muke sakadola'a 
fa'asia na taki sa Moses ki. Sui bore 'ana kamu ka tua sakadola'a 'una'eri, 

noa'a kamu kasi manata 'uri fasi nia le'a go'o 'ana fuana muke ro'osulia na 
kwaiogai'anga ta'a ki ana nonimu'a. Bore ma kamu sakadola na'a 'iri muke 
alafe fuamu'a, ma muke 'afi kamu kwailiu. 
14 Sulia na taki sa Moses ki ta'ifau kira fikua go'o ana ta'i taki ne'e 'uri, "'Oke 
alafe fuana ngwae ki ta'ifau ka di'ia logo ne'e 'oko alafe fuamu talamu.” 
15 Bore ma si di'ia kamu tua muka fu'ali kamu di'ia na ru mauri kwasi ki, 'irai 
ma kamu fa'anonifii kamu kwailiu. Muke lia le'a ana, 'asu 'ubani muka fi'i 
takalonga'i kamu kwailiu. 
16 Nau ku fata 'uri: Di'ia kamu ala'ania na Ano'i ru Abu God ka tala'ia na 
mauri lamu'a, muke tua fa'asia na kwaiogai'anga ta'a ana noni. 
17 Du'ungana na kwaiogai'anga ana noni nia fu'alia na ru ne'e na Ano'i ru Abu 
nia oga, ma na Ano'i ru Abu ka 'aila logo 'ani na ru ne'e noni nia oga. Na ro ru 
ne'e kiri kira malimae'a adaro'o kwailiu. Nia ka fa'ata'inia ne'e, di'ia na Ano'i 
ru Abu nia tala'i kamu, nia 'afita'i fuana muke sasi ta ru bore 'ana ne'e kamu 
oga sasilana fuana fa'atolilana kwaiogai 'anga ta'a ana noni. 
18 Di'ia na Ano'i ru Abu nia tala'i kamu na'a, na taki fa'asia sa Moses ki noa'a 
kasi gwaunga'i na'a fafi kamu. 
19 Kulu saiana na ru ta'a 'uri ki ne'e 'ita ma'i fa'asia na kwaiogai'anga ta'a ana 
noni: 'usu'a, ma manata bulibuli'anga, ma kui laelae'anga. 
20 Ma fo'osilana nunu 'i ru kala ki, ma rao'a 'ani 'ilala'anga ma kelema'anga ki. 
Ma na malimae'anga fuana fu'anga ki, ma fata fa'alilana ngwae ki, ma 
kwaimamagolai 'anga ki, ma balubalu'anga ki, ma tua'a 'ani ogala'anga ki, ma 
tua'a 'ani barangisi'anga ki, ma saeta'anga fuada kwailiu, 
21 ma 'uga'a ki, ma kwa'ufilana ru ne'e ke burasia ngwae, ma masa'a 'ani 
ngwa'e nga'a ta'a ki, ma sasilana logo ru rora 'oro 'una'eri ki. Nau ku fa'abasu 
kamu di'ia ba nau ku saea 'i na'o, sa tai fa'ida ne'e kira sasia ru 'una'eri ki, 
noa'a kira kasi totolia ru'unga'a 'i saena na tua'a ne'e God ke gwaunga'i fafia. 

22 Bore ma na Ano'i ru Abu nia kwatea fuana ngwae ki na alafe 'anga, na 
saesaele'a 'anga, na aroaro'anga, na mabe 'anga tau, na sasi le'anga'a, na 
le'anga'a, na abula mamana 'anga, 
23 na abula enoeno 'anga, ma na dau'a fafia kwaiogai 'anga ana noni. Di'ia 
kamu sasi mo sulia na ru ne'e ki, noa'a kamu kasi 'oia go'o ta taki. 
24 Ma na ngwae ne'e kira to'o na'a ana sa Christ Jesus saena maurilada ki, kira 
foto na'a fafia na kwaiogai'anga ta'a lilisu kira ki ana 'ai rara folo. 
25 Osi'ana na Ano'i ru Abu nia kwatea na'a mauri'a faolu fuaka, nia le'a fuana 
kuke ro'osulia nama na kwaitala'i 'anga nia saena maurilaka. 
26 Alu noa'a kulu kasi tua 'ani naunau'anga, nama suradu'anga, nama 
'ugalilaka kwailiu. 

Galesia 6 
1 Ngwaefuta ma ngwaingwaena nau kina 'ae, di'ia ta ngwae ne'e kamu dao 
to'ona nia sasia ta rora'a, sa tai amu'a ne'e na Ano'i ru Abu nia tala'ia, nia ke 
olita'inia ma'i fa'asia na ta'anga'a nia. 'Oke fata sarafa'i fuana, ma 'oko madafi 
'oe logo 'asu 'ubani 'oko fi'i sasi logo ta rora'a di'ia nia'a. 
2 Ma muke 'afia sa tai bore 'ana ne'e nia to'o ana ta 'afita'i'anga. Ma kaida'i 
kamu sasi 'una'eri, kamu ro'osulia na'a na fa'amanata 'anga ne'e sa Christ nia 
kwatea ma'i. 
3 Di'ia ta ngwae nia saea nia ta ngwae 'inoto'a, ma nia kasi 'afia go'o ta 
ngwae, nia soke nia go'o 'ana talana. Nia noa'a la'u na ngwae mamana. 
4 Alu ta'i ta'i ngwae'a amu'a muke filo le'a ana na abula'anga kamu ki 
talamu'a. Ma nia ka manata sulia na abulalana nia le'a nama noa'a. Ma di'ia 
abulalana nia le'a, bolo fa'inia nia ke fata le'a ana talana. Bore ma nia kasi 
fa'abolota'inia abulalana talana fa'inia abulalana ta ngwae matamata la'u. 
5 Osi'ana nia 'una'eri ta'i ta'i ngwae'a akulu nia ke tagi sulia abulalana talana. 
6 Na ngwae ne'e fa'amanata kamu sulia fatalana God, bolo fa'inia muke 
kwatea nama na kwai'afi'anga ki fuana osi'ana na fa'amanata'anga le'a ne'e. 

7 Noa'a kamu kasi manata rora la'u 'amu'a sulia na ru nini'a nau ku saea: 
'Afita'i liu ta ngwae ka sofonga'inia ta ru fa'asia God. Na ngwae ke ngalia 
nama na kwaiara'anga nia fa'asia God du'ungana ru ne'e nia sasi'i ki, ka di'ia 
ne'e ngwae ka loia nama fufua'i ru ki ana ru nia fasi'i ki. 
8 Di'ia nia kasi mango fa'asia sasilana na ru ta'a ne'e na nonina oga'i ki, nia ke 
ba'a maelia. Bore ma, di'ia nia sasia na ru ne'e Ano'i ru Abu nia oga'i ki, na 
Ano'i ru Abu ke kwatea mauri'a firi fuana. 
9 Noa'a kulu kasi noni maruku fuana sasilana rao'a le'a ki. Osi'ana di'ia kulu 
noni mabe fuana sasilana ru le'a ki, fa'i asoa ne'e God nia filia ke ba'a dao 
ma'i, kuke ba'a ngalia kwaiara'anga kulu ki fa'asia God. 
10 'Una'eri ne'e kaida'i kulu na'a fuana 'afilana ngwae to'o ana bo'obo'o 'anga 
ki ne'eri'a, ma tasa na'a fuana na bara ngwai asina ne'e kira fa'amamana ana 
sa Christ. 
11 Lisia basi na kerekere'a doe nini'a nau ku keresia kwau fuaumulu 'ani 
limaku talaku. 
12 Na ngwae ne'ana kira sasi 'uana na su'uma'ilamu'a fuana na 'olo fa'ata'inga, 
kira oga fa'asaele'a lana ngwae Jiu ki 'ani dongalana taki fuana 'olo 
fa'ata'inga. Kira oga 'ole lamu'a, du'ungana kira ma'u 'ani na ngwae ne'ana ki 
ne'e kira fa'anonifii'a na ngwae ne'e kira ala'a sulia na maelana sa Christ ana 
'ai rara folo. 
13 Ma na ngwae ne'e kira 'olo fa'ata'inia ki bore, noa'a kira kasi ro'o go'o sulia 
na taki sa Moses ki. Bore ma kira oga fasi muke 'olo fa'ata'inia nama, fasi 'iri 
kike fata ba'alafe 'i maana ngwae Jiu ki fafia ne'e kamu ala'ani kamu fuana 
'olo fa'ata'inga. 
14 Aia, ma nau'a talaku, nau ku fata ba'alafe mala 'aku sulia na ru na Aofia kia 
sa Jesus Christ nia sasia ana 'ai rara folo. Osi'ana maelana sa Christ ana 'ai 
rara folo, noa'a naisi oga falafala ta'a ki saena magalia ne'e ngwae noa'a kira 
kasi fa'amamana ana sa Christ ki ne'e kira oga'i. Ma kira'a bore noa'a kira kasi 
oga logo na ru nau ku oga'i ki sulia na fa'amamana'anga nau. 

15 Ma nia noa'a kasi matamata go'o di'ia ta ngwae ka 'olo fa'ata'inia, nama ka 
noa'a kasi 'olo fa'ata'inia. Bore ma na ru talinga'i ne'e tua'a na'a 'ani mauri'a 
faolu ne'e God nia kwatea ma'i. 
16 Ma fuana sa tai fa'ida ne'e kira leka sulia na fa'amanata'anga ne'e saena 
maurilada, God ke kwatea na aroaro'anga ma na kwaimanatai'anga ke tua 
fa'inida, osi'ana kira ngela mamana nia ki na'a. 
17 'Una'eri, na ala'anga 'isi nau na'a fuamu'a nia 'uri, alu noa'a ta ngwae kasi 
kwatea la'u ta 'afita'i'anga fuaku, du'ungana ne'e na sibasiba 'i noniku ki 
fa'ata'inia na'a ne'e nau'a na ngwae rao sa Jesus. 
18 Ngwaefuta ma ngwaingwaena nau kina 'ae, nau ku amasia na Aofia kia sa 
Jesus Christ fuana kwai'ofe'anga nia ma na 'oilaki'anga nia ke tua fa'i kamu 
ta'ifau. 'Iu nia ke 'una'eri. 

Efesus 

Efesus 1 
1 Nau'a sa Paul nini'a, nau ku kerekere na'a kwau. Nau'a ta ngwae ni 
lifurongo ana sa Jesus Christ sulia na kwaiogai'anga God. Nau ku kwatea 
kwau na kerekere'a ne'e fuamu'a na ngwae God ki ne'e kamu tua saena 
ma'efanoa doe 'i Efesus, ma kamu ka tua mamana fa'inia sa Jesus Christ. 
2 Nau ku fo'o fasi 'iri God na Ma'a kia, ma na Aofia sa Jesus Christ ke kwai'ofe 
amu'a ma ke kwatea na aroaro'anga fuamu'a. 
3 Kulu ba'atafea God na Ma'a Aofia kia sa Jesus Christ. Sulia God nia fa'ale'a 
kia 'ani kwatelana ru le'a ki ta'ifau 'i langi fuana mango'i ru kia ki sulia na 
'ado'a kia fa'inia sa Jesus Christ. 
4 'I na'ona mala na saunga'ilana na magalia, God fili kia ta'ifau na'a 'iri kia'a 
na ngwae nia ki na'a du'ungana sa Christ, 'iri kuke saga 'i maana, ma noa'a ta 
ngwae kasi fafi kia 'ani ta ta'anga'a. Ma osi'ana alafe'anga God fuaka, 
5 nia eta naia na'a ma'i 'i na'o fasi 'iri kwate ma kulu na ngela nia ki 
du'ungana sa Jesus Christ. God sasi 'una'eri sulia na kwaiogai'anga nia, ma nia 
ka saele'a fa'inia. 
6 Aia, kulu ba'atafea God sulia nia kwate sakonga'i ana na alafe'anga doe nia 
fuaka du'ungana Ngela muta'i nia. 
7 God loge kia fa'asia na matalanga'inga ma ka rufuanata na'a ana abula 
ta'anga'a kia ki 'ani na maelana sa Christ. 'Una'eri, God ka fa'ata'inia na'a na 
alafe'anga doe liu nia fuaka. 
8 'Ani na liato'o ma na sai'i ru 'anga doe nia, 
9 God ka fa'ata'inia fuaka na lia'i ngwae nia ma noa'a nia kasi fa'ata'i madako 
ana fuana ngwae ki ma'i 'i na'o. God ke ba'a fulia na lia'i ngwae ne'e 'ani sa 
Christ. 

10 Na lia'i ngwae ne'eri nia 'uri: Ana kaida'i 'olea, nia ke ba'a fikua na'a ru ki 
ta'ifau ne'e nia saunga'inia ma'i langi ma 'i ne'e saena magalia, fasi 'iri sa 
Christ ke ba'a gwaunga'i fafia ru ne'eri ki ta'ifau. 
11 Na ru ki ta'ifau ne'e God sasi'i, nia sasi'i fuana fa'afungulana na manatalana 
ma na kwaiogai'anga nia. Ma sulia logo na kwaiogai'anga God, nia ka fili 
kami ngwae 'i Jiu ki fasi 'iri mika alua ngwae nia ki ana 'ado'a kami fa'inia sa 
Christ. God sasi 'una'eri sulia na lia'i ngwae nia ne'e nia alua na'a ma'i 'ua 'i 
na'ona mala ne'e nia saunga'inia na ru ki. 
12 Ma osi'ana nia 'una'eri, kami na ngwae Jiu ki, kaimili ngwae etaeta ne'e 
kami fa'amamana ana sa Christ, ma kami ka ba'atafea God 'inoto'a. 
13 Nia ka 'una'eri logo ana kamu'a na ngwae noa'a la'u Jiu ki. Osi'ana kaida'i 
ne'e kamu rongoa na fa'atalo'a mamana 'ani Fa'arongo'a Le'a, muka to'o ana 
mauri'a faolu, ma muka alu na'a ngwae God ki. Kamu fa'amamana ana sa 
Christ, ma God ka kwatea Ano'i ru Abu fuamu'a ka fa'ata'inia ne'e kamu 
ngwae nia ki, di'ia nia eta fata'a na'a ma'i 'ani 'i na'o. 
14 Ma na Ano'i ru Abu ka tua 'i saena na maurilaka, nia na'a ne'e fa'ata'ilana 
fuaka fasi 'iri kuke saiana ne'e kuke ba'a ngalia na'a ru ki ta'ifau ne'e God nia 
eta fata'a 'ani fuana ngwae nia ki. Ma na Ano'i ru Abu ke ba'a tua fa'i kia 
leleka ka dao ana kaida'i God ke oli ma'i 'uana ngwae nia ki, ma kike tua 
sakadola firi. Kulu ka tafea God ne'e 'inoto'a ka tasa! 
15 'Ita ana kaida'i nau ku rongoa na fa'amamana'anga kamu ana Aofia sa 
Jesus, ma na alafe'anga kamu fuana ngwae God ki ta'ifau, 
16 nau ku 'idufa'i ba'atafea God fuamu'a ana kaida'i ki ta'ifau. Ma nau ku fo'o 
logo fuamu'a ana kaida'i 'oro ki. 
17 Ma God na Ma'a 'inoto'a ne'e na God ana Aofia kia sa Jesus Christ, nau ku 
gania 'iri nia kwatea na Ano'i ru Abu fuamu'a. Sulia na Ano'i ru Abu ne'eri, 
nia ke ba'a kwatea liato'o fuamu'a, ma ka fa'ata'inia logo God fuamu'a, fasi 'iri 
muke sai le'a la'u ana God. 

18 Nau ku fo'o logo fasi 'iri ne'e God ke kwatea ma manata'anga kamu ka le'a 
fasi 'iri muke saiana na ru le'a ne'e nia to'o ani fuamu'a ki. Kamu ke sai le'a 
ana ne'e kamu ke to'o ana na ru le'a ne'eri ki, osi'ana nia ri 'uamu'a muke alua 
na'a ngela nia ki. Ma nau ku fo'o fasi 'iri muke saiana na fa'ale'anga doe nia, 
ne'e nia alanga'inia ke kwatea fuana ngwae nia ki. 
19 Ma fasi 'iri muke sai logo ana na ngasingasi'anga doe liu God ne'e rao 'ani 
kia na ngwae fa'amamana ki. Ma na ngasingasi'anga ne'eri na'a  
20 ne'e God rao 'ani ana kaida'i ba nia ta'ea sa Jesus Christ fa'asia na mae'a ma 
ka fa'atua 'i bali 'olo'olo ana nia'a 'i langi. 
21 Ma 'i langi, sa Jesus Christ gwaunga'i fafia na 'ainsel ki ma na ano'i ru ki 
ta'ifau 'i langi. Ma na satana sa Christ ka doe liufia na ngwae doe ki ta'ifau 
ana kaida'i ne'e, ma logo ana kaida'i ke dao ma'i ne'e nia tutua kasi sui. 
22 God ka kwatea ru ki ta'ifau ka tua 'i olofana sa Christ, ma ka kwatea sa 
Christ ka gwaunga'i na'a ana ru ki ta'ifau, fasi 'iri sa Christ ka kwai'afi akulu 
na ngwae ne'e kulu fa'amamana ana ki. 
23 Aia, ma kulu na ngwae ki ne'e kulu fa'amamana ana ki, kulu ka di'ia na'a 
nonina sa Christ. Ma kulu ka fungu na'a 'ani sa Christ, ngwae ne'e nia 
fa'afungua ru ki ta'ifau. 

Efesus 2 
1 'I na'o ma'i, kamu'a di'ia ta ngwae mae ne'e noa'a nia kasi tona sulia tae ne'e 
God nia oga, osi'ana kamu tua 'ua saena na ta'anga'a. 
2 Ana kaida'i ne'eri 'i na'o, kamu leka amu'a sulia na falafala ta'a saena 
magalia, ma kamu ka ro'o sulia sa Saetan ne'e gwaunga'i fafia na ano 'i ru ta'a 
ki, ma ka tala'ia na ngwae ne'e kira aburongo ana God ki. 
3 Ma kulu 'una'eri logo, ana kaida'i 'i na'o ma'i, na abula laka nia ta'a, 
du'ungana kulu ro'osulia na kwaiogai 'anga ta'a ana noni ki, ma na 
manata'anga ta'a kia ki. Kulu di'ia na'a ngwae ki ta'ifau, sulia ne'e abulalaka 
ta'a, ma kulu ka totolia ngalilana na kwa'ikwa'inga fa'asia God. 

4 Ma ka 'una'eri bore 'ana, na kwaimanatai'anga God fuaka nia doe, ma na 
alafe'anga nia fuaka ka doe logo. 
5 Ma sulia God nia 'una'eri, nia ka kwai'afi aka kaida'i kulu aburongo 'ua ana, 
ma kulu ka di'ia ngwae kira mae na'a ki. God fiku kia fa'inia sa Christ ma ka 
kwatea mauri'a firi fuaka. God ka fa'amauri kia sulia na alafe'anga nia! 
6 Ma sulia kulu 'ado fa'inia sa Jesus Christ, God ka ta'e kia logo fa'inia sa 
Christ, fasi 'iri kuke tua ma kuke gwaunga'i fa'inia 'i langi. 
7 God sasi 'una'eri fasi 'iri nia ka fa'ata'inia na'a alafe'anga doe ne'e nia kwatea 
fuaka ana sa Jesus Christ, fasi 'iri ngwae ki ta'ifau ana kaida'i ki ta'ifau, kira 
ka saiana na alafe'anga nia. 
8 God fa'amauri kia 'ani na alafe'anga nia sulia na fa'amamana'anga kia. Nia 
noa'a kasi fa'amauri kia go'o osi'ana rao'a kia ki talaka. Bore ma God kwate 
'o'o go'o ana na mauri'a faolu fuaka. 
9 Nia ne'e, 'afita'i ta ngwae ka fata naunau sulia na mauri'a faolu nia, sulia 
God noa'a kasi kwatea sulia ta rao'a ne'e kulu sasi'i ki. 
10 God saunga'i faolu akulu 'ani sa Jesus Christ, fasi 'iri kuke sasia na rao'a le'a 
ki ne'e nia eta fata ma'i 'i na'o fuaka fuana sasilana. 
11 Ma kamu'a na ngwae noa'a la'u Jiu ki, muke manata basi sulia na tua'a 
kamu 'i na'o. Na ngwae Jiu ki sae kira talada 'ani na "Ngwae God ki" bore ma 
kira sae kamu 'ani "Noa'a la'u ngwae God ki," sulia noa'a kamu kasi 'olo 
fa'ata'inia ngela ngwane kamu ki. 
12 Kamu saiana, ka tau na'a ma'i, kamu tua tau fa'asia sa Christ, ma kamu 
noa'a la'u ti ai ana ngwae filia God ki 'i Israel, ma noa'a kamu kasi to'o ana na 
ru le'a ne'e God eta fata'a 'ani fuana na ngwae nia ki. Ma muka tua go'o 'amu'a 
'i saena magalia ne'e, bore ma noa'a kamu kasi saiana God, ma noa'a kamu 
kasi masia go'o ta ru le'a fa'asia God. 
13 Sui bore 'ana muka tua tau fa'asia God ana kaida'i 'i na'o, nini'ari osi'ana 
kamu 'ado na'a fa'inia sa Jesus Christ, kaumulu tua karangi na'a ana God, 
osi'ana na mae'a ana kwaisu'usi'anga sa Christ. 

14 Ma kaimili Jiu ki fa'i kaumulu ngwae noa'a la'u Jiu ki, sa Christ sasia na'a 
fiku'a kwaima'anga kia ka aroaro fasi 'iri kuke alua ta'i fiku'a. Sulia nia 
ala'ania talana kira ka saungia ana 'ai rara folo, nia ka lafua na ru ne'e fonea 
na ngwae Jiu ki ma na ngwae noa'a la'u Jiu ki noa'a kasi kwaima. 
15 Sulia sa Christ nia lafua na'a taki ne'e sa Moses kwate'e ki fasi 'iri kulu na 
ro fiku ta'i ngwae ne'e ki ka alua ta'i ngwae go'o, osi'ana kulu fiku na'a fa'inia 
sa Christ. 'Una'eri sa Christ ka kwate kulu ka kwaima fa'i kulu kwailiu. 
16 Aia, 'ani maelana sa Christ ana 'ai rara folo, nia ka lafua na'a malimae'a 'i 
safitana ngwae Jiu ki fa'inia ngwae noa'a la'u Jiu ki. Ma 'ani mae'a nia logo, 
nia ka fikua na'a ro fiku ta'i ngwae fasi 'iri kuke alua ta'i fiku ta'i ngwae go'o, 
ma nia ka olita'i kia siana God. 
17 Nia ne'e, sa Christ ka koso ma'i saena magalia, ma ka fa'atalo'ania na 
Fa'arongo'a Le'a sulia na aroaro'anga fuamu'a ngwae noa'a la'u Jiu ki ne'e 
kamu tua tau fa'asia God ana kaida'i 'i na'o, ma fuami'a logo na Jiu ki ne'e 
kami tua karangi ana God. 
18 Osi'ana na ru ne'e sa Christ ka sasia, kami ngwae Jiu ki ma kamu ngwae 
noa'a la'u Jiu ki, kuka leka fiku ma'i siana God na Ma'a 'ani ta'i Ano'i ru Abu. 
19 Du'ungana ne'e, kamu ngwae noa'a la'u Jiu ki, noa'a kamu kasi matamata 
fa'asi kami ngwae Jiu ki. Ma kaida'i ne'e, kamu na ngwae God ki na'a fa'i 
kami, ma God na'a ne'e Ma'a kia. 
20 Kulu ngwae fa'amamana ki, kulu di'ia na luma ne'e God nia saunga'inia 'i 
fafona ta fau. Sa Jesus Christ na'a ne'e fau ne'eri. Ma na ngwae ni lifurongo 
nia ki fa'inia na profet ki na'a ne'e diro 'ai ki ana luma ne'eri. Ma kulu'a na'a 
ne'e ti ru ana na ru fuana saunga'ilana na luma ne'eri. 
21 Ma sa Christ na'a ne'e saunga'inia na luma ne'eri leleka nia ka fa'asuia luma 
abu fuana fo'osilana God. 
22 Ma kamu'a na ngwae ne'e noa'a la'u Jiu ki logo, sa Christ 'ado fiku amu'a 
fa'inia na ngwae God ki. Nia sasi 'una'eri ana kaida'i nia saunga'inia na luma 
ne'e God tua saena 'ani na Ano'i ru Abu. 

Efesus 3 
1 Nau'a sa Paul, nau ku tua 'i saena luma ni lokafo sulia nau ku fa'atalo 'ania 
na Fa'arongo'a Le'a sulia sa Jesus Christ fuamu'a na ngwae noa'a la'u Jiu ki. 
2 Nau ku saiana, kamu rongoa ta'ifau na'a God ne'e fili nau na'a sulia na 
kwai'ofe'anga nia, fasi 'iri nai rao fuana 'afilamu'a 'una'eri. 
3 Di'ia ba nau ku eta keresia ka sui na'a, God fa'ata'inia na'a lia'i ngwae nia 
fuaku. Na lia'i ngwae ne'e noa'a nia 'iri fa'ata'i madako ana fuana na ngwae ki 
'i na'o ma'i. 
4 Ma di'ia muke to'oma'i le'a ana kerekere'a ne'e, muke ba'a saiana ne'e nau ku 
saiana ru 'oro ki sulia sa Christ ne'e God kasi fa'ata'i madako ana fuana ngwae 
ki 'i na'o ma'i. Bore ma ana kaida'i ne'e, sulia na rao'a na Ano'i ru Abu, God 
fa'ata'inia ka sui na'a fuada ngwae lifurongo ki fa'inia na profet abu nia ki. 
6 Ma na lia'i ngwae ne'eri nia 'uri: Kamu ngwae ne'e noa'a la'u Jiu ki, muka 
fa'amamana ana Fa'arongo'a Le'a, ma God ka fa'ale'a kamu logo fa'inia na 
ngwae Jiu ki. Ma kulu ka tua fiku 'ani ta'i fiku ta'i ngwae, ma kuke ba'a ngalia 
ru ki ta'ifau ne'e God eta fata'a 'ani sulia sa Jesus Christ. 
7 Ma God ka kwatea 'iri nau ta'i ngwae rao nia, fasi 'iri nai fa'arongo 'ani na 
Fa'arongo'a Le'a. God ka kwatea nau ngwae rao nia 'ani alafe'anga nia ma 'ani 
ngasingasi'anga doe nia. 
8 Ma ngwae ki ta'ifau ne'e kira fa'amamana ana God, kira talinga'i ka liufi 
nau. Ma sui bore 'ana ka 'una'eri, God fa'ale'a nau 'ani kwatelana rao'a fuaku 
fuana fa'atalonga'ilana na Fa'arongo'a Le'a sulia na ru le'a liu ki ne'e sa Christ 
ke ba'a kwatea fuamu'a ngwae noa'a la'u Jiu ki. Ru le'a ne'eri ki tasa ka liufia 
sai'i ru 'anga ngwae ki. 
9 God ne'e saunga'inia na ru ki ta'ifau, nia kasi fa'ata'i madako ana na nai'i 
ru'anga ne'eri 'ua ma'i 'i na'o. Ma nia ka ba'e nau fasi 'iri nai fa'ata'inia nai'i 
ru'anga nia fuana ngwae ki ta'ifau. 
10 Ana kaida'i ne'e, na ngwae Jiu ki ma na ngwae noa'a la'u Jiu ki, kira fiku 
saena ta'i fiku ta'i ngwae ana sa Christ. Ma God fi'i fa'ata'inia ru ne'eri fuana 

'ainsel doe ki ma na ru kwaitala'i ki 'i langi, fasi 'iri kira ka saiana na 
liato'onga nia doe ma ka matamata kwailiu. 
11 God sasia ru ne'eri osi'ana nia manata 'ua ma'i sulia ana etangilana. God 
nia fulia na ru ne'eri kaida'i nia asunga'inia ma'i sa Jesus Christ na Aofia kia. 
12 Ma osi'ana kulu fiku fa'inia sa Christ, ma na fa'amamana'anga kia ana nia'a, 
noa'a kulu kasi ma'u 'ania dao'a 'i maana God. 
13 Du'ungana ne'e, nau ku gani kamu noa'a kamu kasi liadila sulia na 
nonifii'anga nau fuamu'a. Osi'ana nau ku nonifii fuana 'afilamu'a. 
14 Ma osi'ana ru ne'eri, nau ku bobo uruuru nau ku fo'osia God na Ma'a, 
15 ne'e nia saungani na ru mauri ki ta'ifau 'i saena magalia ma 'i langi. 
16 Ma nau ku amasia sulia na fa'ale'anga doe nia ne'e nia alanga'inia ke 
kwatea fuana ngwae nia ki. Ma nau ku amasia nia ka kwatea ngasingasi'anga 
fuamu'a 'ani na Ano'i ru Abu, fasi 'iri na mauri'a kamu ke ngasingasi'a ta'ifau. 
17 Ma nau ku fo'o logo fasi 'iri sa Christ ke tua saena mauri lamu'a sulia na 
fa'amamana'anga kamu ana nia'a. Ma nau ku fo'o logo fasi 'iri ru ki ta'ifau ne'e 
kamu sasi'i, muke sasi'i 'i nunufana na alafe'anga nia. 
18 Nau ku fo'o 'una'eri fasi 'iri kamu'a ma na ngwae God ki ta'ifau, kike bolo 
fuana malinga'ilana na alafe'anga firi sa Christ fuaka. 
19 'Iu, nau ku fo'o fasi 'iri muke saiana na alafe'anga sa Christ, bore 'ana ka 
'afita'i fuana ta ngwae ka sai le'a ana ta'ifau. Ma muke saiana na alafe'anga sa 
Christ, 'iri na falafala kamu ki ke di'ia na falafala God ki. 
20 Kuke ba'atafea God sulia na ngasingasi'anga doe nia ne'e rao 'i saena 
mangoka, nia ka saiana sasilana ru 'oro ki fuana 'afilaka, liufia la'u ne'e kulu 
bolo fuana ganilana nama manata'anga 'uana. 
21 Alu kuke ba'atafea God ne'e nia tua ana sa Jesus Christ ma ana ngwae nia 
ki, 'i nini'ari ma ka tutua firi. 'Iu ka 'una'eri. 

Efesus 4 

1 Nau ku tua saena lokafo sulia nau ku rao fuana na Aofia, nau ku amasi 
kamu muke sasi le'a di'ia na abula'anga ne'e totolia na ngwae God ki tua 'ani, 
du'ungana God saea kamu'a 'ani ngwae nia ki. 
2 Muke fa'ati'iti'i kamu talamu'a, ma muke tua enoeno. Ma muke fa'ata'inia na 
alafe'anga kamu 'ani mabetau'anga fuamu'a kwailiu. 
3 Muke rao ngasingasi'a 'iri muke tua 'ani na kwaima'anga kwailiu fuamu'a 
ne'e Ano'i ru Abu kwatea fuamu'a. Muke 'ado fiku kamu 'ani aroaro'anga. 
4 Kulu ngwae ne'e kulu fa'amamana ana sa Jesus Christ, kulu di'ia na'a ta'i 
noni'i ru fa'inia. Ma ta'i Ano'i ru Abu logo ne'e tala'i kia ta'ifau. Ma ta'i mauri'a 
firi go'o ne'e God sae kia ma'i 'uana ne'e kulu kwaimasi ana. 
5 Ma kulu ka to'o ana ta'i Aofia go'o, nia na'a ne'e sa Jesus. Ma ta'ifili nia go'o 
ne'e kulu fa'amamana ana. Ma nia ne'e kwatea kulu ka siuabu. 
6 Ma ta'i God go'o ne'e nia tua, ma nia'a na Ma'a kia ta'ifau. Ma nia ka 
gwaunga'i fafi kulu ta'ifau, ma nia ka rao 'ani kia, ma ka tua saena mauri'a kia 
ki. 
7 Ma kulu ta'ifau ne'e kulu fa'amamana, sa Jesus Christ nia kwatea ta'i ta'i 
ngwae akulu ka to'o ana ngasingasi'anga fuana rao'a nia. Nia kwatea 
ngasingasi'anga nia fuaka sulia na kwaiogai'anga nia. 
8 Osi'ana ne'e Kerekere'a Abu ba fata 'uri, "Kaida'i nia leka 'uana 'i lifua, nia ka 
ngalia ma'i fa'inia ngwae 'oro ne'e nia liufia. Ma nia ka kwatea na'a kwate'a ki 
fuana ngwae nia ki.” 
9 Aia, ma tae na'a ne'e fadalana na ala'anga 'uri, "Nia ka leka 'uana na kula 
fane?" Na fadalana ne'e 'uri, sa Jesus Christ eta koso basi ma'i saena magalia. 
10 Ma sa Jesus Christ ne'e koso ma'i saena magalia, nia logo ne'e ka fane 'uana 
'i langi, na kula ne'e liufia na'a kula ki ta'ifau ma'i 'i langi. Nia ka sasi 'una'eri 
'iri ka tua ana kula ki ta'ifau. 
11 Ma sa Jesus Christ logo ne'e kwatea na kwate'a le'a ki fuana ngwae ki. Ti 
ngwae akulu, nia alu kira na ngwae ni lifurongo ki, ma ti ngwae akulu nia ka 

alu kira na profet ki. Ma ti ngwae la'u, nia ka alu kira 'ani ngwae ni 
fa'atalonga'ilana na Fa'arongo'a Le'a. Ma ti ngwae la'u, nia ka alu kira na 
ngwae kwaitala'i ki ma fa'amanata ki fuana ngwae fa'amamana ki. 
12 Nia sasi 'una'eri, fasi 'iri kuke totolia rao'a fuana God, ma fasi 'iri kulu, na 
nonina sa Christ, kuke ngasingasi'a. 
13 Na nonina sa Christ ke mauri 'una'eri leleka kika fiku 'ani ta'i fiku ta'i 
ngwae 'ani na fa'amamana'anga ma fa'inia na liato'onga kia ana na Ngela 
God. Ma na fa'amamana'anga kulu ki ke ba'a ngasingasi'a, ma na falafala kia 
ki ke ba'a ali'afu di'ia logo sa Jesus Christ. 
14 Ma ana kaida'i kulu ka lango na'a 'una'eri, noa'a la'u kulu kasi di'ia na'a 
ngela ti'iti'i ki. Ma noa'a kulu kasi di'ia ta gwa'i baru ne'e iru 
fa'asakalanga'inia ma na nafo ki ka kwa'ifeoa fuana leka rora go'o 'ana. Sulia 
'afita'i kulu ka fa'amamana ana ta fa'amanata'anga ne'e matamata kwailiu ne'e 
ngwae 'oso'oso ki kira fa'amanata 'ania. 
15 Ma kulu'a nini'a, kulu fata mamana 'ani falafala ne'e ka fa'ata'inia na'a 
alafe'anga kia ki, ma na abulalaka ta'ifau ne'e, ka di'ia nama na abulalana sa 
Jesus Christ ne'e ngwae 'a'ana kia. 
16 Ma kia'a ka di'ia ta'i noni'i ru, ma sa Christ ne'e gwauna. Ma ta'i ta'i 
ngwae'a, nia ta kula ana noni, ma ka to'o ana na rao'a nia. Ma sa Jesus Christ 
kwate kulu ka tua fiku fasi 'iri kuke alua ta'i noni ne'eri. Ma kaida'i kulu sasia 
na'a rao'a ne'e bolo fa'i kia, na noni ne'eri ka bulao ma'i ma ka ngasingasi'a 
sulia na alafe'anga kia ki fuaka kwailiu. 
17 Sulia na mamana'anga ne'e Aofia kwatea ma'i fuaku, nau ku fata totonga'i 
'ani fuamu'a 'iri muke danga na'a 'ania falafala ta'a ki ne'e na ngwae noa'a kasi 
fa'amamana ana sa Jesus Christ kira sasi'i. Na manata'anga kira ki logo na ru 
ta'a ki ta'ifau go'o ma ru 'o'o ki ta'ifau go'o. 
18 Ma kira noa'a kasi sai logo ana na falafala sulia God ki. Ma noa'a kira kasi 
tua 'ani na mauri'a faolu ne'e God kwatea, osi'ana manatada rodo'a, ma kika 
fa'angasia ru'uru'uda, ma kika bolebole'a. 

19 Ma kira kasi 'eke go'o sulia na abula'anga ta'a kira ki, ma kira ka ro'osulia 
na kwaiogai'anga ta'a kira ki, ma kira ka ngangata ana sasilana na'a 
kwalukaela ru ta'a. 
20 Bore ma kamu nini'a, ana kaida'i ba na ngwae ki kira fa'atalo 'ani sa Jesus 
Christ fuamu'a, noa'a kira kasi fa'amanata kamu ka abula ta'a 'una'eri. 
21 Kira fa'atalo fuamu'a 'ania na mamana'anga sulia sa Jesus Christ, ma muka 
fa'amamana na'a ana fa'amanata'anga mamana nia. 
22 Ma kira fa'atalo kika 'uri, kamu ke fa'asia falafala ta'a kamu ki ba kamu tua 
suli'i 'i na'o. Na falafala ta'a ne'e, tala'i rora amu'a ma ka fa'ali kamu. 
23 Kira fa'atalo fuamu ne'e kamu ka ala'ania God ka fa'afaolua na'a 
maurilamu'a fa'inia na manatalamu'a. 
24 Ma na falafala kamu ki ta'ifau ka alu na'a ngwae faolu ne'e God saunga'inia 
di'ia na'a falafala nia. Aia, na ngwae faolu 'una'eri, nia ka fa'ata'inia na'a 
faolu'anga nia 'ani na abulalana ne'e saga ma ka abu. 
25 Du'ungana ru ne'eri, muke danga na'a 'ania soke'a. Ru ki ta'ifau ne'e kamu 
sae'e fuana ngwae fa'amamana ki muke mamana, sulia kulu ta'ifau di'ia na 
nonina sa Jesus Christ. 
26 Ma di'ia ta ngwae amu'a ka saeta'a, noa'a 'oe kosi ala'ania na saeta'anga 
ne'eri ka tala'i 'oe, 'oko sasia ru ne'e ta'a. Ma ka le'a fuana 'oko fa'asuia na'a 
saeta'a nga'a 'oe 'ali'ali mala sina fi'i suu, 
27 'asu 'ubani sa Saetan ka to'o ana kaida'i fuana tala'ilamu 'ani saeta'anga 'oe. 
28 Ma sa tai amu'a ne'e ke bilibili, nia ka mango na'a fa'asia na bili'a. Ma nia 
ka rao saga fasi 'iri nia ke to'o ana ti ru fuana na maurilana, ma ka 'afia na'a 
'ani ngwae dala'a ki logo. 
29 Ma muke tua fa'asia na ala'anga ta'a ki. Muke saea lala ala'anga ne'e saiana 
ke kwatea kwai'afi'anga, 'iri muke fa'asaele'a na ngwae ki ne'e kira rongoa na 
ala'a lamu'a. 

30 Ma muke tua fa'asia na sasilana ru ki ne'e saiana ka fa'aliadila na Ano'i ru 
Abu God. Sulia na Ano'i ru Abu na'a ne'e ma'etoto saena maurilamu'a ne'e 
kamu na ru God ki, ma na ma'etoto logo ana fa'i asoa ne'e ke dao ma'i ne'e 
God ke ba'a fa'asuia na fa'amaurilamu'a. 
31 Aia, muke tua fa'asia malimae'anga fuamu'a kwailiu, ma muke tua fa'asia 
na saeta'anga kwailiu, ma fa'asia na olisu'usu'unga 'ani ako'a ma na ala'anga 
ta'a ki. Muke tua fa'asia na kwai sulanga'i 'anga ki ta'ifau. 
32 Ma na abula'anga kamu ke le'a fuamu'a kwailiu, ma muke saele'a, ma muke 
kwaimanatai fuamu'a kwailiu. Ma muke rufuanata amu'a kwailiu ana ru ta'a 
ne'e kamu sasi'i ki, di'ia ba God rufuanata na'a amu'a ta'ifau, osi'ana ru sa 
Jesus Christ sasi'i ki. 

Efesus 5 
1 Kamu'a na ngela talinga'i God ki, muke lia kwaimausuli sulia na falafala nia. 
2 Ana kaida'i ki ta'ifau, muke alafe fuana ngwae ki, di'ia logo ne'e sa Christ 
alafe fuaka ta'ifau, ma ka kwatea na'a maurilana fuana fa'amaurilaka. Sulia 
nia kwaisu'usi 'ani nia'a 'ana talana, ma God ka saele'a osi'ana na 
kwaisu'usi'anga nia. 
3 Ma du'ungana kamu na ngwae God ki, muke tua fa'asia na abula'anga 
bulibuli di'ia na 'usu'a, ma na oga guguta'anga. Muke tua fa'asia na ru ne'eri ki 
ta'ifau, fasi 'iri noa'a ta ngwae kasi ala'a sulia ta ru bore 'ana 'una'eri suli 
kamu. 
4 Ma muke tua fa'asia na ala'anga ta'a ki, ma na ala'anga bulibuli ki, ma 
ala'anga 'oidorole'anga ta'a ki. Bore ma nia le'a lala fuana muke ba'atafea 
God. 
5 Ru mamana ki nau ku saea fuamu'a, sa tai bore 'ana ne'e abulalana ka 
bulibuli nama ka 'usu, nia 'afita'i fuana nia ka ru'u 'i saena 'Inoto'anga sa Jesus 
Christ ma God. Ka 'una'eri logo fuana sa tai ne'e ka oga guguta, nia di'ia na'a 
fo'osilana na nunu'i ru ki. 

6 Noa'a 'oe kosi ala'ania ta ngwae kasi soke'o sulia ru 'oro ta'a 'uri ki, "Nia le'a 
go'o 'ana fuana ngwae ke 'usu nama ka oga guguta." God ke ba'a saeta'a ma ka 
kwatea kwa'ikwa'inga fuana ngwae ne'e kira aburongo ana ki. 
7 Muke tua fa'asia na ngwae 'una'eri ki. 
8 Ana kaida'i 'ua ma'i na'o, kamu talamu'a kamu tua ma'i saena na ma'erodo, 
bore ma ta'ena kaumulu alu na'a na ngwae na Aofia ki, ma muka tua na'a 
saena madakola'anga. Nia na'a ne'e abulalamu'a ka bolo fa'inia na ngwae ne'e 
kira tua saena madakola'a. 
9 Sulia na ngwae ne'e kira tua saena madakola'anga, God 'afi kira fasi 'iri na 
abulalada ka le'a ma ka saga, ma na ala'anga kira ka mamana. 
10 Muke ili 'uana na malinga'ilana tae ne'e fa'asaele'a na Aofia. 
11 Ma noa'a kamu kasi fulia ru ta'a ki, di'ia ngwae ne'e kira tua saena 
ma'erodo, kira sasi'i. Bore ma, muke fa'ata'inia lala na rora'a kira ki, ma muke 
fata fa'abasuda. 
12 Nau ku 'eke liu logo 'ani ala'anga sulia na ru ne'e kira sasi ago ani saena 
maurilada ki. 
13 Bore ma kaida'i na madakola'a ke rara 'afida, kike ba'a saiana na ru ta'a 
ne'e kira sasi'i ki. 
14 Osi'ana tae na'a ne'e madako'anga rara 'afia, na ngwae ki kike ba'a lisia. 
Sulia nia ne'e kira ka fata 'uri, "Kamu na ngwae ne'e kamu maliu, ma kamu 
mae ki, muke tata'e fa'asia mae'a, ma na madakolana Christ ke rara fafi 
kamu.” 
15 Nia 'una'eri ne'e, muke madafi le'a ana falafala kamu ki fasi 'iri na 
abula'anga kamu ka di'ia na ngwae liato'o ki ma noa'a kasi di'ia la'u na ngwae 
kina'i ru ki. 
16 Ma ana kaida'i ki ta'ifau, muke sasia na ru le'a ki ne'e bolo fuamu'a fuana 
sasilana. Osi'ana kaida'i ne'e, na ngwae 'oro ki abulalada ta'a. 

17 Nia ne'e, noa'a kamu kasi gwau bali'a, bore ma muke manata le'a lala 
amu'a sulia ru ne'e na Aofia oga kamu ka sasi'i ki. 
18 Aia, ma muke tua fa'asia kwa'u lilinga'anga 'ani waen, osi'ana ru ne'eri ke 
ba'a fa'ali kamu. Bore ma muke fungu lala 'ani na Ano'i ru Abu fasi 'iri nia ke 
tala'i kamu. 
19 Ma ana kaida'i kamu ka fiku, muke fata 'ani Sam ki, ma muke ngulia na 
ngu abu ki. Muke fa'ata'inia na saele'anga kamu ki ana kaida'i muke tafea God 
'ani ngulilana fa'i ngu ki. 
20 Ana kaida'i ki ta'ifau, ma fuana na ru ki ta'ifau ne'e ka dao ma'i, muke 
ba'atafea God na Ma'a sulia na fiku'a kamu fa'inia na Aofia kia sa Jesus Christ. 
21 Muke sasi 'uana ro'onga'a sulia na kwaiogai'anga kamu ki kwailiu, osi'ana 
na manata doe'anga kamu ana sa Jesus Christ. 
22 Kamu'a na 'afe ki, muke ro'osulia na ara'i kamu ki, di'ia logo ne'e kamu 
ro'osulia na Aofia. 
23 Osi'ana na ngwae ara'i ka to'o ana ngasingasi'anga fafia na 'afe, di'ia logo 
ne'e sa Jesus Christ to'o ana ngasingasi'anga fafi kia na ngwae ne'e kulu 
fa'amamana ana ki. Ma sa Jesus Christ ne'e fa'amauri kia, ma kulu ka di'ia 
na'a na nonina. 
24 Ma ka usulia logo na falafala ne'eri, na kini ne'e nia 'afe na'a ka ro'o nama 
sulia na ara'i nia ana ru ki ta'ifau, di'ia logo kulu na ngwae fa'amamana ki 
kuka ro'o logo sulia sa Jesus Christ. 
25 Kamu ngwae ara'i ki, muke alafe fuana 'afe kamu ki, di'ia logo sa Jesus 
Christ ne'e alafe fuaka na ngwae ne'e kulu fa'amamana ki, ma nia ka ala'ania 
talana kira ka saungia olisi kia fasi 'iri nia ka fa'amauri kia. 
26 Nia sasi 'una'eri fuana fa'a abulana na ngwae fa'amamana ki, ma ka 
fa'asikasikada 'ani siuabu'anga ma 'ani fatalana. 

27 Ma nia ka sasi logo 'una'eri fuana kwatelana na'a ngwae fa'amamana ki 
fuana talana, di'ia kulu na 'afe le'a nia ki ma ka noa'a ta ru kasi ta'a osi'ana 
kulu sikasika na'a, ma kulu ka saga na'a, ma kulu ka le'a 'i maana. 
28 Kamu na ngwae ara'i ki, muke alafe fuana 'afe kamu ki, di'ia logo ne'e 
kamu alafe fuana na nonimu'a talamu'a. Na ngwae ka alafe fuana na 'afe nia, 
nia alafe logo fuana na nonina 'ana talana. 
29 Noa'a ta ngwae kasi sulanga'inia nonina talana. Bore ma nia ka sarea lala 
ma ka lia sulia nonina talana, di'ia logo sa Jesus Christ ne'e sasia fuana ngwae 
fa'amamana ki. 
30 Ma kulu'a na ngwae ne'e kulu fa'amamana ana nia'a, kulu'a na'a ne'e 
nonina sa Jesus Christ. 
31 Sulia na Kerekere'a Abu ba fata 'uri, "Na ngwae ke ba'a fa'asia te'a nia 
fa'inia ma'a nia, ma ka ara'i. Aia, na ngwae ne'e fa'inia na kini ne'e, kera ka 
alua na'a ta'i ru.” 
32 God fa'amanata kia 'ani ru le'a ki 'ani ala'anga ne'eri, ma nau ku saiana nia 
fata sulia sa Jesus Christ ma kulu'a ngwae ne'e fa'amamana ki. 
33 Ma na Kerekere'a Abu ka fa'ata'inia logo ru sulia na ara'i ki fa'inia 'afe ki ba 
'uri: Na ngwae ne'e 'oko ara'i na'a, 'oko alafe fuana na 'afe 'oe, di'ia logo ne'e 
'oko alafe fuamu talamu. Ma na kini ne'e 'oko 'afe na'a, 'oko fu'usi doe ana 
ara'i 'oe. 

Efesus 6 
1 Ma kamu na ngela ki, muke ro'osulia na fatalana ma'a ki fa'inia te'a kamu 
ki, osi'ana nia ne'e abula'anga le'a sa Jesus Christ nia oga. 
2 Ma na taki etaeta ne'e God ka fikua na'a fata alanga'inga ne'e ka 'uri, "Muke 
fu'usi doe ana na ma'a fa'inia te'a kamu ki, 
3 fasi 'iri muke tua le'a, ma na maurilamu'a ke ba'a tau 'i ne'e saena magalia.” 

4 Aia, kamu na ma'a fa'inia te'a ki, muke tua fa'asia fa'asaeta'alana na ngela 
kamu ki. Ma muke fa'amanata kira, ma muke fata 'abera 'ani falafala ne'e bolo 
fuana na ngwae ne'e kira fa'amamana ana na Aofia. 
5 Aia, ma kamu ngwae rao 'o'o ki, muke ro'osulia fatalana ngwae 'a'ana kamu 
ki 'i saena magalia ne'e, ma muke fu'usi doe ada. Ma muke ro'osuli kira 'ani 
saele'anga di'ia ne'e kamu rao fuana sa Jesus Christ. 
6 Muke fa'asaele'ada 'una'eri, noa'a la'u ana kaida'i ne'e ngwae 'a'ana kamu ki 
kira lia go'o 'ada fafi kamu. Bore ma muke ro'o lala sulida ana kaida'i ki 
ta'ifau di'ia God nia oga, sulia kamu na ngwae rao sa Jesus Christ ki. 
7 Muke saele'a fuana rao'a, di'ia ne'e kamu rao fuana God, ma noa'a la'u fuana 
ngwae saena magalia go'o 'ana ta'ifilia. 
8 Sulia kulu sai na'a ana di'ia na raolaka le'a, God ke ba'a kwaiara kia 'ani ru 
le'a ki, sui bore 'ana kulu ngwae rao 'o'o nama ka noa'a. 
9 Aia, ma kamu'a ngwae 'a'ana fafia ngwae rao 'o'o ki, muke abula le'a logo 
'una'eri fuana ngwae rao 'o'o kamu ki. Muke tua fa'asia na fata saeta'a nga'a 
fuana fa'ama'ulada. Osi'ana kamu saiana ka sui na'a ne'e, kamu fa'inia na 
ngwae rao 'o'o kamu ki, kamu'a ta'ifau to'o go'o ana ta'i God ne'e ngwae 'a'ana 
kamu. Sulia nia noa'a kasi 'inifilia ana ta ngwae. 
10 Aia, na ala'anga 'isi nau ki na'a fuamu'a ne'e, muke fa'angasingasi kamu 
talamu'a ana Aofia ma 'ani na ngasingasi'anga doe nia. 
11 Muke dau ana ra'unga ni fu'anga ne'e God kwatea, fasi 'iri muke liufia sa 
Saetan kaida'i nia ka sasi 'uana ilito'o lamu'a. 
12 Noa'a kulu kasi fu'a la'u fa'inia na ngwae ki go'o, bore ma kuke fu'a lala 
fa'inia sa Saetan fa'inia na ngasingasi'anga nia. Kulu fu'a fa'inia ano 'i ru ta'a 
ki, ma fa'inia na gwaunga'i kira ki ne'e kira 'inoto'a 'ania ma'erodo saena na 
magalia ne'e. 
13 Du'ungana 'una'eri, muke dau ana ra'unga ni fu'anga ki ta'ifau ne'e God ka 
kwatea, fasi 'iri ana kaida'i ana fu'anga fa'inia na malimae ka dao ma'i, muke 

ba'a totolia go'o amu'a liufilana na malimae kamu. Ma ana kaida'i ana fu'anga 
ka sui, kamu ke uu ngasi 'ua. 
14 Ta ne'e muke folo le'a 'usi kamu. Ma na ala'anga mamana kamu ki nia di'ia 
na fo'osae 'i li'itamu'a. Ma na abula'anga 'olo'olo kamu ki ka di'ia na talo ne'e 
su'usia na fu'ufu'umu'a. 
15 Ma muke sasi aka'u ana kaida'i ki ta'ifau ana ala'anga sulia na Fa'arongo'a 
Le'a ne'e kwatea aroaro'anga, sulia nia na'a ne'e ta'e butu ana 'aemu'a ki. 
16 Ma na fa'amamana'anga kamu ne'e di'ia na'a talo ki fuana fa'amaelana na 
sima'i mafula ki ta'ifau ne'e sa Saetan fanasi kamu 'ani'i. 
17 Ma na fa'amauri'anga God fuamu'a ne'e di'ia na kifi ne'e du'u fafia na 
gwaumu'a. Ma na fatalana God, ka di'ia na sele ni fu'anga ne'e Ano'i ru Abu 
kwatea fuamu'a. 
18 Ma muke fo'o ngangata ana kaida'i ki ta'ifau, di'ia ne'e Ano'i ru Abu tala'i 
kamu ana. Muke gania ta kwai'afi'anga fa'asia God. Muke lialia ma noa'a 
kamu kasi ngwata'uta'u fuana fo'onga'a 'iri God ke 'afia na ngwae fa'amamana 
ki ta'ifau. 
19 Ma muke fo'o logo fuaku 'iri kaida'i nau ku fata, God ke ba'a kwatea na 
ala'anga nia ki fuaku, 'iri noa'a nau kusi ma'u la'u, ma nai ba'a fa'amadakola 
nai'i ru 'anga God ne'e na Fa'arongo'a Le'a logo fuana na ngwae noa'a la'u Jiu 
ki. Na nai'i ru 'anga ne'e, God noa'a 'iri fa'amadakola 'i na'o fuana na ngwae 
ki. 
20 Nau'a na ngwae sa Jesus Christ fuana na fa'atalo'a 'ani Fa'arongo'a Le'a 
ne'eri, ma nau ku tua saena luma ni lokafo osi'ana na ala'anga nau ki. Muke 
fo'o 'iri nau ku fata nonira'a sulia na Fa'arongo'a Le'a di'ia God nia oga. 
21 Sa Tikikus, na ngwae asina le'ale'a kia ma na ngwae rao mamana na Aofia, 
nia ke ba'a fa'arongo kamu sulia na tualaku, 'iri muke saiana ru ki ta'ifau ne'e 
fuli fuaku 'i ne'e. 
22 Nia ne'e kwate ma nau ku ba'ea kwau siaumulu, 'iri nia ka ala'a sulia tua'a 
kaimili, ma 'iri nia ka radua kaumulu logo. 

23 Nau ku fo'o 'iri God na Ma'a fa'inia na Aofia sa Jesus Christ ka kwatea 
aroaro'anga, alafe'anga, fa'inia fito'onga fuamu'a ngwae ne'e kamu 
fa'amamana ana sa Jesus Christ. 
24 Ma nau ku oga God ka fa'ata'inia kwai'ofe'anga fuana ngwae ki ta'ifau ne'e 
kira alafe fuana na Aofia kia sa Jesus Christ 'ania alafe'anga talau. 

Filipae 

Filipae 1 
1 Nau'a sa Paul fa'inia sa Timoti, na ro ngwae ni rao sa Jesus Christ ki. Kero'o 
kerekere kwau fuamu'a ngwae ki ta'ifau ne'e kamu fa'amamana ana sa Jesus 
Christ, ma muka tua saena ma'efanoa doe 'i Filipae. Kero'o kerekere fuana na 
ngwae fa'ina'ona'o kamu ki fa'inia logo na ngwae ne'e kira kwai'afi ana 
fikuta'i ngwae fa'amamana. 
2 Nau ku fo'o fasi 'iri God na Ma'a kia ma na Aofia sa Jesus Christ ke kwai'ofe 
amu'a ma ke kwatea na aroaro'anga fuamu'a. 
3 Nau ku ba'atafea liu na God nau fuamu'a, ana kaida'i ki ta'ifau ne'e nau ku 
manata to'omu'a. 
4 Ma nau ku saele'a liu ana kaida'i nau ku fo'o fuamu'a ta'ifau, 
5 osi'ana nau ku manata to'ona na kwai'afi'anga ki ne'e kamu sasi'i fuaku ana 
rao'a 'ani Fa'arongo'a Le'a, ana etangilana na'a ma'i kaida'i kamu fa'amamana 
ana, leleka ka dao 'i ta'ena. 
6 Ana kaida'i ne'eri, God nia tala'ae ana rao'a le'a ne'e nia sasi'i ki 'i saena 
maurilamu'a, ma nau ku saiana nia ke ba'a fa'a ali'afua la'u leleka ka fa'asuia 
na'a rao'a ne'eri ana fa'i asoa sa Jesus Christ ke oli ma'i ana. 
7 Nia ka totolia nau ku saele'a 'una'eri suli kamu, osi'ana nau ku alafe 
fuamu'a, ma muka kwai'afi aku fa'inia na rao'a ne'e God kwatea fuakulu. 
Kaumulu kwai'afi aku ana kaida'i nau ku tua saena na luma ni lokafo, ma ana 
kaida'i nau ku fa'atalo'a 'ani na Fa'arongo'a Le'a ma nau ku fu'a su'usia. 
8 Nau ku kolo kaumulu liu na'a sulia na alafe'anga doe nau fuamu'a di'ia logo 
na alafe'anga sa Jesus Christ fuamu'a. God ka alafafia na ru nini'a nau ku sae'e 
ki ni'i mamana. 
9 Nau ku fo'o logo fasi 'iri na alafe'anga kamu ke bulao daudonga ma ka 
tatakola'a. Nau ku fo'o 'iri muke sai le'a sulia God, ma muke sai le'a ana sulia 
abula'anga ne'e le'a ma ka ta'a, 

10 fasi 'iri muke bolo fa'inia fililana ru le'a ki ma ka saga, 'iri muke tua saga 
ana fa'i asoa sa Jesus Christ ke oli ma'i ana. 
11 Nau ku fo'o 'iri na maurilamu'a ka saga ta'ifau sulia na kwai'afi'anga ne'e sa 
Jesus Christ ka sasi'i fuamu'a ki. Ma kaida'i na maurilamu'a nia saga 'una'eri, 
ngwae 'oro ki kike ba'atafea God. 
12 Ngwaefuta nau kina 'ae, nau ku oga muke saiana na 'afita'i'anga ba dao 
to'oku ki ana kaida'i ne'e, nia 'afi le'a liu aku fuana fa'atalonga'ilana na 
Fa'arongo'a Le'a. 
13 Sulia na ngwae ni ofo'a ki ne'e kira folo 'i ne'e saena luma doe na ngwae 
tatalafa'a, ma ngwae 'oro matamata ki, kira sai go'o 'ada ana ne'e nau ku tua 
saena luma ni lokafo sulia nau na ngwae rao sa Jesus Christ. 
14 Ma osi'ana logo ne'e nau ku tua saena luma ni lokafo, ru ne'e ka radua 
'orolana ngwae ki ne'e kira fa'amamana ana Aofia, fasi 'iri kira ka fa'arongo 
nonira'a 'ani Fa'arongo'a Le'a, ma noa'a kira kasi ma'u. 
15 Ti ngwae fa'atalo 'ani sa Jesus Christ osi'ana kira kwaimamagolai aku. Na 
lia'i ngwae kira fuana fa'atalo'a 'ani sa Jesus Christ noa'a kasi le'a. Sulia kira 
oga fa'atalo'a kira 'ani sa Jesus kwate ma kira ka talinga'i ka liufi nau. Kira 
sasi 'una'eri sulia kira oga kike ba'a kwatea la'u ti 'afita'i'anga fuaku kaida'i 
nini'a nau ku tua saena luma ni lokafo. Ma ti ngwae la'u, kira to'o ana na lia'i 
ngwae le'a ki fuana fa'atalo'a 'ani na Fa'arongo'a Le'a. Kira fa'arongo 'ani sulia 
na alafe'anga kira fuaku, ma sulia kira saiana God ne'e fili nau fuana 
su'usilana na Fa'arongo'anga Le'a. 
18 Ma nia le'a go'o 'ana. Sui bore 'ana na lia'i ngwae kira ka le'a nama ka ta'a, 
kira fa'arongo sulia sa Jesus Christ. Nau ku saele'a liu, osi'ana kira fa'arongo 
sulia sa Jesus Christ. 'Iu nai ba'a saele'a 'aku, 
19 sulia nau ku saiana God ke ba'a 'afi nau ana kaida'i 'afita'i ne'e, osi'ana na 
fo'onga'a kamu fuaku ma na kwai'afi'anga na Ano 'i ru sa Jesus Christ. 
20 Ma na kwaiogai'anga doe nau ne'e, nau ku manata to'ona God fasi nai ro'o 
na'a 'aku sulia kwaiogai'anga nia, ma naisi ma'u fuana fa'atalo'a sulia sa 

Christ. Nau ku 'idufa'i nonira'a 'i na'o, ma nau ku oga nai nonira'a logo ana 
kaida'i ne'e, fasi 'iri ngwae ki kike tafea sa Jesus Christ osi'aku. Sui bore 'ana 
nau ku mauri 'ua nama nau ku mae, nau ku oga kike tafea sa Jesus Christ 
du'ungana ru nau ku sasi'i ki. 
21 Osi'ana tae ne'e ngwae ki kira mauri? Ma fuaku, nau ku mauri fuana rao'a 
fuana sa Jesus Christ. Ma di'ia nau ku mae, nia le'a sulia nai ba'a tua fa'inia sa 
Jesus Christ 'i langi. 
22 Bore ma nau kusi saiana ta tae ne'e nau ku filia. Sulia nau ku oga nai mauri 
'ua, fasi 'iri nau ku ulafu 'aku 'ani rao'a fuana sa Christ. 
23 Ma nau ku oga logo nau ku mae, fasi 'iri nai ba'a tua fa'inia sa Jesus Christ, 
osi'ana nia le'a liu fuaku. Nau kusi saiana tae ne'e nau ku oga. 
24 Bore ma nia ka le'a go'o ne'e noa'a naisi mae 'ua, 'iri nai 'afi kamu. 
25 Nau ku saiana ru ne'eri, ma nia ne'e kwate ma nau ku saiana nai ba'a mauri 
'ua 'aku fa'i kamu, fasi 'iri nau ku fa'angasingasia na fa'amamana'anga kamu 
ki. Ma na fa'amamana'anga kamu ka fa'asaele'a kamu, 
26 fasi 'iri ana kaida'i nau ku oli la'u kwau siaumulu, muke ba'atafea sa Jesus 
Christ ka tasa liu osi'aku. 
27 Ma di'ia ta tae bore 'ana ka fuli fuaku, na abula'anga kamu ka saga ka leka 
sulia na Fa'arongo'anga Le'a sulia sa Jesus Christ. Muke sasi 'una'eri, ma di'ia 
nau ku leka kwau siaumulu nama ka noa'a, nai ba'a rongo go'o 'aku kwau 
sulia na falafala le'a kamu ki. Ma nai ba'a saiana ne'e fa'amamana'anga kamu 
ki ngasi, ma kamu ke tua 'ani ta'i manata'anga, ma ta'i kwaiogai'anga go'o 
fuana rao'a fiku fuana Fa'arongo'a Le'a, fasi 'iri ne'e ngwae 'oro ki kike 
fa'amamana ana. 
28 Noa'a kamu kasi ma'u 'ani malimae kamu ki. Sulia ru ne'e fa'ata'inia na'a 
fuada, kike ba'a ngalia na matalanga'ilada, ma kamu ke ba'a ngalia mauri'a 
firi. God ke ba'a sasi 'una'eri. 
29 God fili kamu fasi 'iri muke fa'amamana ana sa Jesus Christ, ma kamu ke 
nonifii logo fuana. 

30 'I na'o ma'i, kamu lisia nau ku nonifii. Ma ana kaida'i ne'e muka rongoa kira 
sasi 'una'eri logo aku. Ma kamu ka nonifii logo 'una'eri. 

Filipae 2 
1 Nau ku saiana ne'e fiku'a kamu fa'inia sa Jesus Christ ne'e fa'angasingasi 
kamu, ma na alafe'anga nia fuamu'a ne'e gwale kamu. Ma nau ku sai logo ana 
muka fiku fa'inia na Ano'i ru Abu, ma muka kwaigere, ma muka alafe fuamu'a 
kwailiu. 
2 Osi'ana ru ne'eri ki, nau ku amasi kamu, muke kwatea lia 'i ngwae kamu ki 
ma na kwaiogai'anga kamu ki ka alua na'a ta'i ru, ma muke kwate na 
alafe'anga kamu fuamu'a kwailiu ka doe la'u. Di'ia muke sasi 'una'eri, na 
saele'anga nau ka fi'i doe liu fuamu'a. 
3 Ma noa'a kamu kasi fulia la'u ta ru sulia liamu'a ne'e kamu oga muke doe, 
ma muka oga ba'atafelamu'a talamu'a. Bore ma muke fa'ati'iti'i kamu 
talamu'a, ma le'a fuana muke manata fuana ngwae matamata ki ka le'a liufi 
kamu talamu'a. 
4 Muke tua fa'asia na manata'anga sulia na tae ki ne'e kamu oga'i, bore ma 
muke manata logo sulia na kwaiogai'anga ngwae matamata ki. 
5 Na manata'anga kamu ki ke di'ia na manatana sa Jesus Christ. 
6 Sui bore 'ana sa Christ ne'e God mamana na'a, noa'a nia kasi manata fasi nia 
ka tua tari 'ana ana fuli nia fa'inia God. 
7 Nia faidanga na'a 'ani ru ki ta'ifau, ma ka futa ana nonina ngwae, ma ka 
alua ngwae ni rao go'o 'ana. 
8 Ma nia ka fa'ati'iti'i nia 'ana talana. Sui bore 'ana kira ka foto'ia ana 'ai rara 
folo ma ka mae, nia ro'o na'a sulia na kwaiogai'anga God. 
9 Ma osi'ana na ru ne'e, God ka fa'adoea nia ka tasa, ma ka kwatea na'a sata 
fuana ne'e 'inoto'a ka liufia sata ki ta'ifau. 

10 Ma fuana na fa'a 'inoto'anga ana na satana sa Jesus, na ru mauri ki ta'ifau 
ne'e kira tua 'i langi, ma 'i ano, ma na fanoa ngwae mae ki, kira ke 
bobouruuru fuana. 
11 Ma kira ta'ifau kike fa'arongo 'ani sa Jesus Christ na'a ne'e na Aofia, 'iri kira 
ke fa'a 'inoto'a God na Ma'a. 
12 Nia ne'e kwaima le'a nau kina 'ae, nia le'a liu fuana muke ro'osulia na 
ala'anga nau ki fuamu'a, di'ia ba kamu sasia ana kaida'i nau ku tua fa'i kamu. 
Ma ana kaida'i ne'e, muke sasi ngangata fuana ro'onga'a sulia na ala'anga nau 
ki, ana kaida'i nau ku tua tau fa'asi kamu. Nia ka le'a fuana ta'i ta'i ngwae'a 
amu'a muke ili ngangata 'uana ro'onga'a sulia God 'ania fa'adufa 'anga. Ma 
kamu ka tua 'ani ta tua'a ne'e totolia ngwae ne'e God fa'amaurida fa'asia 
ta'anga'a ki. 
13 God kwate ma kamu ka oga ro'onga'a sulia, ma nia kwate ma muke totolia 
ro'onga'a sulia na tae ki ne'e nia oga muke sasi'i. 
14 Ma 'ani ru ki ta'ifau ne'e kamu sasi'i, muke tua fa'asia na ngunungunu'anga 
fa'inia olisu'usu'unga, 
15 fasi 'iri muke tua saga, ma noa'a kira kasi dao to'ona ta ru fuana fafilamu'a. 
Sui bore 'ana kamu ka tua 'ua saena magalia ne'e safitana na ngwae ne'e 
abulalada ka ta'a, kamu tua na'a di'ia ngela God ki. Nia le'a fuana muke di'ia 
na unu ki ne'e rara 'afida saena magalia rodo'a ne'e, 
16 osi'ana kamu fa'arongo 'ani ala'anga ne'e kwatea na mauri'a firi fuada. Ma 
di'ia kamu sasi 'una'eri, nai ba'a saele'a ka doe liu ana fa'i asoa sa Jesus Christ 
ke oli ma'i ana, sulia rao'a nari kamu ki ke ba'a fa'ata'inia ne'e rao'a nau ki 'i 
safitamu'a noa'a kasi 'o'o. 
17 Na fa'amamana'anga kamu ana God ka di'ia na fo'osi'anga ne'e kamu 
kwatea fuana. Ma di'ia nia oga nai mae di'ia na ru ni kwaisu'usi'anga logo, nai 
ba'a saele'a liu logo, di'ia kaumulu saele'a ana kaida'i ne'e. 
18 Ma ka 'una'eri logo, muke saele'a logo fa'i nau. 

19 Nau ku manata to'o ne'e na Aofia ke 'afi nau 'iri nau ku asunga'inia kwau sa 
Timoti 'ali'ali siaumulu, fasi 'iri ana kaida'i nia ke oli ma'i 'i ne'e, ma ka 
fa'arongo nau 'ani na tua'a kamu ki, nai ba'a saele'a liu. 
20 Noa'a go'o ta ngwae 'i ne'e fa'i nau di'ia sa Timoti ne'e saiana ka gere kamu 
ma ka alafe fuamu'a. 
21 Sulia ngwae matamata ki, kira manata go'o 'ada sulia na kwaiogai'anga kira 
ki, ma ka noa'a la'u na kwaiogai'anga sa Jesus Christ. 
22 Ma sa Timoti ba kaumulu saiana na rao'a le'a nia ki, sulia nia ka di'ia na'a 
na ngela mamana nau fuana 'afilaku fuana na fa'atalo'a 'ani Fa'arongo'a Le'a. 
23 Nia ne'e, ana kaida'i nau ku saiana ta tae ne'e ke ba'a fuli fuaku 'i ne'e, nau 
ku oga nai kwate 'ali'ali kwau ana nia'a siaumulu. 
24 Ma nau ku fa'amamana na Aofia ke ba'a kwate ka talangwara'u fuaku 'iri 
nai leka 'ali'ali logo kwau siaumulu. 
25 Ma nau ku manata na'a logo fuana nai eta kwatea kwau ngwai asina kia sa 
Epafroditus, na ngwae ba kamu kwatea ma'i 'i ne'e fuana na 'afilaku. Nia rao 
fa'i nau fuana God, ma nia ka 'afi nau, ma kero'o ka fu'a saulia malimae kulu 
ki. 
26 Sa Epafroditus oga liu lisilamu'a ta'ifau. Ma nia ka manata 'abera, sulia 
kamu rongoa ma'i fasi nia mata'i 'i ne'e. 
27 Ma nia ka mata'i mamana, ma ka karangi mae. Bore ma God ka 
kwaimanatai ana nia'a, ma ka gura na'a. 'Una'eri, God ka kwaimanatai logo 
aku, osi'ana di'ia ne'e nia mae na'a, ma liadila'anga nau ke ba'a doe la'u. 
28 Ma nia ne'e kwatea ma nau ku oga liua nai olita'i nia kwau siaumulu, 'iri 
muke saele'a la'u kaida'i kamu lisia. Ma noa'a nau kusi 'abera la'u sulia. 
29 'Una'eri ne'e, muke kwaloa nia'a 'ani saele'anga doe, sulia nia'a ne'e ngwai 
asina kia na'a du'ungana na fa'amamana'anga kia ana na Aofia. Muke fu'usi 
doe logo ana ngwae ki ta'ifau 'una'eri. 

30 Osi'ana nia noni ma'udi fuana mae'a ma ka karangi mae ana kaida'i nia rao 
fuana sa Jesus Christ. Nia ka kwai'afi aku olisi kamu, sulia nia 'afita'i fuamu'a 
fuana 'afilaku ana kaida'i ne'e. 

Filipae 3 
1 Ngwaefuta nau kina 'ae, muke saele'a sulia na fiku'a kamu fa'inia na Aofia. 
Sui bore 'ana nau ku keresia ta'ifau na'a ala'anga ne'e ki 'i na'o, nia le'a fuana 
nai keresia la'u, sulia ne'e ala'anga nau ki ke ba'a 'afi kamu, kaida'i ne'e ti 
ngwae ke iliili 'uana kike tala'i rora amu'a. 
2 Muke madafi kamu fa'asia na ngwae ta'a ne'eri ki. Kira abula ta'a. Kira ka 
fa'amanata kika saea fasi ne'e kuke ro'o nama sulia na taki ana 'olo fa'ata'i 
'anga 'iri ne'e kulu'a ngwae God ki. 
3 Kulu'a, ma noa'a la'u kira'a, ne'e na ngwae God ki na'a, osi'ana kulu fo'osia 
God 'ani Ano'i ru Abu, ma kuka saele'a osi'ana na ru ne'e sa Jesus Christ sasi'i 
fuaka ki. Noa'a kulu kasi fito'o go'o ana na falafala Jiu ki ana 'olo fa'ata'i 'anga 
'iri ne'e kulu'a ngwae God ki. 
4 Sui bore 'ana nau ku ro'osulia na falafala ne'eri ki, noa'a nau kusi fito'o ana 
go'o ru ne'eri ki. Ma di'ia sa tai ne'e fia fasi nia ngwae God sulia nia ka ro'o 
sulia na falafala ana 'olo fa'ata'inia, nau'a na'a ne'e nau ku liufia 'ani ro'onga'a 
sulia falafala 'una'eri ki. 
5 Kaida'i kwalu asoa ki buri 'ana nau ku futa ma'i ana, go'o kira ka 'ole nau 
na'a. Ma nau ku futa ma'i ana ngwae Jiu mamana, sulia nau ku leka ma'i 
fa'asia na kwalafa sa Benjamin. Ma nau ku leka saga na'a sulia na taki Jiu ki, 
sulia nau'a bore ta ngwae logo ana Farasi ki. 
6 Ma sulia na kwaiogai'anga nau ka ngasingasi'a liu fuana falafala Jiu ki, nau 
ku fa'akaisia na ngwae ne'e kira fa'amamana ana sa Jesus ki. Ma nau ku 
ro'osulia ta'ifau na taki sa Moses ka kwate'e ki, ma noa'a naisi rora 'ani ta taki. 
7 'I na'o nau ku manata fasi ru ne'eri ki le'a fuaku. Bore ma ta'ena, nau ku 
saiana na ru ne'eri ki ne'e ru 'o'o ki go'o 'ana, osi'ana na ru sa Jesus Christ 
sasi'i fuaku ki. 

8 Nia mamana! Nau ku dao to'ona na ru ne'e nau ku sasi'i 'i na'o ki, ru 'o'o ki 
go'o 'ani ta'ifau. Bore ma na ru ne'e talinga'i ka mamana ne'e fasi nau kui sai 
le'a ana na Aofia nau sa Jesus Christ. Ma du'ungana nia'a ne'e kwate ma nau 
ku fa'asia ru ki ta'ifau ne'e nau ku sasi'i 'i na'o. Ma nau ku manata suli'i ru 
ne'eri ki di'ia go'o 'ana ru ta'a ki. Nau ku sasi 'una'eri 'iri nai 'ado fa'inia sa 
Jesus Christ, 
9 ma nau ku alua na'a ta'i ru fa'inia. Noa'a naisi saga 'i maana God sulia na tae 
ne'e nau'a talaku nau ku sasia fuana ro'onga'a sulia na taki Jiu ki. Bore ma 
God saea nau ku saga sulia na fa'amamana'anga nau ana sa Jesus Christ. God 
na'a ne'e fa'asaga ngwae ki sulia na fa'amamana'anga kira ki. 
10 Na ru talinga'i ne'e nau ku oga na'a ne'e malinga'ilana sa Jesus Christ fa'inia 
na ngasingasi'anga God ne'e fa'ata'inia 'ani tata'enga nia fa'asia na mae'a. Ma 
nau ku oga logo 'ado'a fa'inia ana nonifii'anga nia, ma nau ku sasi logo di'ia 
ne'e nia mae. 
11 Ma 'una'eri, nau ku manata to'o nai ba'a tata'e logo fa'asia na mae'a. 
12 Noa'a naisi saea fasi nau ku malinga'i ta'ifau ana sa Jesus nama nau ku saga 
ta'ifau na'a. Bore ma nau ku ngangata fa'inia faisu'usu'u 'anga 'uana 
malinga'ilana sa Jesus ma nau ku tua saga ta'ifau osi'ana nia fili nau fuana 
sasi'a 'una'eri. 
13 Ngwaefuta nau kina 'ae, nau ku saiana ru ne'eri ki ta'ifau noa'a kasi fuli 'ua 
fuaku. Bore ma ta'i ru na'a ne'e nau ku sasia, nau ku manata bura 'ani na ru 
ne'e sui na'a ki 'i buriku, ma nau ku sasi ngangata 'uana na tua'a di'ia sa Jesus 
ana kaida'i ne'e nia ma'i 'ua. 
14 'Una'eri nau ku sasi ngasingasi'a na'a fuana nai ba'a ngalia na kwaiara'anga 
ana God kaida'i nia ke ba'e nau 'ala'a 'uana 'i langi, osi'ana nau ku 
fa'amamana ana sa Jesus Christ. Ma ru ne'eri na'a ne'e kwaiara'anga nau. 
15 Kulu'a ta'ifau go'o ne'e kulu ngasingasi'a na'a 'ani fa'amamana'anga kia ki, 
kulu to'o logo ana manata'anga 'una'eri 'i saena maurilaka. Ma di'ia ti ngwae 

amu'a noa'a kasi ala go'o fafia na ru nini'a nau ku sae'e ki, God ne'e ke ba'a 
fa'ata'i madako ana na tala ne'e saga. 
16 Aia, nia le'a fuana kulu ka ro'o sulia na ru mamana ne'e kulu ro'o na'a ma'i 
sulia 'i na'o ki, leleka ka dao ana kaida'i ne'e. 
17 Ngwaefuta nau kina, muke ili donga na'a amu'a na falafala nau ki. Kamu ka 
sasi logo di'ia sa tai ne'e kira leka saga sulia na falafala ne'e kaimili fa'ata'inia 
fuamu'a. 
18 Nau ku fata na'a fuamu'a ana kaida'i 'oro ki 'i na'o, ne'e ngwae 'oro kika 
saea kira fa'amamana ana sa Jesus Christ, bore ma abulada fa'ata'inia ne'e 
kira malimae'a ana Fa'arongo'a Le'a sulia na maelana sa Jesus Christ ana 'ai 
rara folo. Ma nai ba'a olioli'a ana sulia. Ma nau ku angi, ma nau ku 
kwaimanatai sulia  
19 kira leka go'o 'ada 'uana kula ana kwa'ikwa'inga. Na ru talinga'i fuada ne'e 
kwaiogai'anga ana nonida. Nia le'a fuana kira ka 'eke sulia na ru kira sasi'i ki, 
bore ma kira saele'a go'o 'ada suli'i. Ma ta'i ru go'o ne'e kira manata sulia na 
ru saena magalia ne'e 'i ano ki. 
20 Bore ma kulu'a nini'a, na fanoa mamana kia nia 'i langi. Ma kulu ka 
kwaimasi ana daolana ma'i na Aofia kia sa Jesus Christ ne'e fa'amauri kia, 
sulia nia ke ba'a oli ma'i fa'asia 'i langi. 
21 Ma nia ke ba'a rokisia nonika ne'e ngwata'uta'u ma ke ba'a mae, ma nia ke 
kwatea nonika ka ngwasinasina di'ia nonina. Nia ke ba'a rokisi kulu 'una'eri 
'ani ngasingasi 'anga doe nia ne'e nia to'o ana fuana gwaunga'i 'anga fafia na 
ru ki ta'ifau. 

Filipae 4 
1 Ngwaefuta nau kina 'ae, muke uu ngasi ana na Aofia. Nau ku alafe liu 
fuamu'a, ma nau ku oga lisi lamu'a. Nau ku saele'a ka doe liu osi'amu'a. 
2 'Iu, ma koro'o 'i Iudia fa'inia 'i Sintike, nau ku amasi koro'o 'iri moke mango 
fa'asia olisu'usu'u 'anga, osi'ana koro'o ngwai asina ki na'a ana na Aofia. 

3 Ma sa Sisigus, 'ae'o logo na ngwae rao le'a kwaima fa'i nau, nau ku oga 'oke 
'afia ro kini ne'eri ki, sulia kero'a rao ngangata fa'i nau, ma fa'inia sa Klement, 
ma fa'inia ngwae 'oro ki fuana na fa'atalo'a 'ani Fa'arongo'a Le'a. God keresia 
na'a satada ta'ifau 'i saena buka nia, na kula ne'e nia keresia na'a satana na 
ngwae ne'e kira ke ba'a to'o ana mauri'a firi. 
4 Muke saele'a ana kaida'i ki ta'ifau sulia na fiku'a kamu fa'inia na Aofia. Ma 
nau ku saea la'u, muke saele'a! 
5 Muke fa'ata'inia na enoeno'anga fuana ngwae ki ta'ifau, osi'ana na Aofia nia 
ke ba'a dao 'ali'ali na'a ma'i. 
6 Muke tua fa'asia na manata 'abera'anga 'ani ta ru. Bore ma muke fo'osia lala 
God, muke gania 'uana tae ki ne'e kamu bo'obo'o 'uani, ma muke ba'a tangoa. 
7 Ma na aroaro'a God ke ba'a tua 'i saena maurilamu'a ma 'i saena 
manata'anga kamu, 'iri muke tua fa'asia na 'abera'anga ma na ma'unga'a. Ma 
God ke ba'a kwatea na aroaro'anga nia fuamu'a, osi'ana kamu tua 'ado fa'inia 
sa Jesus Christ. Ma na aroaro'anga nia noa'a ta ngwae kasi malinga'i ali'afu 
ana. 
8 Ngwaefuta kina, na ala'anga 'isi nau fuamu'a na'a nini'a. Muke manata sulia 
na ru mamana ki, ma ru ne'e ngwae ki fu'usi doe ani, ma na ru saga ki, ma na 
ru ne'e sikasika fa'asia ta'anga'a, ma ru le'a ki. 
9 Muke ro'osulia na'a fa'amanata'anga ne'e nau ku kwatea fuamu'a. Ma muke 
sasi sulia na abulalaku ne'e kamu lisia nau ku tua 'ani, ma nau ku ala'a 'ani. 
Ma God ne'e kwatea aroaro'a fuaka, nia ke tua fa'i kamu. 
10 Sulia na fiku'a nau fa'inia na Aofia, nau ku saele'a liu fafia na kwate'a ba 
kamu kwatea fuaku la'u. Tau na'a ma'i 'afita'i fuana muke fa'ata'inia na 
alafe'anga kamu fuaku, osi'ana noa'a kamu kasi to'o ana ta masikwa'anga 
fuana kwatelana. 
11 Noa'a nau kusi 'uga go'o ne'e nai olidoko ana ta ru. Sulia ana kaida'i ne'e, 
tua'a nau noa'a kasi le'a, bore ma manataku toli na'a fa'inia tae ne'e nau ku 
to'o na'a ana. 

12 Ana kaida'i ki, nau ku dala'a. Ma ana ti kaida'i, nau ku to'o ana ru 'oro ki. 
Ma nau ku sai na'a ana tae ne'e manata toli'a ana kaida'i ki ta'ifau, bore 'ana 
kaida'i ana abusu'a nama ana fiolo'a, ma ana kaida'i nau ku to'o ana ru 'oro ki 
nama kaida'i nau ku to'o ana bara ru ki. 
13 Nau ku bolo go'o 'aku fa'inia na sasilana na ru ne'eri ki ta'ifau, sulia sa 
Jesus Christ ne'e fa'angasingasi nau. 
14 Ma sui bore 'ana ka 'una'eri, na kwai'afi 'anga ne'e kamu kwatea fuaku ana 
kaida'i nau ku to'o ana 'afita'i'anga, nia le'a liu. 
15 Kamu ngwae 'i Filipae ki, kaumulu saiana ta'ifau na'a, kaumulu go'o ngwae 
fa'amamana ki ne'e kamu 'afi nau. Ana kaida'i ba kamu fi'i eta rongoa na 
Fa'arongo'a Le'a, ana kaida'i ba nau ku leka fa'asi kamu saena aba'i kula 'i 
Masedonia, noa'a la'u ta fikuta'i ngwae ne'e kira kwatea mani fuaku. Ta'i 
kamu'a go'o ba kamu 'afi nau. 
16 Ma ana kaida'i nau ku oga kwai'afi'anga ki saena fanoa 'i Tesalonika, 
kaumulu ba kamu kwate mani fuaku ana ro kaida'i. 
17 Naisi fata la'u 'uri fasi 'iri nau ku ngali talau na'a ana tae ki ne'e kamu 
kwatea fuaku. Bore ma nau ku oga lala na kwaiara'anga God fuamu'a ka doe. 
18 Aia, nau ku ngalia na ru ki ta'ifau ne'e kamu kwate'e ma'i fuaku, ma ka doe 
liufia na ru nau ku oga'i ki. Nau kusi oga na'a ta ru, sulia sa Epafroditus 
kwatea ta'ifau na'a kwai'afi'anga kamu fuaku. Ru ne'eri ka di'ia ta fo'osi ne'e 
moko le'a, ne'e God saele'a fafia. 
19 Ma God ne'e nau ku rao fuana, nia ke ba'a kwatea fuamu'a na ru ki ta'ifau 
ne'e kamu bo'obo'o 'uani fa'asia na ru le'a 'oro nia ki. Nia ke kwatea ru ne'eri 
ki fuaka sulia sa Jesus Christ. 
20 Kulu'a ta'ifau kuke tafea God na Ma'a kia tuatua firi! 'Iu. 
21 Nau ku kwatea kwau fata le'ale'anga nau fuamu'a ta'ifau ne'e kamu 
fa'amamana ana sa Jesus Christ. Ma na ngwai asina kia ki ne'e kami tua kwau 
'i ne'e, kira ta'ifau logo kira kwatea kwau na fata le'a le'a 'anga kira ki 
fuaumulu. 

22 Na ngwae ki ta'ifau ne'e kira fa'amamana ne'e kira tua 'i ne'e 'i Rom, ma ka 
tasa fa'asia na ngwai asina kia ki ne'e kira tua 'i saena luma sa Saesar, na 
ngwae tatalafa'a, kira kwatea logo kwau na fata le'a le'a 'anga kira ki. 
23 Nau ku fo'o fasi 'iri na Aofia sa Jesus Christ ke 'ofe kamu 'ani fa'ata'ilana na 
alafe'anga nia fuamu'a ta'ifau. 

Kolose 

Kolose 1 
1 Nau'a sa Paul, na ngwae ni lifurongo sa Jesus Christ sulia kwaiogai'anga 
God, fa'inia na ngwaefuta kia sa Timoti, kero'o kerekere kwau fuamu'a. 
2 Kero'o fata le'a le'a kwau fuamu'a ngwae God ki ne'e kamu tua 'i Kolose. Ma 
kamu ngwae asina kero'o ki, osi'ana kamu uu ngasi 'ani fa'amamana'anga ana 
sa Jesus Christ. Na fo'onga'a kero'o fuamu'a ne'e God na Ma'a kia ke kwai'ofe 
amu'a ma ke kwatea na aroaro'anga fuamu'a. 
3 Ana kaida'i ki ta'ifau ne'e kero'o fo'o fuamu'a, kero'o ba'atafea God, na Ma'a 
sa Jesus Christ na Aofia kia, fuamu'a. 
4 Kero'o ba'atafea God, sulia kero'o rongoa na falafala ne'e kamu fa'amamana 
na'a ana sa Jesus Christ fa'inia na alafe'anga kamu fuana ngwae God ki 
ta'ifau. 
5 Aia, ana kaida'i kamu eta rongoa na ala'anga mamana ne'e kira saea 'ani 
Fa'arongo'a Le'a, kamu ka fa'amamana, ma muka alafe fuana ngwae ki, 
osi'ana kamu kwaimasi ana na ru le'a ki ne'e God ka salisali fuamu'a ma'i 'i 
langi. 
6 Na Fa'arongo'a Le'a ne'eri ka takalo fuana ngwae 'oro ki ana kula to'oto'o ki 
saena magalia, ma nia ne'e kwatea na ngwae 'oro ki kira ka sasia ru le'a ki. 
Na ru ne'eri ne'e fuli 'i safitamu'a ana kaida'i ne'e kamu etangia rongolana na 
Fa'arongo'a Le'a ma muka saiana na alafe'anga God. 
7 Sa Epafras, na ngwae ba fa'arongo kamu 'ani na Fa'arongo'a Le'a, nia'a na 
ngwae kwaima le'a kaimili mala. Nia ne'e ngwae rao le'a sa Jesus Christ fa'i 
kero'o, ma nia ka rao le'a 'i safitamu'a logo. 
8 Sa Epafras ne'e fa'arongo kero'o 'ani alafe'anga kamu ana na ngwae ne'e kira 
fa'amamana ki. Na Ano'i ru Abu kwatea na'a alafe'anga ne'eri fuamu'a. 
9 'Ita ma'i kero'o ka rongo suli kamu 'una'eri, kero'o ka ina'u ana fo'onga'a fasi 
'iri God ke fa'ata'inia ru ne'e nia oga muke sasi'i ki, ma na Ano'i ru Abu ka 'afi 
kamu 'iri muke manata saga ma muke malinga'inia kwaiogai 'anga nia ki. 

10 Kero'o fo'o 'una'eri, fasi 'iri ne'e tua'a kamu ke leka sulia kwaiogai'anga na 
Aofia, ma ka fa'asaele'a nia, ma muke bolo fuana sasilana na rao'a le'a 
matamata ki ta'ifau, ma muke saiana God ka le'a ka tasa liu. 
11 Nau ku gania God fasi 'iri nia ke fa'angasingasi kamu ana na 
ngasingasi'anga doe nia, fasi 'iri muke bolo fa'inia na ngangata'anga 'ani ta ru 
bore 'ana fa'inia mabetau'a. Ma muke saele'a, 
12 ma muke ba'atafea God Ma'a kia, ne'e kwate muke totolia to'onga'a ana ru 
ne'e God gonia 'i langi ki fuana ngwae nia ki. 
13 God lafu kia na'a fa'asia na 'inoto'anga ana ma'erodo ne'e sa Saetan 'inoto'a 
'ania, ma nia ka tala'i kia kwau 'uana saena 'Inoto'anga na Ngela nia ne'e nia 
alafe fuana. 
14 Ma na Ngela nia ka loge kia fa'asia sa Saetan, osi'ana nia rufuanata na'a 
ana rora'a kia ki. 
15 Sa Christ ne'e kulu lisia na'a nia ne'e nununa God ne'e noa'a kulu kasi lisia 
'ani maaka. Ma nia ka gwaunga'i fafia ru ne'e God nia saunga'ini'i ki, di'ia ta 
ngela fa'ina'ona'o ne'e lia sulia ru ki ta'ifau. 
16 Sa Jesus Christ nia 'afia God ana kaida'i God saunga'inia na'a ru ki ta'ifau 
ma'i 'i langi ma 'i ano, ma na ru ki ta'ifau ne'e kulu lisia, ma ru ki ta'ifau logo 
ne'e noa'a kulu kasi lisia, ma na ano 'i ru ki ne'e kira ngasingasi'a, ma kika 
gwaunga'i, ma kika 'inoto'a. Ana sa Jesus Christ, God saunga'inia na ru ki 
ta'ifau, ma God ka saunga'inida fuana sa Jesus Christ. 
17 Sa Christ nia eta tua na'a sui mala na ru ki ta'ifau, ma na ru ki ta'ifau ka tua 
le'a sulia nia gwaunga'i fafida. 
18 Sa Jesus Christ na'a ne'e gwa'i ru ana nonina. Ma na ngwae ne'e kira 
fa'amamana ana, kira na'a ne'e nonina, ma nia ka kwatea mauri'a fuada. Nia'a 
na ngwae etaeta ne'e God ta'ea fa'asia na mae'a, 'iri nia ka talinga'i ka tasa 
fafia na'a ru ki ta'ifau. 
19 Sa Jesus nia usulia ta'ifau na'a God, sulia nia ne'e kwaiogai'anga God. 

20 Ma 'ania sa Jesus, God ka olita'inia na ru ki ta'ifau ma'i 'i ano ma 'i langi 
fuana. God ka saunga'inia na aroaro'anga na'a 'ania na maelana sa Jesus ana 
'ai rara folo. 
21 Ana kaida'i 'i na'o, kaumulu tua tau fa'asia God ma muka malimae logo 
ana, osi'ana na abula ta'anga'a ma na manata'anga rora ki ne'e kamu sasi'i. 
22 Bore ma ana kaida'i ne'e, osi'ana maelana sa Jesus, God ka saunga'inia na 
aroaro'anga fa'i kamu. God nia sasi 'una'eri 'iri muke sikasika, ma noa'a ta 
ngwae kasi fai fafi kamu 'ania ta ru ta'a, kaida'i nia ngali kamu ma'i 'i na'ona 
God. 
23 Nia ba'a 'una'eri, di'ia muke ngangata 'ania fa'amamana'anga kamu ana sa 
Jesus Christ, muke uu ngasi 'ani fito'onga kamu ki ana na ru ne'e kamu 
rongo'i sulia ana Fa'arongo'anga Le'a. Na Fa'arongo'a Le'a ne'eri ne'e kira fata 
sulia ta'ifau na'a fuana na ngwae 'oro saena magalia. Aia, nau'a sa Paul logo 
ne'e ta ngwae ni rao 'ania fa'atalonga'ilana na Fa'arongo'a Le'a ne'eri. 
24 Ana kaida'i ne'e, nau ku saele'a sulia nau ku nonifii na'a 'aku fuana 
'afilamu'a. Saena noniku nai nonifii di'ia sa Christ ba nia nonifii. Na nonifii'a 
nini nau, nau ku nonifii fuana na fikuta'i ngwae fa'amamana ne'e na nonina 
sa Christ. 
25 God ne'e fili nau fuana rao'a fuana na ngwae fa'amamana ki. Na rao'a nau 
na'a ne'e fa'atalonga'i lana ta'ifau na fatalana God fuamu'a. 
26 Kaida'i ma'i 'i na'o, God noa'a kasi fa'ata'i madako ana Fa'arongo'a ne'e. 
Bore ma ana kaida'i ne'e, nia fi'i fa'ata'inia na'a fuana ngwae nia ki. 
27 God nia saele'a ka fa'ata'inia fuaka na ngwae nia ki, ne'e na Fa'arongo'a 
ne'eri, nia fuana ngwae noa'a la'u Jiu ki logo. Ma na Fa'arongo'a ne'eri, ne'e sa 
Jesus Christ tua na'a aka. Ma sulia nia 'una'eri, kulu saiana kuke ba'a 'inoto'a 
fa'inia God. 
28 'Una'eri, kero'o ka fa'atalo sulia sa Jesus Christ fuana ngwae ki ta'ifau. 
Kero'o fa'amanata na ngwae ki ta'ifau sulia sa Christ, ma kero'o ka fa'abasuda 
'iri kike donga. Kero'o sasi 'uri 'ani liato'o ne'e kero'o to'o ana. Kero'o sasi 'uri 

fasi 'iri kero'o ke tala'ia ngwae ki ta'ifau siana God di'ia na'a ngwae ne'e kira 
manata ngasi ana sa Jesus Christ. 
29 Nau ku rao ngasingasi'a ma nau ku sasi ngangata 'ani ngasingasi'anga doe 
ne'e sa Jesus Christ kwatea fuaku, fasi 'iri nai sasia na rao'a ne'eri ki. 

Kolose 2 
1 Nau ku oga muke saiana ne'e nau ku rao ngasingasi'a fuamu'a, ma fuana 
ngwae ki ne'e kira tua saena ma'efanoa 'i Laodisea logo, ma fuana sa tai ne'e 
noa'a kasi lisi nau 'ua. 
2 Nau ku rao 'una'eri sulia nau ku oga nai alunga'i kamu, ma 'iri muke alafe 
fuamu'a kwailiu, ma muke saiana ta'ifau na'a fa'arongo'a sulia sa Jesus Christ 
ne'e God noa'a kasi fa'ata'inia ma'i 'i na'o. 
3 Osi'ana sa Jesus Christ na'a ne'e ngwae ne'e bolo fuana kwatelana sai'i ru'a 
ma liato'onga'a mamana fuana ngwae ki. 
4 Na fadalana na kerekere'a nau na'a fuamu'a nia 'uri: Kamu kasi fa'amamana 
ana fa'amanata'anga 'oso'oso ne'e ti ngwae kira saea, sui bore 'ana ala'anga 
ne'eri ki rongolana nia ka le'a. 
5 Sui bore 'ana nau ku tua tau fa'asi kamu, nau ku manata to'omu'a go'o 'aku 
sulia asoa ki. Ma nau ku saele'a liu fafia ne'e nau ku saiana na 
fa'amamana'anga kamu ki ngasi ana sa Jesus Christ. 
6 Aia, osi'ana ne'e kamu fa'amamana ta'ifau na'a sa Jesus Christ na Aofia 
kamu, na abulalamu'a ke fa'ata'inia logo ne'e kamu fiku fa'inia. 
7 Muke dau ngasi na'a ana, di'ia ta 'ai ba lalisusu na'a saena ano ma ka uu 
ngasi. Ma muke saunga'inia na maurilamu'a fafona na ru ki ta'ifau ne'e nia 
saea fuamu'a 'iri na fa'amamana'anga kamu ke ngasi ana, di'ia ne'e kira 
fa'amanata kamu ta'ifau na'a 'ani. Ma muke ba'atafea God. 
8 Ma muke madafi kamu 'asu 'ubani ta ngwae kata soke kamu 'ani fa'amanata 
'anga ne'e noa'a 'iri mamana. Na fa'amanata 'anga ne'eri, nia leka ma'i fa'asia 
ngwae ki go'o 'ana, ma fa'asia na taki ne'e ngwae ki tala saunga'ini'i go'o 'ada 



686 

 

 
© 2003, Wycliffe Bible Translators, Inc. 

 

 
 

 

ki, ma sulia ano'i ru ta'a ki ne'e tua saena mamanga, ma noa'a la'u fa'asia sa 
Jesus Christ. 
9 God ta'ifau na'a ne'e tua ana nonina sa Jesus Christ. 
10 Ma kamu'a, God ka kwatea ta'ifau na'a na mauri'a mamana fuaumulu 'ani 
'ado'a kamu fa'inia sa Jesus Christ. Sa Jesus Christ 'inoto'a na'a fafia ano 'i ru 
kwaitala'i ki, ma na ngasingasi'anga ki ta'ifau. 
11 Aia, sa Jesus Christ nia sikilia ta'ifau na'a na manata'anga rora ki ne'e 
su'uma'i kamu fuana na ta'anga'a, ka di'ia 'olo fa'ata'i 'anga ne'e 'efoa 'uli'uli 
fa'asia na noni. 
12 Du'ungana ana kaida'i kamu siuabu, nia di'ia kira ano na'a fafi kamu saena 
kilu gwa'u di'ia ne'e kira sasia ana sa Jesus Christ. Ma 'ania siuabu'a logo, 
kaumulu tata'e fa'asia na mae'a fa'inia sa Jesus Christ sulia na 
fa'amamana'anga kamu ana ngasingasi'anga God ne'e ta'ea sa Christ fa'asia na 
mae'a. 
13 Kamu mae na'a, osi'ana kamu abula ta'a na'a, ma kamu'a noa'a la'u na 
ngwae God ki. Ma God ala'ania sa Jesus Christ ka fa'amauri kaumulu, ana 
kaida'i nia rufuanata ana ta'anga'a kamu ki ta'ifau. Ma kaida'i ne'e, God ka 
kwatea na'a mauri'a faolu fuamu'a, di'ia ba nia ta'ea sa Jesus Christ. Ma God 
ka rufuanata na'a ana ta'anga'a kia ki ta'ifau. 
14 Nia ka ongoa ta'ifau na'a saena 'aba ru ne'e kira keresia ta'anga'a kia ki 'i 
saena. Nia ka lafuda ta'ifau, di'ia nia ka foto'ia ana 'ai rara folo fa'inia sa Jesus 
Christ. 
15 Ma 'ania maelana sa Jesus Christ ana 'ai rara folo, nia ka liufia na'a ano 'i 
ru ta'a ki ma ka lafua na'a ngasingasi'anga kira ki ta'ifau. Ma nia ka fa'a 'ekeda 
'i maana ngwae ki ta'ifau. 
16 Ma kamu kasi rongo sulia ta ngwae ne'e ka fata amu'a sulia ta fanga tae 
ne'e kamu 'ania, ma tae ne'e kamu ka kwa'ufia, ma sulia logo fa'i asoa tae ne'e 
kamu fa'a abua, ma fa'i asoa ne'e kamu fa'adoe sulia fa'i asoa ana madamo 
faolu ki, ma sulia asoa ana Sabat. 

17 Osi'ana na taki 'una'eri ki, ka di'ia go'o 'ana na nunu'i ru ne'e ke ba'a dao 
ma'i 'i na'ona na ru mamana. Na ru mamana na'a ne'e sa Jesus Christ. 
18 Noa'a kamu kasi ala'ania ta ngwae kasi fa'arora kamu fa'inia 
fa'amanata'anga rora ki, osi'ana kamu to'o ana kwaiara'a ne'e God oga ke 
kwatea fuamu'a. Noa'a kamu kasi donga ngwae ne'e enoeno 'oso'oso ada ki, 
ma kira ka fa'adoea nama 'ainsel ki. Kira fata ba'alafe sulia lisilana lialiata ki. 
Bore ma ru ne'eri ki, lia bolebole'a ta'ifau go'o. 
19 Ma na ngwae 'una'eri ki kira akafo'a na'a fa'asia sa Jesus Christ ne'e nia tua 
tua ratai ana 'i na'o. Sa Jesus Christ na'a ne'e ngwae gwaunga'i fuana ngwae 
ne'e kira fa'amamana ana ki, di'ia na gwauna ngwae ba nia gwaunga'i ana 
nonina. Ma kulu di'ia na nonina, ma God ka kwatea mauri'a fuaka, ma ka 
fa'angasingasi kia, ma ka dau fiku kia, 'iri kuke bulao ma'i 'ani ta'i noni sulia 
na kwaiogai'anga God. 
20 Ana kaida'i sa Jesus Christ nia mae, kamu di'ia kamu mae logo fa'inia, ma 
nia ka loge kamu na'a fa'asia na taki ne'e ngwae ki saunga'ini'i 'ada talada. 
Aia, fa'uta ne'e falafala kamu ka leka go'o 'ana sulia na taki ne'e ngwae ki kira 
saunga'ini'i go'o 'ada talada? Fa'uta ne'e muka ro'osulia na taki ne'e kira fata 
'uri 'ani ki, 
21 "Noa'a 'oe kosi sama to'ona na ru lo'oko, ma noa'a 'oe kosi 'ania na fanga 
lo'oko.” 
22 Na taki ne'eri ki fata go'o 'ada sulia na ru ne'e ke ba'a funu logo buri 'ana 
ngwae ki kira 'ania ta'ifau. Na ngwae go'o 'ana ne'e saunga'inia na 
fa'amanata'anga ne'eri ki. 
23 Na taki ne'eri ki rongolana le'a, di'ia ni'i sakatafa ma'i fa'asia na ngwae 
liato'o. Kira ka su'uma'i kamu 'uana na fo'osilana 'ainsel ki, ma na 
enoeno'anga 'oso'oso go'o 'ana, ma 'uana fa'afiilana noni go'o 'ana. Bore ma na 
taki ne'eri ki kasi bolo go'o fuana kwai'afilana ngwae fasi 'iri nia logea go'o 
kwaiogai ta'a ki 'ani nonida. 

Kolose 3 

1 Ana kaida'i God ta'ea sa Jesus Christ fa'asia na mae'a 'uana na mauri'a, nia 
ka 'una'eri logo ka kwatea logo mauri'a mamana fuaka fa'inia sa Christ. 
Du'ungana ru ne'e, muke manata sulia na ru ki 'i langi, na kula ne'e sa Jesus 
Christ ka tua 'ania na 'inoto'anga ana bali lima 'olo'olo ana God. 
2 Muke manata sulia na ru ki 'i langi, ma noa'a la'u sulia na ru ki saena 
magalia ne'e 'i ano go'o. 
3 Kaida'i sa Christ mae, kamu bore mae logo ma na mauri'a mamana kamu ka 
tua ago na'a fa'inia sa Christ ne'e tua rabi ana God. 
4 Sa Jesus Christ na'a ne'e na gwalona na mauri'a mamana kamu. Ma kaida'i 
nia ke ba'a fa'ata'i ma'i 'i ne'e, na mauri'a mamana kamu logo ke fa'ata'i ma'i 
fa'inia ma muke 'inoto'a fa'inia. 
5 Du'ungana ru ne'eri, muke fa'amaea ta'ifau na'a kwaiogai'anga ta'a kamu ki 
ana noni fuana kakabara'anga, ma na abula'anga ta'a, ma na kwaiogai'anga 
ta'a ki, ma na guguta'anga (sulia ne'e guguta'anga di'ia logo na fo'osilana ta 
god matamata). 
6 Na abula ta'anga'a 'una'eri ki, God ke ba'a kwatea kwa'ikwa'inga fuana 
ngwae noa'a kasi ro'osulia ki. 
7 Ana ta'i kaida'i 'i na'o, sui mala kamu ka fi'i fa'amamana ana sa Jesus, kamu 
oga 'amu'a leka'a sulia kwaiogai'anga ta'a ne'eri ki. 
8 Bore ma ana kaida'i ne'e, muke sikaranga'inia fa'asia na mauri'a kamu na 
abula ta'anga'a ne'e ki: saeta'anga, ma na 'aila'anga, ma na ala'anga ta'a ki, ma 
na fata susuala'anga ki. 
9 Ma noa'a kamu kasi soke kamu kwailiu, sulia kaumulu danga ta'ifau na'a 
'ani na falafala ana mauri'a ne'eri 'i na'o, 
10 ma muke tua 'ani na mauri'a faolu ne'e God saunga'inia. Osi'ana nia 
fa'afaolu kamu sulia asoa ki ta'ifau fasi 'iri ne'e maurilamu'a ka usulia nia'a, 
ma muka sai le'a ana nia'a. 

11 Ma osi'ana ne'e God fa'afaolu kia, ka noa'a ta matamata'anga 'i safitana 
ngwae Jiu ki, ma na ngwae ne'e noa'a la'u Jiu ki, ma na ngwae 'olo fa'ata'inia 
fa'inia ngwae kasi 'olo fa'ata'inia ki. Noa'a ta matamata'anga 'i safitana kulu'a 
ma na ngwae ne'e noa'a kasi saiana ala'anga Grik di'ia na ngwae 'i Sitian ki. 
Ma noa'a ta matamata'anga 'i safitana na ngwae rao, ma na ngwae 'a'ana. Sa 
Jesus Christ go'o ne'e nia talinga'i, ma nia ka tua saena maurilana na ngwae 
ki ta'ifau ne'e kira to'o ana mauri'a faolu ne'e fa'asi nia. 
12 Kamu'a ngwae God ki, ma nia alafe fuamu'a, ma ka fili kamu 'iri kamu'a na 
ngwae nia ki na'a. Osi'ana na ru ne'eri, muke kwaimanatai fuana ngwae ki, 
ma muke sasi le'a, ma muke fa'ati'iti'i kamu talamu'a, ma muke tua enoeno, 
ma muke mabetau. 
13 Ma noa'a kamu kasi saeta'a 'ali'ali fuamu'a kwailiu. Ma di'ia ta ngwae ka 
sasia ta ru ta'a amu'a, muke rufuanata ana fa'inia. Muke rufuanata amu'a 
kwailiu, di'ia logo na Aofia nia rufuanata na'a ana na rora'a kamu ki. 
14 Ma ka tasa ana ru ne'e ki ta'ifau, muke alafe fuamu'a kwailiu fasi 'iri muke 
tua 'ani 'ado'a le'a. 
15 Na aroaro'anga ne'e sa Jesus Christ kwatea nia tala'i kamu 'ani ru ki ta'ifau 
ne'e kamu fuli'i. Osi'ana God saunga'i kamu 'iri muke 'ado fiku 'ani ta'i noni, 
ma fasi 'iri muke tua 'ani na aroaro'anga ne'eri. Ma muke ba'atafea God sulia 
asoa ki. 
16 Muke ala'ania na ala'anga le'a sa Jesus Christ ki ka tua ma ka fungu 'i saena 
maurilamu'a. Muke fa'amanata kamu kwailiu 'ani ala'anga sa Jesus ki. Muke 
sasi 'uri 'ani liato'onga'a ne'e kamu to'o ana. Muke ngulia Sam ki ma na ngu 
abu ki. Muke ngu sulia God fa'inia na ba'atafelana. 
17 Ma ru ki ta'ifau ne'e kamu sasi'i ma muke saea, muke sasi'i di'ia na ngwae 
sa Jesus na Aofia ki. Muke ba'atafea God na Ma'a 'ani sa Jesus Christ. 
18 Aia, kini ne'e kamu 'afe na'a ki, muke ro'osulia na ara'i kamu ki, sulia na 
falafala ne'eri bolo fa'inia ngwae kira fa'amamana ana sa Christ ki kike sasi 
sulia. 

19 Ngwae ne'e kamu ara'i ki, muke alafe fuana 'afe kamu ki, ma muke mabe 
fa'inida. 
20 Ngela ki, muke ro'osulia na ma'a fa'inia te'a kamu ki sulia asoa ki, sulia nia 
ne'e ru God nia saele'a fa'inia. 
21 Ma na ma'a ki fa'inia te'a ki, noa'a kamu kasi fata balubalu'a fuana na ngela 
kamu ki, 'asu 'ubani kira kasi oga na'a na ro'onga'a suli kamu. 
22 Ma kamu ngwae rao 'o'o ki, muke ro'o nama sulia na ngwae kira 'a'ana 
fuamu'a ki. Noa'a la'u ana kaida'i ne'e kira bubungi kamu go'o 'iri kike alafafia 
na rao'a kamu ki. Muke iliili 'uana rao'a le'a fuana na fa'adoelamu'a fuana na 
Aofia. 
23 Na rao'a tae ne'e kamu sasia, muke sasia 'ani na ngasingasi'anga kamu 
ta'ifau, di'ia kamu rao fuana na Aofia, ma noa'a la'u fuana na ngwae go'o 'ana. 
24 Muke manata to'ona ru ne'e: Na Aofia ke ba'a kwatea kwaiara'a nia ne'e nia 
eta fata'a 'ani fuana ngwae nia ki. Ma sa Jesus Christ ne'e na ngwae 'a'ana ne'e 
kamu rao mamana fuana. 
25 Ma sa tai ne'e ka fulia na ta'anga'a, nia ke ba'a ngalia logo na kwa'ikwa'inga 
osi'ana rora'a nia sasia. Osi'ana God noa'a kasi efoa na'a matalanga'inga nia. 

Kolose 4 
1 Kamu ngwae 'a'ana ki, muke sasi le'a fuana ngwae rao kamu ki ana falafala 
ne'e saga ma ka bolo fa'inida. Muke manata to'ona ne'e ta'i ngwae 'a'ana 
fuamu'a nia tua ma'i langi. 
2 Kaida'i kamu fo'o, muke tua ni lialia, ma muke 'idufa'i ba'atafea God. 
3 Ana kaida'i ki ta'ifau ne'e kamu fo'o ana, fo'o logo fuamiro'o 'iri God ke 
kwatea ka talangwara'u fuamiro'o fuana fa'atalonga'ilana fatalana sulia sa 
Christ ne'e God noa'a kasi fa'ata'i madako ana 'i na'o ma'i. Aia, nau ku tua 
saena luma ni lokafo ana kaida'i ne'e, sulia ne'e nau ku fa'arongo 'ani fatalana 
God. 

4 Aia, muke fo'o fasi 'iri ka talangwara'u fuana nai fa'atalonga'inia fatalana 
Christ ka madako. 
5 Muke tua 'ani liato'o fuana ngwae ne'e kasi fa'amamana 'ua ana sa Christ ki. 
Ana kaida'i ki ta'ifau, muke fa'ata'inia fuada ne'e tualamu'a nia 'olo'olo. 
6 Ma kaida'i kamu ala'a fa'inida, na ala'anga kamu ka tua madako ma ka le'a. 
Ma muke saiana olisi 'olo'olo'a ana saefilo'a ngwae ki ta'ifau. 
7 Sa Tikikus nia ta ngwae asina alafe akulu, ma nia rao le'a fuana sa Jesus, ma 
nia ta ngwae rao fa'i nau ana rao'a na Aofia kia. Nia ke ba'a ala'a suli nau 
fuamu'a. 
8 Nau ku kwate nia kwau siaumulu, 'iri nia ke fa'asaele'a kamu 'ani ala'anga 
nia suli kaimili. 
9 Sa Onesimus leka logo kwau fa'inia, na ngwae asina kwaima le'ale'a ba rao 
noni ma'udi ma nia'a logo ta ngwae ana fiku'a kamu. Kulu saele'a ana. Kera 
ke ba'a fa'arongo 'ani ru ki ta'ifau ne'e fuli kwa'u 'i ne'e. 
10 Sa Aristakus ne'e tua 'ua 'i ne'e fa'inau saena luma ni lokafo, nia kwatea 
kwau na fata le'a le'a 'anga nia ki fuamu'a, fa'inia logo sa Mark, na di'i ba sa 
Banabas. (Nau ku kwatea na'a kwau na ala'anga nau ki fuamu'a sulia sa Mark 
'iri muke kwaloa di'ia nia dao kwau siaumulu ana ta kaida'i.)  
11 Ma sa Josua ba kira saea logo 'ani sa Justus ka kwatea logo kwau fata le'a 
le'a 'anga nia ki fuamu'a. Na uulu ngwae Jiu ki ne'eri'a, kira rao fa'i nau fuana 
na 'Inoto'anga God, sulia noa'a ta ngwae Jiu la'u ne'e ka rao fa'i nau. Na uulu 
ngwae ne'eri ki go'o ne'e kira 'afi le'a aku. 
12 Sa Epafras ka kwatea logo kwau fata le'a le'a 'anga nia ki fuamu'a. Nia ta 
ngwae ana fiku'a kamu ma na ngwae rao sa Jesus Christ logo. Nia fo'o 
fuamu'a sulia asoa, ka gania God 'iri muke uu ngasi, ma muke ngangata 'ani 
fa'amamana'anga kamu ana ro'onga'a sulia kwaiogai'anga God ki. 
13 Nau'a talaku, nau ku sai le'a ana nia'a ne'e rao ngasi fuana 'afilamu'a fa'inia 
na ngwae ne'e kira tua saena ma'efanoa 'i Laodisea ma 'i Herapolis. 

14 Ma sa Luke na ngwae kwaigurai kia fa'inia sa Demas, kera kwatea logo 
kwau na fata le'a le'a 'anga kera ki fuamu'a. 
15 Muke kwatea logo na fata le'a le'a 'anga kaimili fuana na ngwai asina kia ki 
ne'e kira tua saena ma'efanoa 'i Laodisea ma fuana 'i Nimfa fa'inia na ngwae 
fa'amamana ne'e kira fiku 'i saena luma nia ki. 
16 Buri 'ana ne'e kamu to'omani na'a kerekere'a ne'e ka sui, kamu ke kwatea 
logo fuana fiku ta'i ngwae 'i Laodisea 'iri kira ke to'oma'inia. Ma kamu ke 
to'omani logo na kerekere'a ne'e nau ku keresia fuana fikuta'i ngwae 'i 
Laodisea. 
17 Muke fa'arongoa sa Akipus ka fa'asuia na'a rao'a ne'e Aofia kwatea nia ka 
sasia. 
18 Aia, 'ani limaku talaku nau ku keresia fata le'a le'a 'anga ne'e nau ki 
fuamu'a. Noa'a kamu kasi manata bura logo 'ani ne'e nau ku tua saena luma 
ni lokafo. Nau ku fo'o fasi 'iri God ke 'ofe le'a amu'a, 'ani alafe 'anga nia. 

1 Tesalonika 

1 Tesalonika 1 
1 Kaimili sa Silas fa'inia sa Timoti ma nau'a sa Paul ne'e kami kerekere kwau 
fuamu'a na ngwae ne'e kamu fa'amamana ma muka tua 'i Tesalonika, na 
ngwae God na Ma'a kia ma na Aofia sa Jesus Christ. Kaimili fo'o 'iri God ke 
kwai'ofe amu'a ma ke kwatea na aroaro'anga fuamu'a. 
2 Kami 'idufa'i ba'atafea God fuaumulu ta'ifau, kaida'i kami fo'o fuamu'a. 
3 Osi'ana kaida'i kami fo'osia God na Ma'a kia, kami 'idufa'i manata to'ona na 
abula'anga le'a kamu sulia na fa'amamana'anga kamu, ma na rao'a le'a ne'e 
kamu sasia ki sulia na alafe'anga kamu ki, ma na fito'onga ngangata kamu 
ana daolana ma'i na Aofia sa Jesus Christ. 
4 Ngwaefuta nau kina 'ae, kaimili saiana God nia alafe fuamu'a, ma ka fili 
kamu na'a fuana ngwae nia ki. 
5 Ana etangilana ba kami fa'arongo 'ani na Fa'arongo'anga Le'a fuaumulu, 
noa'a kami kasi fata go'o 'ani ala'anga kaimili ki. Bore ma, kami fa'arongo 
kamu 'ani ngasingasi'anga ana na Ano'i ru Abu, ma kami ka fa'ata'inia ne'e 
kami saiana na Fa'arongo'anga Le'a ba nia mamana ta'ifau. Ma kamu sai le'a 
go'o amu'a, ana kaida'i kami tua fa'i kamu, na falafala kami ki le'a ta'ifau fasi 
'iri mike 'afi kamu 'iri muke fa'amamana ana ala'a lami'a. 
6 Ma kamu fa'amamana ana Fa'arongo'anga Le'a, ma kamu ka saele'a go'o 
aumulu, osi'ana na Ano'i ru Abu ne'e fa'asaele'a kamu, sui bore 'ana ngwae ki 
kika kwatea na 'afita'i'anga 'oro ki fuaumulu osi'ana kamu fa'amamana ana sa 
Jesus Christ. Ma kaumulu ka sasi sulia na falafala kami ta'ifau na'a ma na 
falafala na Aofia sa Jesus logo. 
7 Ma osi'ana na abulalamu'a 'una'eri, kamu ka di'ia na'a na fa'ata'ilana fuana 
na ngwae fa'amamana ki ta'ifau ne'e kira tua saena aba'i kula 'i Masedonia ma 
aba'i kula 'i Gris. Kira ka sasi logo suli kamu. 
8 Ma fa'asi kaumulu logo 'i ne'e, na fa'arongo'anga sulia na Aofia ka talofia 
saena 'i Masedonia ma 'i Gris. Ma na ngwae ana fanoa ki ta'ifau ne'e kira 

rongoa logo fa'arongo'a sulia na fa'amamana'anga kamu ana God. Du'ungana 
nia 'una'eri, noa'a kami kasi fa'arongoa na'a ti ngwae sulia kamu'a. 
9 Na ngwae ne'eri ki ta'ifau talada, kira ka fata na'a sulia na kwaikwaloi'anga 
kamu fuaimili, ana kaida'i kami dao kwau ana fanoa kamu. Ma kira ka ala'a 
sulia na sakadola 'anga kamu fa'asia na fo'osilana na mala mala god ki 'iri 
muka fo'osia na'a God ne'e mamana ma ka mauri. 
10 Kira saea logo ne'e kamu masia na'a na olilana ma'i na Ngela God fa'asia 'i 
langi. Nia na'a ne'e sa Jesus ne'e God ta'ea fa'asia na mae'a. Ma sa Jesus ka 
loge kia fa'asia na kwa'ikwa'inga ne'e God ke ba'a kwatea ma'i. 

1 Tesalonika 2 
1 Ngwaefuta nau kina 'ae, kaumulu saiana na leka'a kaimili kwau 'uana saena 
ma'efanoa kamu nia noa'a kasi 'o'o. 
2 Kaumulu saiana na ru ta'a ki ne'e kira saea aimili, ma kira ka fa'akaisi 
kaimili saena ma'efanoa 'i Filipae sui mala kami fi'i leka 'uana ma'efanoa 
kaumulu. Ma sui bore 'ana ngwae 'oro saena fanoa kaumulu kira ka sasi 'uana 
fone laimili, noa'a kami kasi ma'u 'ani fa'arongolamu'a 'ania Fa'arongo'a Le'a 
ne'e sakatafa ma'i fa'asia God. Noa'a kami kasi ma'u sulia God nia kwai'afi 
aimili fasi 'iri mike fata nonira'a. 
3 Na fa'atalo'anga kaimili, nia noa'a kasi sakatafa ma'i ana ta manata rora'a 
nama ta kwaiogai'anga ne'e ta'a. Ma noa'a kami kasi sokea go'o ta ngwae. 
4 God alafafi kaimili fuana fa'atalo'a 'ani fatalana. Ma nia ka fito'o aimili 
fuana na fa'atalo'a 'ani Fa'arongo'anga Le'a. 'Una'eri ne'e, kami iliili 'uana na 
fa'asaele'alana God ne'e saiana na manata'anga kami ki. Ma noa'a kami kasi 
iliili 'uana fa'asaele'alana ngwae ki. 
5 Kaumulu sai logo ana na ala'anga ba kami fata 'ani 'i safitamu'a, noa'a la'u 
na 'oso'a ba fuana fa'asaele'a lamu'a. Ma na ru ba kami sae'e ki, noa'a la'u 
fuana todalana mani. God saiana ne'e noa'a kami kasi 'oso. 
6 Ma noa'a kami kasi sasi la'u 'uana ta fa'a 'inoto'anga fa'asi kamu nama fa'asia 
ti ngwae la'u. 

7 Kami na ngwae ni lifurongo'anga sa Jesus Christ ki, ma kami bolo fuana 
mika ba'e kamu fuana sasilana ru ki fuaimili. Bore ma noa'a kami kasi sasi 
go'o 'una'eri. Ma abula lami'a ka mabe go'o 'aimili fuamu'a, di'ia ta te'a ne'e lia 
sulia na ngela nia ki. 
8 Kaimili alafe liu fuaumulu ne'e kaimili ka ma'udi fuana fa'atalo'a sulia na 
Fa'arongo'a Le'a ne'e leka ma'i fa'asia God. Ma kaimili ka ma'udi logo fuana 
mae'a fuana 'afilamu'a, osi'ana ne'e kami lia doe liu amu'a. 
9 Ngwaefuta nau kina 'ae, kami saiana kamu manata go'o 'aumulu to'ona na 
rao ngasingasi'anga ba kami sasi 'i safitamu'a ki. Ana kaida'i ba kami 
fa'arongo 'ani na Fa'arongo'anga Le'a ne'e 'ita ma'i fa'asia God fuamu'a, kami 
ka rao ngasingasi'a logo sulia asoa ma rodo fuana fangalaimili, 'iri na tua'a 
kaimili noa'a kasi kwatea ta 'afita'i'anga fuaumulu. 
10 Kamu saiana, di'ia logo ne'e God saiana ru ne'e nia mamana: Ana kaida'i ba 
kami tua ma'i fa'i kaumulu, na ngwae fa'amamana ki, noa'a go'o ta ru ne'e 
kami sasia ma ka bolo fuana kamu ka giosi kami 'ani abula'anga kaimili 
fuaumulu. Sulia na abula'anga kaimili fuaumulu nia le'a ma ka saga ta'ifau. 
11 Kaumulu sai na'a ana ta'ifau na ru ne'e kami sasi'i ki fuana ta'i ta'i ngwae'a 
amu'a le'a ta'ifau na'a, ka di'ia na abulalana ta ma'a fuana ngela nia ki. 
12 Sulia kami fata ni kwairadu'a amu'a, ma kami ka iribobo amu'a, ma kami 
ka 'engo kamu logo fasi 'iri na mauri'a kamu ki ke fa'asaele'a God. Ma nia sae 
kamu na'a 'iri nia ka tatalafa'a fuamu'a ma muke 'ado ana 'inoto'anga nia. 
13 Aia, ma ta ru la'u ne'e kwatea ma kami ka 'idufa'i ba'atafea God fafia, nia 
'uri: Ana kaida'i ba kami fa'arongo 'ani fatalana God fuaumulu, kaumulu 
fa'amamana ana, osi'ana kamu lia saiana nia 'ita ma'i fa'asia God, ma ka noa'a 
la'u fa'asia na ngwae go'o 'ana. Na fatalana God ne'eri rokisi kamu ne'e kamu 
fa'amamana ana. 
14 Ngwaefuta nau kina 'ae, na ngwae kamu ki ne'e fa'akaisi kamu. Ta ne'e 
muka sasi sulia na ngwae fa'amamana saena fiku ta'i ngwae God 'i Judea, 

osi'ana kira fa'amamana ana sa Jesus, ma ngwae kira ki 'i Jiu logo ne'e 
fa'akaisida. 
15 Aia, ma na Jiu ki ba kira saungia na'a profet ki 'i na'o ma'i, ma fa'inia logo 
na Aofia sa Jesus. Ma kira ka lali kaimili logo. Na abula'anga kira ki leka tau 
liu fa'asia na kwaiogai'anga God, ma kira ka tata'e saulia ngwae ki ta'ifau. 
16 Sulia kira sasi 'uana fonelaimili fa'asia fa'atalo'anga fuamu'a na ngwae ne'e 
noa'a la'u Jiu ki, 'iri God ke fa'amauri kamu. 'Una'eri kira donga na'a ta'anga'a 
'oro liu ki, ma ana kaida'i ne'e, God ka kwatea na'a kwa'ikwa'inga fuada. 
17 Ngwaefuta nau kina 'ae, kaimili nini'a, kaida'i ba na malimae kaimili ki 
kira lali kaimili fa'asi kamu ana kaida'i dokodoko ne'eri, noa'a kami kasi 
manata bura go'o amu'a. Ma na lia 'i ngwae kami ka figwanu liu go'o sulia 
kami kasi tua fa'i kamu, ma kami ka sasi ngangata 'uana lisilamu'a la'u ana ta 
kaida'i. 
18 Kami oga mika oli la'u ma'i siamu'a 'i Tesalonika. Ma nau'a sa Paul, nau ku 
iliili 'uana leka'a la'u kwau siaumulu ana kaida'i ki, bore ma sa Saetan ne'e 
fone kaimili fa'asia leka'a kwau. 
19 Na ru ne'e kwate ma kami ka oga leka'a kwau nia 'uri: Kamu kwaloa sa 
Jesus osi'ana fatalami'a, ru ne'e kwate ma kami ka saele'a liu, mika manata 
to'o ma kami ke ba'a saele'a 'i maana na Aofia sa Jesus ana kaida'i nia ke dao 
ma'i. 
20 'Iu, kaumulu na'a ne'e kwate ma kami ka fata ba'alafe ma kami ka saele'a! 

1 Tesalonika 3 
1 Ma ana kaida'i kaimili uulu ngwae ne'e ki, kami tua tau na'a ma'i fa'asi 
kamu, kami manata 'abera na'a, ma kami fia nia le'a 'iri ne'e kero'o sa Silas, ka 
tua 'amiro'o saena ma'efanoa doe nini 'i Atens, 
2 ma kero'o ka kwatea kwau sa Timoti siamu'a. Sa Timoti ne'e na ngwae asina 
kia, ma na ngwae rao God logo fa'i kero'o fuana fa'atalonga'ilana na 
Fa'arongo'anga Le'a sulia sa Jesus Christ. Kero'o kwatea kwau fasi 'iri nia ke 
radu kamu ma ka fa'angasingasia na fa'amamana'anga kamu, 

3 'asu 'ubani ta ngwae amu'a kata abula fa'asia na fa'amamana'anga sulia na 
ngwae ne'e kira fa'akaisi kamu. Aia, muke saiana kulu'a ngwae ne'e kulu 
fa'amamana ki, kuke to'o ana 'afita'i'anga ki. 
4 Osi'ana kaida'i ba kami tua 'ua ma'i fa'i kaumulu, kaimili ka fa'arongo 
kaumulu 'ani ne'e kike ba'a fa'akaisi kulu. Ma kamu ka saiana kira sasia na'a 
'una'eri. 
5 Ma osi'ana fa'akaisi'anga ne'eri, nau ku 'abera liu suli kaumulu, ma nau ku 
ma'u, 'asu 'ubani sa Saetan ka liufi kamu 'ani na ilito'onga nia ki, ma na rao'a 
ulafu le'a ki ba kami sasi'i 'i safitamu'a ka di'ia go'o 'ana ta ru 'o'o. 'Una'eri ba 
nau ku asunga'inia kwau sa Timoti siaumulu, 'iri nia ke saiana ne'e 
fa'amamana'anga kamu ki nia fa'uta. 
6 Ma nini'ari, sa Timoti nia fi'i dao go'o ma'i 'i ne'e, nia ka ala'a 'ani ala'anga 
le'a ki sulia na fa'amamana'anga kamu ana God nia ngasi 'ua, ma na 
alafe'anga fuamu'a kwailiu ka doe 'ua. Ma nia ka fa'arongo logo 'ani ne'e 
kamu manata le'a suli kaimili, ma kamu ka oga lisilaimili, di'ia logo ne'e kami 
oga lisilamu'a. 
7 Ngwaefuta nau kina 'ae, 'i du'ungana fa'arongo'a ne'eri, sui bore 'ana kami 
ka kwaimanatai ma na 'afita'i'anga doe ki ka dao fafi kaimili, kami saele'a liu 
suli kamu ma na fa'amamana'anga kamu ki. 
8 Na mauri lami'a fi'i le'a liu 'i nini'ari, sulia ne'e kami rongoa na 
fa'amamana'anga kamu ana na Aofia nia ngasi. 
9 Kami ka ba'atafea liua God kia, osi'ana kamu uu ngasi. Ana kaida'i kaimili 
fo'o, kami saele'a liu suli kamu. 
10 Kami ka fo'o ngangata sulia asoa ma na rodo fasi 'iri God ke kwatea ka 
talangwara'u fuaimili fuana lisilaumulu la'u 'iri kami ke fa'angasingasia na 
fa'amamana'anga kamu ki, fasi 'iri ke ngasi le'a la'u. 
11 Kami fo'o 'iri God na Ma'a kia ma fa'inia na Aofia kia sa Jesus ka kwatea ka 
talangwara'u 'iri kami ke dao kwau siamu'a. 

12 Kami fo'o logo fasi 'iri na Aofia ke kwatea na alafe'anga kamu fuamu'a 
kwailiu ma fuana ngwae ki ta'ifau ka doe di'ia logo na alafe'anga kaimili 
fuaumulu ne'e doe. 
13 Kami fo'o logo 'iri nia ke fa'angasingasia na maurilamu'a, ma muke ba'a le'a 
ta'ifau ma muke saga 'i maana God na Ma'a kia ana kaida'i na Aofia sa Jesus 
ke ba'a dao ma'i ma ka fiku fa'inia na ngwae nia ki ta'ifau. 

1 Tesalonika 4 
1 Aia, ngwaefuta kina 'ae, kami fa'amanata na'a 'ani ta'ifau fuaumulu na 
abula'anga ne'e fa'asaele'a God. Ma ka le'a liu ne'e kamu leka ta'ifau na'a sulia. 
Ana kaida'i ne'e, kaimili amasi kaumulu la'u 'iri muke sasia ka liufia la'u 
falafala le'a ne'eri ki. Kaimili gani kamu 'una'eri sulia na ngasingasi'anga na 
Aofia sa Jesus kwatea fuaimili. 
2 Ma kaumulu saiana fa'amanata'anga ba kami fata 'ani fuamu'a ki 'ita ma'i 
fa'asia na Aofia sa Jesus. 
3 God nia oga na abula lamu'a ka saga ta'ifau, ma muke tua fa'asia na 
kakabara'anga. 
4 Nia totolia muka dau sulia nonimu'a, ma tua'a sulia na falafala ne'e le'a ma 
ka saga. 
5 Ma noa'a kamu kasi leka sulia na kwaiogai'anga ta'a ana noni, di'ia na 
ngwae ne'e kina God. 
6 'Una'eri, noa'a kamu kasi fa'alia na ngwai asina kamu ki ana sa Christ 'ani 
'usu'a ana 'afe kira ki, sulia na Aofia ke ba'a kwatea kwa'ikwa'inga fuana sa tai 
fa'ida ne'e kira abula 'una'eri. Ma kaimili nini'a, kami fa'amanata madako 
ta'ifau na'a 'ani fuamu'a sulia falafala ne'e, ma kaida'i ne'e kami ka fa'abasu 
kamu la'u. 
7 Sulia God fili kia fasi 'iri na abula laka ka saga, noa'a la'u fuana 
bulibuli'anga. 

8 'Una'eri ma sa tai bore 'ana ne'e ka aburongo ana fa'amanata 'anga ne'eri, 
nia noa'a kasi 'aila la'u 'ani na ngwae, bore ma nia 'aila lala 'ania God ne'e 
kwatea na'a Ano'i ru Abu nia fuaumulu. 
9 Aia, muka sai le'a ana ne'e muke alafe nama fuamu'a kwailiu na ngwae ne'e 
kamu fa'amamana ki, osi'ana God fa'amanata kamu ta'ifau na'a 'ani, ma nia 
noa'a kasi bolo na'a fuana ne'e nai fa'amanata kamu la'u 'ani. 
10 Kaimili saiana kamu alafe na'a fuana ngwae ki ta'ifau ne'e kira fa'amamana 
ma kika tua fa'i kamu saena aba'i kula ne'e 'i Masedonia. Sui bore 'ana, kami 
ka amasi kaumulu, na bara ngwae asina, muke alafe fuada ka liufia la'u na 
alafe'anga ne'e kamu sasi 'i nini'ari. 
11 Ma muke ili 'uana tua aroaro'anga, ma ta'i ta'i ngwae amu'a noa'a kasi 
susufolofolo ana ti ngwae, ma kamu ke rao ngasingasi'a fasi 'iri kamu ke 
gonia fanga ma na ru matamata ne'e kamu bo'obo'o 'uani ki. Kami fata sulia 
falafala ne'eri ka sui na'a fuamu'a. 
12 Ma di'ia muke sasi sulia ru ne'eri ki, na ngwae ne'e noa'a kasi fa'amamana 
ki, kira ke fu'usi doe amu'a, ma kamu kasi ego na'a ana ta ngwae fuana 
'afilamu'a. 
13 Ngwaefuta kina 'ae, kaimili oga muke saiana tae ki ne'e ke ba'a fuli ana sa 
tai fa'ida ne'e kira mae na'a, fasi 'iri ne'e liamu'a kasi figwanu di'ia na ngwae 
ne'e kira kasi fa'amamana ana na tata'enga fa'asia ngwae mae ki. 
14 Kulu fa'amamana ana sa Jesus nia mae, ma nia ka tata'e la'u fa'asia na 
mae'a. Nia ka 'una'eri logo ana sa tai fa'ida ne'e kira fa'amamana ma kika mae 
ka sui na'a, kulu fa'amamana God ke ba'a ta'eda fa'asia na mae'a, ma ka 
kwatea kira ke oli fiku ma'i fa'inia sa Jesus. 
15 Aia, na ru ki ne'e kami fa'amanata kamu 'ani nia ne'e ala'anga na Aofia: 
Kulu'a ne'e kulu mauri 'ua ana kaida'i na Aofia ke ba'a dao ma'i, noa'a kulu 
kasi etaeta 'i na'o ana ngwae nia ki ne'e kira mae na'a. 
16 Na olilana ma'i na Aofia ke ba'a 'uri: Na Aofia sa Jesus ke ba'a ri totonga'i 
'ani lingalinga 'i ru doe, ma na 'ingata'i 'ainsel ke ri, ma na bungu God ke 

angi, sui na Aofia ka fi'i koso ma'i fa'asia 'i langi. Ma sa tai fa'ida ne'e kira 
fa'amamana ana sa Jesus Christ ne'e kira eta mae na'a 'i na'o, kike ba'a tata'e 
etaeta. 
17 Ma 'i buri, ai ne'e kira mauri 'ua ki, God ke ba'a lafu fiku ada saena gwa'i 
salo ki 'uana fiku'a fa'inia na Aofia saena mamanga. Ma kuke tua tua firi 
fa'inia na Aofia. 
18 Nia ne'e muke fata ni kwairadu fuamu'a kwailiu 'ania ru nini'a nau ku sae'e 
na'a kwau fuamu'a ki. 

1 Tesalonika 5 
1 Ngwaefuta kina 'ae, fuila noa'a kami kasi kerekere na'a kwau fuaumulu sulia 
na kaida'i ne'e ru ne'eri ki ke ba'a fuli. 
2 Osi'ana kaumulu sai le'a ana ta'ifau ana fa'i asoa na Aofia ke oli la'u ma'i, nia 
ke ba'a dao ma'i di'ia ta ngwae bili ba dao ma'i saena rodo, sulia noa'a ta 
ngwae kasi saiana kaida'i tae ne'e nia ke dao ma'i ana. 
3 Nia ke ba'a fuli ana kaida'i ne'e ngwae ki kika saea na ru ki ta'ifau le'a go'o 
'ana ma ka aroaro. Ma 'ali'ali go'o fa'afunu'a ke dao ma'i fafida. Nia ke ba'a 
fuli 'ali'ali go'o di'ia ta kini ba ngelafii ana kaida'i nia karangi fa'afuta. Ma nia 
'afita'i kira ke tafi fa'asia. 
4 Bore ma kamu'a ngwaefuta nau ki, noa'a kamu kasi tua saena ma'e rodo, 
di'ia na ngwae ne'e noa'a kira kasi fa'amamana ki. Ma ana kaida'i sa Jesus ke 
oli ma'i ana fa'i asoa ne'eri, noa'a nia kasi fa'atona kaumulu, di'ia ta ngwae 
bili ne'e fa'atona na ngwae ki. 
5 Kamu'a ta'ifau kamu tua 'i saena madako'anga ma 'i saena dangi. Kulu noa'a 
kasi tua 'i saena ma'erodo ana ta'anga'a. 
6 Nia ne'e, ka bolo fuana kuke dau sulia malitana mauri'a kia talakulu, ma 
kulu ke tua ni lialia noa'a kasi di'ia na ai ne'e kira maliu ki ana kaida'i sa 
Jesus ke oli ma'i. 

7 Saena rodo na'a ne'e ngwae ki kira maliu. Ma saena rodo logo ne'e ngwae ki 
kira kwa'u doe ana kwa'unga lilinga fasi 'iri ne'e manatada noa'a kasi saga. 
8 Bore ma kulu'a, ne'e kulu tua 'i saena dangi, nia bolo fuana kuke dau sulia 
malitana mauri'a kia talakulu. Na fa'amamana 'anga, na alafe 'anga, ma na 
manata 'uito'o 'anga kulu ne'e sa Jesus nia fa'amauri kulu, ka fone kulu fa'asia 
abula ta'anga'a, di'ia na kifi ngasi ma talo ne'e fonea na ngwae ni ofo'a. 
9 Kuke dau sulia malitana mauri'a kulu ki talakulu, osi'ana God noa'a kasi fili 
kia fuana kwatelana kwa'ikwa'inga nia fuaka. Nia fili kia lala fuana 
fa'amaurilaka 'ani na Aofia kia sa Jesus Christ. 
10 Sa Jesus ne'e mae fuana fa'amaurilaka, fasi 'iri kuke to'o ana mauri'a fa'inia, 
sui bore 'ana kulu ka mauri 'ua nama kulu ka mae na'a ana kaida'i ana olilana 
ma'i. 
11 Osi'ana ne'e kamu saiana ta'ifau na'a na ru ne'eri, muke fata kwairadui ana 
kamu'a kwailiu, ma muke 'afi kamu kwailiu 'ani fa'amamana'anga kamu, di'ia 
ne'e kamu sasia logo ana kaida'i ne'e. 
12 Ngwaefuta kina, kaimili amasi kamu muke fu'usi doe ana ngwae ne'e Aofia 
filida ki, ma kira ka rao ngangata fuana tala'ilamu'a ma kika fa'amanata 
kamu. 
13 Muke fu'usi doe ada, ma muke alafe fuada, sulia na rao'a ne'e kira sasia. Ma 
muke tua kwaima fa'i kamu kwailiu. 
14 Ngwaefuta kina, kaimili 'engo kamu logo muke fata fa'abasua ngwae ki ne'e 
kira noni 'aila fuana sasilana ta rao'a. Muke radua ngwae ne'e maurilada dila 
ki. Muke 'afia na ngwae ne'e kira ngwata'uta'u ki. Ma muke tua mabetau 
fa'inia ngwae ki ta'ifau. 
15 Kamu kasi ala'ania ti ai amu'a ka du'ua ta'anga'a 'ani ta'anga'a. Bore ma 
muke 'idufa'i iliili 'uana sasilana ru le'a ki fuamu'a kwailiu ma fuana ngwae ki 
ta'ifau. 
16 Ma muke noni ele ana kaida'i ki ta'ifau. 

17 Muke fo'o logo ana kaida'i ki ta'ifau. 
18 Ma muke ba'atafea God, bore 'ana ta tae ne'e ka dao to'omu'a. Sulia na ru 
ne'eri ki God oga muke sasi'i, osi'ana na mauri'a kamu tua fiku fa'inia sa Jesus 
Christ. 
19 Noa'a kamu kasi fonea na rao'a na Ano'i ru Abu, 
20 ma kamu kasi kware te'ete'e ana na fa'arongo'anga ki ne'e 'ita ma'i fa'asia 
God. 
21 Muke ilito'ona na ala'anga ki ta'ifau, ma di'ia ta ala'anga ne'e nia le'a, muke 
gonia. 
22 Ma muke tua fa'asia na ala'anga ta'a ki ta'ifau. 
23 Nau ku fo'o fasi 'iri na God ana aroaro'a ka sasi muke saga ana falafala 
kamu ki ta'ifau. Nau ku fo'o la'u fuana maurilamu'a, ma manatalamu'a, ma na 
nonimu'a ke tua 'olo'olo 'i maana God, leleka ka dao ana olilana ma'i Aofia 
kia sa Jesus Christ. 
24 God fili kamu, ma nia ke ba'a fulia ru ne'eri, sulia nia sasia ru nia saea. 
25 Ngwaefuta kina, muke fo'o logo fuaimili. 
26 Muke fa'ata'inia na alafe'anga kamu ki fuamu'a kwailiu ana kaida'i muke 
lisi kamu kwailiu. 
27 Nau ku fata totonga'i 'ani na gwaunga'inga na Aofia, ne'e muke to'omani 
nama kerekere'a ne'e fuada ngwae fa'amamana ki ta'ifau logo. 
28 Nau ku fo'o 'iri ne'e na kwai'ofe 'anga na Aofia kia sa Jesus Christ ke tua fa'i 
kamu. 

2 Tesalonika 

2 Tesalonika 1 
1 Kaimili sa Silas fa'inia sa Timoti ma nau'a sa Paul, ne'e kami kerekere kwau 
fuaumulu ngwae fa'amamana ki 'i Tesalonika, na ngwae God Ma'a kia ma 
fa'inia na Aofia sa Jesus Christ. 
2 Kaimili fo'o 'iri God na Ma'a kia ma na Aofia sa Jesus Christ ke kwai'ofe 
amu'a ma ke kwatea na aroaro'anga fuamu'a. 
3 Ngwaefuta nau kina, nia bolo fuaimili mika 'idufa'i ba'atafea God osi'amu'a. 
Ru ne'eri nia bolo osi'ana na fa'amamana'anga kamu ki ne'e bulao ka doe, ma 
na alafe'anga kamu fuamu'a kwailiu bulao ka doe logo. 
4 Ma osi'ana na falafala kamu 'una'eri, kami ala'a le'a suli kamu'a fuana ngwae 
fa'amamana God ki. Kami ala'a le'a sulia na ngangata'anga 'ani 
fa'amamana'anga kamu ki, sui bore 'ana kamu ka dao to'ona na 'afita'i'anga 
'oro ki, osi'ana ti ngwae kira fa'akaisi kamu sulia na fa'amamana'anga kamu 
ki. 
5 Aia, muka uu ngasi ana fa'amamana'anga kamu ki, sui bore 'ana muka dao 
to'ona na 'afita'i'anga 'oro ki, nia fa'ata'inia ne'e God ke ba'a matalanga'inia 
ngwae ki ta'ifau 'ani 'olo'olo'a. Nia ke ba'a kwate muke bolo na'a fuana tua'a 
saena 'Inoto'anga Nia, ne'e kira fa'akaisi kaumulu du'ungana. 
6 Ma kwai matalanga'i 'anga God nia saga, sulia nia ke ba'a kwatea na 
nonifii'a fuada ngwae ne'e kira fa'akaisi kamu 'i ta'ena ki. 
7 Ma nia ke ba'a lafua na'a nonifii'a ki fa'asi kamu ma kaimili logo. Nia ke sasi 
'una'eri ana kaida'i na Aofia sa Jesus ke leka ma'i fa'asia 'i langi fa'inia na 
'ainsel mamana nia ki, 
8 ma fa'inia meamea ana mafula. Ma ana kaida'i ne'eri, nia ke ba'a kwatea 
kwa'ikwa'inga fuana sa tai ne'e kira 'aila 'ani God ma noa'a kira kasi ro'osulia 
na Fa'arongo'a Le'a sulia na Aofia kia sa Jesus. 
9 Na kwa'ikwa'inga nia fuada ne'e nia ke ba'a malangisida sulia kudi. Ma kira 
ke tua fa'asia na Aofia fa'inia na raralana ma na ngasingasi'anga doe nia. 

10 Ma na ru ne'eri ki ke ba'a fuli ana kaida'i ne'e nia ma'i 'ua ana fa'i asoa ne'e 
na Aofia ke ba'a oli la'u ma'i. Nia ke ba'a oli la'u ma'i saena magalia ne'e fasi 
'iri ne'e ngwae nia ki ne'e kira fa'amamana ana, kike ba'atafe nia, ma kike 
fu'usi doe ana. Ma muke sasi logo 'una'eri, osi'ana kamu fa'amamana ana 
fa'arongo'anga ne'e kami fa'arongo kamu 'ani. 
11 Nia ne'e sasia ma kami ka fo'o fuamu'a ana kaida'i ki ta'ifau. Kami fo'o 'iri 
God ke kwatea na abula'anga kamu ki ka bolo fa'inia na mauri'a ne'e nia fili 
kamu 'uana. Ma kami ka fo'o la'u fasi 'iri na ngasingasi 'anga nia ke ba'a 'afi 
kamu 'iri muke saiana sasilana ru le'a ne'e kamu oga sasilana ki. Kamu oga 
sasilana ru le'a ne'eri ki du'ungana kamu fa'amamana ana sa Jesus. 
12 Kami fo'o 'una'eri 'iri kamu ke ba'a tafea na Aofia kia sa Jesus, ma nia ke 
ba'a tafe kamu logo. Ma na ru ne'e ki ke ba'a fuli sulia na kwai'ofe'anga God 
ma na Aofia sa Jesus Christ. 

2 Tesalonika 2 
1 Aia, ngwaefuta kina, kaimili oga muke sai le'a ana na olilana ma'i na Aofia 
kia sa Jesus Christ fa'inia na fiku lakulu siana. 
2 Kami amasi kamu fa'asia rongo'a sulia sa tai ne'e saea fuamu'a ne'e na fa'i 
Asoa na Aofia ke oli ma'i ana, nia dao ka sui na'a. Na ala'anga 'una'eri kwate 
kamu ka manata 'abera ma muka ma'u. Noa'a kamu kasi fa'amamana ala'anga 
ne'eri ki, sui bore 'ana ti ngwae kira saea na ala'anga ne'eri ka 'ita ma'i fa'asi 
kaimili ana kaida'i kami fata 'ani fatalana God, nama kira ka saea ne'e kami 
kerekere ma'i sulia. 
3 Ma noa'a kamu kasi fa'amamana ana ala'anga ki ne'e sakatafa ma'i fa'asia 
ngwae fatalada 'oso'oso ki. Osi'ana na ro ru ki ne'e ke fuli sui mala na asoa 
ne'e sa Jesus ka oli ma'i ka fii dao. Etana ru ne'e, na ngwae 'oro ki kike fa'ita'i 
ili 'ani God. Ma ruana ru ne'e na Ngwae Ta'a ana sa Saetan ke dao tafa ma'i, 
bore ma God ke alua saena kula ni kwa'ikwa'inga. 
4 Ngwae Ta'a ana sa Saetan ke ba'a tata'e saulia na ru ki ta'ifau ne'e ti ngwae 
kira saea 'ani God, ma nia ka saea nia'a 'inoto'a ka liufia na ru ki ta'ifau ne'e 

ngwae ki kira fo'osida. Ma nia ke ba'a tua saena Luma Abu God, ma ka saea 
fasi nia na'a ne'e God. 
5 Nau ku ala'a ta'ifau na'a sulia ru ne'e ana kaida'i ba nau ku tua 'ua ma'i fa'i 
kamu. Ma sali noa'a kamu kasi manata buru 'ua 'ani taka? 
6 Ma ta'i ru ne'e fonea Ngwae Ta'a ne'eri. Kamu saiana ka sui na'a ru ne'eri. 
Ngwae Ta'a nia bolo fa'inia ke dao ma'i ana kaida'i God 'olea go'o fuana. 
7 Na ngasingasi'anga ana ta'anga'a ne'eri rao ago go'o 'ana kaida'i ne'e, ma nia 
ka tua ago 'ua, leleka ka dao ana ta kaida'i ne'e kira ka lafua mala na ru ne'e 
fonea. 
8 Ana kaida'i ne'eri mala, na Ngwae Ta'a fi'i dao tafanga'i ma'i. Sui ana kaida'i 
na Aofia sa Jesus ka dao, nia ke ba'a mangofia 'i fafona Ngwae Ta'a ne'eri 
fuana saungilana, ma ke fa'alia 'ani ngasingasi'anga ana madako'anga nia. 
9 Aia, na Ngwae Ta'a ne'eri ke dao tafanga'i ma nia to'o ana na 
ngasingasi'anga ana sa Satan, ma nia ke ba'a sasia kwalukaelana fa'anada'a 
ne'e nia soke go'o 'ana 'ani'i ki. 
10 Ma nia ke ba'a soke 'ani kwalukaelana falafala ta'a ki fuana ngwae ki ne'e 
kira leka na'a 'uana kula ana mae'a firi. Kike ba'a mae sulia kira 'aila 'ani na 
Fa'arongo'anga mamana. Si di'ia kira fa'amamana ana na Fa'arongo'a 
mamana, God saiana ka fa'amaurida. 
11 Ma sulia kira 'aila 'ani na Fa'arongo'anga mamana, God ke ba'a sasia kira ka 
fa'amamana na'a 'ada ana 'oso'a doe Ngwae Ta'a ne'eri. 
12 Ma osi'ana na ru ne'eri, God ke ba'a matalanga'inia sa tai fa'ida ne'e noa'a 
kasi fa'amamana go'o ana na Fa'arongo'a mamana ma kira ka saele'a go'o 'ada 
fa'inia na rora'a kira ki. 
13 Ngwaefuta kina, nia bolo fuana kaimili ka ba'atafea na Aofia ana kaida'i ki 
ta'ifau, sulia kamu na ngwae ne'e God nia alafe fuamu'a ki. Sulia ka tau na'a 
ma'i ana etangilana, God fili kamu na'a fasi 'iri ka loge kamu fa'asia na 
kwa'ikwa'inga. Nia loge kamu 'ani na ngasingasi'anga Mango 'i ru Abu ne'e 

fa'asikasika kamu. Ma God loge kamu 'ani na fa'amamana'anga kamu 'ania na 
Fa'arongo'a mamana. 
14 God nia sae kamu 'iri muke to'o ana mauri'a firi, ana kaida'i ba kami 
fa'atalo 'ani Fa'arongo'a Le'a fuamu'a. 'Una'eri ne'e kamu ke ba'a 'ado ana 
'inoto'anga fa'inia na Aofia kia sa Jesus Christ. 
15 Ma sulia na ru ne'e ki na'a, ngwaefuta kaimili ki, muke fa'angasingasia na'a 
fa'amamana'anga kamu ki, ma muke dau ngasi fafia na fa'amanata'anga 
mamana ba kami fa'arongo 'ani fuamu'a, ma na kerekere'a ki logo ba kami 
kwatea kwau 'i na'o fuamu'a. 
16 Kaimili fo'o 'iri na Aofia kia sa Jesus Christ ma God na Ma'a kia ka radu 
kamu, ma ka fa'angasingasi kamu 'iri muke sasi le'a, ma muke fata le'a ana 
kaida'i ki ta'ifau. Sulia God alafe fuaka, ma ka kwaigwale aka firi, ma kulu ka 
kwaimasi 'ani manata 'uito'onga'a ana kwalu'ani ru le'a ki. 

2 Tesalonika 3 
1 Ngwaefuta nau kina, ta'i ru la'u nau ku saea fuamu'a, muke fo'o fuaimili, 'iri 
na fa'atalo'a kaimili 'ani ala'anga na Aofia ke takalo 'ali'ali, ma na ngwae 'oro 
ki kira ke fa'amamana ana, ma kike fata le'a sulia, di'ia logo ne'e kamu sasi 'i 
ne'ana. 
2 Muke fo'o logo 'iri God ke lia suli kaimili fa'asia na ngwae ta'a ki. Osi'ana na 
ngwae 'oro ki noa'a kasi fa'amamana ana Fa'arongo'a na Aofia. 
3 Bore ma na Aofia, nia fa'amamana go'o 'ana ana ala'anga nia ki, ma nia ke 
ba'a fa'angasingasi kamu ma ka lia suli kamu fa'asia sa Saetan. 
4 Ma na Aofia kwatea kaimili ka fito'o amu'a ne'e kamu ma'udia ro'onga'a 
sulia na tae ne'e kami fata sulia fuamu'a. 
5 Kaimili ka fo'o logo 'iri na Aofia ka 'afi kamu fasi 'iri muke sai le'a ana na 
alafe'anga God, ma muke ngangata ana fa'amamana'anga kamu ki, ka di'ia sa 
Jesus Christ ana kaida'i nia liufia 'afita'i'anga ki. 

6 Ngwaefuta kina 'ae, sulia na ngasingasi'anga ne'e na Aofia kia sa Jesus 
Christ nia kwatea fuaimili, nia ne'e kami ka fata totonga'i fuamu'a 'uri: Muke 
tua fa'asia na ngwae fa'amamana ne'e kira noni 'aila 'ania rao'a, ma kira ka 
aburongo ana na ru ne'e kami fa'amanata kamu 'ani'i ki. 
7 Kaumulu saiana ta'ifau na'a ne'e fuila kamu ka sasi sulia na ru ne'e kaimili 
sasi'i ki. Ana kaida'i kami tua ma'i fa'i kaumulu, noa'a kami kasi noni 'aila 
'ania rao'a. 
8 Ma kaimili 'iri ngali 'o'o go'o ana ta fanga ana ta ngwae, bore ma na ru ki 
ta'ifau go'o ne'e kami foli'i. Sulia asoa ma rodo, kami rao ngasingasi'a 'iri 
noa'a kamu kasi dao to'ona ta 'afita'i'anga ana lia'a suli kaimili. 
9 Kaimili rao 'una'eri, sui bore 'ana kaimili to'o ana ngasingasi'anga fuana 
ngali 'o'o 'anga ana fanga fa'asi kamu. Kaimili sasi 'una'eri, fasi 'iri muke sasi 
sulia na falafala kaimili ana rao'a. 
10 Ma kaida'i ba kami tua fa'i kamu, na fa'amanata'anga kaimili fuamu'a nia 
'uri ba, "Sa tai bore 'ana amu'a ne'e 'aila 'ani rao'a, noa'a kamu kasi kwatea ta 
fanga fuana.” 
11 Kami kerekere 'una'eri, sulia kami rongoa ti ngwae amu'a 'i ne'ana, kira 
'aila 'ani rao'a. Ma kira ka liu 'o'o go'o 'ada fuana susufolofolo'a ana rao'a ti 
ngwae matamata ki. 
12 'Ani ngasingasi'anga ana na Aofia sa Jesus Christ, kami fata totonga'i kwau 
fuada, ma kami ka fala maada kwau 'iri kike tua saga ma kira ke sasia na'a ti 
rao'a fasi 'iri kira ka ngalia na'a ru ki ne'e kira bo'obo'o 'uana. 
13 Ma kamu'a logo ngwaefuta kina, noa'a kamu kasi noni maruku 'ani sasilana 
ru le'a ki. 
14 Ma sa tai amu'a ne'e kasi ro'o go'o sulia tae ki ne'e kami saea kwau saena 
kerekere'a ne'e, muke lia saiana, ma noa'a kamu kasi sasia ta ru fa'inia, 'iri nia 
ke 'eke. 
15 Ma ka 'una'eri bore 'ana, noa'a kamu kasi fia fasi nia ta malimae amu'a. 
Muke ala'a kwai'afi ana, osi'ana nia ta ngwaefuta logo amu'a. 

16 Kami fo'o 'iri na Aofia ngwae ni kwatelana aroaro'anga fuaka, nia ke 
kwatea aroaro'anga fuamu'a ana kaida'i ki ta'ifau, ma ke tua fa'i kamu. 
17 Ma nau'a sa Paul nini'a, nau ku tala keresia na'a ru 'isi ne'e ki. 'Una'eri nau 
ku fa'asuia na'a kerekere'a nau ki ta'ifau. Ma nia ka fa'ata'inia ne'e kerekere'a 
ne'e leka ma'i fa'asi nau. 
18 Nau ku fo'o 'iri na kwai'ofe'anga na Aofia kia sa Jesus Christ ke tua fa'i 
kamu ta'ifau. 

1 Timoti 

1 Timoti 1 
1 Nau'a sa Paul, na ngwae ni lifurongo sa Jesus Christ. God ne'e fa'amauri kia, 
ma sa Jesus Christ na ngwae ne'e kulu kwaimasi ana, kero'a fata totonga'i 
fuaku ta ngwae ni lifurongo. 
2 Nau ku kerekere kwau fuamu sa Timoti. 'Oko di'ia na'a na ngela nau, sulia 
'oko fa'amamana ana fatalaku sulia sa Christ. Nau ku fo'o 'iri God na Ma'a 
fa'inia sa Jesus Christ na Aofia kia ke kwatea na le'anga'a, ma na 
kwaimanatai'anga, ma na aroaro'a fuamu. 
3 Nau ku oga 'oke tua basi 'amu 'i Efesus, di'ia ba nau ku asunga'i 'oe ana 
lekalaku 'uana 'i Masedonia. Sulia ti ngwae 'i Efesus kira fa'amanata 'ani na 
fa'amanata'anga 'oso'oso ki. Kira fa'amanata 'ani 'a'emae 'oso'oso ki ne'e kira 
lalingani ana isuisu'a sulia ko'o bora kira ki. Ma nau ku oga 'oke fata luida. 
Kaida'i kira fa'amanata 'ani na ru ne'e ki, na ngwae ki kwaingilongiloi suli'i, 
ma noa'a kira kasi leka sulia na nai'i ru 'anga God fuana fa'amaurilana na 
ngwae ki. Kaida'i kulu fa'amamana ana sa Christ, kulu totolia sai'a ana na 
nai'i ru 'anga God. 
5 'Oke ala'a totonga'i fuada noa'a kira kasi kwaingilongiloi 'una'eri, fasi 'iri 
kamu'a ngwae fa'amamana ki muke alafe fuamu'a kwailiu. Di'ia kamu alafe 
'una'eri, kamu ke ba'a to'o ana mauri'a ne'e sikasika, ma na manata'anga ne'e 
raola ka madako, ma na fa'amamana'anga ne'e ka mamana. 
6 Bore ma ti ngwae kira abula matamata na'a 'ada fa'asia na ru ne'e ki, ma 
kira ka leka na'a 'ada sulia na olisu'usu'u 'anga bolebole'a ki. 
7 Kira oga fasi 'iri kira ka uu di'ia na ngwae fa'amanata ki ana na taki sa 
Moses ki. Bore ma noa'a kira kasi sai go'o ana na taki sa Moses ki, sui bore 
'ana kira ka fata ngasingasi'a sulia. 
8 Ma kulu saiana na taki nia ki ne'e ru le'a, di'ia na ngwae ki kira sasi saga 
sulia. 

9 Ma kulu ka sai logo ana God noa'a kasi saunga'inia na taki ki fuana fa'asaga 
lana ngwae le'a ki. Nia saunga'inia lala fuana fa'asagalana na ngwae ne'e fulia 
ru ta'a ki, ma na ngwae ne'e abu rongo ki, ma na ngwae ne'e noa'a kira kasi 
fa'adufa God, ma na ngwae ne'e kira abula ta'a ki, ma na ngwae ne'e 
ilanga'inia God ki ma ru abu ki. Ma nia saunga'inia na taki ki na'a fuana 
ngwae ne'e kira saungwae, ma na ngwae ne'e kira saungia na ma'a kira ki ma 
te'a kira ki, 
10 ma na ngwae kakabara ki ma na ngwae ne'e kira 'usu ana ngwangwane ki, 
ma na kini ne'e kira 'usu ana kini ki, ma na ngwae ne'e kira bilia ngwae ki ma 
kika 'oifoli 'anida di'ia ti ngwae rao 'o'o, ma na ngwae 'oso'oso ki, ma ngwae 
ne'e 'oia fata alanga'inga kira ki, ma na ngwae ne'e kira sasia ti ru ne'e 
matamata fa'asia na fa'amanata 'anga mamana sulia na Fa'arongo'a Le'a. 
11 God ne'e 'inoto'a liu ma ka le'a liu, nia alua 'i limaku na Fa'arongo'a Le'a 
ne'eri 'iri nai fa'arongo 'ani. 
12 Nau ku ba'atafea sa Jesus Christ na Aofia kia, na ngwae ne'e kwatea na 
ngasingasi'anga fuaku fuana na sasilana na rao'a nau. Ma nau ku ba'atafea 
logo suli nia manata fito'o aku ma ka fili nau 'uana na rao'a fuana. Nia ka fili 
nau, 
13 sui bore 'ana na kaida'i ba 'i na'o, nau ku fa'akaisia ma nau ku fata fa'alia. 
Ma God ka kwaimanatai aku, sulia noa'a naisi fa'amamana 'ua, ma naisi 
saiana na ru ne'e nau ku sasia. 
14 Ma na Aofia kia fa'ale'a nau ka doe liu, ma ka kwai'afi aku fasi 'iri nau ku 
fa'amamana ana nia'a, ma nau ku alafe logo fuana. Nia saiana sasi'a 'una'eri 
fuaka na ngwae ne'e kulu tua ratai fa'inia sa Jesus Christ. 
15 Ma na ala'anga ne'e nia mamana, ma kulu ka fa'amamana ana ba nia 'uri, 
"Sa Jesus Christ nia leka ma'i saena magalia fasi 'iri ka fa'amauria ngwae ne'e 
abulalada ta'a ki." Aia, 'i na'o nau ku abula ta'a ka liufi kira ta'ifau. 
16 Sui bore 'ana nau ku abula ta'a 'una'eri, God kwaimanatai aku, ma noa'a nia 
kasi kwa'i nau. Nia sasi 'una'eri fasi 'iri ka fa'ata'inia na'a mabetau'a sa Jesus 

Christ fuaku, na ngwae ne'e nau ku ta'a liu. Nia sasi 'una'eri 'iri ngwae ki ka 
saiana nia rufuanata ana sa tai ne'e kike ba'a fa'amamana ana nia'a, ka di'ia 
logo ne'e nia rufuanata aku. Ma God ka kwatea mauri'a firi fuada. 
17 Ma nau ku oga kuke ba'atafea ma kuke fa'adoea God tutua firi. God na'a 
ne'e na ngwae tatalafa'a tua tua firi, ma noa'a kasi mae, ma noa'a kulu kasi 
lisia, ma ta'ifili nia go'o ne'e God. 'Iu ka 'una'eri. 
18 Ma 'ae'o, sa Timoti ngela nau, nau ku fata fuamu sulia ala'anga ba na Ano'i 
ru Abu fata 'ani na gwaunga'i ki kira fata suli'o ana kaida'i ba sui na'a ma'i. 
'Oke gonia na ala'anga ne'eri ki, 'iri 'oke fu'a le'a, ma 'oko ngangata 'usia na 
ngwae fa'amanata 'oso'oso ki. 
19 Ma 'oke uu ngasi 'ani na fa'amamana'anga 'oe ana sa Christ, ma 'oke sasia 
na ru ne'e 'oko saiana nia saga ki. Ti ngwae kira danga fa'iburi na'a 'ani na ru 
ki ne'e kira saiana nia saga, ma noa'a kira kasi fa'amamana na'a ana sa Christ. 
20 Ma ti ngwae ada ne'e sa Haemeneas ma sa Aleksanda. Ma nau ku 
fa'asidaro'o na'a fuana sa Saetan 'iri ka sasia ta ru adaro'o. Nau ku sasi 'una'eri 
'iri kera ke saiana na ru kera sasia nia rora, ma kera ka mango fa'asia fata'a 
rora sulia God. 

1 Timoti 2 
1 Ru ne'e nia talinga'i, nau ku 'engo kamu fasi 'iri muke fo'osia God, ma muke 
ba'atafe nia, ma muke gani nia 'uana kwai'afi'anga ana ngwae ki ta'ifau. 
2 Ma muke fo'o fuana na ngwae tatalafa'a ki, ma sa tai fa'ida ne'e kira to'o ana 
na 'inoto'anga, fasi 'iri kulu ta'ifau kuke tua 'ani mauri'a ana aroaro'anga ma 
na babato'onga. 'Una'eri kulu saiana kuke fa'a 'inoto'a God ma sasilana ru 
'olo'olo ki. 
3 Na fo'onga'a 'una'eri le'a ma ka fa'asaele'a God ne'e fa'amauri kia. 
4 Osi'ana God nia oga na ngwae ki ta'ifau kira ka saiana na ru mamana sulia 
sa Christ, ma kira ka to'o ana mauri'a firi. 

5 Sulia ta'i God go'o, ma ta'i ngwae go'o ne'e olifa'inia na ngwae ki fuana God. 
Nia ne'e sa Jesus Christ. 
6 Sulia sa Jesus kwatea na'a maurilana talana 'iri ka lafua na ngwae ki ta'ifau 
fa'asia na kwa'ikwa'inga. 'Una'eri, ana kaida'i ba God nia filia, nia ka 
fa'ata'inia na'a na kwaiogai'anga nia fuana ngwae ki ta'ifau kira ka to'o ana 
mauri'a firi. 
7 Nia ne'e, God ka fili nau na'a fasi 'iri nau'a na ngwae ni lifurongo, ma nau 
ku fa'arongo, ma nau ku fa'amanata 'ani na fa'arongo'a mamana sulia sa Jesus 
Christ fuana na ngwae ne'e noa'a la'u Jiu ki. Noa'a nau kusi soke. Ru mamana 
nau ku saea. 
8 Nau ku oga na ngwangwane ki ana kula ki ta'ifau kira ka fo'o. Ma ana 
kaida'i kira ta'ea na limada fuana fo'onga'a, kira ka tua 'olo'olo 'ani mauri'a 
sikasika, ma noa'a kira kasi saeta'a nama kika olisu'usu'u fa'inia ta ngwae. 
9 Nau ku oga logo na kini ki kike toro saga nama 'ani toro kira ki. Ma noa'a 
kira kasi toro 'ani toro ne'e ngwae ki ke lia funufunu fuada fa'ini'i. Di'ia 
kaida'i kira firi'ia ifuda, noa'a la'u 'ani na ru ne'e folilani doe liu ki ne'e kira ka 
laungi 'ani, ma noa'a la'u 'ani na toro ne'e folilani doe liu ma ka inua ngwae 
fuana ta'anga'a. 
10 Kike kwate maurilada ke kwanga lala 'ani sasilana ru le'a ki ne'e bolo fuana 
kini ki ne'e kira saea kira fa'amamana ana God. 
11 Na kini ki kike tua aroaro, ma kike enoeno ana kaida'i kira fafarongo fuana 
fa'amanata'anga ki. 
12 Noa'a nau kusi ala'ania na kini ki 'iri ne'e kike fa'amanata ma kira ka 
gwaunga'i fafia na ngwae ki. Nia bolo fuana kike tua aroaro go'o 'ada. 
13 Sulia sa Adam ne'e God nia eta saunga'inia, sui mala 'i Eve. 
14 Ma noa'a la'u sa Adam ba sa Saetan sokea, bore ma 'i Eve lala 'ana ba nia 
fa'amamana na soke'a sa Saetan ki, ma ka 'oia na taki God ki. 

15 Bore ma, osi'ana ne'e kini ki kira fa'afuta ngela, God ke fa'amaurida di'ia 
kira fa'amamana ana sa Christ, ma kira ka alafe, ma kika tua saga, ma kira ka 
enoeno. 

1 Timoti 3 
1 Na ala'anga ba 'uri nia mamana, "Di'ia ta ngwae nia oga ka kwaitala'i ana 
fikuta'i ngwae fa'amamana, tama ngwae ne'eri nia oga na rao'a le'a liu 
ne'eri'a.” 
2 Ma na ngwae kwaitala'i ana fikuta'i ngwae fa'amamana ne'e ngwae ne'eri 
abulalana ka saga liu, ma nia ka to'o ana ta'i 'afe go'o ma ka tua mamana 
fa'inia, ma nia ka lia le'a sulia nia'a talana ma ka daufafia mauri'a nia, ma ka 
manata saga, ma ka sasia ru le'a ki. Ma nia ka kwaloa ngwae ki 'i luma nia, 
ma ka bolo fuana fa'amanata 'anga 'ani fatalana God. 
3 Nia noa'a kasi kwa'u doe ana na kafo ne'e ngasingasi'a fuana burasilana 
gwauna. Ma nia noa'a kasi oga fu'anga, bore ma nia ka tua anoano fa'inia 
aroaro'anga fuana ngwae ki. Ma nia noa'a kasi 'idufa'i olisu'usu'u fa'inia 
ngwae ki. Ma nia noa'a kasi guguta mani. 
4 Ma nia saiana ka fa'asaga na ngela nia ki, ma na 'afe nia, ma ka fa'amanata 
na ngela nia ki fasi 'iri kira ka ro'osulia, ma kira ka fu'usi doe ana nia'a. 
5 Si di'ia na ngwae noa'a kasi saiana na lia'a sulia na ngela nia ki ma na 'afe 
nia, nia ka lia mo fa'uta sulia na ngwae fa'amamana God ki? 
6 Na ngwae ne'e fa'amamana ka tau, ne'e totolia nia ka kwaitala'i. Na ngwae 
ne'e fi'i ru'u ma'i saena fikuta'i ngwae fa'amamana, nia kata aura'e nia di'ia sa 
Saetan, ma God ke matalanga'inia logo. 
7 Nia logo ne'e ngwae fuana ngwae 'i maa ana lalusae kira ka fu'usi doe ana, 
ma noa'a kira kasi saea ta ru ta'a sulia. 'Una'eri ne'e sa Saetan noa'a kasi daua 
'ani na itoito nia. 
8 Na ngwae ni kwai'afi'anga ki saena na fikuta'i ngwae fa'amamana logo, ne'e 
abulalana ka le'a, ma ngwae ki ka fu'usi doe ana nia'a. Nia ka fata mamana. 
Ma noa'a kasi kwa'u doe 'ani kwa'unga lilinga ki, ma noa'a kasi guguta mani. 

9 Nia noa'a kasi manata ruarua, bore ma nia ke fa'amamana ngasingasi'a ana 
fa'arongo'a God ne'e nia fa'ata'inia fuaka. 
10 Ma na ngwae ne'e fa'amamana ki, kira ka ilito'ona basi 'i na'o, 'iri kira 
saiana ne'e nia saga na'a, sui mala nia ka fi'i rao. 
11 Ma na 'afe nia logo, na abulalana ka le'a, ma ngwae ki ka fu'usi doe ana. 
Nia noa'a kasi ala'a buri ana ngwae ki. Ma nia ka lia le'a sulia talana ma ka 
daufafia mauri'a nia, ma nia ka 'olo'olo ana na ru ki ta'ifau. 
12 Ma na ngwae kwai'afi ana ngwae fa'amamana ki, nia ka to'o nama ana ta'i 
'afe go'o, ma ka tua mamana fa'inia. Ma nia saiana ka fa'asaga na 'afe nia ma 
na ngela nia ki. 
13 Ma sa tai ne'e nia rao le'a saena lalusae, ke ba'a le'a fuada, ma ka bolo 
fuana nia ka fata nonira'a sulia na fa'amamana'anga nia ana sa Jesus Christ. 
14 Ana na kaida'i nini'a nau ku kere na'a kwau fuamu, nau ku manata nama 
fasi nau ku leka ma nau ku lisi'o 'ali'ali. 
15 Ma di'ia nau ku ta'i dole, na kerekere'a ne'e ke ba'a fa'ata'inia fuamu na 
abula'anga fa'uta ne'e kuke ba'a tua 'ani saena fiku'a fa'inia ngela God ki. 
Kulu'a na fikuta'i ngwae God mauri. Ma fikuta'i ngwae fa'amamana ne'e 
fa'angasingasia na fa'amanata'anga mamana God, di'ia na diro 'ai ki ne'e 
fa'angasingasia ta luma. 
16 Nia mamana liu ne'e na fa'arongo'a God ne'e nia fa'ata'inia fuaka nia 
mamana ta'ifau. Na fa'arongo'a ba 'uri, "Sa Christ alu nia ka ngwae'a. Ma na 
Ano'i ru Abu ka fa'ata'inia na'a na sagalana. Ma na 'ainsel ki kira ka lisia na'a. 
Kulu ka fa'arongo na'a 'ani nia'a fuana kwalu'ani ngwae. Ma na ngwae saena 
fanoa 'oro ki kira ka fa'amamana na'a ana nia'a. Ma God ka ngali nia na'a 
'uana 'i langi." 

1 Timoti 4 
1 Na Mango 'i ru Abu fata madako 'ani fasi ti ngwae kira karasu na'a fa'asia na 
fa'amamana'anga kira, ana kaida'i 'i na'o ana sa Jesus ka fi'i dao ma'i. Kira ka 

ro'osulia na ano 'i ru 'oso'oso ki, ma na fa'amanata'anga ana na ano 'i ru ta'a 
ki. 
2 Na fa'amanata'anga ne'eri ki 'ita ma'i fa'asia na ngwae 'oso'oso ki ne'e noa'a 
kira kasi kwaimanatai sulia na abula ta'anga'a kira ki. Di'ia ngwae matamata 
ki abula ta'a, kira ka kwaimanatai. Bore ma na ngwae 'oso'oso ne'eri, noa'a 
kira kasi kwaimanatai sulia ne'e manatalada ta'a ta'ifau na'a. 
3 Na ngwae 'oso'oso ne'eri ki, kira fa'amanata fasi na ara'inga ma na 'afe'a nia 
rora. Kira fa'amanata logo 'ani na 'anilana ti fanga nia rora. Bore ma God 
saunga'inia na fanga ne'eri ki fuana ngwae fa'amamana ki fuana 'anilani, 'i 
burina ne'e kira kwatea na fo'onga'a ni ba'atafe'a fuana God. Ma God 
saunga'inia na fanga ne'eri ki fuana ngwae ne'e kira sai na'a ana 
fa'amanata'anga mamana. 
4 Sulia fanga ki ta'ifau ne'e God saunga'ini'i, noa'a ta ru kasi ta'a, ni'i le'a 
ta'ifau go'o. Si di'ia kulu ka fo'o 'ani ba'atafe'anga fuana 'anilana, noa'a kulu 
kasi 'aila na'a 'ania ta fanga. 
5 Fanga nia le'a fuana 'anilana, osi'ana God saea nia le'a, ma na fo'onga'a kulu 
fuana na fanga kwate ma nia ka le'a. 
6 Timoti 'ae, di'ia 'oko kwatea na fa'amanata'anga ne'e ki fuana ngwae 
fa'amamana ki, ma di'ia 'oko mauri 'ani na Fa'arongo'a Le'a, ma 'oko tua ni 
ro'o sulia na fa'amanata'anga mamana, tama 'oe na ngwae rao le'a sa Jesus 
Christ. 
7 Aia, noa'a 'oe kosi fafarongo sulia na 'a'emae 'aurafu ki. 'Oko su'ute lala 
'uana sasilana na kwaiogai'anga God. 
8 'Oko saiana ngwae ki fata 'uri, "Nia le'a fuana na ngwae ka fa'angasingasia 
nama nonina, osi'ana nia ka 'afia na mauri'a fuana na kaida'i ne'e." Bore ma 
nia le'a ka tasa di'ia na ngwae ke su'ute fuana sasilana na kwaiogai'anga God, 
sulia nia ka 'afia na mauri'a fuana na kaida'i ne'e, ma ta kaida'i ne'e ke ba'a 
dao logo ma'i. Ma ala'anga ne'eri nia ka mamana, ma kulu ka fa'amamana 
ana. 

10 Kuke su'ute nama 'una'eri, osi'ana kulu fito'o ana God ne'e mauri. Sulia nia 
saiana ke fa'amauria ngwae ki ta'ifau, ma ka tasa fuana sa tai ne'e kira 
fa'amamana ana. 
11 'Oke fa'amanata na ngwae ki 'ani ru ne'eri ki, ma 'oko fata totonga'i 'ani 
fuana ngwae ki ke ro'osuli'i. 
12 Ma noa'a 'oe kosi ala'ania na ngwae ki kira ka saea 'oe kosi totolia 
kwaitala'i 'anga osi'ana 'ae'o na ngwae 'alako. 'Oke tua 'ani tua'a le'a fuana na 
ngwae ne'e kira fa'amamana ki kike lia suli'o, 'ania na fatalamu, ma na 
abulalamu, ma na alafelamu, ma na fa'amamanalamu, ma na tua 
madakolamu. Si di'ia kira lisia na tua lamu nia le'a, kike sasi logo sulia. 
13 Ana kaida'i 'oke ma'akwalia daolaku ma'i, 'oke to'omani na Kerekere'a Abu 
ki fuana ngwae ki, ma 'oke fa'atalo 'ani Fa'arongo'a Le'a, ma 'oke fa'amanata 
ngwae ki. 
14 Ma noa'a 'oe kosi danga 'ani na kwate'a 'oe ne'e Ano'i ru Abu kwatea 
fuamu, ana kaida'i ne'e profet ki kira fata 'ani ma na fa'ina'ona'o ki kika alua 
na'a limada 'i fafomu. 
15 'Oke sasia ru ne'eri ki sulia asoa ki fasi 'iri ne'e ngwae ki ta'ifau kira ka lisia 
na le'alana rao'a 'oe ne'e doe na'a. 
16 'Oke lia le'a sulia na abula'anga 'oe talamu, ma na ru ne'e 'oko fa'amanata 
'ani'i ki. Ma 'oko ina'u ana na rao'a ne'eri ki, sulia di'ia 'oko sasi 'una'eri, God 
ke fa'amauri 'oe fa'inia sa tai ne'e kira rongoa fatalamu. 

1 Timoti 5 
1 Noa'a 'oe kosi balufia ta ngwae ngwaro, bore ma nia totolia 'oke ala'a 
gwafea di'ia ta ma'a amu. Ma kaida'i 'oko sasia ta ru fuana ngwae 'alako ki, 
nia di'ia ne'e 'oko sasia fuana sa to'olamu. 
2 Ma kaida'i 'oko sasia ta ru fuana 'afe ki, nia di'ia ne'e 'oko sasia fuana te'a 'oe 
ki. Ma kaida'i 'oko sasia ta ru fuana kini sari'i ki, nia di'ia ne'e 'oko sasia fuana 
ngwaingwaena 'oe ki 'i saena manata'anga ne'e le'a ta'ifau. 

3 Fuila na ngwae fa'amamana ki kike lia sulia na gwa'i 'uru ki ne'e kira tua 
ta'ifilida. 
4 Bore ma di'ia gwa'i 'uru ne'e to'o ana na ngela ki nama na ko'o ki, kira ka 
rao fuana God 'ani lia'a nama sulia. Ma kira ke lia nama sulia te'a kira, osi'ana 
te'a kira eta lia sulida. Ru ne'eri, God saele'a liu fa'inia. 
5 Muke 'afia na gwa'i 'uru ne'e tua ta'ifilia ma ka noa'a ta ngwae fuana tagi'a 
sulia. Nia fito'o ana God, ma nia ka ina'u ana fo'onga'a ma gani'a 'uana 
kwai'afi'anga sulia rodo ma na asoa. 
6 Bore ma na gwa'i 'uru ne'e ke sasi 'uana na kwaiogai 'anga ana noni, noa'a 
kamu kasi 'afia. Sui bore 'ana nia ka mauri 'ua, na mauri'a nia fa'inia sa Christ 
mae ka sui na'a. 
7 'Oke kwatea na fa'amanata'anga ne'e ki fuana na ngwae fa'amamana ki, 'iri 
ta ngwae noa'a kasi dao to'ona ta rora'a ada. 
8 Ma di'ia ta ngwae noa'a kasi lia sulia na ngwaefuta nia ki, ma na ngwae ana 
kwalafa nia, tama ngwae ne'eri fa'asia na'a na fa'amanata'anga sa Christ, ma 
nia ka ta'a ka liufia na ngwae ne'e noa'a kira kasi fa'amamana ki. 
9 Ma na gwa'i 'uru ne'e noa'a kasi dao 'ua ana ono akwala fa'i ngali ki, noa'a 
'oe kosi to'oma'i fiku ana fa'inia na gwa'i 'uru ki. 'Oke to'oa ta gwa'i 'uru ne'e 
nia ngwaro, ma nia tuatua mamana fuana ara'i nia. 
10 Ma kira ka saiana ne'e nia sasia rao'a le'a 'uri ki: Nia lia le'a sulia na ngela 
nia ki, ma ka kwaloa na ngwae dao ki 'i luma nia, ma ka enoeno, ma ka 'afia 
na'a ngwae fa'amamana ki fa'inia sa tai fa'ida ne'e kira to'o ana na 'afita'i'anga, 
ma ka danga ta'ifau na'a 'ani nia'a fuana sasilana na rao'a le'a ki. 
11 Ma na gwa'i 'uru ne'e noa'a kasi ngwaro go'o ki, noa'a 'oe kosi to'oma'i 
fikuda fa'inia na gwa'i 'uru ki. Ma si di'ia na kwaiogai'anga ana noni kwatea 
ma kira ka abula matamata fa'asia rao'a fuana sa Jesus, kira oga kike 'afe la'u. 
12 Ma di'ia 'una'eri, kira fulia rora'a sulia kira 'oia na'a fata alanga'inga ne'e 
kira eta sasia na'a fuana sa Jesus Christ. 



718 

 

 
© 2003, Wycliffe Bible Translators, Inc. 

 

 
 

 

13 Di'ia kira noa'a kasi 'afe la'u, tama kira saiana fa'alilana na kaida'i kira ki 
fuana liu kwailiu'anga ana luma ki. Ma na ru ne'e ta'a ka tasa ne'e kira tua ni 
ala'a go'o 'ada ana ti ngwae, ma kira ka fata sulia na ru ne'e noa'a kasi bolo 
fuana ala'anga suli'i ki. 
14 Nia ne'e nau ku fia nia le'a fuana gwa'i 'uru fi'i doe ki kira ka 'afe la'u, ma 
kira ka fa'afuta ngela, ma kira ka lia sulida fa'inia na luma kira ki, fasi 'iri ne'e 
malimae kulu ki noa'a kira kasi to'o ana ta ru fuana fata ta'anga'a 'ani suli 
kulu. 
15 Sulia ti gwa'i 'uru kira abula matamata na'a, ma kira ka leka na'a 'ada sulia 
sa Saetan. 
16 Si di'ia ta kini ne'e fa'amamana ana sa Jesus Christ, ma ta gwa'i 'uru ka tua 
'i saena na tua'a nia, nia ke lia suli nia, osi'ana noa'a nia kasi le'a fuana 
'abera'anga 'ani la'u na ngwae ne'e kira fa'amamana ki. 'Una'eri ngwae 
fa'amamana ki kira saiana kika lia na'a 'ada sulia na gwa'i 'uru ne'e kira tua 
ta'ifilida ki. 
17 Ma na ngwae fa'ina'ona'o ne'e kira rao le'a fuana na fiku ta'i ngwae 
fa'amamana, nia totolia muke fu'usi doe ada ma muke foli le'a ada. Tasa liu 
fuana sa tai ne'e rao ngasingasi'a 'ani fa'atalo'a 'ani Fa'arongo'a Le'a fa'inia 
fa'amanata'anga. 
18 Sulia na Kerekere'a Abu ba fata 'uri, "Noa'a 'oe kosi firi fafia na kwakwana 
na buluka ni rao, ana kaida'i nia uria maga ru ki." Ma ta ala'anga ka 'uri logo, 
"Na ngwae ni rao saiana ngalilana na'a folifoli'a nia.” 
19 Aia, ma noa'a 'oe kosi fafarongo 'uana ala'anga ta ngwae go'o 'ana ne'e ke 
fai fafia ta ngwae fa'ina'ona'o, leleka ta ro ngwae nama ta uulu ngwae ne'e 
leka ma'i, kira ka fata fa'amamana sulia ru ne'e. 
20 Aia, 'oke balufia na ngwae ne'e kira abulalada ta'a ki. 'Oke sasi 'una'eri 'i 
na'ona na ngwae ki ta'ifau, 'iri na ngwae ne'e kira tua 'i ne'eri ki kike rongo, 
ma kike ma'u. 

21 Nau ku ala'a totonga'i fuamu 'i maana God, ma sa Jesus Christ, ma na 
'ainsel abu ki, 'iri 'oke ro'osulia na fa'amanata'anga ne'e ki, ma noa'a 'oe kosi 
efoa, ma noa'a 'oe kosi 'inifilifili ana ta ngwae sulia na tae ne'e 'oko lisia 'i 
maa. 
22 Ma noa'a 'oe kosi 'ali'ali'a ana alu lima'anga fafona ta ngwae fuana rao'a 
fuana na Aofia. Ma noa'a 'oe kosi 'ado fa'inia ta ngwae ana kaida'i kira fulia ta 
ru rora. 'Oke tua sikasika fa'asia ta'anga'a ki! 
23 'Oke kwa'ufia ta kala waen fa'inia na kafo 'iri ka 'afia na siramu ka le'a, 
sulia 'ae'o na ngwae ne'e 'oko mata'i firi go'o 'amu. 
24 Na abula ta'anga'a ti ngwae ki talangwara'u liu na'a fuana lisilana, ma 
ngwae ki ta'ifau ka saiana ne'e God ke ba'a matalanga'i kira. Bore ma na 
abula ta'anga'a ti ngwae ki, kira noa'a kasi lisia ana kaida'i na'a 'ana. 
25 Ka 'una'eri logo, ti ngwae sasilana ru le'a kira ki teo tafanga'i liu fuana 
lisilana. Ma na rao'a le'a ti ngwae ki ne'e noa'a kasi fa'ata'i nini'ari, bore ma 
ana ta kaida'i kike ba'a lisia. 

1 Timoti 6 
1 Na ngwae fa'amamana ne'e kira rao 'o'o, kira manata doe ana ngwae 'a'ana 
kira ki, fasi 'iri ta ngwae noa'a kasi fata ta'a ana satana God ma na 
fa'amanata'anga kulu. 
2 Ma na ngwae rao 'o'o ne'e na ngwae 'a'ana kira ki fa'amamana ana sa Jesus 
Christ, noa'a kira kasi manata 'uri, "Na ngwae 'a'ana nau nia fa'amamana logo. 
'Uri noa'a naisi fu'usi doe go'o ana nama ku rao ngangata fuana." Na manata 
'anga 'una'eri nia noa'a kasi le'a! Kira rao le'a ka tasa mo fuada, sulia kira to'o 
go'o ana ta'i fa'amamana'anga ma kika alafe fuana God. Nia ne'e, 'oko 
fa'amanata ma 'oko fata sulia na ru ne'e ki. 
3 Ti ngwae noa'a kasi fa'amanata 'ani ru ne'e ki. Ma noa'a kira kasi alafafia na 
ala'anga mamana na Aofia kia sa Jesus Christ, ma na fa'amanata'anga kia 
sulia tua'a saga. 



720 

 

 
© 2003, Wycliffe Bible Translators, Inc. 

 

 
 

 

4 Ngwae ne'eri ki kira lafuda, ma noa'a kira kasi sai go'o ana ta ru. Ma na 
kwaiogai'anga kira ka ta'a fuana na olisu'usu'unga sulia na fadalana ma'e 
fata'a ki. Ma na manata'anga 'una'eri ki, nia kwatea ma kira ka 
kwaimamagolai, ma kika olisu'usu'u kwailiu, ma kika fata ma'udi, ma kika 
manata ta'a sulia na ngwae ki. 
5 Ma kira ka olisu'usu'u sulia asoa ki. Ma na manatada noa'a kasi rao. Ma 
noa'a kira kasi sai na'a ana ru mamana ki. Kira fia ne'e di'ia kira donga God, 
kike toda mani. 
6 Aia, ma leka'a sulia God fa'ato'orua na ngwae, osi'ana na kwaiogai'anga nia 
ki ne'e ali'afu ana na tae ki ne'e nia to'o na'a ana. 
7 Aia, tae ne'e kulu ngalia ma'i saena magalia ne'e? Noa'a go'o! Ma na tae ne'e 
kuke ba'a ngalia fa'asia na magalia ne'e? Noa'a go'o! 
8 Nia ne'e, di'ia kulu to'o na'a ana fanga ma na toro, tama ru ne'eri ki le'a na'a 
fuaka. 
9 Ti ngwae kira oga liua to'oru'anga. Ma ka talangwara'u fuada ne'e kike sasia 
ru rora ki fuana todalana mani. 'Una'eri, kira ka dao to'ona ne'e kira 'asida 
saena itoito di'ia ru 'ae'aela ki. Kira oga sasilana ru 'oro rora ma ka bolebole'a 
ki ne'e ta'a fuada. Ma kira ka dao na'a to'ona nonifii'anga doe liu. 
10 Kaida'i ngwae liana teo ana mani, kira ke sasia kwalu kaela ru ta'a ki fuana 
ngalilana mani. Ti ngwae kira sasi 'uana na mani, ma kira ka leka tau na'a 
fa'asia na fa'amamana'anga ana God, ma na liadila'a 'oro ki ka fa'alia na'a 
maurilada. 
11 Timoti 'ae, 'oe na ngwae God, 'oke tua fa'asia na ru ne'eri ki. Ma 'oke sasi 
ngangata 'uana na 'olo'olo'a, ma na tua'a abu, ma na fa'amamana'anga, ma na 
alafe'anga, ma na ngangata'anga saena kaida'i ana 'afita'i'anga ki, ma na tua'a 
enoeno. 
12 'Oko rao le'a fuana na fa'amamana'anga. Ana kaida'i ba 'oko fata 
ngasingasi'a sulia na fa'amamana'anga 'oe fuana ngwae 'oro ki, 'oko ngalia na 
mauri'a firi ne'e God fili 'oe 'uana. 

13 Nau ku ba'e 'oe 'i na'ona God ne'e kwatea na'a mauri'a fuana ru ki ta'ifau, 
ma 'i na'ona sa Jesus Christ na ngwae ba fata ngasingasi'a fuana sa Pontias 
Paelat, 
14 fasi 'iri 'oko ro'osulia na'a ru ne'eri ki, ma 'oko sasi sulia 'iri 'oko madakola 
ana ru ki, ma noa'a 'oe kosi rora, leleka ka dao ana fa'i asoa ne'e Aofia kia sa 
Jesus Christ ke oli ma'i ana. 
15 Nia ke ba'a dao tafa ana kaida'i saga ne'e God nia filia. God ne'e ngwae ki 
aura'ea, ma nia talana ka gwaunga'i ka tasa fafia na ru ki ta'ifau, ma na 
tatalafa'a ne'e ka gwaunga'i fafia na ngwae tatalafa'a ki, ma ka Aofia'a fafia na 
aofia ki. 
16 Ma ta'ifili nia go'o ne'e nia mauri firi ma noa'a kasi ma'e. Nia tua 'i saena na 
madako'anga ne'e noa'a ta ngwae kasi bolo na'a fa'inia dao'a karangia. Ma 
noa'a ta ngwae kasi lisi nia 'ua, ma noa'a ta ngwae kasi bolo na'a fuana 
lisilana la'u. Alu ngwae ki kike fa'a aofia. Alu nia ka gwaunga'i 'ani 
ngasingasi'anga ne'e tuatua firi! 'Iu ke 'una'eri. 
17 'Oko saea fuana ngwae ne'e kira to'o ana to'oru'a 'i saena na magalia ne'e, 
noa'a kira kasi manata lafuda. Kike alua fito'onga kira ana God, ma noa'a la'u 
na to'oru'a kira ki ne'e ke sui 'ali'ali go'o. Sulia God kwatea ru ki ta'ifau fuaka 
fuana na saele'anga sulia. 
18 'Oke saea fuada kike sasi le'a 'iri kike to'oru ana rao'a le'a ki, ma kira ka 
ma'udi fuana kwate ru'a fuana 'afilana ngwae ki. 
19 Di'ia kira sasi 'una'eri, kira gonia na to'oru'a ne'e 'afi kira ana kaida'i ne'e 
nia 'ua ma'i. Ma kike to'o ana mauri'a ne'e mamana. 
20 Timoti 'ae, 'oke lia le'a sulia na tae ne'e God kwatea 'oko lia sulia. Ma noa'a 
'oe kosi rongo sulia ala'anga ta'a ki ma na olisu'usu'u 'anga bolebole'a ki ne'e ti 
ngwae kira ala'a rora 'ani ma kira ka saea 'ani "na sae sae ru'a.” 
21 Osi'ana ti ngwae fito'o ana ala'anga bolebole'a ne'eri, ma kira ka leka rora 
fa'asia na fa'amamana'anga ana sa Jesus Christ. Nau ku fo'o 'iri na le'anga'a 
God ke tua fa'i kamu ta'ifau. 

2 Timoti 

2 Timoti 1 
1 Nau'a sa Paul, na ngwae ni lifurongo sa Jesus Christ, osi'ana God nia saele'a 
fuana fili laku 'iri nau'a ta ngwae lifurongo. God kwate nau fasi 'iri nau ku 
fa'arongo 'ani mauri'a firi ne'e nia eta fata 'ani fuaka, na ngwae ne'e kulu 
fa'amamana ana sa Jesus Christ ki. 
2 Nau ku kerekere kwau fuamu kwala Timoti ne'e 'oko di'ia na ngela liaku 
teoliu ana. Nau ku fo'o fasi 'iri God na Ma'a ma sa Jesus Christ na Aofia kia, 
kera ke kwatea na le'anga'a, ma na kwaimanatai'anga, ma na aroaro'a fuamu. 
3 Nau ku ba'atafea God ne'e nau ku rao fuana 'ani na lia'i ngwae raola, di'ia na 
ko'o nau ki ba kira rao fuana. Ma nau ku ba'atafe nia ana asoa ma na rodo, 
ana kaida'i nau ku fo'o ana, ma nau ku gania God fuana kwai'afi'anga amu. 
4 Nau ku oga liu fasi 'iri nau kui lisi'o la'u, osi'ana nau ku manata to'ona na 
angi'a ba 'oe, ana kaida'i ba koro leka to'oto'o na'a ana. Ma nai ba'a saesaele'a 
liu ana kaida'i koro ke oli la'u ma'i. 
5 Ma nau ku manata to'ona na fa'amamana'anga le'a ne'e 'oko tua 'ani, di'ia 
logo na fa'amamana'anga ba ko'o 'oe 'i Lois ma te'a 'oe 'i Iunis kera tua 'ani. 
Ma nau ku saiana nia ne'e 'oko tua logo 'ani. 
6 Nia ne'e, nau ku fa'amanata oli la'u amu fasi 'iri 'oko fa'angasingasia na 
kwate'a ne'e God kwatea na'a fuamu, ana kaida'i ba nau ku alua na limaku 
fafi'o. 
7 Sulia God noa'a kasi kwatea na Ano'i ru Abu fuaka fuana kulu ka ma'u. Bore 
ma nia kwatea na'a Ano'i ru Abu fuana fa'angasingasi laka, ma fuana kulu ka 
alafe fuaka kwailiu, ma fuana kulu ka dau fafia mauri'a kulu ki. 
8 Nia ne'e, noa'a 'oe kosi 'eke 'ania fata fa'amamanalana na Aofia kia, ma noa'a 
'oe kosi 'eke logo 'ani nau, na ngwae ne'e nau ku tua saena luma ni lokafo 
sulia na rao'a nau fuana sa Jesus Christ. 'Oke rao fa'i nau fuana fata talo'a 

'ania na Fa'arongo'a Le'a, sui bore 'ana kira ka fa'anonifii 'oe, sulia God ke ba'a 
kwatea na ngasingasi'anga fuamu fuana na sasilana. 
9 God nia fa'amauri kia ma ka fili kia na'a 'iri kia'a na ngwae nia ki na'a, noa'a 
la'u sulia na rao'a kia ki. Nia fa'amauri kia ma ka fili kia na'a, sulia na 
manatalana talana, ma na alafe'anga nia talana fuaka. 'I na'ona mala ma'i na 
kaida'i nia noa'a kasi saunga'inia 'ua ta ru, nia ka naia na'a fuana ke kwatea sa 
Jesus 'iri ke fa'ata'inia na le'anga'a nia fuaka. 
10 Ma ana kaida'i ne'e, God ka fa'ata'inia na'a na manata'anga ma na 
alafe'anga ne'eri fuaka 'ani na daolana ma'i na ngwae Fa'amauri kia sa Jesus 
Christ. Sa Jesus ka lafua na'a na ngasingasilana mae'a. Ma nia ka fa'ata'inia na 
mauri'a firi 'ani na Fa'arongo'a Le'a. 
11 Ma God ka fili nau fasi 'iri nau'a ta ngwae ni lifurongo, ma na ngwae 
fa'amanata fuana na fa'atalo'a 'ani na Fa'arongo'a Le'a. 
12 Nia ne'e, nau ku nonifii saena na luma ni lokafo 'uana na ru ne'eri ki. Bore 
ma noa'a nau kusi 'eke 'ania tua'a saena luma ni lokafo osi'ana fa'atalo'a nau 
sulia sa Jesus, du'ungana na fito'onga nau ana nia'a. Ma nau ku saiana 
mamana sa Jesus bolo fuana na folo'a 'usia na fa'amanata'anga mamana ne'e 
nia alu'i 'i limaku, leleka ka dao ana fa'i asoa ne'e nia ka oli la'u ma'i. 
13 Nau ku oga 'oke fa'amanata nama na ngwae ki 'ani na fa'amanata'anga 
mamana ne'e nau ku kwatea fuamu. Ma 'oke fa'amamana logo ana God, ma 
'oke alafe fuana ngwae ki. 'Oke sasi nama na ru ne'eri ki, osi'ana God fiku 
kulu na'a fa'inia sa Jesus Christ. 
14 Ma 'ani na ngasingasilana na Ano'i ru Abu ne'e nia tua aka, 'oke lia sulia na 
fa'amanata'anga mamana ne'e God alua 'i limamu. 
15 'Oko sai go'o 'amu ana ne'e ngwae 'oro ki 'i saena na bali fanoa 'i Asia, kira 
abula matamata na'a fa'asi nau. Sa Figelus fa'inia sa Hermogenes ne'e ro 
ngwae ne'eri ki. 

16 Na Aofia ka manataia sa Onesiforus ma na lu'ulu'ua nia, sulia nia ka 
fa'asaele'a nau ana kaida'i 'oro, ma nia noa'a kasi 'eke 'ani nau 'i saena na 
luma ni lokafo. 
17 Sulia na kaida'i nia dao ana 'i Rom, nia ka lulu 'uaku ma ka leka dao to'o 
aku. 
18 Ma 'oko sai le'a na'a ana na kwai'afi'anga 'oro ba nia sasia fuaku saena 
fanoa 'i Efesus. Nau ku fo'o fasi 'iri na Aofia ke kwaimanatai ana nia'a ana fa'i 
asoa ne'e nia ka oli la'u ma'i. 

2 Timoti 2 
1 'Oko di'ia na ngela nau, alu God ka fa'angasingasi 'oe. Nia totolia nia ka sasi 
'una'eri, sulia na alafe'anga nia fuamu na ngwae ne'e 'oko fa'amamana ana sa 
Jesus Christ. 
2 Ma na ru ki ne'e 'oko rongoa nau ku fa'amanata 'ani fuana na ngwae 'oro ki, 
'oke kwatea fuana na ngwae ne'e 'oko fito'o ada ki ne'e kira bolo fa'inia na 
fa'amanatalana la'u ti ngwae. 
3 Ma 'oko 'ado ana na nonifii'anga sulia na rao'a 'oe fuana sa Jesus Christ, di'ia 
ta ngwae ni fu'a le'a nia. 
4 Ta ngwae ni fu'a ne'e oga ke fa'anoni saele'a na ngwae 'inoto'a nia, nia noa'a 
kasi 'abera talana 'ani na rao'a matamata ki. 
5 Ma na ngwae lalili 'afita'i ka liufia, di'ia nia noa'a kasi leka sulia na taki 
fuana lalili'anga ki. 
6 Ma na ngwae ne'e ka rao ngasingasi'a saena na o'ola, nia totolia ka eta 'ania 
na ru ki saena o'ola nia. 
7 'Oko manata sulia ru ba nau ku saea, osi'ana na Aofia ke ba'a kwai'afi amu 
'iri 'oke saiana na ru ne'eri ki ta'ifau. 
8 'Oko manata to'ona sa Jesus Christ, na ngwae ana kwalafa sa David, ba God 
ta'ea fa'asia na mae'a, di'ia ba nau ku fata talo'ania saena na Fa'arongo'a Le'a. 

9 Ma kaida'i ne'e, nau ku nonifii ma nau ku tua 'i saena luma ni lokafo, di'ia 
na ngwae ba sasia ta ru ne'e rora, du'ungana nau ku fa'atalo 'ani na 
Fa'arongo'a Le'a. Bore ma na fatalana God, 'afita'i kira ka firi fafia saena luma 
lokafo. 
10 Nia ne'e, nau ku ma'udi 'iri nai nonifii 'ani ru ki ta'ifau fuana le'alana na 
ngwae ne'e God filida ki, fasi 'iri kira ke ngalia logo na mauri'a firi sulia sa 
Jesus Christ, fa'inia na tua'a ana 'inoto'anga 'i langi. 
11 Na ala'anga ne'e nia mamana ba 'uri, "Di'ia kulu mae ka sui na'a fa'inia sa 
Jesus Christ, kuke ba'a mauri logo fa'inia. 
12 "Di'ia kulu ka ngangata saena na fa'akaisi'anga, kuke gwaunga'i logo fa'inia. 
Bore ma di'ia kulu ka tofea ne'e noa'a kulu 'iri saiana, nia ke ba'a tofe kulu 
logo. 
13 Di'ia kulu mala dalafa na fatalaka, ma noa'a kulu kasi sasia na 
kwaiogai'anga nia ki, nia 'afita'i nia ka danga 'ania tae ne'e nia saea ke ba'a 
sasia fuaka, sulia nia noa'a kasi mala dalafa na fatalana.” 
14 'Oke fa'amanata oli ana na ngwae 'i ne'ana ki 'ani na ru ne'eri, ma 'oko fata 
totonga'i fuada 'i maana God, fasi 'iri noa'a kira kasi olisu'usu'u fafia na 
ala'anga ki. Sulia sasi'a 'una'eri noa'a kasi kwatea go'o ta ru le'a, ma ka fa'alia 
go'o 'ana ngwae ne'e kira fafarongo ki. 
15 'Oke rao ngangata 'iri God ka saele'a fafia na rao'a 'oe, di'ia ta ngwae rao ba 
noa'a kasi 'eke 'ani rao'a nia, ma na ngwae ne'e fa'amanata saga 'ani fatalana 
God ne'e mamana ta'ifau. 
16 'Oke tua fa'asia na ala'anga 'aurafu ki, sulia na ru ne'eri ke tala'ia na ngwae 
ki fa'asia God. 
17 Na ala'anga 'una'eri di'ia ta ma'e du'adu'a ba du'afia na'a nonina ngwae. Ma 
na ro ngwae ne'e kira fata 'una'eri ki ne'e sa Haemeneas ma sa Filetus. 
18 Kera fa'amanata fasi na tata'elaka fa'asia na mae'a fuli ka sui na'a. 'Una'eri 
kera leka ta'ifau na'a fa'asia na fa'amanata'anga mamana, ma kera ka fa'alia 
na'a na fa'amamana'anga ti ngwae ki. 

19 Bore ma na ngwae God ki kira uu ngasi, ka di'ia ta fau doe osi'ana nia noa'a 
kasi 'idu, ma kika kerekere 'uri 'i fafona fau ne'eri, "Na Aofia nia sai go'o 'ana 
ana na ngwae nia ki," ma, "Sa tai ne'e ka saea nia donga na Aofia, nia ke 
abula fa'asia abula ta'anga'a ki.” 
20 'I saena luma doe, na ru ni fanga ki 'oro 'i saena. Ti ru kira saunga'inia 'ani 
gol ma na silva, ma ti ru kira ka saunga'inia 'ani na 'ai ma na buli ano. Ti ru 
ana ru ne'eri ki tua fuana fanga'a ana fa'i asoa doe ki, ma ti ru ka tua fuana 
malana kaida'i go'o 'ana. 
21 Ma di'ia ta ngwae ka fa'afaolu nia talana fa'asia na ru ta'a ki, nia di'ia na ru 
ni fanga'a ana fa'i asoa 'inoto'a ki. Sulia nia abunga'i nia talana, ma ka sasi 
aka'u ana nia'a 'uana na sasilana ta rao'a le'a fuana na ngwae 'a'ana nia. 
22 'Oke tua fa'asia na kwaiogai 'anga ta'a ngwae 'alako ki. 'Oke sasi ngangata 
'uana tua'a 'olo'olo, ma fa'amamanalana sa Jesus, ma alafe'anga fuana ngwae 
ki, ma tua'a aroaro fa'inia ngwae ki. 'Oke tua kwaima, ma 'oko fo'o fa'inia sa 
tai fa'ida ne'e na liada raola. 
23 Ma 'oko tua fa'asia na olisu'usu'u 'anga bolebole'a ki, sulia 'oko saiana na ru 
ne'eri ki ne'e sasia na fu'anga ki. 
24 Sulia na ngwae rao na Aofia noa'a kasi tua 'ani kwaifatai'anga. Nia ke sasi 
le'a lala fuana ngwae ki ta'ifau, ma ka fa'amanata le'a fa'inia mabetau'a. 
25 Ma 'oke enoeno fuana ngwae ne'e kira tata'e sauli 'oe, ana kaida'i 'oko 
fa'ata'inia na rora'a kira ki. Sali God ke ba'a bulasia na liada fasi 'iri kike 
saiana na mamana'anga. 
26 Ma manata'anga kira ke oli, ma kira ke tafi fa'asia na itoito sa Saetan ne'e 
dau dau fafida, ma ka su'uma'i kira fuana sasilana na ru ne'e nia ka oga'i ki. 

2 Timoti 3 
1 'Oko manata to'ona ru ne'e: Na kaida'i 'afita'i ki ke ba'a dao ma'i 'i na'o ana 
sa Jesus ke dao ma'i. 

2 Ma na ngwae ki kira ke ba'a manata go'o to'oda talada, ma kike oga mani, 
ma kira ke fa'adoe kira, ma kira ke fata buri tolinga'i ana ngwae ki. Ma noa'a 
kira kasi ro'osulia fatalana ma'a fa'inia te'a kira ki, ma noa'a kira kasi 
ba'atafea sa tai ne'e sasi le'a fuada, ma kira ke fata maana na ru God ki. 
3 Ma kira ke abula ta'a, ma noa'a kira kasi kwaimanatai ana ngwae matamata 
ki, ma kira ke soke fafia na ngwae ki, ma kira ke oga fu'anga, ma kira ke 
kwasila'a, ma kira ke 'aila 'ani na ru le'a ki. 
4 Ma kira ke 'olea na maelana na ngwae ki, ma noa'a kira kasi manata sulia 
na fuli ru'a kira ki, ma kira ke manata lafuda liu, ma kira ke saele'a 'ada 
fa'inia na kwaiogai'anga ana noni ma God ka noa'a. 
5 Kira ke saea kira fa'amamana ana God, bore ma noa'a kira kasi ala'ania na 
ngasingasi'anga God ke rokisia na maurilada. 'Oke tua tau fa'asia na ngwae 
'una'eri ki. 
6 Ma ti ngwae 'una'eri ne'e kira ru'u saena luma ngwae ki, ma kira ka 
fa'amanata, ma kika to'o ana ngasingasi'anga fuana liliulana kini ki fa'asia 
mamana'anga. Ma na kini ne'eri ki, na rora'a kira ki ka fa'angwata'uta'u kira, 
ma na kwalukaela kwaiogai'anga ta'a ki ka gwaunga'i fafida, 
7 ma kira ka oga kike 'idufa'i fafarongo go'o 'ada 'uana sai'i ru'anga, bore ma 
'afita'i kira ka saiana na mamana'anga. 
8 Na ngwae fa'amanata ta'a ne'eri ki, kira fu'alia na fa'amanata'anga mamana. 
Na manatalada ka noa'a kasi rao saga, ma na fa'amamana'anga kira ka noa'a 
kasi mamana. Kira di'ia sa Janes ma sa Jambres ba kera fu'alia sa Moses. 
9 Bore ma nia 'afita'i fuana na ngwae 'una'eri ki kira ka fa'arora ngwae 'oro ki, 
sulia ne'e ngwae ki ta'ifau kira lisia na'a na bolebolelada, di'ia ba nia fuli ana 
sa Janes ma sa Jambres. 
10 Bore ma 'oko donga na'a na fa'amanata'anga nau, ma na abulalaku, ma na 
ru ne'e nau ku oga sasilani 'ani na maurilaku. Ma 'oko lisia na'a na 
fa'amamana'anga nau, ma na mabetau'a nau, ma na alafe'anga nau, ma na 
ngangata'anga nau, 

11 ma 'oko lisia na'a na nonifii'anga nau ki. Ma 'oko saiana ta'ifau na'a na ru 
'afita'i ki ne'e kira sasia aku 'i saena na fanoa 'i Antiok ma 'i Ikonium ma 'i 
Listra. Bore ma na Aofia nia 'afi nau, fasi 'iri noa'a naisi mae. 
12 Mamana liu, sa tai ne'e oga ke tua saga saena na tua fiku'a fa'inia sa Jesus 
Christ, kike ba'a fa'akaisida. 
13 Na ngwae ta'a ki ma na ngwae fa'amanata 'oso'oso ki kike ba'a ta'a ka tasa, 
ma kike ba'a tala'i rora ana ti ngwae, ma kira'a talada logo. 
14 Bore ma 'ae'o nini'a, 'oke ngangata ana dongalana na ru mamana ki ne'e 
'oko fa'amamana ngasingasi'a na'a ani. 'Oko sai go'o 'amu ana ru ne'eri nia 
mamana, osi'ana 'oko fito'o aimili ne'e kami fa'amanata 'oe. 
15 Ma 'oko manata to'ona 'ita ana kaida'i ba 'oko ti'iti'i ma'i ana, 'oko saiana na 
Kerekere'a Abu ki ne'e bolo fa'inia ke fa'ata'inia fuamu ne'e God saiana ke 
fa'amauri'o kaida'i 'oko fa'amamana ana sa Jesus. 
16 God na'a ne'e nia kwatea na Kerekere'a Abu ki ta'ifau. Ma na Kerekere'a 
Abu ki ka le'a fuana na fa'amanata'anga, ma na fa'asagalana ru ne'e rora ki, 
ma ka fa'ata'inia na tua'a 'olo'olo, 
17 fasi 'iri na ngwae ne'e rao fuana God, ke bolo fuana na sasilana na rao'a le'a 
ki ta'ifau. 

2 Timoti 4 
1 Nau ku gani 'oe 'i maana God ma sa Jesus Christ, na ngwae ne'e ke ba'a 
matalangani na ngwae mauri ki ma na ngwae mae ki, ma ka oli ma'i fasi 'iri 
ke gwaunga'i di'ia ta tatalafa'a. Ma nau ku gani 'oe, 
2 'iri 'oke fa'arongo 'ani Fa'arongo'a Le'a. Ma 'oke sasi aka'u fuana sasilana ana 
kaida'i ki ta'ifau. Kaida'i 'oko fa'amanata 'ani mabetau'anga, 'oke bulasia liada 
na ngwae ki, ma 'oke balufia na ngwae ne'e abula ta'a ki, ma 'oke kwairadui 
ada. 
3 'Oke sasi nama na ru ne'eri ki osi'ana na kaida'i ke ba'a dao ne'e ngwae ki 
noa'a kasi oga fafarongo'a fuana na fa'amanata'anga mamana. Bore ma kira 

oga lala leka'a sulia na kwaiogai'anga kira ki talada, ma kira ke lulu 'uana na 
ngwae fa'amanata 'oro ki 'iri kike saea ru ne'e kira oga rongolani ki. 
4 Ma kira ke abula matamata 'ada fa'asia na fafarongolana na ru mamana ki, 
ma kira ke fafarongoa 'ada na 'ae mae 'aurafu ki. 
5 Bore ma 'ae'o nini'a, 'oke madafi 'oe talamu ana kaida'i ki ta'ifau, ma 'oke 
ngangata ana rao'a 'oe, bore 'ana ana kaida'i nia 'afita'i ki. Ma 'oke sasia na 
rao'a 'oe ana na fa'atalonga'ilana na Fa'arongo'a Le'a, ma 'oke sasia na rao'a ki 
ta'ifau ne'e God kwatea fuamu. 
6 Aia, ma nau'a nini'a, nia dao na'a ana kaida'i fuana kira ka saungi nau di'ia 
na kwaisu'usi'anga. 
7 Nau ku fa'asuia na'a na rao'a ki ta'ifau ne'e God kwatea fuaku, di'ia na 
ngwae ne'e lalili ma ka fa'asuia na'a lalili'anga, ma nau ku dau na'a 'ani na 
fa'amamana'anga. 
8 Ma na kwaiara'anga nau nia ma'akwali nau na'a, sulia na tua 'olo'olo nau. 
Ma na Aofia, na ngwae ne'e matalanga'i 'ani na 'olo'olo'a, nia ke ba'a kwatea 
na'a kwaiara'anga ne'eri fuaku, ana fa'i asoa nia ke ba'a oli ma'i ana. Ma noa'a 
la'u nau'a ta'ifili nau, bore ma na ngwae ki ta'ifau logo ne'e kira alafe fuana sa 
Jesus Christ ma kira ka kwaimasi ana na sakatafalana ma'i. 
9 'Oko sasi ngangata 'iri 'oke dao 'ali'ali siaku. 
10 Sulia sa Demas fa'asi nau, ma ka leka na'a 'ana 'uana 'i Tesalonika. Nia leka 
osi'ana nia kwaima ana dongalana na magalia ne'e. Ma sa Kresens ka leka 
na'a 'ana 'uana aba'i kula 'i Galesia, ma sa Titus ka leka na'a 'ana 'uana aba'i 
kula 'i Dalmatia. 
11 Ta'ifilia sa Luke go'o ne'e nia tua fa'i nau. 'Oke ba'ea ma'i sa Mark fa'i 'oe, 
sulia nia bolo fa'inia na 'afilaku ana na rao'a ne'e. 
12 Nau ku kwatea na'a sa Tikikus 'uana 'i Efesus. 
13 Ma ana kaida'i 'oke leka ma'i ana, 'oke ngalia ma'i na toro keta nau ba nau 
ku fa'asia ma'i siana sa Karfus 'i Troas. Ma 'oke ngalia logo ma'i na buka ba 

nau ki, ma tasa na'a ne'e na buka le'a ba nau ki ne'e kira saunga'inia 'ani na 
'u'uila sipsip ki. 
14 Sa Aleksanda, na ngwae rao'a nia ana lali salo ki, kwatea na'a nonifii'a doe 
liu fuaku. Ma na Aofia ke ba'a du'ua na ru ne'e nia sasi'i ki. 
15 'Oke lialia le'a logo suli 'oe, sulia nia fu'a saulia na fa'arongo'a kulu. 
16 Ma 'ani na etana kaida'i kira matalanga'i nau ana, noa'a ta ngwae kasi 'afi 
nau go'o. Na ngwae ki ta'ifau kira danga na'a 'ani nau. Nau ku fo'o fasi 'iri 
God kasi kwatea na kwa'ikwa'inga fuada fuana na ru ne'eri. 
17 Bore ma na Aofia ne'e ka tua fa'i nau ma ka fa'angasingasi nau 'iri nai bolo 
fa'inia na fa'atalonga'ilana na Fa'arongo'a Le'a ta'ifau fuana ngwae 'oro ne'e 
noa'a la'u Jiu ki, ma kika rongoa. Ma na Aofia nia fa'amauri nau fa'asia ngwae 
ki fuana saungilaku. 
18 Ma na Aofia ke ba'a fa'amauri nau fa'asia na ru ta'a ki ta'ifau, ma ka ngali 
nau 'uana saena na 'inoto'anga nia 'i langi. Na 'inoto'anga doe ne'e tua tua 
sulia kudi! 'Iu ke 'una'eri. 
19 Nau ku kwatea na fata le'anga'a nau ki fuana 'i Prisila ma na ara'i nia sa 
Akuila, ma na lu'ulu'ua sa Onesiforus. 
20 Sa Erastus nia tua 'i Korint, ma nau ku fa'asia ma'i sa Trofimus 'i Miletus, 
sulia nia mata'i. 
21 'Oke su'usu'u ngangata 'iri 'oke dao 'i ne'e 'i na'o ana na kaida'i ana gwari'a. 
Sa Iubulus, sa Pudens, sa Linus, ma 'i Kladia, ma na ngwae fa'amamana ki ana 
sa Jesus Christ ta'ifau ne'e kira tua logo 'i ne'e, kira kwatea logo kwau na fata 
le'ale'anga kira ki fuamu. 
22 Nau ku fo'o fasi 'iri na Aofia ke tua fa'i 'oe, ma na fa'ale'anga God ke tua fa'i 
kamu ta'ifau. 

Titus 

Titus 1 
1 Titus 'ae, nau'a sa Paul na ngwae ni rao God ma na ngwae ni lifurongo sa 
Jesus Christ. God nia ba'e nau ma'i fasi 'iri nau ku fa'angasingasia na 
fa'amamana'anga na ngwae ne'e God nia filida na'a ki, ma fasi 'iri nau ku 
fa'amanata kira 'ani na ru mamana ne'e ke 'afia ngwae ki 'iri kike tua sulia 
mauri'a ne'e God nia oga. 
2 Ma na fa'amanata'anga mamana ne'eri, nia sulia na fito'onga kia ne'e kia'a 
ke ba'a to'o ana mauri'a firi, ne'e God eta fata 'ani 'ua na'a ma'i na'o na kaida'i 
noa'a nia kasi saunga'inia 'ua na magalia. Ma God noa'a kasi soke. 
3 Ma ana kaida'i ne'e nia naia na'a fuana, God ka fa'ata'i abitako na'a ana 
fa'arongo'a le'a ne'e 'ani na rao'a ne'e nau ku liu na'a 'ania fuana 
fa'atalonga'ilana. Ma God, ne'e ka fa'amauri kia, nia iribobo aku fuana 
sasilana na rao'a ne'e. 
4 Nau ku kerekere kwau fuamu kwala Titus, ne'e 'oko di'ia na'a na ngela nau, 
osi'ana ne'e nau ku fa'amanata'o 'ania na fa'amamana'anga ne'e koro 'ado na'a 
'ani. Nau ku fo'o 'iri God na Ma'a ma sa Christ Jesus ne'e fa'amauri kia Christ 
ke kwai'ofe amu ma ke kwatea na aroaro'anga fuamu. 
5 Nau ku fa'asi'o ma'i 'i saena na bubunga 'i Krit, fasi 'oko filia ngwae 
kwaitala'i ki fuana tala'ilana na ngwae fa'amamana ki saena na fanoa ki 
ta'ifau. Na rao'a ne'eri koro 'iri fa'asuia 'ua. Ma 'oko manata to'ona na ru ba 
nau ku saea fuamu ba 'uri: 
6 Na ngwae kwaitala'i ki ka tua 'olo'olo ta'ifau, ma ka to'o go'o ana ta'i 'afe, 
ma ka tua mamana fa'inia. Ma na ngela kira ki kike fa'amamana ana sa Jesus 
Christ, ma noa'a kira kasi 'ifingia maurilada fuana ta'anga'a, kira kasi 
su'ungengea la'u fatalana na ma'a kira ki ma na te'a kira ki. 
7 Na ngwae kwaitala'i ki ka tua 'olo'olo ta'ifau nama, osi'ana ne'e kira lia sulia 
na fiku ta'i ngwae God. Noa'a kira kasi lafe, ma noa'a kira kasi saeta'a 'ali'ali, 

ma noa'a kira kasi 'idufa'i kwa'ufia na kwa'unga ngasingasi'a ne'e ke burasida, 
ma noa'a kira kasi balubalu'a, ma noa'a kira kasi guguta mani. 
8 Bore ma na ngwae kwaitala'i ki ka kwaloa lala na ngwae ki 'i saena luma 
kira ki, ma kika oga liua sasilana ru le'a ki, ma na abulalada ka abitako. Ma 
kira ka sasia na ru ne'e saga ki, ma kika tua sulia falafala ne'e God nia oga, 
ma ka totolia ne'e kike tala dau sulia malitana mauri'a kira talada. 
9 Kira ka fa'amamana ngasingasi'a ana na Fa'arongo'a Le'a sulia sa Jesus ne'e 
kami fa'amanata kira 'ani. Na Fa'arongo'a Le'a ne'e nia mamana ma noa'a kasi 
rokisi. Na ngwae 'una'eri ki ne'e bolo fa'inia radulana na ngwae ki 'ani na 
fa'amanata'anga mamana, ma ka bolo logo fa'inia na fa'ata'ilana rora'a na 
ngwae ne'e kira uu saulia na fa'amanata'anga mamana. 
10 Nau ku fata 'uri osi'ana na ngwae 'oro ki ne'e noa'a kasi ro'osulia na 
fa'amanata'anga mamana. Kira fata sulia na ru 'o'o ki, ma kira ka sokea na 
ngwae ki. Ma nia mamana ka tasa na'a sulia ngwae mamana Jiu ki ne'e kira 
fa'amamana na'a, ma kira ka dau ngasi ana ti taki ana Jiu ki. 
11 'Oke fa'anotoa na ngwae 'una'eri ki. Kaida'i kira fa'amanata 'ani 
fa'amanata'anga rora kira ki, kira fa'ita'inia na tua'a ki, ma kwate kira ka 
abula fa'asia fa'amanata'anga sulia sa Jesus. Kira sasi 'una'eri fuana na 
ngalilana go'o na mani fa'asida. 
12 Ma ta'i ngwae ada 'i Krit ne'e kira saea 'ani na profet kira, ka fata 'uri, "Kia'a 
ngwae ana 'i Krit, kulu soke liu ana kaida'i ki ta'ifau, ma kulu ka ta'a liu di'ia 
na ru kwasi ki, ma kulu ka 'aila busu, ma kulu ka guguta liu ana fanga.” 
13 Aia, na ala'anga ne'eri ki ka mamana liu. Nia ne'e, 'oke balufida nama, fasi 
'iri ne'e fa'amamana'anga kira ka ngasingasi'a ma ka saga, 
14 ma fasi 'iri noa'a kira kasi fa'amamana ana 'a'emae 'oso'oso Jiu ki, ma na 
ala'a totonga'i ana ngwae ki ne'e kira 'aila 'ani na fa'amanata'anga mamana. 
15 Kulu'a na ngwae ne'e liakulu sikasika, kulu sai na'a ana na ru ki ta'ifau nia 
sikasika. Aia, ma na ngwae ne'e liada ka bulibuli 'ua, osi'ana noa'a kira kasi 

fa'amamana ana sa Jesus Christ, ru ki ta'ifau ne'e kira manata sulia nia 
bulibuli, sulia na manatada noa'a kasi sikasika ma noa'a kasi saga. 
16 Kira saea fasi kira saiana God, bore ma kira sasia go'o 'ada na ru ta'a ki nia 
fa'ata'inia ne'e noa'a kira kasi saiana God. Ma na manata'anga kira ki ka ta'a 
liu, ma noa'a kira kasi ro'osulia fatalana God, ma noa'a kira kasi bolo go'o 
fuana sasilana ta ru ne'e ka le'a. 

Titus 2 
1 Ma 'ae'o nini'a, 'oke fa'amanata 'ania na ru ne'e leka sulia na fa'amanata'anga 
mamana. 
2 Ma 'oke fata totonga'i fuana ngwae ngwaro ki fasi 'iri noa'a kira kasi leka 
sulia na kwaiogai'anga ta'a kira ki, 'iri na manatada ke sikasika, ma ke 
daufafia mauri'a kira ki, ma na fa'amamana'anga kira ke saga, ma na 
alafe'anga kira ke ngasingasi'a, ma kira ke ngasingasi'a ana kaida'i kira dao 
to'ona na 'afita'i'anga ki. 
3 Ma 'oke fata ngasingasi'a logo 'una'eri fuana kini kwasito'ola ngwaro ki 'iri 
ne'e abulalada ka saga ma ka fa'ata'inia ne'e kira fa'adufa God, ma noa'a kira 
kasi fata fa'alia ngwae ki, ma noa'a kira kasi kwatea maurilada fuana kwa'u 
gwau lilinga 'anga 'ania na waen. Ma kira ka fa'amanata nama 'ani na tae ne'e 
nia le'a, 
4 fasi 'iri kike fa'amanata na kwasito'ola fi'i doe ki 'iri kike alafe fuana ara'i 
kira ki ma na ngela kira ki, 
5 ma fasi 'iri na kwasito'ola fii doe ki kike daufafia mauri'a kira ki, ma kike 
abula 'olo'olo, ma kike tagi le'a sulia na tua'a kira ki, ma kike sasi ru le'a ki, 
ma kike ro'osulia na fatalana na ara'i kira ki. Kira ke sasia na ru ne'eri ki, 'iri 
noa'a ta ngwae kasi fata ta'a sulia na fatalana God. 
6 'Oke fata totonga'i logo 'una'eri fuana ngwae ne'e kira fi'i ara'i ki, fasi 'iri 
kira ka daufafia mauri'a kira ki. 
7 Ma 'ae'o, 'oke sasia ru le'a ki ana kaida'i ki ta'ifau, fasi 'iri na ngwae ki kira 
ka lisia na rao'a le'a 'oe, ma kira ka sasi sulia. Ma ana na kaida'i 'oko 

fa'amanata ana, 'oko fa'ata'inia nama na malita'i ngwae raola, ma na 
mamana'anga. 
8 Na fatalamu ka saga ana kaida'i 'oko fa'amanata ana, fasi 'iri ta ngwae kasi 
fata fa'alia fatalamu, ma na ngwae ne'e malimae 'oe ki kike ba'a 'eke, osi'ana 
noa'a kira kasi dao to'ona ta ru rora akulu. 
9 Na ngwae ni rao 'o'o ki, kike ro'osulia na ngwae 'a'ana kira ki, ma kira ke 
fa'asaele'ada 'ani tae ki ne'e kira fuli'i, ma noa'a kira kasi fata olisia na'a 
fatalada. 
10 Ma noa'a kira kasi bilia ta ru fa'asia na ngwae 'a'ana kira ki. Kira ke abula 
saga fasi 'iri ne'e ngwae 'a'ana ki kira ka manata fito'o ada. Ma 'una'eri ne'e 
ngwae ki ta'ifau kira ka lisia na sasi le'anga'a kira ki, ma kira ka inua na 
fa'amanata'anga mamana sulia God ne'e fa'amauri kia. 
11 'Oke fa'amanata kira ta'ifau kike tua saga, osi'ana God nia fa'ata'inia na'a na 
le'anga'a nia fuana ngwae ki ta'ifau 'ani fa'ata'ilana na tala ne'e ngwae ki kira 
to'o ana mauri'a firi. 
12 Ma na le'anga'a ne'eri ka ba'e kia fasi 'iri kuke danga fa'iburi na'a 'ani na 
falafala ta'a ki, ma na kwaiogai 'anga ta'a ki ne'e saena magalia. Ma kuke 
daufafia maurilaka fa'inia tua'a saga, ma kuke fulia na ru ne'e God oga'i ki 
ana kaida'i ne'e kulu tua 'i saena magalia. 
13 Kuke sasia ru ne'eri ki ana kaida'i kulu kwaimasi ana fa'i asoa ne'e sa Jesus 
Christ ke dao ma'i 'ania na 'inoto'anga nia. Nia'a na God 'inoto'a kia ne'e 
fa'amauri kia. 
14 Nia ka kwate nia talana fuana fa'amaurilaka, fasi 'iri nia ka tala'i kia fa'asia 
na ta'anga'a ki ta'ifau ma ka fa'asikasika kia, fasi 'iri kuke alua na'a na ngwae 
nia ki talana, na ngwae ne'e kira oga na'a sasilana na ru ne'e le'a ki. 
15 'Oke fa'amanata 'ani na ru ne'eri ki fuana ngwae 'i Krit ki, ma 'oke fata 
ngasingasi'a fuana radulada fa'inia fa'asagalada. Ma 'oe kosi ala'anida kira ka 
saea 'oko 'iri to'o go'o ana mamana'anga fuana na fa'amanata 'anga 'ani na ru 
ne'e ki. 

Titus 3 
1 'Oko fa'amanata oli ana ngwae 'oe ki 'iri kira ke ro'osulia na ngwae 'a'ana 
ana gafmanu ki ta'ifau, ma kira ke noni ma'udi fuana na sasilana ru le'a ki ana 
kaida'i ki ta'ifau. 
2 Ma 'oke saea fuada noa'a kira kasi fata fa'alia ta ngwae, ma kira ke tua 
kwaima, ma kira ke enoeno fuana na ngwae ki ta'ifau. 
3 Osi'ana 'i na'o ma'i, kulu bolebole'a logo, ma kulu ka aburongo, ma ti ngwae 
kira ka fa'arora kia. Ma kulu ka ro'o na'a sulia na kwalu'ani kwaiogai 'anga 
ta'a kwailiu kia ki. Ma kulu ka aburongo logo 'ani sasilana na ru ta'a ki, ma 
kulu ka kwaiogai ana ru ti ngwae matamata ki. Na ngwae ki kira ka 
malimae'a aka, ma kulu ka malimae'a logo ada. 
4 Bore ma God ne'e fa'amauri kia, nia fa'ata'inia na'a ne'e na le'anga'a fa'inia 
alafe'anga nia fuaka. 
5 Nia ka fa'amauri kia, noa'a la'u du'ungana na rao'a le'a ne'e kulu sasi'i ki. Nia 
ka fa'amauri kia sulia na kwaimanatai'anga nia talana, sulia na Ano'i ru Abu 
ne'e nia taufia ta'anga'a kia ki, ma ka kwatea na futa faolu'anga ma na 
mauri'a faolu fuaka. 
6 God ka kwate dangalu ana na Ano'i ru Abu fuaka 'ani sa Jesus Christ ne'e 
fa'amauri kia. 
7 God noa'a kasi matalanga'i rora aka, osi'ana nia kwai'ofe akulu. Ma kulu sai 
na'a ana ne'e kulu to'o ana na mauri'a firi ne'e kulu kwaimasi ana. 
8 Na ala'anga ne'e ki, nia mamana. Nau ku oga 'oke fata totonga'i sulia na ru 
ne'e ki, fasi 'iri na ngwae ne'e kira fa'amamana ana God, kira ke sasi ngangata 
'uana na sasilana na rao'a ne'e le'a ki. Sulia ru ne'eri ki, kira le'a ma kika 'afi 
le'a ana ngwae ki ta'ifau. 
9 Bore ma 'oke tua fa'asia na olisu'usu'u 'anga bolebole'a ki, ma na isufuta'a 
keta, ma na fu'anga fafia fadalana na taki sa Moses ki. Sulia na ru ne'eri ki, ru 
'o'o ki go'o 'ani, ma noa'a kasi 'afia go'o ta ngwae. 

10 Di'ia ta ngwae ka fulia na barangisi'anga 'i safitana ngwae fa'amamana ki, 
'oke balufia. Ma di'ia buri 'ana 'oko balufia ana ro kaida'i, ma nia kasi tua go'o 
fa'asia, 'oke fai danga na'a 'amu 'ania. 
11 'Oko saiana ka sui na ngwae 'una'eri nia ta'a, ma na abula ta'anga'a nia ki 
ka fa'ata'inia na'a ne'e nia rora. 
12 Nai asungani kwau sa Artemas nama sa Tikikus fuamu. Sui mala nia ka dao 
to'omu, 'oke ili ili 'uana leka'a ma'i siaku 'i Nikopolis. Osi'ana nau ku manata 
'uana nai tua 'i ne'eri ana kaida'i ana unu'i gwari'a, du'ungana asi nia 
kauburu'a. 
13 Ma na kaida'i sa Senas, na ngwae ba saiana na taki ki, ma sa Apolos kera 
sasi aka'u fuana leka ma'i, 'oke kwai'afi adaro'o 'ani na ru ki ta'ifau ne'e kera 
oga fuana leka'a kera, 'asu 'ubani kera kata olidoko ana ta ru. 
14 Na ngwae fa'amamana ki kike ba'a ili nama 'uana sasilana ru le'a ki fuana 
'afilana na ngwae ne'e ru ki 'afita'i fuada. Ma noa'a kira kasi tua mamasa 'o'o 
go'o 'ada. 
15 Na ngwae ki ta'ifau ne'e kira tua fa'inau, kira kwatea kwau na fata le'ale'a 
'anga kira ki fuamu. Ma 'oko kwatea na fata le'ale'a 'anga kaimili ki fuana na 
ngwae fa'amamana ki ne'e kira sai aimili. Nau ku fo'o fasi 'iri ne'e 
kwai'ofe'anga God ke tua fa'i kamu ta'ifau. 

Filemon 

Filemon 1 
1 Nau'a sa Paul, nau ku tua saena luma ni lokafo osi'ana na rao'a nau fuana sa 
Jesus Christ. Kero'o sa Timoti na ngwai asina kia saena fa'amamana'anga, 
kero'o kwatea kwau fata le'a le'a 'anga kero'o ki fuamu kwala Filemon, na 
ngwae kwaima kero'o ne'e rao fiku fa'i kero'o. 
2 Ma kero'o ka kwatea logo na fata le'a le'a 'anga ki fuada na ngwae 
fa'amamana ki ana sa Jesus Christ ne'e kira fiku ma'i 'i luma 'oe, ma na 
ngwaingwaena kia ana sa Christ 'i Afia, ma sa Arkipus na ngwae ne'e su'usia 
na fa'arongo'a le'a fa'i kero'o. 
3 Nau ku fo'o fasi 'iri God na Ma'a kia ma na Aofia sa Jesus Christ ke kwatea 
na kwai'ofe'anga ma na aroaro'anga fuamu'a. 
4 Filemon 'ae, ana kaida'i ki ta'ifau ne'e nau ku fo'o fuamu, nau ku ba'atafea 
God nau, 
5 osi'ana nau ku rongoa na alafe'anga 'oe fuana ngwae God ki ta'ifau, ma na 
fa'amamana'anga 'oe ana sa Jesus na Aofia. 
6 Nau ku fo'o 'iri ne'e na 'ado kwaima'anga ne'e kamu sasi fa'inia ti ngwae ne'e 
kira fa'amamana ki ke ba'a kwate kamu ke saiana na ru le'a ki osi'ana kulu'a 
na'a ana sa Christ. 
7 Ngwaefuta nau 'ae, 'oko alafe ma 'oko fa'asaele'a ngwae God ki ta'ifau 'i 
ne'ana. Ru ne'eri ne'e kwate ma nau ku saele'a liu ma ka gwale nau liu na'a! 
8 Osi'ana nia 'una'eri, nau ku gani 'oe 'uana ta'i ru ne'e fuila 'oke sasia. Sui 
bore 'ana nau ku to'o ana na ngasingasi'anga ne'e sa Jesus kwatea fuaku fuana 
iribobo 'anga amu fuana ru ne'e, noa'a nau ku 'iri sasi go'o 'una'eri. Nau ku 
gani 'oe, osi'ana nau ku alafe fuamu. Nau'a sa Paul, na ngwae ngwaro ne'e 
nau ku tua saena luma ni lokafo sulia na raolaku fuana sa Jesus Christ, 
10 nau ku gani 'oe osi'ana sa Onesimus, na ngwae ni rao 'o'o 'oe, ba nia tafi 
fa'asi'o. Nau ku oga 'oke rufuanata na'a ana nia'a. Nia di'ia na'a ngela nau 

osi'ana kaida'i nau ku tua 'i saena luma ni lokafo, nau ku 'afia 'iri nia ke 
fa'amamana. 
11 Ana kaida'i ba sui, sa Onesimus ne'e ru 'o'o go'o 'ana fuamu osi'ana nia tafi, 
bore ma ana kaida'i ne'e nia ka 'afi'o na'a ma nau'a logo. 
12 Sui bore 'ana nau ku alafe liu fuana sa Onesimus, nau ku olita'inia na'a 
kwau siamu. 
13 Nau ku tua 'i saena na luma ni lokafo, du'ungana na le'alana na Fa'arongo'a 
Le'a. Ma nau ku oga fasi 'iri sa Onesimus ka tua basi 'ana 'i ne'e siaku kaida'i 
ne'e, 'iri nia ke 'afi nau olisi 'oe. 
14 Ka 'una'eri bore 'ana, nau noa'a kusi su'uma'inia la'u fasi 'oke 'afi nau, bore 
ma nau ku oga lala fasi 'oke sasi sulia na liamu talamu. Ma noa'a nau kusi 
sasia ta ru, di'ia noa'a 'oe kosi alafafia. 
15 Sali sa Onesimus leka ka tua tau fa'asi'o ana kaida'i dokodoko ne'e go'o 'ana 
taka, fasi 'iri nia ke ba'a tua tari fa'i 'oe ana kaida'i ne'e oli 'ala'a. 
16 Ma na kaida'i ne'e, nia noa'a la'u ta ngwae ni rao 'o'o go'o 'ana, ma nia 
liufia na'a ngwae rao 'o'o. Ma nia na ngwaefuta le'a le'a teoliu kia ana sa Jesus 
Christ. Nau ku lia doe liu ana, ma 'ae'o sa Filemon, 'oke lia doe ana sa 
Onesimus ka liufi nau la'u, sulia nia na ngwae rao 'o'o 'oe, ma nia ta 
ngwaefuta logo amu ana Aofia. 
17 'Oke kwaloa sa Onesimus la'u ka di'ia ne'e 'oko kwalo nau, du'ungana 'oko 
lia doe aku, nau'a na ngwae ne'e koro rao kwaima fuana na Aofia. 
18 Ma di'ia nia ka sasia ta ru ne'e rora fuamu nama ka ngali langa ana ta ru 
fa'asi'o, 'oke alua 'amu fafi nau fasi 'iri nau ku du'ua na'a kwau 'aku fuamu. 
19 Aia, nau ku keresia kwau na kerekere'a ne'e 'ani na limaku talaku ku 'uri, 
"Nau'a sa Paul ne'e nai ba'a du'ua fuamu tae ne'e nia ngali langa ana." (Bore 
ma noa'a 'oe kosi manata bura ne'e ngali langa'a 'oe fa'asi nau nia doe liu, 
osi'ana nau ku 'afi'o fuana fa'amamana'anga ana sa Jesus Christ.)  

20 Nia ne'e, ngwae asina le'a nau ana sa Christ, nau ku oga 'oke 'afi nau ana ru 
ne'e, osi'ana kwaima'anga koro ana na Aofia. 'Oke fa'asaele'a nau ma'i di'ia 
'oko sasi ru ne'e fuaku! 
21 Ana kaida'i nini'a nau ku kerekere kwau, nau ku manata to'o ne'e 'oke ba'a 
sasi go'o 'amu ta ru ne'e nau ku gani'o kwau 'uana, ma nau ku saiana 'oke ba'a 
sasi go'o 'amu ta ru doe liufia na ru nau ku gani'o 'uana. 
22 Ma 'oke sasi aka'u logo ana ta ma'e luma fuaku, osi'ana nau ku manata to'o 
ne'e God ke ba'a kwatea ta'ifau na'a ru ba kamu gani'i ki 'ani na fo'onga'a, ma 
ka olita'i nau kwau siaumulu fa'asia na lokafo. 
23 Ma sa Epafras, ne'e nia tua logo fa'i nau saena na luma ni lokafo du'ungana 
nia rao fuana sa Jesus Christ, nia kwatea kwau fata le'a le'a 'anga nia ki 
fuamu. 
24 Ma sa Mark, ma sa Aristakus, ma sa Demas, ma sa Luke, na ngwae rao 
kwaima nau ki, kira kwatea logo na fata le'a le'a 'anga kira ki fuamu. 
25 Nau ku fo'o 'iri ne'e kwai'ofe'anga sa Jesus Christ na Aofia ke tua fa'i kamu 
ta'ifau. 

Hebrus 

Hebrus 1 
1 'Ua na'a ma'i 'i na'o, God fata fuana ko'o bora kia ki ana kaida'i 'oro ma 'ania 
na ru matamata ki 'ania profet ki. 
2 Bore ma ana fa'i asoa 'isi ne'e ki, nia fata na'a fuaka 'ania na Ngela nia. Ma 
'ani na Ngela nia ne'e, God ka saunga'inia na ru ki ta'ifau, ma nia'a logo ne'e 
God ka filia 'iri nia ke ba'a to'o ana na ru ki ta'ifau. 
3 Na Ngela God nia ka fa'ata'inia madakola'anga God 'inoto'a, sulia kera bolo 
go'o. Ma sulia logo na ngasingasi'anga ana fatalana Ngela God ne'e, nia dau 
fa'angasia na ru ki ta'ifau fuana noa'a kasi sui. Ma 'i buri 'ana nia lafua na'a na 
abula ta'anga'a kia ki, nia ka fi'i oli 'uana 'i langi, ma ka tua ana kula ni 
'inoto'a ana bali 'olo'olo ana God du'udu'u fanoa. 
4 God fa'a 'inoto'a na Ngela nia ka tasa liufi na'a 'ainsel ki, di'ia logo na sata 
ne'e nia kwatea fuana Ngela nia 'inoto'a ka liufia na sata ne'e nia kwatea 
fuada na 'ainsel ki. 
5 Sulia God ba fata 'uri fuana Ngela nia, "'Oe na Ngela nau, ma 'i ta'ena nau'a 
na'a ne'e Ma'a 'oe." Bore ma God noa'a kasi fata go'o 'una'eri fuana ta 'ainsel. 
Ma tau mala ma'i 'ua, God ka fata logo 'uri sulia na Ngela nia, "Nai ba'a Ma'a 
nia, ma nia ke ba'a Ngela nau." Bore ma God noa'a kasi fata go'o 'una'eri sulia 
ta 'ainsel. 
6 Ma ana kaida'i ne'e karangi fuana God ka kwatea ma'i na Ngela 'inoto'a nia 
'uana na magalia, nia ka fata 'uri, "Na 'ainsel nau ki ta'ifau kika fo'osia.” 
7 Bore ma sulia 'ainsel ki, God ka fata 'uri, "Na 'ainsel nau ki ne'e kira rao 
fuaku, nau ku kwate ma kira ka di'ia na'a na iru ki ma na mafula ki.” 
8 Ma sulia na Ngela nia, God ka fata 'uri, "'Ae'o ne'e God, ma na 'Inoto'anga 
'oe nia ke ba'a tuatua firi. Ma 'oko 'inoto'a fafida na ngwae 'oe ki 'ania 
'olo'olo'a. 
9 'Oko saele'a fa'inia na ru ne'e saga ki, ma 'oko sisiko'a 'ania na ru ta'a ki. Ma 
sulia ru ne'eri, nau'a God 'oe, nau ku fili 'oe, ma nau ku kwatea logo na 

saele'anga doe fuamu 'ani fa'adoe'a tasa liufia nau ku kwatea fuana kwaima 
'oe ki.” 
10 Ma God ka fata logo 'uri fuana Ngela nia, "Aofia 'ae, ana etangilana ma'i, 
'oko saunga'inia na ano 'ani limamu talamu, ma 'oko saunga'inia na'a 
mamanga. 
11 Ma sui bore 'ana ru ne'eri ki ke ba'a sui, 'oko mauri tuatua firi. Kike ba'a 
ta'a di'ia ta toro 'ua. 
12 Ma 'oko kusuda di'ia ta ngwae ba kusua ta toro 'ua. 'Oko rokisida di'ia ta 
toro. Bore ma 'oe nini'a, noa'a 'oe kosi rokisi, ma na maurilamu noa'a kasi 
sui.” 
13 Aia, ma God ka fata 'uri la'u fuana Ngela nia, "'Oko tua 'i bali 'olo'olo aku, 
leleka ka dao ana ta kaida'i nau ku alua 'oko liufia na malimae 'oe ki." Bore 
ma God noa'a kasi fata go'o 'una'eri fuana ta 'ainsel. 
14 Aia, na tae ne'e na 'ainsel ki? 'Ainsel ki kira ne'e ano 'i ru ne'e kira rao 
fuana God. God asunga'inia na 'ainsel ki fuana kwai'afi'anga ana ngwae ne'e 
nia fa'amaurida ki. 

Hebrus 2 
1 Ma du'ungana nia 'una'eri ne'e, kulu ka dau ngasi fafia na fa'amanata'anga 
mamana ki ne'e kulu rongoa ta'ifau na'a sulia Ngela God, 'asu 'ubani kulu kata 
leka rora fa'asia. 
2 Na taki ne'e na 'ainsel ki kira kwatea fuana sa Moses, nia ne'e ru mamana ki 
ta'ifau go'o. Ma na ngwae ba kira noa'a kasi ro'osulia, God ka kwatea na'a na 
kwa'ikwa'inga ne'e saga fuana. 
3 Nia ka 'una'eri logo, noa'a kulu kasi tafi fa'asia kwa'ikwa'inga nia di'ia kulu 
aburongo ana fa'amanata'anga sulia na tala le'a ne'e God fa'amauria kia 'ani. 
Na Aofia sa Jesus talana nia eta fa'arongo 'ani na tala ne'e God fa'amauria kia 
'ani. Ma na ngwae ki ne'e kira rongo nia, kira saea fuaka, ma kira ka 
fa'ata'inia na fa'amanata'anga ne'eri nia mamana. 

4 Ma God logo ne'e fa'ata'inia na fa'amanata'anga ne'eri nia mamana. Sulia nia 
kwatea na ngasingasi'anga fuada fasi 'iri kika fulia na fa'anada'a ki ma na ru 
ni 'arefo'anga matamata ki. Ma nia ka kwatea logo na ngasingasi'anga ki 
fuada fa'asia na Ano'i ru Abu di'ia nia oga. 
5 Kulu saiana ne'e God noa'a kasi filia na 'ainsel ki 'iri kike gwaunga'i fafia na 
magalia faolu ne'e ke ba'a dao ma'i. 
6 Osi'ana ta bali ana Kerekere'a Abu ba fata 'uri, "God 'ae, na ngwae ru fa'uta 
ne'e 'oko manata doe liu ana? Sulia kira ngwae ki go'o 'ana. Ma ka fa'uta ne'e 
'oko tagi sulida? 
7 'Oko kwate kira ka ti'iti'i 'i olofana 'ainsel ki ana kaida'i ti'iti'i. Ma 'oko fa'a 
'inoto'a kira, ma 'oko fa'adoe kira, 
8 ma 'oko alu kira ka gwaunga'i na'a fafia ru ki ta'ifau." Aia, na Kerekere'a 
ne'eri ka saea God alua ngwae ka gwaunga'i fafia na ru ki ta'ifau. Nia ka 
fa'ata'inia ne'e ngwae ki ke ba'a gwaunga'i fafia na'a ru ki ta'ifau ne'e God nia 
saunga'inida. Bore ma, ana na kaida'i ne'e, noa'a kulu kasi lisia 'ua ne'e ngwae 
ki gwaunga'i fafia na ru ki ta'ifau. 
9 Ma ka 'una'eri bore 'ana, kulu saiana sa Jesus na'a ne'e nia gwaunga'i. God 
alu nia ka ngwae'a ma ka tua 'i olofana 'ainsel ki ana kaida'i ti'iti'i go'o, fasi 
'iri nia ka mae fuana fa'amaurilana ngwae ki ta'ifau, sulia na alafe'anga God. 
Ma ana kaida'i ne'eri, God ka fa'a 'inoto'a nia ma ka fa'adoe nia, sulia na 
maelana. 
10 God saunga'inia na'a ru ki ta'ifau, ma nia ka dau logo fafia na'a ru ki ta'ifau. 
Ma nia ka asunga'inia sa Jesus ka nonifii ma ka mae. Ma osi'ana nonifiilana 
sa Jesus, God ka alu sa Jesus, na ngwae ali'afu ne'e fa'amauri kia. God sasia 
na'a ru ne'eri fasi 'iri nia kwatea na ngwae 'oro ki ka alu ngela nia ki, ma kira 
ka 'inoto'a logo di'ia nia'a. Na rao'a God nia saga ta'ifau. 
11 Sa Jesus ka fa'asikasika ngwae ki fa'asia ta'anga'a kira ki. Nia ne'e kira 
fa'inia sa Jesus, kira ka to'o ana ta'i Ma'a. Nia ne'e ka kwate sa Jesus kasi 'eke 
fuana saelada 'ani ngwaefuta nia ki. 

12 Ma sa Jesus ka fata 'uri fuana God, "Nai ba'a fa'arongo 'ani fuana ngwaefuta 
nau ki 'ani na ru 'oko saungani'i ki, ma nai ba'a ba'atafe 'oe saena fiku'a kira.” 
13 Nia ka fata logo 'uri, "Nai ba'a fito'o ana God." Ma nia ka fata logo 'uri, 
"Nau ku tua 'i ne'e, fa'inida na ngela ne'e God kwateda fuaku ki.” 
14 Ma sulia kulu na ngela ne'eri ki, ma kulu ngwae ne'e kulu to'o ana noni, sa 
Jesus ka ru'ufia logo na noni ma ka ngwae'a logo di'ia kia'a. Nia sasi 'una'eri 
fasi 'iri, 'ani na maelana, nia ofota na'a sa Saetan ne'e to'o ana ngasingasi'anga 
ana mae'a. 
15 Ma 'una'eri sa Jesus ka logea na'a ngwae ne'e sa Saetan gwaunga'i fafida ki 
sulia na ma'unga'a kira 'ani mae'a. 
16 Kulu saiana, noa'a la'u na 'ainsel ki ne'e sa Jesus 'afida 'una'eri. Sulia ne'e 
Kerekere'a Abu ba saea na'a ka 'uri, "Nia 'afia na'a kwalafa sa Abraham ki.” 
17 Du'ungana ru ne'eri, nia ka alu nia ka di'ia nama kulu'a na ngwaefuta nia 
ki, fasi 'iri nia ka alua 'ingata'i fata abu kulu ne'e kwaimanatai fuaka, ma ka 
'idufa'i kwai'afi aka 'i na'ona God. Ma nia ka fo'osi 'ani nia'a talana, fasi 'iri 
God ka rufuanata na'a ana abula ta'anga'a kia ki. 
18 Ma ana kaida'i ne'e, nia ka totolia kwai'afilana na ngwae ne'e sa Saetan 
ilito'oda ki. Sa Jesus saiana sasilana ru ne'eri, osi'ana sa Saetan ilito'ona logo 
ma nia ka nonifii di'ia logo na ngwae ki ta'ifau. 

Hebrus 3 
1 Ngwaefuta abu nau kina 'ae, God fili kia kuke leka 'i langi. Aia, muke 
manata basi sulia sa Jesus, ne'e kulu saea 'ani na 'ingata'i fata abu kia, ma na 
ngwae ne'e God asunga'inia. 
2 Sa Jesus ro'osulia na kwaiogai'anga God ki ta'ifau, ma God ne'e filia ka rao 
fuana, di'ia logo sa Moses ne'e ro'osulia na kwaiogai'anga God, kaida'i nia 
kwai'afi ana ngwae God ki. 
3 Bore ma sa Jesus ne'e talinga'i ka liufia sa Moses, ka di'ia logo na ngwae 
ne'e nia saunga'inia luma, kira ba'atafea nia liufia na luma ba nia saunga'inia. 

4 Kulu saiana di'ia kulu lisia na luma, 'irai tama ta ngwae nama ne'e 
saunga'inia. Ma God ne'e saunga'inia ru ki ta'ifau. 
5 Sa Moses, nia ro'osulia God kaida'i nia kwai'afi ana ngwae God ki. Ma nia ka 
ala'a sulia na ru ne'e God ke fata 'ani kaida'i ne'e ke ba'a dao ma'i. 
6 Bore ma sa Christ nini'a, nia'a Ngela God, ma nia 'idufa'i kwai'afi aka saena 
rao'a nia fuana gwaunga'inga fafia ngwae God ki. Ma kia'a na'a ne'e ngwae 
God ki, di'ia kulu dau ngasi ana fa'amamana'anga ma na kwaimasi'anga 'ani 
fito'onga 'uana na ru le'a ne'e God ke ba'a kwatea fuaka ki. 
7 Nia ne'e, na Ano'i ru Abu ba fata 'uri, "'I ta'ena, di'ia kamu rongoa na'a 
fatalana God, 
8 kamu kasi fa'angasia na manatamu'a di'ia na ko'o bora kamu ki ana kaida'i 
kira 'aila 'ani God, ma kira ka aburongo ana God saena aba'i kula kwasi.” 
9 Ma God ka fata 'uri, "Sui bore 'ana kira ka lisia na fa'anada'a ki ne'e nau ku 
sasi'i sulia fai akwala fa'i ngali ki, kira ilito'o aku kaida'i kira noa'a kasi 
fa'amamana ma kira kasi kwairo'oi aku. 
10 Du'ungana nau ku saeta'a liu fuada, ma nau ku fata 'uri, 'Kira aburongo 
aku, ma kira ka 'aila 'ani ro'onga'a sulia na taki nau ki.’ 
11 Aia, na liaku saeta'a, ma nau ku fata alanga'i 'uri, 'Nia 'afita'i kira ka ru'u 
saena fanoa ne'e nau ku sasi aka'u ana fasi 'iri kike mamalo 'ana.' “ 
12 'Iu, ngwaefuta nau kina 'ae, muke lia suli kamu talamu'a, 'asu 'ubani ta 
ngwae amu'a ne'e manata'anga nia ta'a, ma nia kasi fa'amamana ana sa Jesus 
Christ, ma ka 'aila na'a 'ani God ne'e mauri. 
13 Bore ma muke 'afi kamu kwailiu ana kaida'i ne'e, osi'ana na Kerekere'a Abu 
ba saea 'i "ta'ena." Muke sasi 'una'eri, 'asu 'ubani ta ngwae amu'a kata fi'i 
fa'amamana ana sokea sulia abula ta'anga'a, ma na maurilana ka akafo'a lala 
fa'asi God. 
14 Kulu fito'o ana sa Christ ana kaida'i kulu eta fa'amamana. Ma di'ia kulu ka 
dau ngasi ana fa'amamana'anga kia ana sa Jesus Christ leleka ka dao ana 

kaida'i 'isi, tama God ke ba'a kwatea ru ki ta'ifau fuaka ne'e nia eta fata 
alanga'i 'ani. 
15 Sulia na Kerekere'a Abu ba fata 'uri, "'I ta'ena, di'ia kamu rongoa na'a 
fatalana God, kamu kasi fa'angasia na manatamu'a di'ia na ko'o bora kamu ki 
ana kaida'i kira 'aila 'ani God.” 
16 Ma sa tai fa'ida ne'e kira rongoa ta'ifau na'a fatalana God, ma kira ka 'aila 
'ania? Kira'a na ngwae Jiu ki ba sa Moses tala'ida fa'asia fanoa 'i Ejipt. 
17 Ma sa tai fa'ida ne'e God nia saeta'a fuada sulia fai akwala fa'i ngali ki? 
Kira'a na ngwae ne'e kira mae saena aba'i kula kwasi osi'ana na abula 
ta'anga'a kira ki 'i ne'eri. 
18 Ma sa tai fa'ida ne'e God fata alanga'i suli kira, ka 'uri, "Nia 'afita'i kira ka 
ru'u saena fanoa ne'e nau ku salisali ana fasi 'iri kike mamalo ana?" God fata 
sulia na ngwae ne'e kira 'aila 'ania ki. 
19 Ma kulu saiana noa'a kira kasi totolia ru'unga'a saena fanoa ana 
mamalo'anga ne'eri, osi'ana kira kasi fa'amamana ana God. 

Hebrus 4 
1 Ma sui bore 'ana na ngwae ne'eri noa'a kasi bolo fuana ru'unga'a saena fanoa 
ne'eri 'uana mamalo'anga, na fata alanga'inga God nia tua 'ua. Ma kulu'a ne'e, 
God sae kulu fasi 'iri kuke ru'u fuana mamalo'anga fa'inia. Nia ne'e, kuke lia 
le'a suli kulu, 'asu 'ubani ta ta'i ngwae akulu ka talafia ru'unga'a 'i ne'eri. 
2 Osi'ana kulu rongoa ta'ifau na'a ana Fa'arongo'a Le'a sulia na fanoa ana 
mamalo'anga, di'ia na'a ko'o bora kia ki 'i na'o ma'i. Sui bore 'ana kira ka 
rongoa ta'ifau na'a na fa'arongo'anga ne'eri, nia noa'a kasi 'afida go'o, sulia 
kaida'i kira rongoa, kira kasi fa'amamana go'o ana. 
3 Ma ta'ifili kulu, ne'e kulu fa'amamana ta'ifau na'a, kuke ru'u 'i ne'eri fuana 
na mamalo'a fa'inia God. Sulia nia ba fata 'uri, "Nau ku saeta'a, ma nau ku 
fata alanga'i 'uri, 'Nia 'afita'i kira ka ru'u saena fanoa ne'e nau ku sasi aka'u 
ana fuada fuana mamalo'a ana.' " God fata 'una'eri, bore 'ana nia ka fa'asuia 

na'a na rao'a nia ma na kula ni mamalo'a ne'eri, ana kaida'i nia saunga'inia na 
magalia. 
4 Sulia na Kerekere'a Abu nia ba fata sulia na fiuna asoa ka 'uri, "Ana fiuna 
asoa, God mamalo na'a fa'asia rao'a nia ki.” 
5 Ma na Kerekere'a Abu ka fata la'u sulia ka 'uri, "Nia 'afita'i kira ka ru'u saena 
fanoa ne'e nau ku sasi aka'u ana fasi 'iri kira ke mamalo ana.” 
6 Na ngwae ba kira eta rongoa na'a Fa'arongo'a Le'a, noa'a kira kasi ru'u ma'i 
'iri kike mamalo, osi'ana noa'a kira kasi fa'amamana. Nia ne'e, kulu ka saiana, 
ti ngwae matamata ne'e God ke ba'a ala'anida fuana mamalo'anga. 
7 Sulia God alua na'a kaida'i matamata fuana ru'unga'a 'i saena mamalo'anga. 
Ma God ka saea kaida'i ne'eri na'a ne'e "'i ta'ena." Sulia tau na'a ma'i buri 'ana 
kaida'i ne'e ngwae ba 'i na'o ki kasi fa'amamana, sa David ka keresia na 
fatalana God saena Kerekere'a Abu ne'e nau ku saea ka sui na'a nia 'uri, "'I 
ta'ena, di'ia kamu rongoa na'a fatalana God, noa'a kamu kasi fa'angasia na'a 
manatalamu'a.” 
8 Sa Josua ba noa'a kasi kwatea na mamalo'anga fuada ngwae Israel ki, nia 
ne'e ka bolo fuana God ka fata la'u 'ani sa David sulia na mamalo'anga ana ta 
kaida'i matamata 'i buri. 
9 Nia ne'e, kulu saiana na mamalo'anga fuana ngwae God ki, nia teo 'ua, ma 
nia ta mamalo'anga di'ia ba God nia mamalo ana fiuna asoa. 
10 Sulia sa tai bore 'ana ne'e mamalo fa'inia God, nia mamalo ta'ifau ana rao'a 
nia ki, di'ia logo God ne'e mamalo kaida'i nia fa'asuia rao'a nia ana 
saunga'ilana magalia. 
11 Nia ne'e, kuke sasi ngangata fasi 'iri kuke ru'u ana kula ni mamalo'anga ne'e 
God sasi aka'u ana, 'asu 'ubani ta ngwae akulu noa'a kasi totolia ru'unga'a, 
di'ia na ngwae 'i na'o ki ne'e kira kasi fa'amamana, ma noa'a kira kasi ru'u 
saena mamalo'anga. 
12 Aia, na fatalana God nia di'ia ta ru mauri ma nia fulia na ru doe ki. Ma na 
fatalana God ka di'ia ta naifi doe ba to'o ro bali, sulia nia labu ka ru'u 'i saena 

manatalaka fa'inia 'i saena maurilaka, sulia nia fa'ata'inia fuaka ru ne'e le'a 
ma ru ne'e ta'a 'i saena manataka fa'inia 'i saena kwaiogailaka. 
13 Ma noa'a ta ngwae kasi sofonga'inia go'o ta ru fa'asia God, osi'ana God nia 
lisia na'a ru ki ta'ifau. Ma nia ke ba'a kwate ma kulu ka fa'arongo 'ani na ru ki 
ta'ifau ne'e kulu sasi'i. 
14 Ma osi'ana ru ne'eri ki, kuke dau ngasi ana fa'amamana'anga ne'e kulu ala'a 
sulia. Sulia kulu to'o ana 'ingata'i fata abu doe ne'e nia leka 'ala'a 'i langi, ma 
ka ala'a 'ani kia 'i maana God. Nia na'a ne'e sa Jesus, na Ngela God. 
15 Ma sa Jesus ne'e na 'ingata'i fata abu kia, nia sai ta'ifau na'a ana na 
ngwata'uta'u 'anga kia ki, ma nia kwai'afi aka sulia nia liufia ta'ifau na'a na 
ilito'onga ki, di'ia sa Saetan ne'e nia ilito'o aka. Ma bore 'ana sa Saetan ka 
ilito'ona sa Jesus, sa Jesus noa'a kasi fulia ta ru ta'a. 
16 Nia ne'e, noa'a kulu kasi ma'u 'uana leka ma'i siana God ne'e kwaimanatai 
aka. Sulia nia ke ba'a kwaimanatai fuaka ma ka kwai'afi aka, ana kaida'i kulu 
dao to'ona na 'afita'i'anga ki. 

Hebrus 5 
1 Ma di'ia ta ngwae ne'e kira filia fa'asia na ngwae ki fuana rao'a ana 'ingata'i 
fata abu'anga, kira fa'amamana nia na'a ne'e fuana na dao'a 'i na'ona God, ma 
nia'a na ngwae ne'e fata olisia na ngwae ki. Ma na rao'a nia logo, nia ka 
kwatea na'a kwate'a ki fa'inia na kwaisu'usi'anga ki fuana God fasi 'iri God ka 
rufuanata na'a ana abula'anga ta'a na ngwae ki. 
2 Ma na 'ingata'i fata abu nia na ngwae go'o 'ana, ma nia ka sasia logo ru ne'e 
rora ki ana ti kaida'i, 'una'eri nia ka saiana ka mabetau fuada ngwae ne'e kira 
kina'i ru ma kira ka rora. 
3 Ma sulia na rora'a nia ki talana, nia le'a fuana nia ka kwatea kwaisu'usi'anga 
ki, fasi 'iri God ka rufuanata ana na abula ta'anga'a nia fa'inia na abula 
ta'anga'a na ngwae ki. 

4 Ma noa'a ta ngwae kasi fili nia talana fasi 'iri ka sasia na rao'a doe ana na 
'ingata'i fata abu'anga, sulia God talana ne'e nia totolia fililana, di'ia ba nia 
filia sa Aaron na'a ma'i 'ua. 
5 Nia ka 'una'eri logo, sa Jesus Christ noa'a nia kasi fili nia talana fuana 
'ingata'i fata abu, fasi 'iri nia ka to'o ana rao'a doe ne'eri. Bore ma God lala 
ne'e filia sa Jesus Christ, sulia God ba fata 'uri fuana, "'Ae'o ne'e Ngela nau, 
ma 'i ta'ena nau'a ne'e Ma'a 'oe.” 
6 Ma God ba fata la'u saena ta Kerekere'a Abu ka 'uri, "'Oke ba'a fata abu 
tuatua firi, di'ia sa Melkisadek.” 
7 Aia, ma ana kaida'i sa Jesus tua 'ua saena magalia ne'e, nia ka fo'o 
ngasingasi'a, ma ka angi ma kafo ka asi 'i maana fuana God ne'e nia saiana 
fa'amaurilana. Ma sa Jesus nia ka fa'ati'iti'i nia talana, ma ka fu'usi doe ana 
God, ma God ka rongoa na'a fo'onga'a nia ki. 
8 Sui bore 'ana nia na Ngela God, nia liu 'i saena ru 'afita'i ki, ma na ru ne'eri 
fa'amanata nia 'uana ro'onga'a sulia God. 
9 Ma na nonifii'anga ne'eri kwate ma sa Jesus 'ingata'i fata abu ali'afu, ma nia 
ka fa'amauria ngwae ki ta'ifau ne'e kira ro'osuli nia, fasi 'iri kira ka ngalia na 
mauri'a firi. 
10 Ma God ka saea sa Jesus Christ na 'ingata'i fata abu, di'ia ba sa Melkisadek 
na fata abu. 
11 Ma kaimili oga mike fata 'ua 'ani ru 'oro ki fuamu'a. Bore ma nia 'afita'i 
fuana fa'amanatalamu'a 'ani, sulia kamu kasi bolo fuana malinga'ilana 'ali'ali. 
12 Kaumulu fa'amamana ana sa Jesus ka tau na'a ma'i. Ma fuila kaumulu na'a 
ne'e na ngwae fa'amanata ki ana kaida'i ne'e. Bore ma nia 'ato liu, osi'ana 
noa'a kamu 'iri sai 'ua ana fa'amanata'anga etaeta ki ba leka ma'i fa'asia 
fatalana God. Nia le'a fuana ta ngwae ke fa'amanata kamu ka olioli'a la'u ana 
ru ne'eri ki. Nia di'ia kaumulu bo'obo'o 'ua 'uana susu, osi'ana ne'e noa'a kamu 
kasi bolo 'ua fa'inia na 'anilana fanga ngasi ki. 

13 Ana kaida'i ne'e ngwae nia ti'iti'i 'ua, na fanga nia 'ania ne'e na susu go'o, 
ma nia noa'a kasi sai 'ua ana na ru 'olo'olo ki. 
14 Ma ana kaida'i ne'e ngwae ka doe na'a, nia fi'i saiana 'anilana fanga ngasi 
ki, ma ka sai na'a ana na tae ki ne'e le'a ma na tae ki ne'e ka ta'a. 

Hebrus 6 
1 Ma nia totolia kuka sai na'a ana fa'amanata'anga talangwara'u 'una'eri ki, ma 
kulu ke sai nama ana falafala sa Christ ki ne'e kwate fito'onga kia ki ma ka 
ngasi. Fa'uta ne'e kulu ka oli, kulu ka fa'amanata la'u amu'a 'ani eta 
fa'amanata'anga ba sa Jesus ki? Kulu sai na'a ana ne'e kuke abula fa'asia 
ta'anga'a, ru ne'e saiana saungilaka fuana mae'a. Kulu ka sai na'a ana ne'e 
kuke fa'amamana ana God. 
2 Ma kulu ka sai na'a ana falafala ana siuabu'anga, ma falafala ana alulana 
lima'i ngwae ki fafona gwauka. Ma kulu ka sai na'a ana ne'e na ngwae mae ki 
kike ba'a tata'e fa'asi mae'a. Ma kulu ka sai logo ana ne'e God ke ba'a 
matalanga'inia ngwae ta'a ki, ma kike ba'a nonifii sulia kudi. 
3 Ma di'ia God ala 'ania kulu'a, kuke saiana falafala sa Christ ki ne'e totolia 
ngwae 'a'ana ki. 
4 Na ngwae ne'e kira fa'amamana ki, si di'ia kira danga fa'iburi 'ani na 
fa'amamana'anga kira ki, 'afita'i liu fuada kira ka kakari alifa'i la'u 'iri kika 
fa'amamana. 'I na'o ma'i, ana kaida'i kira fa'amamana 'ua, kira tua 'i saena 
madakola'anga God, ma kira ka ngalia na kwate'a nia, ma kira ka ngalia 
ta'ifau na'a na Ano'i ru Abu ka tua fa'inida. 
5 Ma kira ka sai logo ana na ru le'a ki sulia na fatalana God. Ma kira ka lisia 
logo na ngasingasi'anga ne'e God ke ba'a fa'ata'inia ana fa'i asoa ne'e ke dao 
ma'i ki. 
6 Ma sui bore 'ana na ru ne'eri ki ka fuli fuada, kira abula fa'asia na 
fa'amamana'anga kira ana God. Ma nia 'afita'i fuana 'afilada ma kika kakari 
abula la'u, osi'ana nia di'ia kira foto'ia la'u na Ngela God ana 'ai rara folo, ma 
kira ka sasi na ngwae ki kira ka lia ta'afia na'a nia'a. 

7 Aia, na ngwae ki kira di'ia na'a o'ola ne'e uta to'ea ana kaida'i 'oro ki. Di'ia ta 
'ai le'a ne'e ta ngwae fasia ma ka bulao 'i ne'eri, God ke ba'a fa'ale'a na o'ola 
ne'eri. 
8 Ma di'ia ne'e 'ai to'oto'o ki nama na laua kwasi ki go'o 'ani ne'e bulao, na 
o'ola ne'eri tua 'o'o go'o 'ana, ma God ke ba'a kwatea kwa'ikwa'inga fuana 
o'ola ne'eri, ma ka du'afia. 
9 Aia, kwaima kina 'ae, sui bore 'ana na ala'anga kaimili fuamu'a ka 'una'eri, 
kaimili sai go'o aimili ana na fa'amamana'anga kamu ki nia ngasingasi'a ma 
noa'a kasi mango, sulia kamu to'o na'a ana na ru le'a ki sulia na mauri'a faolu 
ne'e God nia kwatea na'a fuamu'a. 
10 God nia ina'u ana 'olo'olo'anga. Nia noa'a kasi ba'a manata bura ana na 
rao'a le'a ne'e kamu sasi'i ki, ma nia noa'a kasi ba'a manata bura ana 
alafe'anga kamu ne'e kamu fa'ata'inia, ana kaida'i kamu 'afia na ngwae nia ki 
'i na'o ma'i, ma ana kaida'i ne'e logo. 
11 Ma na liaimili na'a ne'e kamu'a ta'ifau go'o muke alafe fuana ngwae ki, 
leleka ka dao ana fa'i asoa 'isi, fasi 'iri muke ngalia na'a ru ki ta'ifau ne'e kamu 
kwaikwaimasi 'ani 'i langi. 
12 Ma noa'a kaimili 'iri oga ne'e muka tua noni 'aila'a. Bore ma, muke di'ia lala 
na ngwae ne'e kira fa'amamana ana God ma kira ka mabetau, ma 'una'eri kira 
ke ba'a ngalia ru ne'e God nia fata alanga'i 'ani ki. 
13 Aia, muke manata basi sulia sa Abraham. Ana kaida'i God nia fata alanga'i 
fuana, nia fa'angasia na'a fata alanga'inga nia 'ani satana talana, sulia noa'a 
na'a ta ngwae la'u ne'e doe ka liufia God fuana fa'angasilana ala'anga ne'eri. 
14 Ma God ka fata 'uri, "Nia mamana liu, nai ba'a fa'ale'a 'oe, ma nai ba'a 
kwate na kwalafa 'oe kika 'oro.” 
15 Ma sa Abraham nia mabetau, ma nia ka ngalia na'a ru ne'e God nia fata 
alanga'i 'ani ki. 

16 Ma di'ia ta ngwae bore 'ana ne'e fata alanga'i, nia ka fa'angasia 'ani satana 
ta ngwae ne'e 'inoto'a ka liufia. Ma 'una'eri ngwae ki ta'ifau, kika fa'amamana 
ana fata alanga'inga ne'e nia fa'angasia 'una'eri. 
17 Aia, ma kaida'i God nia fata alanga'i 'ani fuana sa Abraham, nia oga na 
ngwae ne'e kike ba'a ngalia na ru ne'eri ki, kike sai le'a ana ne'e nia ke ba'a 
fa'a ali'afua eta fata 'anga nia fuada. Ma nia ne'e kwate nia ka fa'angasia na'a 
alanga'i 'anga ne'eri. 
18 Na ro ru ki ne'e teo ma nia noa'a kasi rokisi na'a. Na etana ru ne'e, na fata 
alanga'inga God. Ma na ruana ru ne'e na fa'angasilana alanga'i 'anga nia 'ani 
satana. Ma osi'ana na ro ru ne'eri ki, kulu saiana God noa'a kasi 'oso. Kulu tafi 
ka sui na'a 'uana God ne'e nia lia suli kia. Ma na fata alanga'inga God ka 
radua kia'a fasi 'iri kulu ka uu ngasi 'ani na kwaimasi'anga masia na ru le'a ki 
ne'e God fata alanga'i 'ani'a. 
19 Aia, na fito'onga kia ana God nia fa'angasia na maurilaka, di'ia ta gwalu'i 
fau ba nia fa'angasia ta faka doe fasi 'iri noa'a kasi leka matamata. Ma kulu ka 
fito'o ana sa Jesus ne'e nia ru'u ma'i saena "kula abu liu" saena Luma Abu God 
'i langi. 
20 Sa Jesus ne'e na 'ingata'i fata abu ne'e tuatua kasi sui di'ia sa Melkisadek. 
Ma nia ka ru'u 'i na'o akulu saena kula abu liu fuana 'afilakulu. 

Hebrus 7 
1 Ma sa Melkisadek nia'a na ngwae tatalafa'a fafia na fanoa 'i Salem, ma nia 
ne'e fata abu God ne'e 'inoto'a ka tasa. Ana ta'i kaida'i, sa Abraham fu'a fa'inia 
fai ngwae tatalafa'a ki, ma nia ka liufida. Ma kaida'i sa Abraham ka oli 'uana 
fanoa nia, nia ka toda sa Melkisadek sulia tala, ma sa Melkisadek ka fa'ale'a 
sa Abraham. 
2 Ma sa Abraham ka kwatea tangafula ana ru ki ne'e nia lau'i ana fu'anga. Ma 
na fadalana satana sa Melkisadek ne'e "Na ngwae tatalafa'a ana 'olo'olo'a." Ma 
nia'a ne'e tatalafa'a fafia na fanoa 'i Salem, ne'e fadalana "Na ngwae tatalafa'a 
ana aroaro'a.” 

3 Ma noa'a kulu kasi sai go'o ana sa tai ne'e ma'a nia, ma 'i tai ne'e te'a nia, ma 
na kwalafa nia. Ma kulu kasi sai go'o ana ta ala'anga sulia na futalana nama 
na maelana. 'Una'eri ne'e sa Melkisadek nia di'ia go'o na Ngela God, osi'ana na 
rao'a nia ana fata abu'anga noa'a kasi sui. 
4 Aia, muke manata basi sulia na 'inoto'alana sa Melkisadek, sulia na ko'o kia 
sa Abraham kwatea na'a tangafula ana ru ne'e nia lau'i ki fa'asi malimae nia 
ki. 
5 Aia, ma na kwalafa ana sa Lifae ki ne'e kira rao ana fata abu'anga, na taki ki 
saea kira ka ngalia na'a tangafula ana to'oru'a ki fa'asia ngwaefuta kira na Jiu 
ki, sui bore 'ana kira ta'e logo ma'i fa'asia kwalafa sa Abraham. 
6 Ma sa Melkisadek noa'a 'iri sakatafa ma'i fa'asia kwalafa sa Lifae. Bore ma 
nia ngalia go'o 'ana tangafula ana ru ki ne'e sa Abraham ngali'i ma'i, ma nia 
ka fa'ale'a sa Abraham. Sa Melkisadek sasi 'una'eri, sui bore 'ana sa Abraham 
ne'e God ka fata alanga'i fuana. 
7 Ma kulu saiana, na ngwae ne'e kwatea fa'ale'anga fuana ta ngwae, nia 
'inoto'a ka liufia na ngwae ne'e ngalia fa'ale'anga. 
8 Ma na fata abu ki ne'e kira leka ma'i fa'asia kwalafa sa Lifae, kira ngalia na'a 
tangafulana ru ki ta'ifau, sui bore 'ana kira ke ba'a mae go'o 'ada. Bore ma sa 
Melkisadek nini'a, nia ngalia na'a tangafulana ru sa Abraham ki, ma kulu 
saiana na Kerekere'a Abu ba saea sa Melkisadek nia mauri 'ua. 
9 Na kwalafa sa Lifae ki, kira saiana kika ngalia na'a tangafulalana ru ki ana 
kaida'i ne'e. Ma kulu totolia kuka saea ana kaida'i sa Abraham kwatea na'a 
tangafula ana na ru nia ki fuana sa Melkisadek, sa Lifae logo kwatea 
tangafulana ru ki fuana sa Melkisadek, 
10 osi'ana sa Lifae futa na'a 'i buri ana kwalafa sa Abraham ne'e kwate 
tangafulana ru ki fuana sa Melkisadek. 
11 Aia, kulu saiana kaida'i God nia kwatea na'a taki ki fuada fuu'i ngwae 
Israel, nia ka filia fata abu ki ne'e kira leka ma'i fa'asia sa Lifae fasi 'iri kira ka 
'inoto'a fafia na taki ne'eri ki. Ma di'ia nia talangwara'u fuana fata abu ne'eri 

ki kira ka kwate ma ngwae ki ka saga ana rao'a kira ki, God noa'a kasi kwatea 
go'o ma'i ta fata abu la'u ne'e di'ia sa Melkisadek. Ma na fata abu faolu ne'eri 
nia noa'a kasi usulia sa Aaron ne'e leka ma'i fa'asia kwalafa sa Lifae. 
12 Sulia ana kaida'i kira rokisia na fata abu ki, nia totolia logo kira ka rokisia 
na taki sa Moses ki ne'e kira dau fafi'i. 
13 Ma na Aofia sa Jesus ne'e kira kerekere sulia, nia noa'a kasi saka ma'i 
fa'asia sa Lifae, ma ka noa'a na'a ta ngwae la'u ana kwalafa sa Jesus ne'e fata 
abu'a. 
14 Sulia kulu saiana sa Jesus futa ma'i fa'asia kwalafa sa Juda. Ma sa Moses 
noa'a kasi fa'amanata 'ani fasi ne'e ta ngwae go'o ana kwalafa ne'eri ki ne'e 
kira ka fata abu'a. 
15 Aia, ma kulu saiana ru ne'eri ki madako liu, osi'ana ta'i fata abu matamata 
sakatafa la'u ma'i ne'e di'ia sa Melkisadek. 
16 Ma na fata abu faolu ne'eri noa'a la'u ta fata abu osi'ana nia futa ana 
kwalafa fata abu ki. Nia'a na fata abu lala osi'ana na ngasingasi'anga ana 
mauri'a firi nia. 
17 Sulia na Kerekere'a Abu ba saea, "'Oe na fata abu ne'e 'oko tua firi na'a 'amu 
di'ia sa Melkisadek.” 
18 Kulu saiana ta'ifau na taki sulia fata abu'anga, God rokisia ta'ifau, osi'ana 
na taki ne'eri noa'a kasi 'afi kia, ma nia ka dalafa'a go'o 'ana. 
19 Sulia na taki ne'eri, nia 'afita'i liu nia ka fa'asaga go'o ta ru. Ma ana kaida'i 
ne'e, God ka kwatea ta'ifau na'a fuaka na tala le'a la'u fasi 'iri kuka leka ma'i 
siana. 
20 Na tala faolu ne'eri le'a ka tasa, sulia God fata alanga'i 'ato ana kaida'i nia 
alua sa Jesus ka fata abu'a. Ana kaida'i nia alua na'a kwalafa sa Lifae kira ka 
fata abu'a, noa'a nia kasi fata alanga'i 'ato 'una'eri. 

21 Bore ma sa Jesus nini'a, God alua fata abu'anga nia 'ani fata alanga'inga 
fuana, sulia na Kerekere'a Abu ba saea, "God fata alanga'inga 'ato, ma nia 
noa'a kasi rokisia na'a manatana. ''Oke ba'a fata abu'a sulia kudi.' “ 
22 Ma osi'ana na fata alanga'i 'ato God 'una'eri, kulu saiana na fau alanga'inga 
ne'e sa Jesus gwaunga'i fafia, nia le'a liufia na fau alanga'inga 'ua ana na taki. 
23 Aia, ta'i ru la'u ne'e kwate ma kulu ka saiana na fau alanga'inga faolu ne'eri 
le'a ka tasa. Sulia 'i na'o ma'i, na fata abu ki ne'e 'ita ma'i fa'asia kwalafa sa 
Lifae kira 'oro, sulia kaida'i ta ngwae ada ka mae, nia talangwara'u go'o 'ana 
fuana rokisilana 'ani ta ngwae la'u. 
24 Ma sa Jesus nini'a tuatua firi, ma na rao'a nia 'ani fata abu'anga ka tuatua 
firi. 
25 Osi'ana nia 'una'eri, ana kaida'i ki ta'ifau nia talangwara'u go'o 'ana fuana sa 
Jesus ka fa'amauria na ngwae ki ne'e leka ma'i siana God. Sulia sa Jesus 
maumauri firi, 'iri nia 'afida 'i maana God. 
26 Aia, sulia na ru ne'eri ki, sa Jesus ne'e na 'ingata'i fata abu ne'e kulu 
bo'obo'o 'uana, sulia nia abu liu, ma ka saga ta'ifau, ma ka noa'a ta ta'anga'a 
ana. God ka ngali nia fa'asia na ngwae ta'a ki, ma ka alu nia ka tua 'i langi. 
27 Nia noa'a kasi di'ia na 'ingata'i fata abu ba 'i na'o ki. Sulia na 'ingata'i fata 
abu ba kiri 'i na'o, kira saiana kika abula ta'a, sulia kira ngwae ki go'o 'ada. 
Nia ne'e sasia ma kira ka kwatea kwaisu'usi'anga ki sulia asoa ki fuana 
lafulana na abula ta'anga'a kira ki, sui mala kira ka kwatea kwaisu'usi'anga ki 
fuana lafulana na abula ta'anga'a na ngwae matamata ki. Ma sa Jesus nini'a, 
noa'a nia kasi sasi go'o 'una'eri, sulia nia kasi to'o ana ta ta'anga'a. Sa Jesus 
kwatea na'a maurilana fuana ta'i kwaisu'usi'anga nia ana ta'i kaida'i go'o, ma 
ka noa'a ta fo'osi la'u. 
28 Na taki fa'asia sa Moses, nia filia na'a ngwae ne'e noa'a kasi saga ta'ifau fasi 
'iri kira ka fata abu'a. Bore ma ka tau na'a ma'i 'i buri 'ana na taki ne'eri ki, 
God ka fata alanga'i ma ka filia na'a Ngela nia. Ma God kwate ma sa Jesus na 
'ingata'i fata abu ali'afu ma ka tuatua firi. 

Hebrus 8 
1 Aia, na fadalana ru ne'e kami fata sulia fuamu'a ki nia 'uri: Na 'ingata'i fata 
abu kia nia le'a ka tasa, ma nia tua ana kula 'inoto'a ka tasa 'i langi, sulia nia 
tua ana bali 'olo'olo ana God. 
2 Nia sasia na rao'a 'ingata'i fata abu 'i saena kula abu liu saena Babala Abu 
mamana 'i langi ne'e na Aofia saunga'inia, ma noa'a la'u ne'e ngwae ki 
saunga'inia. 
3 God ka filia na'a 'ingata'i fata abu ki ta'ifau fasi 'iri kira ka kwatea na 
kwaisu'usi'anga fuana God. Nia ka 'una'eri logo na 'ingata'i fata abu kia sa 
Christ to'o ana ta'i ru ni kwaisu'usi'anga. 
4 Di'ia sa Christ tua na'a saena fanoa 'i ano, nia kasi rao ana fata abu'anga, 
sulia kulu to'o na'a ana fata abu 'oro ki ne'e kira kwatea na'a ru ne'e na taki sa 
Moses ki saea. 
5 Ma na kula abu ne'e kira rao 'i saena di'ia go'o 'ana na kula abu 'i langi, bore 
ma nia noa'a kasi di'ia liua ru mamana ne'e nia 'i langi. Sulia kaida'i sa Moses 
nia karangi saunga'inia na Babala Abu God, God ka saea fuana ka 'uri, "'Oke 
saunga'i saga nama sulia ru ne'e nau ku fa'ata'inia fuamu 'i gwauna ua.” 
6 Ma na rao'a sa Jesus ana fata abu'anga nia le'a ka liufia na fata abu ne'e 'i 
ano ki. Osi'ana nia ne'e kwatea ma fau alanga'i faolu God ke fuli mamana ne'e 
liufia fau alanga'inga 'ua. Na fau alanga'inga faolu ne'eri, nia talinga'i sulia 
nia 'i saena fata alanga'inga ngasingasi'a God. 
7 Si di'ia na fau alanga'i 'anga 'ua nia rao le'a go'o 'ana, tama noa'a la'u ta fau 
alanga'i 'anga faolu 'i buri 'ana. 
8 Bore ma God lisia na ngwae nia ki noa'a kasi ro'o sulia na fau alanga'inga 
'ua, ma nia ka fata 'uri, "Nau'a na Aofia, ma ana kaida'i ne'e nia 'ua ma'i, nai 
ba'a alua ta fau alanga'i faolu fuana fa'amaurilana fuu'i ngwae Israel. 
9 Ma na fau alanga'i faolu ne'eri, noa'a kasi di'ia go'o na fau alanga'i 'ua ne'e 
nau ku kwatea fuana ko'o bora kira ki, ana kaida'i nau ku tala'i kira ma'i 

fa'asia fanoa Ejipt. Kira kasi ro'o go'o sulia fau alanga'i ne'eri. Ma osi'ana ru 
ne'eri, nau ku fa'iburi 'ani kira. 
10 Na fau alanga'i faolu ne'e nai ba'a sasi fauna fa'amaurilana fuu'i ngwae 
Israel ne'e nia 'uri: Nai ba'a alua na'a taki nau ki saena manatada, ma nai ba'a 
keresia saena maurilada. Ma nai ba'a God fuada, ma kira ke ba'a ngwae nau 
ki. 
11 Ma noa'a kira kasi oga la'u ta ngwae 'iri ke fa'amanata kira suli nau. Sulia 
ana asoa ne'eri, ngwae ki ta'ifau, na ngwae 'inoto'a ki ma na ngwae ti'iti'i ki, 
kira ke ba'a saiaku. 
12 Ma nai ba'a rufuanata ana abula ta'anga'a kira ki, ma nai manata bura 'ani 
na rora'a kira ki.” 
13 Aia, sulia God fata sulia na fau alanga'i 'anga faolu ne'eri, nia fa'ata'inia na 
fau alanga'i 'anga 'i na'o nia 'ua na'a. Ma kulu ka saiana di'ia ta ru ne'e 'ua 
na'a, 'irai ma nia ke ba'a mu tatari, ma nia ka no'ana na'a. 

Hebrus 9 
1 Aia, saena fau alanga'i 'ua, God ka kwatea taki fuana fo'onga'a, ma nia ka 
fa'amanata logo sulia na Babala Abu ne'e 'i ano. 
2 Kira saunga'inia na'a Babala Abu ne'eri 'ani 'aba ifi, ma nia to'o ana ro ma'e 
luma ki. Na etana ma'e luma kira saea 'ani "kula abu." Ma kira ka alua fa'i 
unu 'i ne'eri, fa'inia na tatafe, ma na beret 'uana kwatelana fuana God ka teo 'i 
fafona. 
3 Ma kira ka daura'inia logo na 'aba ifi 'i safitana na ro ma'e luma ne'eri ki. 
Aia, ma na ruana ma'e luma kira saea 'ani "kula abu liu.” 
4 Ma saena ma'e luma ne'eri, kira alua na'a fu'ani kwaisu'usi ne'e kira 
saunga'inia 'ani gol. Ma fu'ani kwaisu'usi ne'eri kira du'afia na 'ai moko le'a 
fafona. Ne'eri logo kira alua ta'i fa'i kisi doe ne'e kira daua fafia 'ani gol. Na 
fa'i kisi doe ne'eri nia fa'ata'inia 'ani fau alanga'inga God. Ma 'i saena fa'i kisi 
doe ne'eri ta'i titiu kira saunga'inia 'ani gol, ma 'i saena kira ka alua na fanga 
ne'e kira saea 'ani "mana." Ma 'i saena fa'i kisi doe ne'eri logo, kira ka alua na 

fa'i kuba sa Aaron ne'e bulao, ma na ro reba fau ki ne'e God keresia na fau 
alanga'inga ani. 
5 Aia, ma na fa'i kisi doe ne'eri kira alua ro nunu'i 'ainsel ki 'i fafona. Ma na 
'ainsel ne'eri ki kira to'o ana 'aba'aba ru ki ne'e fa'ata'inia God tua 'i ne'eri. Na 
'aba'aba ru ne'eri ki 'ifi 'i fafona na kula ne'e God lafua na'a ta'anga'a na 
ngwae ki. Bore ma noa'a naisi fa'amanata daranini le'a go'o sulia na ru ne'eri 
ki ana kaida'i ne'e. 
6 Ma ana kaida'i kira sasi aka'u ana ru 'una'eri ki ta'ifau, na fata abu ki kira ka 
ru'u saena etana ma'e luma ana asoa ki ta'ifau fuana sasilana na rao'a kira ki. 
7 Aia, na ruana ma'e luma ne'e kira saea 'ani "kula abu liu," ta'i ngwae go'o 
ne'e ka ru'u ma nia'a na 'ingata'i fata abu, ma nia ka ru'u 'i ne'eri ana ta'i 
kaida'i go'o saena ta'i fa'i ngali. Ma kaida'i nia ru'u 'i saena, nia ka ngalia na 
'abu fuana fo'osi'anga 'ani fuana na lafulana ta'anga'a nia ki, ma na ta'anga'a 
na ngwae ki logo ne'e kira sasi'i ana kaida'i kira kina 'ua. 
8 Aia, 'ani ru ne'eri ki, na Ano'i ru Abu ka fa'amanata kia ne'e noa'a kulu kasi 
ru'u 'ua 'i saena na "kula abu liu," ana kaida'i na Babala Abu tua 'ua. 
9 Ma ru ne'eri ka fa'amanata kulu 'ani ta'i ru ana kaida'i ne'e. Nia fa'amanata 
kulu 'ani na kwatelana na kwate'a ki fa'inia na kwaisu'usi'anga ki noa'a kasi 
fa'asikasika manatada ngwae ki. 
10 Osi'ana taki ne'eri ki fata go'o sulia fanga, ma kwa'unga, ma na 
fa'asikasikalana noni. Ma na taki ne'eri ki leka go'o sulia bali ana noni, ma ni'i 
ka talinga'i go'o 'ana leleka ka dao ana kaida'i God ka rokisia 'ani ta ru faolu. 
11 Ma ana kaida'i ne'e sa Jesus Christ ka dao na'a ma'i fuana sasilana na rao'a 
na 'ingata'i fata abu ana tala faolu ne'e le'a ka liufia tala 'ua. Na Babala Abu 
ne'e nia ka rao 'i saena nia 'i langi, nia le'a ka tasa ma ka doe liufia na Babala 
Abu 'i ano. Noa'a ta ngwae kasi saunga'inia na Babala Abu ne'eri, ma na 
Babala Abu ne'eri noa'a kasi tua saena magalia ne'e. 
12 Ma sa Jesus Christ ka ru'u ana ta'i kaida'i go'o 'i saena "kula abu liu" ne'e 
tua ma'i 'i langi, ma noa'a nia kasi ru'u la'u. Ma ana kaida'i nia ka ru'u, nia 

kasi ngalia ma'i na 'abuna nanigot ki fa'inia buluka fuana na kwaisu'usi'anga. 
Bore ma nia ka ru'u lala fasi 'iri nia ka kwatea na 'abuna talana fuana 
kwaisu'usi'anga, ma 'una'eri nia ka sasia ka talangwara'u fuaka fuana tua'a 
'ani mauri'a firi. 
13 Sulia na ru ne'e na taki ki fa'amanata 'ani, di'ia ta ngwae bore 'ana noa'a 
kasi sikasika 'i maana God, na fata abu ka fa'asikasika nia 'ani namulilana ana 
'abuna nanigot, ma buluka, ma na fu'a fu'ana kala buluka. 
14 Aia, ma di'ia nia talangwara'u go'o 'ana fuana ta ngwae ka fa'asikasika go'o 
'ana 'ani 'abuna buluka fa'inia nanigot ki, 'una'eri nia ka tasa liu mo di'ia nia 
sikasika 'ani 'abuna sa Jesus Christ. Ma 'ani na kwai'afilana Ano'i ru Abu 
tuatua firi, sa Jesus Christ ka fo'osi 'ani nonina talana fuana God, ma nia 
noa'a kasi to'o go'o ana ta rora'a. Ma sulia na 'abuna, nia fa'asikasika 
maurilaka ta'ifau, fasi 'iri kulu ka rao fuana God ne'e mauri mamana. Ma 
noa'a kulu kasi fulia la'u ti ru ne'e ka tala'i kia 'uana mae'a. 
15 Ma osi'ana nia 'una'eri, sa Jesus Christ na'a ne'e ngwae gwaunga'i na'a fafia 
fau alanga'inga faolu, fasi 'iri na ngwae ne'e God saeda, kike ba'a ngalia na 
mauri'a firi ne'e God fata alanga'i 'ania. Nia talangwara'u go'o 'ana fuana God 
ka sasi 'una'eri, osi'ana na maelana sa Jesus Christ. Ma sulia na maelana sa 
Jesus Christ, God ka lafua na'a ta'anga'a ngwae ne'e kira sasi'i ana kaida'i na 
fau alanga'inga 'ua nia gwaunga'i 'ua fafida. 
16 Aia, muke manata basi sulia na ngwae ne'e tua ma ka keresia ta'i 'aba ru 
ne'e fa'ata'inia di'ia nia ke mae, sa tai ne'e ke ba'a ngalia na to'oru'a nia ki. 
Ana kaida'i na ngwae ba keresia 'aba ru ne'eri nia mae, nia talinga'i fuana ta 
ngwae la'u ka fa'ata'i mamana ana ne'e nia mae, sui mala na ngwae ne'e nia 
ka fata sulia 'i saena 'aba ru ne'eri ka fi'i ngalia na'a to'oru'a ne'eri ki. 
17 Ma di'ia ngwae ba keresia 'aba ru ne'eri ka mauri 'ua, na ru ba nia keresia 
ki nia 'afita'i ka fuli. Ma di'ia nia ka mae mala, na ru ne'e nia keresia ki ka fi'i 
fuli. 
18 Nia ne'e na fau alanga'i 'anga etaeta ba God dao mamana kaida'i kira 
namulia ana 'abu. 

19 'Una'eri, sa Moses ka fa'amanata 'ani ngwae 'i na'o ki sulia ru ki ta'ifau ne'e 
taki totonga'i kira ka sasi'i, sui nia ka ngalia 'abu fa'asia na buluka ki fa'inia 
na nanigot ki, ma ka dola 'ani kafo. Sui nia ka loloma'inia na ifuna sipsip ne'e 
kira fa'ameoa ma na rarana 'ai ne'e kira saea 'ani hisop. Ma nia ka namulia na 
buka ne'e kira keresia 'ani taki ne'eri ki, ma ka namulia logo 'ani na ngwae ki. 
20 Ma sa Moses ka fata 'uri, "Na 'abu ne'eri, nia fa'ata'i mamana ana fau 
alanga'i 'anga ne'e God ba'e kamu 'uana 'iri muke ro'osulia.” 
21 Nia ka 'una'eri logo sa Moses ka namulia na'a Babala Abu ne'e kira 
saunga'inia 'ani 'aba ifi, ma ka namulia logo na ru ki ta'ifau 'i saena fuana na 
fo'osilana God. 
22 Ma ka 'una'eri logo, na taki ki ka saea ne'e nia teo fuana fa'asikasikalana na 
ru 'oro ki 'ani 'abu. Ma 'una'eri logo, di'ia noa'a kira kasi saungia ta ru mauri 
ma 'abuna ka afe, nia 'afita'i God ka rufuanata ana na ta'anga'a ta ngwae. 
23 Ma na ru fuana fo'osilana God 'i ano ki, kira di'ia go'o 'ana nununa ana ru 
mamana ki ma'i 'i langi, nia ne'e ngwae kira ka fa'asikasikada 'ani 'abu 
'una'eri. Bore ma na ru mamana ki ma'i 'i langi oga na kwaisu'usi'anga ne'e 
le'a ka tasa. 
24 Sulia ana kaida'i sa Jesus Christ kwatea na'a kwaisu'usi'anga nia fuana God, 
nia kasi ru'u ma'i saena Babala Abu 'i ano ne'e ngwae ki kira saunga'inia ka 
di'ia go'o 'ana na nununa Babala Abu mamana 'i langi. Nia leka 'i langi, ma 'i 
ne'eri nia ka tua fa'inia God fuana 'afilaka. 
25 Ma sulia fa'i ngali ki ta'ifau, na 'ingata'i fata abu ngwae Jiu ki, nia ka ru'u 
saena "kula abu liu" ana Luma Abu God ne'e 'i ano, ana ta'i kaida'i saena ta'i 
fa'i ngali 'uana kwatelana kwaisu'usi'anga 'ani 'abuna ru mauri 'ae'aela ki. 
Bore ma sa Jesus Christ nia noa'a kasi ru'u ana kaida'i 'oro ki fuana kwatelana 
na kwaisu'usi'anga 'ani nia'a talana. 
26 Sulia di'ia nia 'una'eri, 'ita ma'i ana etangilana saunga'ilana na magalia, nia 
ka nonifii funifara'a ana kaida'i 'oro ki. Bore ma ana kaida'i 'isi ne'e ki, nia ka 
leka ma'i ana ta'i kaida'i go'o fasi 'iri nia ka lafua ta'anga'a ki 'ani na 

kwatelana kwaisu'usi'anga ana nonina talana. Ma noa'a nia kasi sasi na'a 
'una'eri la'u. 
27 Aia, ma na ngwae saena magalia ne'e ki, kira mae ana ta'i fa'i kaida'i go'o, 
sui mala God ke ba'a matalanga'inida. 
28 Ma 'una'eri logo, sa Jesus Christ ka mae ana ta'i kaida'i go'o fuana 
kwaisu'usi'anga fuana lafulana na ta'anga'a na ngwae 'oro ki. Ma nia ke ba'a 
oli la'u ma'i 'i ano, noa'a la'u fuana lafulana ta'anga'a ngwae ki, bore ma nia 
ke ba'a oli fuana fa'amaurilana na ngwae ne'e kira kwaimasi ana ki. 

Hebrus 10 
1 Na taki ne'e sa Moses kwate'e ki, na nununa go'o 'ana ru mamana ne'e le'a 
ka tasa ne'e sa Jesus sasi'i fuaka ki. Na taki ki saea kira 'idufa'i kwatea na 
kwaisu'usi'anga ki ana fa'i ngali ki ta'ifau. Ma kulu ka saiana na taki ne'eri ki, 
kira 'afita'i go'o ka fa'asaga na ngwae ne'e kira fo'osia God ki. 
2 Di'ia na kwaisu'usi'anga ne'eri kwate ma sa tai fa'ida ne'e kira fo'o ma kika 
sikasika na'a, noa'a kira kasi bolo fuana kwatelana la'u ta kwaisu'usi'anga, 
osi'ana kira saiana God ke ba'a rufuanata na'a ta'anga'a kira ki ta'ifau, ma 
noa'a kira kasi kwaimanatai la'u. 
3 Bore ma sulia fa'i ngali ki ta'ifau, na kwaisu'usi'anga kira ki fa'amanata oli 
ada ana ta'anga'a kira ki. 
4 Sulia nia 'afita'i go'o fuana 'abuna buluka ki fa'inia na nanigot ki ka lafua 
na'a ta'anga'a kia ki. 
5 Nia ne'e ana kaida'i sa Jesus Christ karangi ka leka na'a ma'i saena magalia, 
nia fata fuana God ka 'uri, "Noa'a la'u kwaisu'usi'anga ana ru mauri 'ae'aela ki 
ne'e 'oko oga, bore ma 'oko kwatea na noni fuaku. 
6 Sulia noa'a 'oe kosi saele'a go'o fa'inia na kwaisu'usi'anga 'ani na ru mauri 
'ae'aela ki ne'e kira do'ofia ma na 'abuna ru 'ae'aela ki fuana na lafulana 
ta'anga'a ki. 

7 Sui, nau ku saea, 'God 'ae, nau ku dao na'a fasi 'iri nau ku sasi sulia tae ki 
ne'e 'oko oga, di'ia kira kerekere na'a suli nau 'i saena Kerekere'a Abu.' “ 
8 Aia, sa Jesus ka saea ne'e God noa'a kasi oga go'o na kwate'a ki ma na 
kwaisu'usi'anga ne'e kira do'ofia ma na 'abuna ru mauri 'ae'aela ki fuana na 
lafulana ta'anga'a ki. Ma noa'a nia kasi saele'a sulia na ru ne'eri ki. Ma nia ka 
fata 'una'eri, sui bore 'ana na taki sa Moses ki kira fata sulia kwaisu'usi'anga 
ne'eri ki. 
9 Ma nia ka fata la'u 'uri fuana God, "Nau ku dao na'a fasi 'iri nau ku sasi sulia 
tae ki ne'e 'oko oga." Ma sulia na ala'anga ne'eri, kulu saiana God ka lafua 
na'a kwaisu'usi'anga ana na taki, ma ka rokisia na'a 'ani na kwaisu'usi'anga 
'ani sa Jesus Christ. 
10 Ma sulia sa Jesus Christ nia sasi sulia na'a kwaiogai 'anga God, ma God ka 
lafua na'a ta'anga'a kia ki, ma ka fa'asikasika kulu na'a. Nia 'una'eri, sulia 
kwaisu'usi'anga sa Jesus Christ 'ani nonina talana ana ta'i kaida'i go'o, ma ka 
noa'a la'u ta fo'osi 'ani nonina ana ruana kaida'i. 
11 Ma na fata abu Jiu ki kira 'idufa'i ru'u 'i saena Luma Abu sulia asoa ki, ma 
kira ka sasia na rao'a kira 'ani kwaisu'usi'anga ana kaida'i 'oro ki. Bore ma na 
kwaisu'usi'anga ne'eri ki, noa'a kira kasi bolo fuana lafulana na ta'anga'a 
ngwae ki. 
12 Ma sa Jesus Christ ne'e, nia kwatea kwaisu'usi'anga nia ana ta'i kaida'i go'o 
fuana lafulana na ta'anga'a ki. Ma nia kasi oga ke kwatea la'u ta 
kwaisu'usi'anga ana ta kaida'i matamata. Ma ana kaida'i nia ka kwatea na'a 
kwaisu'usi'anga nia ka sui, nia ka tua 'i bali 'olo'olo ana God, sulia na rao'a nia 
fuana na kwaisu'usi'anga ka sui na'a. 
13 Ma sa Jesus Christ ke tua go'o 'ana 'i ne'eri, ma nia ka kwaimasi ana kaida'i 
ne'e God ke ba'a fu'a ka liufia na malimae nia ki. 
14 Aia, sulia ta'i kwaisu'usi'anga ne'eri, nia ka lafua na'a ta'anga'a kia ki, ma 
nia kwate ma kulu ka saga tua tua firi. 
15 Ma na Ano'i ru Abu nia fata la'u sulia na ru ne'eri ki ka 'uri, 

16 "Nau'a na Aofia, ma saena asoa ne'e ke ba'a dao ma'i, nai ba'a alua ta fau 
alanga'i 'anga faolu fuada fuana fa'amaurilada 'uri: Nai ba'a alua na taki nau 
ki 'i saena manatada, ma nai ba'a keresia saena maurilada.” 
17 Ma na Ano'i ru Abu ka fata la'u 'uri, "Na rora'a kira ki ma na abula ta'anga'a 
kira ki, nai ba'a rufuanata ani, ma noa'a nau kusi manata la'u to'o ani.” 
18 Aia, kaida'i God ka rufuanata na'a ana ta'anga'a, noa'a kasi bolo fuana na 
kwatelana la'u ta kwaisu'usi'anga fuana lafulana ta'anga'a ki. 
19 Ngwaefuta nau kina, sulia na maelana sa Jesus, kulu saiana kuke leka 
nonira'a fuana ru'unga'a saena "kula abu liu.” 
20 Sulia sa Jesus nia saunga'inia na tala faolu fuaka fuana leka'a ma'i siana 
God, fasi 'iri kuke mauri firi fa'inia. Nia sasi 'una'eri 'ania na kwaisu'usi'anga 
'ani nonina. 
21 Kulu to'o na'a ana ta'i 'ingata'i fata abu le'a liu ne'e gwaunga'i fafia ngwae 
God ki. 
22 Ma sulia ru ne'eri ki, kuke dao siana God fa'inia na fo'onga'a ne'e mamana, 
ma na fa'amamana'anga ne'e ngasi, ma na manata'anga ne'e faolu, sulia kulu 
saiana God fa'asikasika kia na'a sulia sa Jesus. Ma kuke siuabu logo fuana 
fa'ata'ilana God ne'e fa'asikasika kulu na'a. 
23 Kulu saea fuana ngwae ki ne'e kulu manata kwaimasi ana God. Ma kuke 
dau ngasi ana fito'onga 'uana na ru ba God nia fata alanga'i 'ani fuaka ki, sulia 
kulu saiana nia ke ba'a fa'amamana na fatalana. 
24 Ma kulu ke manata sulia na kwaiogai 'anga kia kwailiu, fasi 'iri kuke 
kwai'afi aka kwailiu, ma kuke fa'ata'inia na alafe'anga fuaka kwailiu 'ani ru 
le'a ne'e kulu sasi'i ki. 
25 Aia, ma noa'a kulu kasi tua fa'asia na fiku'a fa'inia fo'osilana God, di'ia ti 
ngwae ne'e kira sasia. Bore ma kuke fiku fasi 'iri kuke radu kulu kwailiu, sulia 
kulu saiana na asoa ana olilana ma'i na Aofia sa Jesus nia karangi na'a. 

26 Di'ia kulu saiana ka sui na'a na fa'amanata'anga mamana ki, ma di'ia kulu 
ina'u go'o 'akulu ana sasilana ru ta'a ki, tama noa'a ta kwaisu'usi'anga kasi 
bolo go'o fa'inia lafulana rora'a kia ki. 
27 Ma di'ia ta ngwae sasi 'una'eri, nia ka ma'u sulia nia masia na'a na 
matalanga'inga doe, ma na mafula 'ako'ako ne'e God ke ba'a fa'alia 'ani sa tai 
fa'ida ne'e kira tata'e saulia nia'a. 
28 Ma ana kaida'i ba sui, sa tai ne'e ka aburongo go'o 'ana ana na taki sa 
Moses ki, ma di'ia ta uulu ngwae nama ta ro ngwae ka fata fa'amamana ne'e 
ngwae ne'eri rora, noa'a kira kasi manataia, kika saungia go'o. 
29 Ma di'ia ka 'una'eri fuana taki sa Moses ki, na kwa'ikwa'inga ne'e doe ka 
tasa fuana sa tai ne'e 'aila 'ania na Ngela God 'i ta'ena. Sulia na abulalana na 
ngwae 'una'eri nia fa'ata'inia ne'e nia fia fasi na maelana sa Jesus Christ noa'a 
kasi 'inoto'a go'o, ma nia fia fasi na fau alanga'i faolu ne'e totolia ka 
fa'asikasika nia, noa'a kasi 'inoto'a logo. Aia, na ngwae 'una'eri nia fata fa'alia 
na Ano'i ru Abu ne'e kwai'ofe ana nia'a. 
30 Sulia kulu saiana God ba fata 'uri, "Nai ba'a du'u, nau na'a ne'e nai kwatea 
matalanga'inga fuana ngwae ki, osi'ana na abula ta'anga'a kira ki." Ma na 
Kerekere'a Abu ka fata la'u 'uri, "Na Aofia ke ba'a matalanga'inia na ngwae 
nia ki.” 
31 Si di'ia na God mauri nia dau fafia ta ngwae fuana matalanga'ilana, na 
ngwae ne'eri ke ba'a ma'u liu. 
32 Ma muke manata to'ona kaida'i 'ato 'oro ba kamu ru'u 'i saena ki, kaida'i 
kamu eta to'o ana madakola'anga sa Christ. 
33 Kira fa'afii kamu, ma kira ka fata siara'i kamu maana ngwae 'oro ki. Ma ana 
ti kaida'i, kamu ka ma'udi fuana 'ado'a fa'inia na ngwae kwaima kamu ki ne'e 
ti ngwae kira fa'afii kira 'una'eri. 
34 Aia, ma ana kaida'i kira alu ngwae fa'amamana ki saena luma ni lokafo, 
muka manataida, ma muka 'afida. Ma muka saele'a go'o amu'a ana kaida'i 

ngwae ki kira laua na to'oru'a kamu ki ta'ifau, sulia kamu saiana muka to'o 
la'u ana to'oru'a le'a ka tasa ki ne'e nia tuatua firi 'i langi. 
35 Du'ungana 'una'eri, noa'a kamu kasi ma'u. Si di'ia muke fa'amamana 
ngangata ana God, muke ba'a ngalia na kwaiara'a nia fuamu'a ne'e le'a ka 
tasa. 
36 Muke to'o ana mabetau'a, fasi 'iri muke sasi sulia kwaiogai 'anga God, ma 
muke ngalia na'a ru ne'e nia fata alanga'inia fuamu'a ki. 
37 Osi'ana na Kerekere'a Abu ba fata 'uri, "Karangi nia ke ba'a leka ma'i, ma 
nia noa'a kasi tau na'a. 
38 Ma na ngwae saga nau ki, kike ba'a fa'amamana ma kike mauri. Bore ma 
di'ia sa tai bore ada ne'e oli fa'i buri sulia kira ma'u, noa'a nau kusi saele'a 
go'o fa'inida.” 
39 Bore ma kulu noa'a kasi di'ia na ngwae ne'e kira ngalia kwa'ikwa'inga sulia 
kira leka tau 'una'eri. Kulu fa'amamana ana God, ma nia ka fa'amauri kia. 

Hebrus 11 
1 Di'ia kulu fito'o ana God, kulu saiana kuke ba'a ngalia ru le'a ki ne'e kulu 
kwaimasi ana fa'asia nia'a, sui bore 'ana kulu noa'a kasi lisida 'ua. 
2 Aia, ma na ngwae 'ua ki 'i na'o ma'i, God alafafida sulia na fito'onga kira ana 
nia'a. 
3 Sulia na fito'onga kulu ki, kulu saiana God nia saunga'inia na ru ki ta'ifau 
'ani fata totonga'inga nia. Na ru ki ta'ifau ne'e kulu lisia, kira 'ita ma'i fa'asia 
na ru ne'e noa'a kulu kasi lisi'i ki. 
4 Sa Abel ba fito'o ana God, ma nia ka kwatea na kwaisu'usi'anga nia fuana 
God ne'e le'a ka liufia na kwaisu'usi'anga ne'e sa Kein kwatea. Ma sulia na 
fito'onga sa Abel, God ka saea nia 'olo'olo, sulia God alafafia na kwate'a nia 
ki. Osi'ana sa Abel fito'o ana God, na ru ne'e nia sasi'i ka fa'amanata kia 'ua, 
sui bore 'ana nia ka mae na'a. 

5 Ma sa Enok ka fito'o ana God, ma noa'a nia kasi mae, sulia God ngalia 'uana 
'i langi, ma noa'a ta ngwae 'i ano kasi lisia la'u sa Enok. Ma na Kerekere'a Abu 
ka saea God saele'a liu sulia sa Enok, ma God fi'i ngalia 'uana 'i langi. 
6 Di'ia ta ngwae noa'a kasi fito'o ana God, noa'a liu God ka saele'a fafia. Sulia 
sa tai ne'e leka ma'i siana God, nia ka fito'o nama ne'e God tua ma ka fa'ale'a 
na ngwae ne'e kira leka ma'i siana ki. 
7 Ma sa Noa fito'o ana God, ma nia ka ro'osulia na fata totonga'inga God ki 
fuana sulia na igoigo ne'e ke ba'a dao ma'i. Nia ka fa'amamana, sui bore 'ana 
nia kasi lisia 'ua na igoigo ne'eri. Nia ka ro'osulia God, ma ka saunga'inia ta'i 
faka doe. Ma kaida'i ne'e kafo doe ka fungu ma'i, nia fa'inia na ngwae nia ki 
kira ka mauri. Ma kaida'i nia sasi 'una'eri, nia ka fa'ata'inia ne'e ngwae 
matamata ki kira ta'a ma kika totolia ngalilana na kwa'ikwa'inga God. Ma 
God ka saea sa Noa nia 'olo'olo sulia na fito'onga nia. 
8 Ma sa Abraham fito'o ana God, ma nia ka ro'osulia na fatalana. God ba'ea 
nia ka leka fa'asia ma'efanoa nia 'uana ta aba'i kula matamata la'u ana kula 
ne'e God fata alanga'i 'ani fasi 'iri ka kwatea fuana. Nia ne'e sa Abraham ka 
fa'asia fanoa nia, sui bore 'ana noa'a nia kasi sai 'ua ana 'i fa'i ne'e nia leka 
'uana. 
9 Ma kaida'i nia ka dao ana aba'i kula ne'e God fata alanga'i 'ani, nia ka tua 
di'ia na ngwae kwaita ana aba'i kula ne'eri, ma nia ka tua go'o 'ana saena 
babala. Nia ka 'una'eri logo ana ngela nia sa Aesak, ma ko'o nia sa Jakob. 
Kera sai logo ana na fata alanga'inga ne'e God saea fuana sa Abraham nia teo 
logo fuadaro'o. 
10 Sa Abraham tua 'una'eri, osi'ana nia kwaimasi ana fanoa le'a ne'e God 
saunga'inia 'i langi ne'e teoteo firi ma noa'a kasi sui. 
11 Ma sulia na fito'onga, sa Abraham bolo fa'inia nia ka to'o ana ngela, sui 
bore 'ana nia ka ngwaro, ma na 'afe nia 'i Sara ka 'abara'a logo. Ma kera ka 
to'o ana ngela, sulia kera fito'o ana God ke ba'a fa'amamana na fata 
alanga'inga nia. 

12 Bore 'ana sa Abraham ka ngwaro ma leleka karangi ka mae, kera to'o ana 
kwalafa 'oro liu ki. Kira 'oro ka di'ia na bulubulu ki saena mamanga, ma na 
one 'i ninimani asi ne'e noa'a kasi totolia to'oma'ilana. 
13 Aia, na ngwae ne'eri ki kira fito'o ana God, ma kira ka eta mae sui mala 
kira ka fi'i ngalia ru ki ta'ifau ne'e God nia fata alanga'i 'ani fuada. Ma kira ka 
manata sulia na ru ne'e God nia fata alanga'i 'ania ki, ma kira ka saiana kike 
ba'a ngalia ana kaida'i matamata. Ma kira ka saea logo na fanoa ne'e kira to'o 
ana, noa'a la'u na fanoa kira, sulia na fanoa mamana kira ne'e nia ma'i 'i 
langi. 
14 Aia, ma na ngwae ne'e kira fata 'una'eri ki, kira fa'ata'inia ne'e kira 
kwaimasi ana na fanoa mamana kira. 
15 Ma sa Abraham ma na ngwae ne'eri ki logo noa'a kasi manata na'a 'uana na 
fanoa kira ba kira leka fa'asia. Si di'ia nia 'una'eri, nia bolo go'o 'ana fuada 
'uana oli'a 'i ne'eri. 
16 Bore ma, kira ka lulu 'uana na fanoa le'a liufia na fanoa ba kira fa'asia, 
sulia kira kwaimasi 'uana na fanoa kira 'i langi. Sulia na ru ne'eri, God ka 
saele'a ana kaida'i kira saea nia'a 'ani God kira, sulia nia sasi aka'u ta'ifau na'a 
ana fanoa ni tua'a boborida ma'i 'i langi. 
17 Kulu saiana God nia fata alanga'i fuana sa Abraham, sulia na ngela nia sa 
Aesak ne'e na kwalafa nia ke ba'a 'oro liu. Ma ana kaida'i God ka ilito'ona na 
fito'onga sa Abraham, nia ka saea fuana ka saungia sa Aesak fuana 
kwaisu'usi'anga. Ma na fito'onga sa Abraham ka ngasingasi'a fafona na fata 
alanga'inga God fuana, ma nia ka sasi aka'u fuana saungilana ngela muta'i nia 
sa Aesak 'iri nia ka kwaisu'usi 'ania. 
19 Sa Abraham sasi 'una'eri osi'ana nia fia fasi di'ia sa Aesak ka mae, God 
saiana ka ta'e nia fa'asia mae'a. Ma ka 'una'eri nia di'ia God ta'ea sa Aesak 
fa'asia mae'a mamana. 

20 Sa Aesak logo, sulia na fito'onga nia ana God, nia ka fa'ale'a na ro ngela nia 
ki sa Jakob fa'inia sa Esau, ma ka fa'arongo 'ani tae ne'e ke ba'a dao ma'i 
fuadaro'o. 
21 Ma sa Jakob logo, sulia na fito'onga nia, nia ka fa'ale'a na ngela ngwane sa 
Josef ki ana kaida'i sa Jakob tua na'a fuana maelana. Ma nia ka uu oro oro 
sulia fa'i kuba nia, ma ka fo'osia God. 
22 Ma sa Josef logo, sulia na fito'onga nia, ana kaida'i nia tua na'a masia na 
maelana, nia fata ka saea fuu'i ngwae Israel kira ke ba'a leka fa'asia fanoa 'i 
Ejipt. Ma nia ka ba'eda logo ana kaida'i ne'eri, kaida'i kira ka leka, kira ka 
ngalia logo na sulina fa'inida. 
23 Aia, na ma'a sa Moses logo fa'inia te'a nia, kera fito'o ana God. Sui bore 
'ana na ngwae tatalafa'a 'i Ejipt ka fata totonga'i kike saungida kala ngela 
ngwane Jiu ki ta'ifau, kera kasi ma'u go'o. Ma kaida'i sa Moses futa ana, kera 
ka sofonga'inia sulia uulu madamo ki, fasi 'iri kira kasi saungia, sulia na ngela 
ne'eri lisilana le'a liu. 
24 Ma sa Moses ka fito'o ana God logo. Ma kaida'i nia doe ma'i, nia 'aila 'ani 
ne'e kira saea nia'a 'ania na ngela kini sari'i sa Fero ne'e sarea. 
25 Ma sa Moses ka oga nonifii 'anga fa'inia na ngwae God ki, fa'asia na tua'a 
saele'a 'ani ta'anga'a ne'e noa'a kasi tau go'o. 
26 Ma nia ka manata fasi nia le'a fuana fa'akaisilana osi'ana na fito'onga nia 
ana na Christ ne'e God ke ba'a kwatea ma'i. Ma noa'a nia kasi manata sulia na 
to'oru'a doe ne'e nia ngalia 'i Ejipt. Sulia nia masia na'a ru le'a ki ne'e God ke 
ba'a kwatea fuana ana kaida'i nia 'ua ma'i. 
27 Ma sulia na fito'onga sa Moses, nia ka leka fa'asia 'i Ejipt. Ma noa'a nia kasi 
ma'u go'o 'ani saeta'anga na ngwae tatalafa'a 'i Ejipt. Nia di'ia sa Moses lisia 
God ne'e noa'a ta ngwae kasi saiana lisilana. 'Una'eri, sa Moses nia ka leka 
nama. 
28 Ma sulia na fito'onga sa Moses, nia ka saea fuana fuu'i ngwae Israel kira 
leka sulia na fafanga'a ana Daofa'i Liu'a, ma kira ka namulia na sina maa ana 

luma kira ki 'ani 'abuna kala sipsip, fasi 'iri na 'ainsel ne'e God kwatea ma'i 
noa'a kasi saungia na fa'ina'ona'o ngela ngwane kira ki, ma ka daofa'i liu 
fa'asia na luma kira ki. 
29 Ma sulia na fito'onga fuu'i ngwae Israel, nia kwate ma kira ka totolia to'o 
folo 'anga ana Asi Meo. Sulia God kulaa na kafo 'iri kika leka di'ia kira fali 
fafona ano langalanga. Ma ana kaida'i ne'e ngwae 'i Ejipt ki kira lalida kwau, 
kira ka kwa'u kika ka mae ta'ifau, sulia God sasia na asi doe ne'e ka fungu la'u 
ma'i fafida. 
30 Aia, fuu'i ngwae Israel fito'o ana God. Ma ana kaida'i kira dao ana fanoa 'i 
Jeriko, kira ka liu kalia na fa'i labu ne'eri sulia fiu asoa ki, sui God ka ofota 
na'a fa'i labu ne'eri 'i ano. 
31 Ma ta'i kini 'usu ne'e tua saena fanoa ne'e 'i Jeriko, na satana 'i Rahab, nia 
na kini fito'o ana God. Sulia ana kaida'i ro ngwae ne'e sa Josua 
asunga'inidaro'o ma'i, kera leka ago ma'i fuana lisilana ngasingasi'anga ana 
fanoa ne'eri, 'i Rahab ka 'afi kero'a. Sui, noa'a kira kasi saungia 'i Rahab, ana 
kaida'i ne'e fuu'i ngwae Israel kira sau ta'ifau ana ngwae ne'e kira aburongo 
ana God. 
32 Ma nai mango basi 'una'eri ana na ala'anga ne'e, sulia noa'a naisi to'o na'a 
ana ta kaida'i fuana fata'a la'u sulia na fito'onga na ngwae di'ia sa Gideon, sa 
Barak, sa Samson, sa Jefta, sa David, sa Samuel, ma na profet ki. 
33 Sulia kira fito'o ana God, ma ti ai ada kira fu'a ka liufia ngwae 'oro ana 
fu'anga saena fanoa doe ki. Ma ti ngwae ada kira sasia ru saga ki, ma kira ka 
ngalia na'a tae ki ne'e God nia fata alanga'i 'ania. Ma ti ai ada ana kaida'i kira 
tua karangia na lion ki, ma noa'a ta lion kasi 'aleda go'o. 
34 Ma ti ai ada la'u, kira fito'o ana God, ma na mafula 'ako'ako doe kasi 
du'afida go'o. Ma ti ai ada la'u, na malimae kira ki noa'a kira kasi bolo fuana 
saungilada. Ti ai ada, sui bore 'ana kira ka ngwata'uta'u, God fa'angasingasida 
la'u. Sui, kira ka lalida na fuani oro matamata ki. 

35 Ma ti kini 'i na'o ma'i, kira fito'o ana God, ma na ngela kira ki ne'e mae, 
kira ka mauri la'u. Aia, ma ti ngwae la'u ne'e kira fito'o ana God ma'i 'i na'o 
ki, ma na malimae kira nangasida na'a fuana mae'a. Bore ma noa'a kira kasi 
oga go'o tafi'a fa'asia nonifii'anga ne'eri, du'ungana kira sai le'a ana ne'e kike 
ba'a tata'e fa'asia mae'a 'uana mauri'a mamana. 
36 Ti ai ada, na malimae kira ki kira fa'a 'ekeda ma kira ka nangasida. Ma ti ai 
ada kira ka firi fafida 'ani sene ki ma kira ka alu kira saena luma ni lokafo. 
37 Ti ai ada logo, kira 'uila'i fauda leleka kira ka mae. Ma ti ngwae la'u kira 
folosida 'ani ro afu ru 'anga. Ma ti ai ada kika saungida 'ani sele ni ofo'a ki, 
osi'ana na fito'onga kira. Ma ti ai ada, kira ka toro 'ani na 'u'uila sipsip fa'inia 
nanigot, sulia kira dala'a liu mala. Ma na malimae kira ki ka fa'alida ma kira 
ka fa'akaisida. 
38 Ma na ngwae saena magalia ne'e noa'a kira kasi totolia na'a tua'a kwailiu 
fa'inida ngwae saga ne'eri ki. Ma ti ngwae ada kira fa'asia na'a luma kira ki, 
kira ka liu kwailiu go'o 'ada di'ia na ngwae noa'a kira kasi to'o ana ta fanoa. 
Kira ka tua 'i saena aba'i kula kwasi ki, ma gwauna na ua ki, ma saena faoda 
ki, ma kilu saena ano ki. 
39 Aia, God ka saele'a liu fafia na ngwae ne'eri ki, sulia na fito'onga kira, bore 
ma kira kasi ngalia ru ki ta'ifau ne'e God nia fata alanga'i 'ani fuada, 
40 sulia God manata sulia ru le'a ki tua bobori kulu 'ua. Nia oga ngwae ne'eri 
ki kira ka tua masia 'iri kuke 'ado logo fa'inida, ana kaida'i nia ka kwatea na'a 
ru le'a ki ne'e nia fata alanga'i ni'i. 

Hebrus 12 
1 Aia, ma na ngwae 'oro ne'e kira fa'amamana ana God 'una'eri ki, nia di'ia 
kira tua fa'i kulu ana kaida'i ne'e, ma kira ka lialia 'uana tae ne'e kulu sasi'i. 
Nia ne'e kuke danga fa'iburi na'a 'ani ru ki ta'ifau ne'e fa'adole kia, ma na 
ta'anga'a ne'e dau bibi aka ki. Sulia kulu di'ia na ngwae ne'e kira lalili ana 
masa'a doe. Ma kuke lalili ngasingasi'a, leleka kuka dao ana kula kuke 
fa'asuia ana. 

2 Ma kaida'i kulu lalili 'una'eri, kuke alu maakulu ana sa Jesus, sulia nia'a ne'e 
gwalona na fito'onga kia ki. Nia ma'udi ka mae ana 'ai rara folo. Ma noa'a nia 
kasi manata sulia na 'eke'a ana mae'a 'una'eri, osi'ana nia saiana nia ke ba'a 
to'o ana saele'anga 'i buri. Ma ana kaida'i ne'e, nia tua na'a 'i bali 'olo'olo ana 
God, na kula ni 'inoto'anga. 
3 Muke manata to'ona na 'afita'i'anga ba kira sasi'i ana sa Jesus ana kaida'i 
ne'e ngwae ta'a ki kira siara'i nia. 'Una'eri, noa'a manatamu'a kasi dudu ana 
fito'onga kamu ki. 
4 Muke su'ute fuana fu'alilana falafala ana ta'anga'a. Bore ma ta ngwae 
aumulu noa'a 'iri mae 'ua ana fu'alilana ta'anga'a. 
5 Ma noa'a kamu kasi manata bura 'ani na ala'anga ni kwairadu'anga ba God 
saea fuamu'a na ngela nia ki, ba 'uri, "Ngela nau 'ae, 'oko fafarongo le'a kaida'i 
na Aofia ka balufia 'oe. Ma kaida'i nia ka fa'amanata 'oe, na manatalamu kasi 
dudu. 
6 Sulia na Aofia ka balufia na ngwae ne'e nia alafe fuada ki. Ma nia ka kwatea 
kwa'ikwa'inga fuana ngwae ne'e nia alafafida fasi kira na ngela nia ki.” 
7 Muke uu ngasi, ma muke ala'ania God ka fa'asaga kamu, osi'ana ru ne'eri nia 
fa'ata'inia ne'e God nia tagi suli kamu, ka di'ia na'a ta ma'a. 
8 God saiana ka fa'asaga ngela nia ki ta'ifau. Ma si di'ia noa'a nia kasi fa'asaga 
'oe, tama 'ae'o noa'a la'u ngela mamana nia. 
9 Ma ana kaida'i ne'e ma'a kia ki 'i ne'e saena magalia ne'e, kira fa'asaga kia, 
ma kuke fu'usi doe ada. Ka 'una'eri logo, kuke ala'ania na Ma'a kia 'i langi ke 
fa'asaga kia, ma kuke to'o ana mauri'a firi. 
10 Aia, na ma'a kia ki saena magalia ne'e, kira fa'asaga kia sulia kaida'i ti'iti'i 
go'o, sulia na falafala ne'e kira saiana nia le'a. Ma God fa'asaga kia 'iri nia ka 
'afi kia, ma nia fa'asaga kia fasi 'iri kulu ka tua 'olo'olo logo di'ia nia'a. 
11 Ma ana kaida'i kira fa'asaga kia, kuke kwaimanatai sulia nia fii kia. Bore 
ma 'i buri 'ana fa'asaga'a, kulu saiana kuke ba'a to'o ana aroaro'anga sulia na 
abulalaka ke ba'a saga. 

12 Ta ne'e, muke uu ngasi, ma muke dau ngangata ana fa'amamana'anga 
kamu. 
13 Ma muke leka sulia na tala saga, fasi 'iri na ngwae ne'e fa'amamanalada 
ngwata'uta'u, kira kasi faidanga 'ani fa'amamana'anga kira, bore ma na 
fa'amamana'anga kira ki ka ngasingasi'a. 
14 Muke iliili 'uana tua'a 'ani aroaro 'anga fa'inia ngwae ki ta'ifau. Ma muke 
sasi ngangata 'iri na abula'anga kamu ki ka saga ta'ifau. Di'ia na maurilaka 
noa'a kasi saga, nia 'afita'i kuke lisia na Aofia. 
15 Muke sasi ngangata fasi 'iri noa'a ta ngwae amu'a kasi 'aila 'ania na 
kwai'ofe'anga God. Ma noa'a kamu kasi ala'ania ta ngwae ka fa'alia na 
fa'amamana'anga kamu ki, di'ia ta 'ai ba to'o 'ana fua'i ru lilinga ki ma ka 
fa'alia na'a ngwae ki. 
16 Muke lialia le'a fasi 'iri noa'a ta ngwae ke kakabara ma kira kasi manata 
doe ana God di'ia sa Esau. Sa Esau ka foli 'ani na gwa'i ngwaluda nia na ngela 
ngwane 'i na'o 'uana ta'i titiu ana fanga go'o. 
17 Ma kulu saiana, 'i buri 'ana ne'e nia sasi 'una'eri, sa Esau fi'i oga ma'a nia ka 
fa'ale'a nia. Bore ma ma'a nia ka 'aila 'ania, ma ka fa'ale'a lala na ngwaefuta 
nia, sulia nia 'afita'i na'a fuana olita'ilana ru ki ne'e nia foli ta'ifau na'a 'ani'i, 
sui bore 'ana nia ka gwafea ma'a nia 'ani na angi'a. 
18 Na tala 'uana dao'a siana God ne'e kulu leka sulia, noa'a kasi usulia na tala 
ne'e fuu'i ngwae Israel 'i na'o. Sulia na ru ne'e kira dao karangia ana, kira 
saiana lisilana, ma kira ka saiana sama'a to'ona. Sulia 'i ne'eri na fa'i ua 'i 
Saenae ne'e du'a 'ani mafula, ma ka rodo'a 'i ne'eri, ma na iru ka iru 
ngasingasi'a. 
19 Ma kira ka rongoa na lingana bungu, ma na lingana ako'a doe God. Ma ana 
kaida'i ngwae ne'eri ki kira rongoa na'a linga 'i ru ne'eri, kira ka ma'u, ma kira 
ka amasia ana 'iri nia kasi ala'a la'u. 

20 Sulia kira ma'u liu 'ani ala'anga God ba 'uri, "Di'ia ta ngwae nama ta ru 
mauri 'ae'aela bore 'ana ne'e sama to'ona fa'i ua ne'e, muke 'uila'i fauna leleka 
nia ka mae.” 
21 Ma sulia na ru ne'e kira lisida ki ana kaida'i ne'eri nia kwaifa'ama'ui liu, sa 
Moses bore ka saea, "Nau ku ma'u ma ku lebelebe na'a.” 
22 Ma kaida'i ne'e, kulu noa'a kasi dao karangia na'a ru 'una'eri. Sulia kulu dao 
na'a ana ua 'i Sion, na fanoa God ne'e mauri, na fanoa doe 'i Jerusalem 'i 
langi. Nia na kula ne'e fikulana mole'e 'ainsel ki kira tua ana. 
23 Kulu fiku ma'i fa'inia na ngela etaeta God ki ne'e kira saele'a liu, ma na 
satada kira keresia ma'i 'i langi. Ma kulu ka dao na'a siana God ne'e 
matalanga'inia ngwae ki ta'ifau. Ma kulu ka dao logo siana na mangoda 
ngwae le'a ki ne'e God fa'asagada. 
24 Ma kulu ka dao siana sa Jesus, na ngwae ne'e saunga'inia na fau 
alanga'inga faolu fuaka fa'inia God. Sulia na 'abuna ne'e igo, kuke ba'a ngalia 
na ru le'a ki, bore ma 'abuna sa Abel noa'a kasi kwatea ru le'a ne'eri ki. 
25 Muke kwairo'oi ana fatalana God. Sulia na ngwae ba kira 'aila 'ani 
kwairo'oi 'anga ana God ana fa'i ua 'i Saenae, kira ngalia na'a kwa'ikwa'inga 
doe. 'Una'eri logo, di'ia kamu ka 'aila 'ani na ngwae ne'e ala'a ma'i fuakulu 
fa'asia 'i langi, kamu ke ba'a ngalia na kwa'ikwa'inga logo. 
26 Ka tau na'a ma'i, na magalia ne'e saola sulia na lingalingana fatalana God. 
Sui ana kaida'i ne'e, nia ka fata alanga'i ka 'uri, "Ta kaida'i la'u, nai ba'a 
salonga na magalia ne'e fa'inia 'i langi logo.” 
27 Ma na ala'anga ne'eri, "ta kaida'i la'u" ka fa'ata'inia God ke ba'a salonga na 
ru ne'e nia saunga'inia ki, ma ka lafuda ta'ifau, fasi 'iri na ru ne'e teo tari ki 
go'o ne'e ka ore. 
28 Sulia kulu tua saena 'Inoto'anga ne'e babato'o firi, kuke ba'atafea God, ma 
kuke fa'asaele'a God 'ani fo'osilana ma fa'ata'ilana fa'adoe'a. 
29 Sulia God kia, nia saiana fa'alilana na ngwae ki 'ani mafula. 

Hebrus 13 
1 Kamu'a na bara ngwae asina go'o ana sa Christ, muke uu ngasi 'ani 
alafe'anga fuamu'a kwailiu. 
2 Noa'a kamu kasi manata bura 'ani na kwalolana na ngwae dao ki. Sulia ti 
ngwae kira kwaloa ngwae ki saena luma kira, bore ma kira kasi saiana ne'e 
ngwae ba kiri 'ainsel ki lala. 
3 Aia, kamu kasi manata bura logo 'ani ngwae ne'e kira tua saena luma ni 
lokafo ki. Muke tagi le'a sulida, di'ia ne'e kamu tua fa'inida saena luma ni 
lokafo. Ma muke 'afia logo na ngwae ne'e kira to'o ana 'afita'i'anga ki, di'ia 
ne'e kamu to'o logo ana 'afita'i'anga fa'inida. 
4 Aia, nia ka le'a fuamu'a ta'ifau muke fa'adoea na tua fiku'a ana ara'inga. 
Muke tua mamana fuana ara'i kamu ki ma 'afe kamu ki. Sulia God ke ba'a 
kwatea kwa'ikwa'inga fuana sa tai ne'e abulalana bulibuli ma ka kakabara ana 
'usu'a. 
5 Aia, muke aloge fa'asia ogalana na mani 'oro. Ma muke saele'a ana tae ki 
ne'e kamu to'o ani. Sulia God ba saea, "Noa'a nau kusi leka fa'asi kamu, ma 
noa'a nau kusi 'aila 'ani kamu.” 
6 Du'ungana 'una'eri, kuke fata nonira'a 'uri, "Na Aofia na'a ne'e ngwae 
kwai'afi nau. Du'ungana ne'e, nau noa'a kusi ma'ungia ta tae ne'e ngwae ki 
sasia aku.” 
7 Noa'a kamu kasi manata bura la'u 'ani ngwae 'a'ana kamu ki ne'e kira 
fa'amanata kamu ka sui na'a 'ani fatalana God. Muke manata sulia na mauri'a 
le'a kira ki fa'inia na maelada. Ma muke sasi sulia na fito'onga kira ki. 
8 Sa Jesus Christ tua tua kasi rokisi. Nia bolo go'o 'ana di'ia 'i ro'oki, ma 'i 
ta'ena, ma na kaida'i ne'e kasi dao 'ua. 
9 Ma muke tua fa'asia fa'amamanalana na fa'amanata'anga matamata ki ne'e 
noa'a kasi mamana. Kwai'ofe'anga God fuaka ne'e fa'angasingasia na 
maurilaka. 'Una'eri ne'e ka kwai'afi aka, bore ma ro'onga'a sulia na taki ana 
fanga ki, noa'a kasi kwai'afi go'o aka. 

10 Bore ma ngwae ne'e kira 'idufa'i donga taki Jiu ki ana kwaisu'usi'anga, 
noa'a kira kasi to'o ana ta ngasingasi'anga fuana ngalilana ru le'a ki ne'e leka 
ma'i fa'asia kwaisu'usi'anga ana sa Christ. 
11 Kamu saiana, kaida'i ne'e fuu'i ngwae Israel kira kwatea kwaisu'usi'anga 
osi'ana kira oga na fa'asikasikalada fa'asia na ta'anga'a kira ki, na 'ingata'i fata 
abu ka ngalia ma'i na 'abu na ru mauri 'ae'aela ki 'i saena na Luma Abu ana 
"kula abu liu." Aia ma na noni'i ru ki ne'e kira fo'osi 'ani, kira ka du'afia 'i maa 
fa'asia saena fanoa. 
12 Ma nia ne'e kwate ma sa Jesus bore ka mae logo 'i maa iila fanoa 'i 
Jerusalem, fasi 'iri ka fa'asikasika na ngwae fa'asia na ta'anga'a kira ki 'ani na 
'abuna. 
13 Ta ne'e alu kuke leka logo 'i maa iila fanoa 'i Jerusalem fasi 'iri kika fa'a 
'eke kia di'ia kira sasia ana sa Jesus. 
14 Sulia saena magalia ne'e, noa'a kulu kasi to'o ana ta fanoa ne'e tua tua firi. 
Bore ma kulu kwaimasi ana na fanoa 'i langi ne'e ke ba'a dao ma'i. 
15 Nia ne'e, kuke ba'atafea God ana kaida'i ki ta'ifau. Na ba'atafe'anga ne'eri, 
nia'a na kwaisu'usi'anga kulu 'uana God sulia sa Jesus ne'e kulu saea 'ani na 
Aofia kia. 
16 Noa'a kamu kasi manata bura 'ani sasi le'anga'a ma na kwai'afi'anga amu'a 
kwai liu. Sulia na abula'anga 'una'eri ne'e nia di'ia na kwaisu'usi'anga logo 
ne'e God saele'a fafia. 
17 Muke ro'osulia na fa'ina'ona'o kamu ki. Kira lia sulia na mangomu'a, ma 
kike ba'a fula'inia rao'a kira ki fuana God. Ma di'ia kamu ro'osulia na ala'anga 
kira ki, kira ke saele'a liu fafia na rao'a kira ki. Ma di'ia noa'a kamu kasi ro'o 
go'o sulida, kike ba'a kwaimanatai fafia na rao'a kira ki, ma 'afita'i kike 'afi 
kamu. 
18 Ma muke ina'u ana fo'onga'a fuaimili. Kaimili saiana ne'e noa'a ta ru ta'a 
go'o saena abula lami'a, sulia kami sasi 'uana sasilana ru le'a ki ana kaida'i ki 
ta'ifau. 

19 Ma nau ku gani kamu, muke fo'o fuaku, 'iri God ke olita'i 'ali'ali ma'i aku 
siaumulu. 
20 God ta'ea na Aofia kia sa Jesus fa'asia na mae'a. Ma sulia na 
kwaisu'usi'anga sa Jesus 'ani maelana, nia ka di'ia ta ngwae ne'e lia sulia na 
sipsip nia ki. Ma God ka saunga'inia na fau alanga'i 'anga faolu 'ani 
kwaisu'usi'anga sa Jesus. Ma na fau alanga'i 'anga ne'eri noa'a kasi sui. 
21 Aia, nau ku fo'o fasi 'iri God ana aroaro'anga ke ba'a kwatea na ru le'a ki 
ta'ifau ne'e kamu bo'obo'o 'uani 'iri muke sasia kwaiogai 'anga nia. Ma nau ku 
fo'o logo 'iri sa Jesus Christ ke 'afi kamu, ma muke fulia na ru ki ne'e God 
saele'a fafi'i. Ma kuke ba'atafea sa Jesus Christ tua tua firi! 'Iu ke 'una'eri. 
22 Ngwaefuta nau kina 'ae, nau ku amasi kamu 'iri muke fafarongo mabe 
fuana ala'anga ni kwairadu'anga nau ki fuamu'a. Osi'ana na kerekere'a nau, 
noa'a kasi keta go'o. 
23 Nau ku oga nai fa'arongo kamu 'ani na ngwaefuta kulu sa Timoti nia ru'u 
na'a 'i maa fa'asia na luma ni lokafo. Di'ia nia dao 'ali'ali ma'i 'i ne'e, nau ku 
ba'ea fa'i nau ana kaida'i nai leka kwau ana. 
24 Muke kwatea ala'anga le'a kaimili fuana ngwae fa'ina'ona'o kamu ki ta'ifau, 
ma fuada ngwae God ki ta'ifau ne'e kira tua fa'i kamu. Na ngwaefuta kia ki 
fa'asia 'i Itali, kira kwatea logo ala'anga le'a le'a kira ki fuamu'a. 
25 Nau ku fo'o fasi 'iri God ke kwai'ofe amu'a ta'ifau. 

James 

James 1 
1 Nau'a sa James na ngwae rao God ma sa Jesus Christ na Aofia. Na fata 
le'ale'a 'anga nau ki fuamu'a na ngwae God ki ta'ifau, ne'e kamu tua takalo 
kwailiu 'i saena na magalia. 
2 Nau ku sae kamu 'ani na ngwaefuta nau ki osi'ana God na'a ne'e Ma'a kia 
ta'ifau. Kaida'i kamu dao to'ona na ilito'onga 'oro matamata kwailiu ki, muke 
saele'a, ma muke manata sulia na ru ne'eri ke ba'a le'a fuamu'a. 
3 Kaumulu saiana, kaida'i muke dao to'ona na ilito'onga, ma muke 
fa'amamana ngangata, tama na fa'amamana'anga kamu ke ngasingasi'a liu. 
4 Muke uu ngasi 'una'eri fuana 'isilana kaida'i, fasi 'iri kamu na ngwae ali'afu 
ne'e figola'a ki. 
5 Bore ma di'ia ta ngwae amu'a noa'a kasi to'o ana liato'onga fuana uu'a saulia 
ilito'onga, nia ke gania God, ma God ke ba'a kwatea fuana. Sulia God ka 
saele'a liu fuana kwatelana ma'i ru 'oro ki fuana ngwae ki ta'ifau, ma nia 
noa'a kasi silolongani go'o ta ngwae ne'e gania. 
6 Kaida'i ta ngwae nia gania God, nia ke fito'o nama ana God ma noa'a kasi 
manata ruarua di'ia nia oga kwai'afi'anga. Ma di'ia ta ngwae ka manata 
ruarua 'una'eri, nia di'ia na nafo ana asi ba na iru irufia ma ka sakalanga'inia. 
7 Na ngwae 'una'eri, nia to'o ana ro lia 'i ngwae ki ana abulalana ta'ifau, sulia 
ne'e manatalana noa'a kasi fauto'o ana ta'i ru. Osi'ana nia 'una'eri, nia kasi fia 
go'o ne'e na Aofia ke kwatea ta ru fuana. 
9 Ngwaefuta nau kina, sui bore 'ana ti ngwae amu'a ka dala'a ma ti ngwae ka 
to'oru, kamu ta'ifau go'o muke saele'a, osi'ana God fa'a 'inoto'a na ngwae 
dala'a ki, ma ka fa'ati'iti'i na ngwae to'oru ki. Sui bore 'ana ta ngwae ka to'oru 
ka doe, na ru 'oro nia ki ke ba'a funu, di'ia na takana 'ai le'a ki ne'e taka, ni'i 
ka tua go'o sulia kala kaida'i dokodoko. 
11 Ma kaida'i na sina ta'e ma'i ma ka sinafia na takana 'ai ne'eri ki, ni'i ka 
kuku, ma ka mae na'a 'ada, ma ni'i ka 'asi na'a 'i ano, ma na kwangalada ke 

ba'a sui logo 'ani. Ma nia ka 'una'eri logo ana na ngwae to'o ru, nia ke ba'a 
mae logo ana kaida'i nia ke sasia ta rao'a ni to'o mani'a fuana talana. 
12 'Oilaki'a fuana na ngwae ne'e dao to'ona na ilito'onga 'oro ma na 
fa'amamana'anga nia ka fau to'o go'o 'ana. Sulia, kaida'i ne'e ngwae 
fa'amamana ma ka su'ute saena na ilito'onga ki, God ke ba'a kwatea na'a 
mauri'a firi fuana. Na mauri'a firi ne'eri, God eta fata'a na'a 'ania fuana na 
ngwae ne'e kira alafe fuana ki. 
13 Nia noa'a kasi le'a fuana ta ngwae ka fia fasi God na'a ne'e kwatea na 
ilito'onga fuana na sasilana ta ru ne'e ta'a. Noa'a kasi le'a ne'e nia ka manata 
'una'eri, sulia God 'afita'i ka ilito'ona ta ngwae fuana sasilana ta ru ne'e ta'a, 
ma ka 'afita'i logo fuana ta ngwae ne'e ka ilito'ona God fuana sasilana ta ru 
ne'e ta'a. 
14 Na kwaiogai'anga ta'a ana ngwae talana ne'e ilito'o ana ma ka lalafia fuana 
fuli ru rora'a. 
15 Ma na kwaiogai'anga ta'a ne'eri ke ba'a doe ma nia ka alua ta ru ne'e ta'a 
liu. Ma kaida'i ru ta'a ne'eri ka doe, nia ke ba'a saungia ngwae ka mae. 
16 Ta ne'e, ngwaefuta le'a nau kina 'ae, noa'a kamu kasi fia na ilito'onga fuana 
ta'anga'a 'ita ma'i fa'asia God. 
17 Sulia na ru le'a ki ta'ifau ne'e 'ita ma'i fa'asia God 'i langi. Ma ka 'afita'i 
fuana God ka rokisia na falafala nia 'ana talana. Sulia nia noa'a kasi di'ia na 
ru ki 'i lofana salo ne'e nia saunga'ini'i kika rara ma'i, ma kira ka 'idu, ma kira 
ka rokisi, ma kira ka rodo'a. 
18 God ka fili kia ma ka kwatea mauri'a firi fuaka 'ani ala'anga mamana nia. 
Ma ana na ru saunga'ini'i ki ta'ifau, kulu'a ngwae ne'e le'alana ru God na'a. 
19 Ngwaefuta le'a nau kina 'ae, muke manata le'a sulia na fatalaku ne'e 'uri: 
Muke noni ma'udi fuana na fafarongolana, ma noa'a kamu kasi 'ali'ali fuana 
ala'anga, ma noa'a kamu kasi saeta'a 'ali'ali. 
20 Di'ia ta ngwae nia saeta'a, 'afita'i nia ka fulia ta ru saga ne'e God oga. 

21 Nia ne'e muke faidanga na'a 'ania sasilana na ru ta'a ki, ma muke kakari 
alifa'i fa'asia na ta'anga'a kamu ki ta'ifau. Ma muke noni ma'udi fuana 
ro'onga'a sulia na fatalana God ne'e alua na'a saena na maurilamu'a, ma ka 
totolia ne'e ke fa'amauri kamu. 
22 Noa'a kamu kasi soke kamu talamu'a, sali kamu kata fia fasi ne'e rongolana 
go'o na fatalana God ne'e le'a. Noa'a kasi 'una'eri la'u! Noa'a kamu kasi 
fafarongoa go'o 'amu'a fatalana God, bore ma muke ro'osulia na ru ne'e nia 
sae'e ki logo. 
23 Na ngwae ne'e nia rongoa go'o 'ana na ala'anga ne'e ki, ma noa'a kasi sasi 
go'o sulia na ru ne'e nia rongo'i ki, nia di'ia na ngwae ne'e lisia go'o nununa 
maana ne'e bulibuli saena ta'e iroiro. 
24 Ma na ngwae ne'eri, 'i buri 'ana ne'e nia iro le'a ana nia'a talana, nia ka leka 
na'a 'ana, ma ka manata bura 'ali'ali na'a ana maana lisilana fa'uta bani'a. 
25 Bore ma na ngwae ne'e maanunu le'a ana na taki God ki, ma noa'a nia kasi 
rongoa go'o 'ana ma ka manata bura, ma nia ka sasia ru ne'e na taki ki saea, 
God ke ba'a fa'ale'a 'ania na ru ki ta'ifau ne'e nia sasi'i. Sulia na taki God ki ni'i 
le'a ta'ifau, ma ka fa'asakadola na ngwae ki. 
26 Di'ia ta ngwae nia fia fasi nia leka na'a sulia na falafala God ki, bore ma nia 
noa'a kasi dau fafia fatalana, nia soke nia go'o 'ana talana, ma na fo'osi nia ki 
noa'a kasi mamana. 
27 God na Ma'a kia nia sai go'o ana ngwae ne'e kira fo'osi mamana ana ki, ma 
kira ka sasia ru le'a ki fuana na ngwae ki, di'ia 'afilana na gwa'i 'uru ki, ma na 
ngela inamae ki ne'e kira to'o ana 'afita'i'anga ki. Na ngwae 'una'eri ki, noa'a 
kira kasi ala'ania na ru ta'a ki saena magalia fuana fa'alilana na falafala le'a 
kira ki. 

James 2 
1 Ngwaefuta le'a nau kina 'ae, osi'ana kaumulu fa'amamana ana sa Jesus 
Christ na Aofia kia ne'e 'inoto'a, noa'a kamu kasi 'inifilifili go'o 'i safitana na 
ngwae ki 'ani lisilana go'o ana bali 'i maa. 

2 Di'ia ta ro ngwae kera dao ma'i ana na fiku'a kamu, ta ngwae ne'e ngwae 
to'oru ma ta ngwae ka dala'a. Na ngwae to'oru ne'eri ka toro 'ani toro le'a liu 
ki, ma ka alua na'a fa'i kome le'a ma na ru ngwabinabina ana 'u'una. Ma 
kaida'i kamu lisia ana, kamu ka fa'a 'inoto'a, ma muka fata 'uri, "Leka ma'i, ko 
tua le'a 'amu 'i ne'e." Sui, na ngwae dala'a ne'e ka toro muu go'o 'ana 'ani na 
mu'imu'i toro. Ma muka fata 'uri, "'Oke uu 'ira, nama 'oke tua 'amu 'i ano 'i 
ninimana 'aeku.” 
4 Di'ia kamu sasi 'una'eri, kamu rora, sulia kamu to'olanga'inia na ngwae ki 
'una'eri, ma kamu ka 'inifilifili sulia na manata'anga ta'a kamu ki. 
5 Nia ne'e, ngwaefuta nau kina 'ae, muke fafarongo basi ma'i. God nia filia na 
ngwae ne'e kira dala'a saena magalia ne'e fasi 'iri kira ka to'o ana 
fa'amamana'anga doe. Ma nia ka filia ngwae 'una'eri ki 'iri kira ka to'o ana 
'Inoto'anga ne'e nia eta fata na'a 'ani fuana kwatelana fuada na ngwae ne'e 
kira alafe fuana ki. 
6 Bore ma kamu'a ne'e kamu dalea liu na ngwae dala'a ki. 'Uri ma sa tai ne'e 
sasia na ta'anga'a fuamu'a, ma ka ngali kamu 'uana na matalanga'inga? Na 
ngwae to'oru ne'e ki na'a! 
7 'Uri ma kamu fia fasi sa tai ne'e fa'alia na sata le'a sa Jesus Christ ne'e kamu 
to'o logo ana? Na ngwae to'oru ne'e ki na'a! 
8 Di'ia muke ro'osulia na taki doe ka tasa ana na Aofia, tama nia ke le'a 
fuamu'a. Nia saea saena na Kerekere'a Abu ki ka 'uri, "Muke alafe fuana 
ngwae ki ta'ifau ka di'ia logo ne'e kamu alafe fuamu'a talamu'a.” 
9 Bore ma di'ia kamu 'inifilifili 'i safitana na ngwae ki 'ani lisilana go'o ana 
bali 'i maa, tama kaumulu abula rora na'a. Na taki ki na'a ne'e fa'ata'inia 
kamu abula rora. 
10 Kamu saiana, di'ia ta ngwae ro'osulia ru ki ta'ifau ne'e taki ki saea, bore ma 
ta ta'i ru go'o ana taki ne'eri ki ne'e ngwae ne'eri noa'a kasi ro'osulia, nia 'oia 
na'a na taki ne'eri ki ta'ifau. 

11 Osi'ana God nia fata 'uri, "Noa'a kamu kasi 'usu." Ma nia ka fata logo 'uri, 
"Noa'a kamu kasi saungwae." Di'ia ta ngwae kasi 'usu, bore ma nia saungwae, 
nia 'oia na'a na taki ne'eri ki. 
12 Na taki ki ne'e fa'asakadola na ngwae ki fa'asia ta'anga'a, ma na taki ne'eri 
ki logo ne'e God ke ba'a matalanga'i kamu 'ani. Nia ne'e, muke lialia le'a 
fuana tae ki ne'e kamu sae'e ma kamu ka sasi'i. 
13 Sulia kaida'i God nia matalangani na ngwae ki, nia noa'a kasi manataia ta 
ngwae ne'e noa'a kasi manataia ngwae matamata ki. Ma na ngwae ne'e 
kwaimanatai ma ka sasi le'a fuana ngwae ki, God ke ba'a manataia, ma ka 
sasi le'a fuana ana kaida'i nia ke matalangani na ngwae ki. 
14 Ngwaefuta kina 'ae, noa'a kasi le'a fuana ta ngwae ka saea nia fa'amamana 
ana God, di'ia nia noa'a kasi sasia go'o ta ru le'a fuana fa'ata'ilana na 
fa'amamana'anga nia. Na fa'amamana'anga 'una'eri nia 'afita'i ka fa'amauria 
nia'a. 
15 Di'ia ta ngwaefuta amu'a, nama ta ngwaingwaena amu'a noa'a kasi to'o ana 
ta toro nama ta fanga, 
16 ma muka fata go'o amu'a 'uri fuana, "Noa'a 'oe kosi manata 'abera la'u, 'oke 
leka, ma 'oko toro le'a, ma 'oko fanga abusu 'amu." Di'ia kamu fata 'una'eri, 
ma noa'a kamu kasi kwatea go'o ta ru fuana 'afilana, tama noa'a la'u na 
kwai'afi'anga ne'eri'a. 
17 Nia ne'e, di'ia ta ngwae ka saea nia fa'amamana ana God, bore ma nia noa'a 
kasi sasia go'o ta ru le'a, na fa'amamana'anga 'una'eri noa'a kasi mamana go'o. 
18 Sali ta ngwae ka fata 'uri, "Ti ngwae kira fa'amamana ana God, ma ti 
ngwae matamata kira ka sasia ru le'a ki." Bore ma nau ku saea, di'ia ta ngwae 
nia noa'a kasi sasia na ru le'a ki, nia fa'ata'inia ne'e na fa'amamana'anga nia 
ana God noa'a kasi mamana. Sulia na ngwae ne'e fa'amamana, nia ke ba'a 
fa'ata'inia logo na fa'amamana'anga nia 'ani sasilana ru le'a ki. 
19 Nau ku saiana kaumulu fa'amamana fasi ta'i God go'o ne'e nia tua, ma na 
ru ne'eri ka le'a liu na'a. Ma na ano 'i ru ta'a ki bore kira fa'amamana logo ana 

ta'i God go'o ne'e nia tua, ma ru ne'eri ne'e kwate kira ka ma'u ma kika 
lebelebe. 
20 Noa'a kamu kasi bolebole'a! Nau ku fa'ata'inia fuamu'a, di'ia ta ngwae saea 
nia fa'amamana ana God, bore ma noa'a kasi sasia go'o ru le'a ki, na 
fa'amamana'anga 'una'eri nia ru 'o'o go'o 'ana. 
21 Kamu sai na'a ana kulu futa ana kwalafa sa Abraham. 'Uri ma fa'uta ne'e 
God ka saea sa Abraham ne'e na ngwae saga? Nia sasi ru le'a ki ne'e kwatea 
ma nia ka 'una'eri. Du'ungana nia alua na 'alako nia 'i fafona fuli fu'a fuana 
kwaisu'usi'anga nia fuana God. 
22 Kaumulu lia madako na'a ana ne'e sa Abraham fa'amamana ana God ma ka 
sasia logo ru le'a ki. Ma na ru le'a ne'eri ki na'a ne'e, nia kwatea ma 
fa'amamana'anga nia ka ali'afu. 
23 Ma na ru le'a ne'e sa Abraham ka sasia, nia fa'ata'inia ne'e na Kerekere'a 
Abu ki ba 'uri, "Sa Abraham nia fa'amamana ana God, nia ne'e God ka saea 
nia'a 'ani na ngwae saga, sulia na fa'amamana'anga nia." Nia ne'e, kira ka saea 
'ani na ngwae kwaima God. 
24 Kamu lia sai na'a ana, kaida'i ta ngwae sasi ru ka le'a, nia ne'e God ka fi'i 
saea 'ani na ngwae saga. Ma noa'a la'u sulia na fa'amamana'anga ta'i bali go'o 
'ana. 
25 Ma nia 'una'eri logo ana 'i Rahab na kini 'usu baera. Nia kwaloa na'a ro 
ngwae ba 'i Jiu ki ne'e sa Josua asunga'inida kwau. Sui 'i buri 'ana, nia ka 
'afidaro'o fasi 'iri kera ka tafi sulia ta tala matamata na'a 'ana. Nia ne'e, osi'ana 
na ru le'a ne'e 'i Rahab sasi'i ki, God ka saea nia kini saga. 
26 Nia ne'e, di'ia na noni'i ru ne'e ka noa'a ta mango'i ru 'i saena, na noni'i ru 
ne'eri ka mae. Nia ka 'una'eri logo 'ani fa'amamana'anga. Di'ia ta ngwae ka 
saea nia ka fa'amamana ana God, bore ma noa'a kasi sasia go'o ta ru le'a, na 
fa'amamana'anga nia noa'a kasi mamana logo. 

James 3 

1 Ngwaefuta nau kina 'ae, nia noa'a kasi totolia ne'e ngwae 'oro ki 'i safitamu'a 
ne'e kike oga fa'amanata lana na ngwae ki. Kamu saiana, kami'a na ngwae 
ne'e kami fa'amanata na ngwae ki, God ke ba'a matalanga'i kami ka liufia na'a 
ngwae ki ta'ifau. 
2 Kulu'a ta'ifau go'o ne'e kulu abula rora ana kaida'i 'oro ki. Bore ma, di'ia ta 
ngwae ke dau fafia fatalana, nia'a ne'e na ngwae ali'afu na'a. Ma nia ka bolo 
fa'inia ke dau fafia maurilana ta'ifau. 
3 Ru ne'eri ka di'ia ta afu salo ti'iti'i ba kira alua ana kwakwana na hos, ma 
kira ka fa'ita'inia na nonina hos ta'ifau 'ani na afu salo ti'iti'i ne'eri, fasi 'iri nia 
ke leka ana ta kula go'o 'ana ne'e kira oga nia leka 'uana. 
4 Ma na reba 'ai ti'iti'i fuana liliu lana na faka ka 'una'eri logo. Bore 'ana na 
faka ka doe, ma na iru doe ka kwai'ia, na reba 'ai ti'iti'i ne'eri nia bolo go'o 
'ana fa'inia na liliulana na faka ne'eri fasi 'iri ke leka sulia na manatalana na 
ngwae ne'e 'a'ana ana ngalilana na faka. 
5 Ma na kwakwana ngwae ka 'una'eri logo, sui bore 'ana nia ka ti'iti'i, nia fata 
naunau liu sulia na ru doe ki. Na fatalana ngwae ki ka di'ia logo na mafula. 
Bore 'ana ta nanao'i mafula, kaida'i nia du'a nia ke du'afia go'o 'ana na masu'u 
doe. Na fatalana ngwae ne'e fungu 'ani na ru ta'a 'oro 'una'eri ki logo. Nia ta 
ru ti'iti'i go'o 'ana ana maurilaka, bore ma nia saiana fa'alilana maurilaka 
ta'ifau. Sulia na ru ta'a ne'e ngwae ki kira ka sae'e ki, ni'i 'ita ma'i fa'asia sa 
Saetan, ma ka fa'alia na maurilana na ngwae. 
7 Na ngwae saiana ka fa'ara'oa na ru mauri 'ae'aela kwasi ki, ma na no'o ki, 
ma na loi ki, ma na i'a ki. 
8 Bore ma na ngwae noa'a kasi to'o go'o ana ta ngasingasi'anga fuana 
fa'ara'olana na fatalana talana. Osi'ana na fatalana ngwae nia ta'a liu, ma ka 
saea ru 'afae liu ki fuana na saungilana na ngwae, ma ka 'afita'i fuana ta 
ngwae ka dau sulia fatalana. 
9 'Ani na fatalaka ne'e, kulu ba'atafea 'ani na Aofia ma na Ma'a kia, ma kulu 
ka kwaitaofi logo 'ani ana ti ngwae ne'e God saunga'inida ka di'ia logo nia'a. 

10 Na ala'anga le'a ki ma na ala'anga ta'a ki kira ru'u logo ma'i fa'asia ta'i 
kwakwa'i ru ne'eri go'o. Ngwaefuta kina 'ae, ru 'una'eri ki noa'a kasi le'a. 
11 Na kafo fa'inia na asi 'afita'i kera ka saka ma'i fa'asia ta'i mae busu go'o. 
12 Ma ka 'afita'i fuana kafo ni kwa'u ka busu ma'i fa'asia na asi. Ma na 'ai ne'e 
kira saea 'ani na figi, ka 'afita'i ka fungu 'ani na fua'i 'ai ne'e kira saea 'ani na 
'olif. Ma na kwalo ne'e kira saea 'ani na grep, ka 'afita'i ka fungu 'ani na fua'i 
figi. Nama na ta'i ma'ebusu ana asi noa'a kasi busulani na kafo le'a. 
13 Di'ia ta ngwae amu'a ne'e saea nia to'o ana na liato'o ma ka saiana na ru 
ne'e God oga kuke sasi'i ki, ngwae ne'eri ke fa'ata'inia na liato'o nia ma na sai 
'i ru'anga nia 'ani na sasilana ru le'a ki, ma nia ka fa'ati'iti'ia nia'a talana. 
14 Bore ma di'ia na liamu'a fungu go'o 'ani na kwaimamagolai 'anga, ma na 
saeta'a 'anga, ma ogala'anga, tama noa'a 'oe kosi aura'e 'oe talamu ne'e 'ae'o ta 
ngwae liato'o ne'e 'oko sasi sulia kwaiogai'anga God. Di'ia 'oko aura'e 'oe 
talamu 'una'eri noa'a 'oko 'iri mamana go'o. 
15 Na liato'onga'a 'una'eri noa'a kasi leka ma'i fa'asia God 'i langi. Ru ne'eri ki 
leka ma'i fa'asia na ngwae ki go'o 'ana saena magalia ma sa Saetan. 
16 Ana kaida'i ne'e liana na ngwae fungu 'ani na kwaimamagolai'anga ma 
ogala'anga, tama nia ka fainu'ia go'o 'ana na ru ki ta'ifau, ma na ru ta'a 'oro 
ne'e ka fuli logo. 
17 Bore ma na ngwae ne'e tua 'ani na liato'o ne'e 'ita ma'i fa'asia God, noa'a nia 
kasi sasia ta ru ne'e ta'a. Ma nia noa'a kasi oga fu'anga. Nia kwaima le'a fa'inia 
na ngwae ki ta'ifau, ma ka ma'udi fuana rongolana ngwae ki, ma ka tua 'ani 
kwaimanatai'anga fuana ngwae ki, ma ka sasi le'a fuada. Ma nia ka mabe 
fa'inia ngwae ki ta'ifau, ma nia kasi manata rua rua, ma noa'a kasi soke 'ani 
na abula'anga nia. 
18 Na aroaro'anga di'ia na maga 'ai. Na ngwae ne'e kira luia na ngwae fa'asia 
fu'anga, kira ne'e na ngwae kira fasia na maga 'ai ne'eri. Ma kira ka gonia na 
abula'anga le'a. 

James 4 



784 

 

 
© 2003, Wycliffe Bible Translators, Inc. 

 

 
 

 

1 'Uri ma kamu saiana na ru ne'e kwatea ma muke olisu'usu'u, ma muke oga 
fu'anga? Ta manata'i ngwae fuana ogalana ru 'oro ki fuamu'a talamu'a ne'e 
sasi 'una'eri amu'a! Na manata'anga ta'a 'una'eri ki ne'e fu'a fa'inia na 
manata'anga le'a kamu ki. 
2 Kamu oga liu na ru 'oro ki, bore ma noa'a kamu kasi to'o ani, nia ne'e kamu 
ka oga saungwae'a. Ma ana kaida'i noa'a kamu kasi ngalia na ru ne'e kamu 
oga liua, kamu ka etangia na'a olisu'usu'u 'anga, ma muka fu'a na'a 'amu'a. 
Kaumulu saiana na ru ne'e sasi ma kamu kasi to'o ana ru ne'e kamu oga'i ki, 
osi'ana noa'a kamu kasi gania go'o fa'asia God. 
3 Kamu gania God 'uana ru ki ma noa'a kamu kasi ngali'i, osi'ana ne'e 
manatamu'a nia ta'a. Ma muka oga go'o amu'a ru ne'e kwatea na noni 
saele'anga fuamu'a talamu'a go'o 'ana. 
4 Ma muka leka go'o amu'a fa'asia God, di'ia ta 'afe ne'e leka go'o 'ana fa'asia 
na ara'i nia. Di'ia kamu kwaima fa'inia na ru ta'a ki saena magalia, 'irai kamu 
malimae'a ana God. Di'ia ta ngwae ka oga leka'a sulia na manata'anga saena 
magalia, nia 'afita'i nia ka leka sulia na manata'anga God. 
5 Kamu sai na'a ana na Kerekere'a Abu ne'e 'uri, "God nia tagi le'a liu mala 
sulia na Mango'i ru ne'e nia alua saena maurilaka." Kaida'i God nia fata 
'una'eri noa'a nia kasi fata 'o'o go'o 'ana. 
6 Ma na alafe 'anga God nia doe fuaka. Nia ne'e na Kerekere'a Abu ki ka fata 
'uri, "God 'aila 'ani ngwae naunau ki, bore ma nia 'ofea na ngwae ne'e enoeno 
go'o ki.” 
7 Nia ne'e, muke fa'ati'iti'i kamu talamu'a, ma muke sasia na ru ne'e God nia 
saea. Muke kwa'isisinga 'ani sa Saetan, ma nia ke tafi fa'asi kamu. 
8 Muke 'idu karangia ma'i God fasi 'iri nia ka 'idu karangi logo ma'i amu'a. 
Muke fa'asikasika na'a maurilamu'a! Muke faidanga na'a 'ania na ru ta'a 'oro 
ne'e kaumulu sasi'i ki! Noa'a kamu kasi manata rua rua sulia ro'onga'a sulia 
God. 

9 Kamu ke kwaimanatai ma muke angi fafia ta'anga'a kamu ki, osi'ana nia 
noa'a kasi le'a ne'e muke ga'a ma muke saele'a. 
10 Ma muke enoeno 'i maana na Aofia 'iri nia ke ba'a fa'adoe kamu. 
11 Ngwaefuta kina 'ae, muke tua fa'asia na fata ta'anga'a fuamu'a kwailiu. Di'ia 
muke fata ta'a fuana ta ngwae ne'e fa'amamana logo ana sa Christ, nama 
muka ngengea nia'a, tama kaumulu ngengea na'a na taki God ki. Ma ana 
kaida'i kamu ngengea na'a taki ne'e ki, kamu'a noa'a la'u na ngwae fuana 
ro'onga'a sulia na taki ki. Kamu'a talamu'a sasi muka di'ia lala na ngwae 
fuana matalanga'ilana na taki ki ne'e rora nama ka saga. Ma ana kaida'i kamu 
sasi 'una'eri, kamu kasi ro'o go'o sulia na taki ki. 
12 God kwatea na taki ki, ma nia ke matalanga'i kia 'ani'i. Nia'a ta'ifilia go'o 
ne'e bolo fa'inia fa'amaurilana ngwae ma fa'inia saungilana ngwae. 'Una'eri 
ne'e noa'a 'oko 'iri to'o nama ana ta ngasingasi'anga fuana ngengelana sa 
to'olamu ne'e fa'amamana logo. 
13 Ti ngwae amu'a tala manata sulia ru ki saena na manatalamu'a muka fata 
'uri, "Ta'ena nama rorodo, mike leka na'a 'uana ta'i fanoa doe. Ma mike ba'a 
tua ma'i ne'eri sulia ta'i fa'i ngali, fasi 'iri mike sasia rao'a kami ki fuana 
todalana mani 'oro ki.” 
14 Aia, nau ku saea fuamu'a, noa'a ta ngwae amu'a kasi saiana ta tae ne'e ka 
dao ma'i rorodo. Osi'ana kulu di'ia go'o gwa'i gafu 'ofodangi ne'e sakatafa 
ma'i, ma na ngwae ki ka lisia, sui ka no'ana logo 'ana. 
15 Fuila na ru kamu ke saea nia 'uri lala, "Di'ia God ala'ania kulu ka mauri tau 
kwau, kuke sasia kwalu'ani ru ne'e kulu manata to'o ani ki.” 
16 Bore ma kamu fa'adoe kamu liu, ma muka ba'atafe kamu go'o 'amu'a 
talamu'a. Sasilana ru 'una'eri ki ne'e nia rora liu. 
17 Ta ne'e ana kaida'i ne'e ta ngwae saiana ru le'a ki fuana sasilani, ma nia 
noa'a kasi sasia, na ngwae ne'eri nia abula ta'a na'a. 

James 5 

1 Ma kamu'a na ngwae ne'e kamu to'oru ki, fuila muka angi doe, ma muka 
o'omae na'a ana kaida'i ne'e. Sulia na 'afita'i'anga ne'e ke ba'a to'e kamu nia 
doe liu. 
2 Osi'ana na to'oru'a kamu ki ke ba'a fura. Ma na toro kamu ki, na sufusufu ki 
ke 'ani'i. 
3 Ma na mani kamu ki ke ba'a fura ta'ifau logo. Aia, God ke ba'a lisia na to'oru 
ne'e fura, ma nia ke ba'a kwa'i kamu 'ani mafula, osi'ana kamu 'etea to'oru'a 
kamu ki ana fa'i asoa 'isi ne'e ki. 
4 Muke manata basi sulia na angi'a na ngwae rao kamu ki ne'e kira rao saena 
na o'ola kamu ki. Kira angi sulia kamu lui fafia na folifoli'a kira ki ana kaida'i 
ki ta'ifau. Ma God kia ne'e ngasingasi'a ka tasa, nia rongoa ta'ifau na'a na 
angi'a na ngwae rao ne'eri ki. 
5 Ana kaida'i ne'e, kamu to'o ana ru le'a 'oro liu ki. Ma kaumulu to'o ana na ru 
ne'eri ki ma muke saele'a liu fa'ini'i. Bore ma muke di'ia na buluka ne'e kira 
fa'akubua, fasi 'iri ka bolo fa'inia fa'i asoa ne'e kira ke saungia ana. 
6 Ma kaumulu matalangani ma muka saungia na'a ngwae saga ki, sui bore 
'ana noa'a kira kasi ta'e sauli kamu go'o. 
7 Ngwaefuta nau kina 'ae, muke noni mabe, kaida'i muke kwaimasi fuana fa'i 
asoa na Aofia ke ba'a dao ma'i. Muke manata basi sulia kaida'i ne'e ngwae nia 
rao 'i saena o'ola, nia ke noni mabe masia na uta 'iri ka to'o basi, sui nia ka fi'i 
kwaima'akwali masia na loi ru'a. 
8 Muke noni mabe logo. Muke uu ngasi go'o 'amu'a, sulia na asoa na Aofia 
fuana dao'a ma'i nia karangi na'a. 
9 Ngwaefuta kina 'ae, noa'a kamu kasi 'ugalia ta ai amu'a, 'iri God noa'a kasi 
matalanga'i kamu. Sulia God sasi aka'u na'a fuana matalanga'ilana na ngwae 
ki ta'ifau. 
10 Ngwaefuta kina 'ae, kamu manata basi sulia na profet ba 'i na'o ki, ba kira 
fata 'ani God. Sui bore 'ana na ngwae ki kika fulia na'a ru ta'a 'oro ki fuada, 
kira su'ute nene go'o 'ada. Ma kamu'a bore, muke sasi logo di'ida. 

11 Kulu saiana, kira saele'a sulia fa'amamanalada fauto'o. Kamu rongoa ta'ifau 
na'a na ala'anga ba sulia sa Job. Na ru ta'a 'oro liu ki ba dao to'ona, bore ma 
nia fa'amamana go'o 'ana ana God. Ma 'i buri, God ka lia sulia, osi'ana God 
kwaimanatai fuana na ngwae ki, ma ka oga liua na'a 'afilana ngwae ki. 
12 Futa'a kina 'ae, ta ru doe fuana muke saiana nia 'uri, noa'a kamu kasi fata 
alafu 'uri, "Nia mamana ma'i 'i langi," nama noa'a kamu kasi fata 'uri, "Nia 
mamana ma'i 'i saena magalia ne'e." Ma di'ia kamu saiana ta ru ne'e nia 
mamana, muke fata go'o 'uri, "'Iu nia mamana." Ma di'ia kamu saiana ru ne'eri 
nia noa'a kasi mamana, muke fata logo 'uri, "Nia noa'a kasi mamana." Ma di'ia 
ka noa'a kamu kasi ro'osulia na ru ne'e, God ke ba'a kwatea na kwa'ikwa'inga 
fuamu'a. 
13 Ma di'ia ta ngwae amu'a ka to'o ana ta 'afita'i'anga, nia ke fo'o. Ma di'ia ta 
ngwae ka saele'a liu, nia ka sasia na'a ngu ni ba'atafe'anga fuana God. 
14 Ma di'ia ta ngwae amu'a ka mata'i, nia ka gania na ngwae fa'ina'ona'o ki 
ana fikuta'i ngwae fa'amamana ki fasi 'iri kike fo'o fuana, ma kira ka ngwaia 
'ani na satana na Aofia. 
15 Ma God ke ba'a gura na ngwae mata'i ne'eri sulia kira fo'o fuana ma kira ka 
fa'amamana ana nia'a. God ka gura nia, ma na abula ta'anga'a nia, God ke 
ba'a rufuanata ana fa'asia na ru ne'eri. 
16 Nia ne'e, na rora'a kamu ki, muke fulanga'inia fuamu'a kwailiu, ma muke 
fo'o fuamu'a kwailiu fasi 'iri muke 'akwa la'u. Na ngwae le'a, fo'onga'a nia 
ngasingasi'a ma ka mamana. 
17 Na profet sa Elaeja, nia'a na ngwae go'o 'ana logo di'ia kia'a. Ma kaida'i ba 
nia fo'o ngasingasi'a 'uana God 'iri ka fa'asuia na uta, na uta noa'a kasi to'o 
sulia na uulu fa'i ngali ki ma na ono madamo ki. 
18 Ma 'i buri 'ana, nia ka fo'osia la'u God fasi 'iri nia kwatea la'u ma'i na uta, 
ma na uta ka to'o la'u, ma na ru ki ta'ifau 'i fafona ano kira ka mauri, ma na 
'ai ki ka fungu 'ani na fufua'i ru ki. 

19 Futa'a kina 'ae, di'ia ta ngwae amu'a ka leka rora fa'asia na fa'amanata'anga 
mamana, nia le'a liu ta ngwae amu'a ka olita'inia ma'i. 
20 Sulia kaida'i kamu sasi 'una'eri ana, kaumulu kwai'afi ana ne'eri'a, fasi 'iri 
God ka fa'amauria na mangona fa'asia mae'a, ma ka rufuanata ana fa'asia na 
ta'anga'a 'oro nia ki. 

1 Peter 

1 Peter 1 
1 Fa'asia sa Peter, na ngwae ni lifurongo sa Jesus Christ. Nau ku kerekere 
fuamu'a na ngwae ne'e God nia fili kamu, ma muka tua di'ia ngwae kwaita 
saena magalia ne'e sulia na fanoa mamana kamu nia 'i langi. Ma muka takalo 
na'a saena aba'i kula 'i Pontus, Galesia, Kapadosia, Asia, ma 'i Bitinia ki. 
2 'I na'o na'o mala ma'i 'ua, God na Ma'a nia fili kamu sulia na kwaiogai'anga 
nia, ma na Ano'i ru nia ka kwate kamu na ngwae nia ki ka abu fasi 'iri muka 
ro'o sulia sa Jesus Christ, ma nia ka fa'asikasika kamu 'ani 'abuna. 'Iu, nau ku 
fo'osia God 'iri ke 'ofe kamu ma ke kwatea aroaro'anga fuamu'a. 
3 Kuke ba'atafea God na ma'a Aofia kia sa Jesus Christ, sulia na 
kwaimanatai'anga doe God, nia ka kwatea na'a mauri'a faolu fuaka 'ani 
tata'elana sa Jesus Christ fa'asia na mae'a. 'Una'eri kulu ka manata filo to'o 
ne'e kuke ngalia na ru le'a ki. 
4 Kulu ka kwaimasi ana na ru le'a ki ne'e God sasi aka'u ana fuana na ngwae 
nia ki. Nia ka gonia na'a ru ne'eri ki fuamu'a ma'i 'i langi, kula ne'e ru ne'eri ki 
'afita'i ke ba'a fura, ma noa'a kasi ba'a ta'a, ma tuatua kasi funu. 
5 Ma God ka folo 'usi kamu 'ani ngasingasi'a doe nia osi'ana na 
fa'amamana'anga kamu. God ka folo 'usi kamu leleka ka dao ana fa'i asoa 'isi. 
'Una'eri nia ke fa'amauria kamu'a, ka di'ia ba nia 'idufa'i naia fuana sasilana 
fuamu'a. 
6 Muke saele'a amu'a sulia na ru ne'e sui bore 'ana muka kwaimanatai ana 
kaida'i ti'iti'i ne'e sulia na fa'akaisi'anga 'oro ki ne'e kamu liu ani. 
7 Na fa'akaisi'anga ne'eri ki ke fa'ata'inia na fa'amamana'anga kamu nia 
mamana. Na fa'amamana'anga kamu nia di'ia na gol ne'e kira alua saena 
mafula fuana du'afilana 'iri ke sikasika. Ma God nia oga na fa'amamana'anga 
kamu ka tasa ana na gol osi'ana na gol ke ba'a funu go'o, bore ma na 
fa'amamana'anga kamu noa'a kasi sui. Ma God ke ba'a fata le'a amu'a, ma ka 

fa'a 'inoto'a kamu, ma ka fu'usi doe amu'a ana Asoa sa Jesus Christ ke ba'a 
dao ma'i. 
8 Kamu'a na ngwae ne'e kamu alafe fuana na Aofia, sui bore 'ana noa'a kamu 
kasi lisia 'ua. Ma muka fa'amamana ana, sui bore 'ana noa'a kamu kasi lisia 
ana kaida'i ne'e. Nia ne'e, muke saele'a 'ani na saele'anga doe ne'e noa'a ta 
ala'anga kasi bolo fuana ala'anga sulia. 
9 Muke saele'a 'una'eri, sulia kamu ngalia na'a mauri'a firi fuana mangomu'a. 
Ma na mauri'a firi ne'eri na'a ne'e na kwaiara'anga ana 'isilana na 
fa'amamana'anga kamu. 
10 Aia, ma na mauri'a firi ne'e na profet ki kira lulu ma kika oga kike sai le'a 
ana. Ma kira ka eta fata sulia na mauri'a firi ne'eri 'i na'o ne'e God kwatea 
fuamu'a. 
11 Sulia na Ano'i ru sa Jesus Christ ka teo na'a ada, ma ka fa'ata'inia fasi na 
Christ ke ba'a nonifii sui mala nia ka fi'i 'inoto'a. Ma kira ka sasi 'uana dao'a 
to'ona na kaida'i fa'uta ne'e na Christ ke dao ma'i, ma tae ne'e ke fuli ana 
kaida'i nia dao ma'i. 
12 Ma God ka fa'ata'inia fuana na profet ne'eri ki fasi na ru ne'eri ki noa'a kasi 
fuli 'ua ana kaida'i kira tua saena magalia, bore ma ni'i ke ba'a fuli burina 
kaida'i ne'e kamu tua ana. Kira fata sulia ru ki ne'e kamu rongo'i ana kaida'i ti 
ngwae kira fa'atalo 'ani na Fa'arongo'a Le'a. Na Ano'i ru Abu ne'e God kwatea 
ma'i fa'asia 'i langi, nia na'a ne'e ka kwatea na ngwae ne'eri fasi 'iri kika 
fa'atalo 'ani ngasingasi'anga nia. Ma na 'ainsel ki bore, kira oga kika sai le'a 
logo ana sulia na mauri'a firi ne'e nia le'a ka tasa. 
13 Muke lialia, ma muke manata saga. Muke manata to'o sulia God ke ba'a 
'ofe kamu ana kaida'i sa Jesus Christ ke dao ma'i. 
14 Muke ro'osulia God, ma noa'a kamu kasi leka sulia na kwaiogai'anga ne'e 
kamu to'o ani ana kaida'i ba kaumulu 'iri sai 'ua ana na Fa'arongo'a Le'a. 
15 Bore ma, muke abu fa'inia ru ki ta'ifau ne'e kaumulu sasi'i, di'ia God nia fili 
kamu, nia abu. 

16 Sulia saena Kerekere'a Abu God nia saea, "Muke abu, sulia nau ku abu.” 
17 Ma kaumulu saea God 'ani "Ma'a" ana kaida'i kamu fo'o. Ma muke manata 
logo to'ona ne'e nia ke ba'a matalanga'inia ngwae ki ta'ifau fuana na ru ne'e 
kira sasi'i ki, ma noa'a nia kasi 'inifilifili ana ta ngwae. Nia ne'e, muke fu'usi 
doe ana nia'a ana kaida'i ne'e kamu tua di'ia ngwae kwaita 'i saena na magalia 
ne'e. 
18 Kaumulu saiana ka sui na'a, God nia foli olita'i kamu 'ani na ru doe liu, fasi 
'iri ke loge kamu fa'asia na abula'a 'o'o ki fa'asia na ko'o kamu ki. God ka foli 
olita'i kamu 'ani na ru ne'e liufia silva nama gol. 
19 God nia foli olita'i kamu 'ani na maelana sa Jesus Christ ne'e di'ia ta kala 
sipsip ne'e le'a ta'ifau fuana na kwaisu'usi'anga 'ani. 
20 God ka fili nia na'a ma'i 'i na'o mala ana saunga'ilana na magalia. Ma ana 
kaida'i ne'e na'a, ana fa'i asoa 'isi ki, sa Jesus Christ dao na'a ma'i 'iri ka 
fa'amauri kamu. 
21 Ma osi'ana sa Jesus Christ, kamu ka fa'amamana ana God ne'e nia ta'ea 
fa'asia na mae'a ma ka fa'a 'inoto'a, 'iri fa'amamana'anga kamu ma na 
fito'onga kamu ka babato'o ana God. 
22 Ma sulia ne'e kamu ro'osulia na'a fa'amanata'anga mamana, ma muka 
fa'asikasika kamu talamu'a na'a fa'asia na abula'anga ta'a kamu ki, nia ne'e 
muka alafe mamana fuamu'a kwailiu na ngwae ne'e kamu fa'amamana. 
Osi'ana 'una'eri, muke fa'angasingasia na'a na alafe'anga fuamu'a kwailiu. 
23 Kaumulu futa faolu ana God ne'e noa'a kasi mae, nia'a ne'e na Ma'a kamu. 
Ma kamu futa faolu 'ani na fatalana God ne'e tua tari ma noa'a kasi sui. 
24 Sulia ne'e Kerekere'a Abu nia fata 'uri, "Na ngwae ki ta'ifau go'o kira di'ia 
na laua, ma na kwanga'a kira ka di'ia na takana 'ai kwasi. Sulia na laua ka 
kuku, ma na takana ka 'asia. 
25 Bore ma na fatalana God tua tua firi." Ma fatalana ne'eri ne'e na Fa'arongo'a 
Le'a ne'e kira fa'arongo na'a 'ani fuamu'a. 

1 Peter 2 
1 Aia, sulia kaumulu futa faolu 'una'eri, muke tua fa'asia na abula'anga ta'a ki 
ta'ifau. Ma muke tua fa'asia na soke'a, ma abu 'olo'olo'a, ma na 
kwaimamagolai'anga, ma ala'anga ta'a ki. 
2 Muke di'ia ngela ti'iti'i ki ne'e kira susu 'ua, ma kira ka oga liua susu'a ana 
kaida'i ki ta'ifau. 'Una'eri logo, nia le'a fuana muke oga na fatalana God fasi 
'iri ne'e fa'amamana'anga kamu ka bulao ngasingasi'a ma God ka fa'amauri 
kamu. 
3 Du'ungana kaumulu sai le'a na'a ana na Aofia nia sasi le'a liu na'a fuamu'a. 
4 'Iu, muke leka ma'i siana sa Jesus, ne'e nia mauri firi. Sa Jesus nia di'ia ta 
fau mauri ni saunga'i luma 'anga ba na ngwae saunga'i luma ki kira 'aila 'ania, 
bore ma nia'a na ngwae ne'e God filia sulia nia le'a ka tasa. 
5 Kamu'a logo di'ia na fau mauri ki, ma muke ala'ania God ka saunga'inia 
luma nia 'ani kamu. Ma muke ba'a di'ia na fata abu God ne'e kamu leka rao 'i 
saena luma abu ne'eri, ma muke fo'osi 'ani ru abu ki ne'e God nia oga. Kamu 
ke ba'a 'una'eri, sulia sa Jesus Christ. 
6 Osi'ana saena Kerekere'a Abu ba God saea, "Lia basi, nai ba'a filia ma nai 
alua ta'i gwa'i fau saena fanoa 'i Sion. Ma nia na'a ne'e fau talinga'i le'a ne'e 
fa'angasia na luma. Ma na ngwae ne'e kira fa'amamana ana nia'a, noa'a kira 
kasi liadila osi'ana nia'a.” 
7 Ma na fau ne'e ka le'a liu fuamu'a ne'e kaumulu fa'amamana. Bore ma fuana 
sa tai ne'e noa'a kira kasi fa'amamana ana, kira fa'ata'inia na Kerekere'a Abu 
ba saea, "Na fau ba na ngwae saunga'i luma ki kira 'aila 'ani, nia na'a ne'e fau 
talinga'i le'a ne'e fa'angasia na luma.” 
8 Ma Kerekere'a Abu fata la'u sulia fau baera ka 'uri, "Ma na ngwae ki kike 
ba'a firute ana, ma kike 'asi ana." Kira ka firute ana sulia noa'a kira kasi 
fa'amamana ana fatalana God, ma kira ka firute osi'ana ne'e God naia ru 
ne'eri ke fuli nama 'una'eri fuada. 

9 Bore ma kamu nini'a na ngwae ne'e God nia filida na'a ki. Kamu'a ne'e na 
fata abu ana na Aofia ki. Ma kamu na'a ne'e fikuta'i ngwae abu God. Nia fili 
kamu 'uana fa'atalo'a 'ani rao'a le'a nia ki. Ma nia ka sae kamu fa'asia na 
rorodo'a 'uana 'i saena na madako'anga le'a nia. 
10 Ana kaida'i sui na'a ma'i, kamu noa'a la'u na ngwae God ki. Bore ma ana 
kaida'i ne'e, kamu'a ne'e ngwae nia ki na'a. Ma ana kaida'i nini'a sui na'a 
kwau, noa'a kamu kasi saiana kwaimanatai'anga God, ma ana kaida'i ne'e, 
muka ngalia na'a na kwaimanatai'anga nia. 
11 Kwaima nau kina, ana kaida'i kamu tua 'ua saena magalia ne'e, kamu di'ia 
ngwae kwaita sulia na fanoa mamana kamu, nia 'i langi. Ma sulia na ru ne'eri, 
nau ku gani kamu, muke abula fa'asia na kwaiogai'anga ta'a ana noni. Osi'ana 
na kwaiogai'anga ta'a ne'eri ki, kira fu'a fa'inia na mauri'a faolu kamu. 
12 Na tua'a kamu ki ka le'a ta'ifau 'i safitana to'olamu'a fa'ida ne'e kira abu 
fa'amamana. Sui buri 'ana kira fafi kamu 'ani abula ta'anga'a, kira ke lisia na 
rao'a le'a kamu ki, ma kira ke ba'atafea God ana fa'i Asoa nia ke dao ma'i ana. 
13 Ma sulia kamu na ngwae ana na Aofia ki, muke ro'osulia na taki ki fa'asia 
na ngwae doe ki saena magalia ne'e. Muke ro'osulia na taki ki fa'asia na 
tatalafa'a doe 'i Rom, 
14 ma na gwaunga'i ngwae ne'e nia ka filida fuana kwatelana matalanga'inga 
fuana sa tai ne'e kira abula ta'a, ma kika ba'atafea sa tai fa'ida ne'e na 
abula'anga kira ka le'a. 
15 Osi'ana God nia oga muke sasia na'a ru le'a ki 'iri muke fa'anotoa na 
ala'anga 'o'o ana ngwae bolebole'a ki ne'e kira fata sauli kamu. 
16 Muke tua di'ia ngwae kira tua sakadola ki. Bore ma noa'a kamu kasi fia fasi 
nia bolo fuana ne'e muke abula ta'a sulia kamu tua sakadola. Muke tua di'ia 
ngwae ba rao fuana God. 
17 Muke fu'usi doe ana ngwae ki ta'ifau, ma muke alafe fuana na ngwae 
fa'amamana ki, ma muke fu'usi doe ana God, ma muke fu'usi doe ana ngwae 
tatalafa'a doe 'i Rom logo. 

18 Kamu'a na ngwae rao 'o'o ki, muke ro'osulia na fatalana na ngwae 'a'ana 
kamu ki, ma muke fa'adoeda. Muke sasi 'una'eri fuana ngwae ki ta'ifau ne'e 
gwaunga'i 'usi kamu, noa'a la'u fuana sa tai go'o 'ana ne'e kira 'ofe kamu, bore 
ma fuana sa tai bore 'ana ne'e kira silolonga'i kamu logo. 
19 Du'ungana God ke ba'a fa'ale'a kamu di'ia kamu dao to'ona nonifii'anga 
osi'ana kamu sasia na kwaiogai'anga nia, ma noa'a la'u sulia kamu sasia ta ru 
ta'a. 
20 Kwaiara'anga tae ne'e muke ba'a ngalia, si di'ia kira ulasi kamu fafia tae 
ne'e kamu sasia ka ta'a? Noa'a! Bore ma di'ia kamu nonifii du'ungana ne'e 
kamu sasia ru ne'e saga, God ke ba'a fa'ale'a kamu du'ungana. 
21 Ma God ka sae kamu 'uana nonifii'anga 'una'eri. Sulia sa Jesus Christ 'ana 
talana ne'e nonifii 'iri ka fa'amauri kamu, ma 'una'eri nia ka alua na'a 
fa'ata'ilana fuamu'a 'iri muke ili nama sulia ne'e nia tua 'ani. 
22 Sa Jesus noa'a kasi fulia ta ru ne'e ta'a, ma nia kasi saea ta ru 'oso'oso. 
23 Ma kaida'i kira fata buri tolinga'i ana, noa'a nia kasi olisida 'ani ta ala'anga 
ta'a. Ma kaida'i nia ka nonifii, noa'a nia kasi fa'ama'uda go'o 'ani ta ala'anga. 
Nia ka fito'o go'o ana God ne'e nia giosida 'ani 'olo'olo'a. 
24 Ma sa Jesus Christ talana ka ngalia na'a abula ta'anga'a kia ki 'ani nonina 
ana 'ai rara folo, fasi 'iri kuke fa'asia na'a abula ta'anga'a kia ki, ma kuke tua 
'ani falafala saga. Ma nia ka gura kia 'ani na nonifii'anga nia. 
25 Ma ana kaida'i ba sui na'a kwau, kaumulu di'ia na sipsip ne'e kira leka rora 
fa'asia na ngwae ni folo kira. Bore ma ana kaida'i ne'e, kaumulu oli siana sa 
Jesus Christ, na ngwae ne'e lia sulia na mangomu'a, di'ia ta ngwae ba lia sulia 
na sipsip nia ki. 

1 Peter 3 
1 'Una'eri logo, kamu na 'afe ki, muke ro'osulia nama fatalana ara'i kamu ki, 
'iri di'ia ti ngwae ada noa'a kira kasi fa'amamana ana fatalana God, kike ba'a 
fa'amamana go'o 'ada sulia na abula'anga le'a kamu ki. Sui bore 'ana noa'a 
kamu kasi fa'atalo 'ua fuada, kike ba'a fa'amamana, 

2 sulia kira lisia na abula'anga kamu ne'e saga ma muka fu'usi doe ana God. 
3 Aia, kamu kini ki, noa'a kamu kasi sasi 'uana na kwanga'a kamu ka leka ma'i 
fa'asia na bula ifu'anga kamu ki, nama na sa'ingilana ru ngwasinasina ki, 
nama toro'a 'ani toro le'a ki ne'e liulada doe liu ki. 
4 Bore ma lisilamu'a ka kwanga lala 'ani falafala le'a kamu ki ne'e leka ma'i 
fa'asia saena mauri'a kamu ki. Na falafala kamu fuana gerelana ngwae ki, ma 
fata aroaro'a, sulia nia ne'e na abula'anga God nia oga. Ma na sasia le'anga'a 
'una'eri, nia noa'a kasi ta'a ana kaida'i kamu ngwaro na'a. 
5 Osi'ana kaida'i 'i na'o, na kini abu ne'e kira fa'amamana ana God, kira kwate 
ma kira ka lia kwanga 'ani ro'onga'a sulia na fatalana ara'i kira ki. 
6 Ma 'i Sara nia 'una'eri. Nia ro'osulia sa Abraham, ma ka saea 'ani ngwae 
'a'ana nia. Ma kamu'a logo, si di'ia kamu kasi ala'ania ta ngwae ka fa'ama'u 
kamu fa'asia sasilana ru saga ki, kamu ke di'ia logo 'i Sara. 
7 Ka 'una'eri logo fuamu'a na ara'i ki, muke sai le'a ana ne'e na 'afe kamu ki 
kira ngwata'uta'u ka liufi kamu, 'una'eri ne'e muke tua fa'inida, ma muke sasi 
le'a fuada. Muke fu'usi doe ada, osi'ana God kwatea na'a mauri'a faolu fuada 
di'ia logo kamu'a. Muke sasia na ru le'a ne'eri 'iri ta ru kasi tata'e su'usia na 
fo'onga'a kamu ki 'uana God. 
8 Aia, nau ku to'o 'ua ana ti ru la'u 'iri nau ku saea fuamu'a. Nia le'a fuana na 
liamu'a ka alua ta'i ru. Muke alafe fuamu'a kwailiu di'ia bara ngwae asina, ma 
muke kwaima fuamu'a kwailiu ma muke enoeno. 
9 Noa'a kamu kasi olisia ta'anga'a 'ani na ta'anga'a. Ma di'ia ta ngwae ka taofi 
kamu, noa'a kamu kasi olisia 'ani kwaitaofi'anga. Bore ma, muke olisia lala 
'ani ganilana God fuana na fa'ale'alana. Muke sasi 'una'eri, sulia ana kaida'i 
God sae kamu, nia eta fata'a 'ani ne'e nia ke ba'a fa'ale'a kamu. 
10 Sulia na Kerekere'a Abu ba saea, "Sa tai bore 'ana ne'e ka oga na maurilana 
saena magalia ne'e ka le'a ma ka saele'a, nia le'a fuana noa'a nia kasi fata ta'a 
ma noa'a kasi soke. 

11 Ma nia ka abula fa'asia na sasilana ru ta'a ki, ma na abulalana ka le'a. Ma 
nia ka sasi ngasingasi'a 'uana tua'a 'ani aroaro'anga. 
12 Osi'ana God ke lia sulia na ngwae ne'e tualada saga ki, ma nia ka fafarongo 
'uana na fo'onga'a kira ki. Bore ma na ngwae ne'e abulalada ta'a ki, nia ke 
tata'e saulida.” 
13 Noa'a ta ngwae kasi sasia ta tae ne'e ke ta'a amu'a, di'ia ne'e abula'anga 
kamu le'a go'o 'ana. 
14 Ma sui bore 'ana di'ia muke nonifii osi'ana kamu sasia na ru saga ki, God ke 
ba'a fa'ale'a kamu. Noa'a kamu kasi ma'u 'ani ta ngwae, ma noa'a kamu kasi 
manata 'abera. 
15 Bore ma muke fu'usi doe ana sa Jesus Christ sulia nia ne'e na Aofia fafi 
maurilamu'a. Ma muke sasi aka'u ana kaida'i ki ta'ifau 'uana olisilana sa tai 
ne'e ke saefilo 'uri amu'a, "Fa'uta ne'e 'oko fa'amamana ana sa Jesus?" Ma 
kaida'i kamu ala'a sulia na fa'amamana'anga kamu, muke fata enoeno go'o 
amu'a, ma muke fu'usi doe logo ada. 
16 Ma muke tua fa'asia na abula'anga ta'a, fasi 'iri di'ia ti ngwae kira fata ta'a 
sulia na abula'anga le'a kamu na fafarongo sa Jesus Christ ki, kike ba'a 'eke 
sulia na ru ne'e kira sae'e ki. 
17 Di'ia na kwaiogai'anga God ne'e kamu ka nonifii, nia ta'i le'a ne'e muke 
nonifii osi'ana na abula'anga le'a kamu, ka liufia di'ia muke nonifii sulia na 
abula'anga ta'a kamu ki. 
18 Sa Jesus Christ nia nonifii ma ka mae na'a 'uana lafulana abula ta'anga'a ki 
ta'ifau, ma noa'a kasi ba'a mae la'u. Sui bore 'ana nia na ngwae saga, nia ka 
mae fuamu'a na ngwae ne'e abulalamu'a ta'a ki, fasi 'iri nia ka tala'i kamu 
siana God. Ma kira ka saungia nonina sa Jesus Christ ana 'ai rara folo, bore 
ma God nia fa'amauria 'ani Ano'i ru Abu. 
19 Ma na mangona ka leka siana mango'i ru ki ne'e kira tua saena lokafo, ma 
nia ka fa'arongo 'ani fuada ne'e nia liufida na'a. 

20 Na mango'i ru ne'eri ki kira na ngwae ne'e mae 'ua na'a 'i na'o, ana kaida'i 
sa Noa saunga'inia na faka doe. Kira kasi ro'osulia God. Bore ma nia mabetau 
fa'i kira leleka ka dao ana kaida'i sa Noa nia fa'asuia na faka doe baera. 
Kaida'i nia fa'asuia na'a faka ne'eri, kwalu ngwae ki go'o ne'e kira leka saena 
ma na kafo ka ngalida fa'asia kwa'ikwa'inga God. 
21 Na kafo ne'e, nia di'ia fa'ata'ilana ana siu abu'anga ne'e saiana ke fa'amauri 
kamu ana kaida'i ne'e. Ma na siu abu'anga ne'eri noa'a la'u fuana fa'asikasika 
lana na nonimu'a 'ani na kafo, bore ma siu abu'anga fa'ata'inia kamu gania 
God 'iri nia ka lafua na ta'anga'a kamu ki ma ka fa'asikasika maurilamu'a. Ma 
na siuabu'anga ne'eri ka fa'amauri kamu sulia na tata'elana sa Jesus Christ. 
22 Sa Jesus ka oli na'a 'uana 'i langi, ma kaida'i ne'e nia ka tua na'a 'i bali 
'olo'olo ana God, ma God ka alu nia ka gwaunga'i na'a fafia na 'ainsel ki 
ta'ifau ne'e ngasingasi'a ma mamana'anga 'i langi. 

1 Peter 4 
1 Kamu saiana ne'e kaida'i sa Jesus Christ nia tua saena magalia, nia nonifii. 
Ma osi'ana nia 'una'eri, kamu'a logo muke sasi aka'u fuana nonifii'anga. Sulia 
na ngwae ne'e nia nonifii 'una'eri, nia kasi oga abula ta'anga'a. 
2 Nia ne'e, tala'ae ana kaida'i ne'e ka oli 'ala'a, muke su'ungengea na 
kwaiogai'anga ta'a kamu ki, bore ma muke ro'o lala sulia na kwaiogai'anga 
God. 
3 Kaida'i sui na'a kwau, abula'anga kamu ki di'ia na ngwae baliburi ki. Ana 
kaida'i ne'eri kamu ala na'a 'ania maurilamu'a fuana kakabara'anga, ma na 
kwaiogai'anga ta'a ki, ma na kwa'u lilinga'anga, ma na fafanga'a ta'a ki. Ma 
God ka saeta'a logo fuamu'a sulia kaumulu fo'osia na gwari 'ai dori'i ki. 
4 Ma ana kaida'i ne'e, ngwae baliburi ki kira 'arefo, du'ungana noa'a kamu 
kasi 'ado fa'inida 'ani ru ta'a kira sasi'i ki. Nia ne'e, kira ka saea ala'anga ta'a ki 
suli kamu. 

5 Bore ma God lianga'i kira ana ta asoa fuana kike ala'a sulia na ru ki ta'ifau 
ne'e kira sasi'i. Ma God ka sasi aka'u fuana matalanga'ilana ngwae mauri ma 
ngwae ne'e kira mae na'a ki. 
6 Ma nia ne'e ngwae ki kika fa'arongo 'ani na Fa'arongo'a Le'a fuana na ngwae 
ne'e kira mae na'a ki. Ana kaida'i kira mauri 'ua, na ngwae baliburi ki 
matalanga'inida, bore ma 'i nini'ari na mangoda mauri fa'inia God. 
7 Kaida'i fuana ru ki ta'ifau ka funu, nia karangi na'a. Nia ne'e, muke dau suli 
kamu talamu'a, ma muke lialia, 'iri muke bolo fuana na fo'onga'a. 
8 Na ru talinga'i ka tasa ana na ru ki ta'ifau ne'e muke alafe mamana fuamu'a 
kwailiu, osi'ana di'ia ta ngwae nia alafe 'una'eri, nia talangwara'u fuana nia ke 
rufuanata ana sa tai ne'e fulia ta ru ta'a amu'a. 
9 Muke kwalo kamu kwailiu 'i saena luma kamu ki, ma muke tua fa'asia na 
ngunungunu buri 'anga kaida'i kamu kwaloa ngwae ki. 
10 God ka kwatea na'a sai 'i ru'anga matamata ki fuamu'a ngwae ne'e kamu 
fa'amamana ana sa Jesus Christ. Ma God ka oga fasi ta'i ta'i ngwae'a amu'a, 
muke kwai'afi amu'a kwailiu 'ani na sai'i ru'anga ne'eri. 
11 Ma sa tai bore 'ana ne'e God kwatea sai 'i ru'anga fuana na fa'atalonga'inga, 
nia ke fatatalo'ania fatalana God. Ma sa tai bore 'ana ne'e God ka kwatea sai 'i 
ru'anga fuana kwai'afi'anga, nia ke kwai'afi 'ani ngasingasi'anga ne'e God 
kwatea fuana, fasi 'iri 'ani ru ki ta'ifau ne'e mulu sasi'i, God ke ba'a ngalia 
ba'atafe'a sulia sa Jesus Christ. Ma sa Jesus ka 'inoto'a liu ma ka to'o ana na 
ngasingasi'anga tutua firi. 'Iu ke 'una'eri. 
12 Kwaima le'a nau ki 'ae, noa'a kamu kasi 'arefo ana ta ilito'onga ne'e kamu 
nonifii 'ani. Sulia na ngwae ne'e kira fa'amamana ana sa Jesus Christ, kira 
saiana liu'a saena 'afita'i'anga 'oro ki. 
13 Nia le'a fuana muke saele'a amu'a sulia kamu 'ado fa'inia sa Jesus Christ 
ana nonifii'anga nia, 'iri muke ba'a saele'a ka tasa ana kaida'i sa Jesus Christ 
ke dao ma'i 'ani 'inoto'anga nia. 

14 'Oilaki'a fuamu'a di'ia kira ka 'oidorole 'ani kamu sulia kamu'a ne'e ngwae 
fafarongo sa Jesus Christ ki, du'ungana nia fa'ata'inia na'a Ano'i ru Abu 
'inoto'a God ka tua fa'i kamu. 
15 Di'ia ta ngwae amu'a ka saungwae, nama nia ne'e ngwae bilibili, nama ta 
ngwae ne'e sasia kwalukaela ru ta'a matamata ki, nama ta ngwae ba liu go'o 
'ana 'uana fa'alilana ru ti ngwae, tama nia bolo fa'inia nia ka nonifii. 
16 Bore ma di'ia kamu nonifii sulia kamu fa'amamana ana sa Jesus Christ, 
noa'a kamu kasi 'eke 'ani. Muke ba'atafea lala God, osi'ana kira sae kamu 'ani 
"Na ngwae sa Christ ki.” 
17 Kaida'i fuana etangilana na matalanga'inga ke dao na'a ma'i. Ma God ke 
matalanga'inia basi na ngwae nia ki etaeta. Ma di'ia nia ke matalangani basi 
ngwae nia ki, nia ke ba'a fa'angasingasia na'a kwa'ikwa'inga nia ana kaida'i 
nia ke fa'asuia kwa'ikwa'inga nia ana ngwae ki ne'e noa'a kasi fa'amamana 
ana Fa'arongo'a Le'a nia. 
18 Sulia ne'e Kerekere'a Abu ba fata sulia kaida'i God ke ba'a matalanga'inia 
ngwae ki ka 'uri, "Di'ia nia 'afita'i fuana ngwae saga ki kira ka mauri, nia 
'afita'i ka tasa na'a fuana ngwae ta'a ne'e noa'a kasi fa'amamana ana God.” 
19 Nia ne'e, di'ia kamu nonifii sulia na'a kwaiogai'anga God fuamu'a, muke 
alua na'a mauri'a kamu saena limana God ne'e nia saunga'i kamu, sulia nia ke 
lia sulia kamu. Ma muke ina'u ana sasilana ru le'a ki. 

1 Peter 5 
1 Aia, nau ku fata fuamu'a ngwae fa'ina'ona'o ki ana fikuta'i ngwae 
fa'amamana. Nau'a ta ngwae fa'ina'ona'o logo, ma nau ku lisia nonifiilana sa 
Jesus Christ ka sui, ma nau kui ba'a 'inoto'a fa'inia ana kaida'i nia ke oli ma'i. 
Nia ne'e, nau ku gani kamu, 
2 muke lia le'a sulia ngwae ne'e kira fa'amamana ki. God nia aluda na'a saena 
limamu'a. Muke lia le'a sulida di'ia ta ngwae lia sulia na sipsip nia ki. God oga 
muke sasia na rao'a ne'eri sulia na ma'udi'a kamu ki, ma noa'a la'u osi'ana 

kamu fia fasi God ka oro kamu fuana. Nia le'a fuana muke lia sulida osi'ana 
kamu oga 'afilada, ma noa'a la'u ne'e sulia kira foli kamu fuana. 
3 Ma noa'a kamu kasi tuara'inia na ngwae ki ne'e God aluda saena limamu'a, 
bore ma muke tala'ida 'iri kike leka suli kamu 'uana sasilana rao'a le'a ki. 
4 Ma di'ia kaumulu lia sulida 'una'eri, sa Jesus ne'e di'ia na gwaunga'i ngwae 
ni lia sulia na sipsip, nia ke ba'a kwatea na kwaiara'a 'inoto'a ne'e le'a firi 
fuamu'a, ana kaida'i nia ke oli ma'i. 
5 Ma 'una'eri logo, kamu na ngwae 'alako ki, muke ro'osulia ngwae 'a'ana ki. 
Ma kamu'a ta'ifau ne'e kamu fa'amamana, muke enoeno 'iri muke kwai'afi 
amu'a kwailiu. Sulia na Kerekere'a Abu ba saea, "God ke tata'e saulia na 
ngwae ne'e kira fata ba'alafe ki, ma nia ka 'ofea na ngwae ne'e kira enoeno 
ki.” 
6 Nia ne'e, muke enoeno ma muke ro'osulia God ne'e ngasingasi'a ka tasa, 'iri 
nia ke fa'adoe kamu ana kaida'i 'olea nia. 
7 Ma muke alua na'a manata 'abera 'anga kamu ki ta'ifau saena limana, sulia 
nia'a tagi suli kamu. 
8 Muke lialia, sulia sa Saetan, na malimae kamu nia liu kwailiu go'o 'ana di'ia 
ta ru mauri kwasi ne'e saiana 'anilana ngwae ki. Sulia sa Saetan oga liua 
fa'alilamu'a. 
9 Muke fa'angasingasia na fa'amamana'anga kamu, ma muke kwa'isisinga 'ani 
sa Saetan, osi'ana kamu saiana ne'e ngwae fa'amamana ki ana fanoa 'oro ki 
saena magalia ne'e, kira nonifii logo 'una'eri di'ia kamu'a. 
10 Ma buri 'ana kamu nonifii ana kaida'i dokodoko, God ke ba'a fa'afaolu 
kamu, ma nia ke fa'angasingasi kamu 'iri ne'e fa'amamana'anga kamu kasi sui. 
God nia sae kamu na'a 'iri muke 'ado fa'inia sa Christ ma kamu ke ru'u saena 
na 'inoto'anga nia ne'e noa'a kasi sui. God ka sae kamu fasi 'iri muke tua ratai 
fa'inia sa Christ ma muke 'inoto'a fa'inia tuatua firi. 
11 Ma nia ka tua 'ani ngasingasi'anga doe ka tua tua firi! 'Iu ke 'una'eri. 

12 Sa Silas ne'e 'afi nau fuana keresilana na kerekere'a dokodoko ne'e. Nia ne'e 
na ngwai asina kia, sulia nia fa'amamana ana sa Jesus Christ. Ma nau ku 
saiana ne'e rao'a sa Silas, nia le'a ta'ifau. Du'ungana tae nau ku kwatea na 
kerekere'a ne'e fuamu'a fuana radulamu'a ma ala'anga sulia na kwai'ofe'anga 
mamana God. Aia, muke uu ngasi saena na alafe'anga ne'eri. 
13 Ma na ngwae ne'e kira fa'amamana saena fanoa 'i Babilon, kira kwatea fata 
le'a le'a 'anga kira fuamu'a. God ne'e fili kira, di'ia logo nia fili kamu. Ma sa 
Mark ka kwatea logo kwau na fata le'a le'a 'anga nia ki fuamu'a. Nia di'ia na'a 
ngela mamana nau. 
14 Ma ana kaida'i kaumulu lisi kamu kwailiu, muke fa'ata'inia na alafe'anga 
kamu fuamu'a kwailiu. Nau ku fo'o 'iri kamu'a ta'ifau ngwae sa Jesus Christ 
ki, muke to'o ana aroaro'anga. 

2 Peter 

2 Peter 1 
1 Nau'a sa Simon Peter, na ngwae rao ma na ngwae ni lifurongo sa Jesus 
Christ, nau ku kerekere fuamu'a. Sa Jesus Christ nia'a na God kia ma nia ka 
fa'amauri kia. 'Ani na 'olo'olo'a nia, nia kwate kamu ka fa'amamana, di'ia logo 
ne'e nia sasia ami'a. 
2 Nau ku fo'o 'iri God ke kwai'ofe amu'a ma ke kwatea aroaro'anga mamana 
fuamu'a sulia kamu saiana God ma na Aofia kia sa Jesus. 
3 Kulu to'o ana ru ki ta'ifau ne'e kulu bo'obo'o 'uani fuana tua'a ne'e donga 
falafala God ki. Na ru ne'eri ki ta'ifau God ne'e kwate'e 'ania ngasingasilana. 
God ne'e nia tasa liu, ma ka le'a ma du'ungana kulu sai le'a ana, nia laefi kulu 
fasi 'iri kulu ka tua 'ania le'anga'a salilana nia. 
4 'Una'eri nia ka kwatea na ru le'a liu ki fuaka ne'e nia eta fata'a 'ani, fasi 'iri 
ne'e falafala kamu ki ke le'a di'ia falafala God, ma muke saiana uu'a 'usia na 
kwaiogai'anga ta'a ki ana magalia, ne'e saiana fa'ali lamu'a. 
5 Ma osi'ana God kwatea na'a ru ki ta'ifau fuamu'a 'una'eri, muke sasi 
ngangata 'iri na fa'amamana'anga kamu ka ngasi. Ma muka sasia logo ru ne'e 
ki: muke abula 'olo'olo, ma muke malinga'inia God, 
6 ma muke dau sulia malitana mauri'a kamu talamu'a, ma muke lalifu'a saena 
kaida'i ana 'afita'i 'anga, ma muke donga falafala God ki  
7 fa'inia na kwaima'anga ma na alafe'anga kamu fuamu'a kwailiu. 
8 Ma di'ia na falafala 'i ngwae ne'eri ki ka doe saena maurilamu'a, ka 'una'eri 
kamu ka totolia na'a sasilana ru le'a 'oro ki sulia na sai'i ru'a kamu ana Aofia 
kia sa Jesus Christ. 
9 Ma sa tai bore 'ana ne'e noa'a kasi to'o ana falafala 'i ngwae ne'e ki, nia di'ia 
ta ngwae maa rodo, osi'ana nia manata bura 'ani ne'e God rufuanata na'a ana 
ta'anga'a nia ki. 

10 Nia ne'e, sasiku kina 'ae, muke sasi ngangata 'iri ka fa'ata'inia ne'e God nia 
fili kamu, ma ka sae kamu 'ani ngwae nia ki. Sasi'a 'una'eri ne'e noa'a kamu 
kasi firute ma muka 'asi kamu, 
11 ma God ke ba'a kwalo kamu saena 'Inoto'anga na Aofia kia sa Jesus Christ 
ne'e fa'amauri kia. Ma na 'inoto'anga ne'eri tuatua kasi sui. 
12 Sui bore 'ana kamu ka saiana ta'ifau na ru ne'e ki, ma kamu ka fa'amamana 
na'a ana fa'amanata'anga mamana ne'e kamu rongoa na'a, nia le'a fuana nau 
ku fa'amanata to'o la'u amu'a ana kaida'i 'oro ki. 
13 Sulia ana kaida'i nau ku mauri 'ua saena magalia ne'e, nau ku fia fasi nia 
le'a fuana nau ku saea la'u na ru ne'e ki fuamu'a 'iri noa'a kamu kasi manata 
bura 'ani. 
14 Osi'ana nau ku saiana noa'a kasi tau nau ku mae, di'ia na Aofia sa Jesus 
Christ ka sae madako na'a ana fuaku. 
15 Ma sulia ka 'una'eri, nau ku rao ngasi 'iri noa'a kamu kasi manata bura 'ani 
tae ki ne'e nau ku fa'amanata kamu 'ani, 'i buri 'ana ne'e nau ku mae. 
16 Aia, ma ru ne'e kami fa'amanata 'ani sulia na daolana ma'i na Aofia kia sa 
Jesus Christ 'ani ngasingasi'anga doe, nia noa'a la'u na 'a'emae ti ngwae kira 
boa go'o 'ada ki. Sulia kaimili talami'a kami lisia nama na 'inoto'anga ma 
raralana. 
17 Sulia kami tua fa'inia 'ua na'a ma'i ana kaida'i God na Ma'a nia kwatea na'a 
gwaunga'i 'anga ma na 'inoto'anga fuana. Ma kami ka rongoa lingana God 
ngasingasi'a ka tasa nia fata 'uri fuana, "Na ngela nau nini'a, ne'e nau ku alafe 
liu ana, ma nau ku saele'a liu sulia.” 
18 Kami talami'a mika rongoa lingana God fa'asia 'i langi, ana kaida'i kami tua 
fa'inia sa Jesus 'i gwauna fa'i ua abu baera. 
19 Ma sulia ru ne'eri, kaimili ka fa'amamana ngasi na'a ne'e na fatalana na 
profet ki sulia sa Christ nia mamana. Ma nia le'a fuana muke fa'amamana 
logo 'ani. Du'ungana na fatalana na profet ne'eri ki, nia di'ia na fa'i unu ne'e 

unu saena rodo, leleka ka dao ana asoa sa Christ ke sakatafanga'i la'u ma 
raralana ngwasinasina lana ka kwasu saena manatalamu'a. 
20 Ma na ru doe ka tasa liu na'a ne'e: Kamu ke malinga'inia nama ne'e noa'a ta 
ru na profet ki kerekere sulia saena Kerekere'a Abu ta ala'anga ne'e fuli go'o 
ma'i ada talada, 
21 nama osi'ana ne'e kira oga kike ala'a sulia. Osi'ana na ala'anga profet ki 
noa'a la'u fa'asia manatana ngwae go'o 'ana, bore ma nia leka ma'i fa'asia God. 
Sulia na Ano'i ru Abu ne'e nia tala'ia na profet ki 'ua na'a ma'i 'i na'o 'iri kika 
saea na fatalana God. 

2 Peter 2 
1 Ana kaida'i 'ua na'a ma'i 'i Israel, ti ngwae 'oso'oso kira dao ma'i, ma kira ka 
saea kira ne'e profet God ki. Ma ka 'una'eri logo, ti ngwae kike ba'a dao ma'i, 
ma kike fa'amanata kamu 'ani na soke'a ki. Ma na fa'amanata'anga kira ki ke 
ba'a fa'alia na fa'amamana'anga ti ngwae ki. Ma kike ba'a fa'amanata logo 'ani 
fasi sa Jesus, na ngwae ne'e mae fuana fa'amaurilada, noa'a la'u na Aofia 
mamana. Ma sulia na ru ne'eri ki, 'ali'ali go'o God ke ba'a kwatea na 
kwa'ikwa'inga fuada. 
2 Sui ka 'una'eri bore 'ana, ngwae 'oro ki kike ba'a leka sulia na abula ta'anga'a 
kira ki. Ma sulia tae ki ne'e kira sasi'i ka ta'a, ti ngwae kike ba'a fata fa'alia na 
fa'amanata'anga mamana ne'e. 
3 Ma na ngwae fa'amanata 'oso'oso ne'eri ki, kike ba'a ngalia mani ana 
ala'anga 'oso'oso kira ki ne'e kira soke kamu 'ani'i. Kike ba'a sasi 'una'eri, sulia 
kira guguta. Aia, tau na'a ma'i God ka lisia na'a tae ki ne'e kira sasi'i, ma nia 
ka sasi aka'u fuana na matalanga'ilada fa'inia na fa'alilada. 
4 Osi'ana na 'ainsel ki 'ua na'a ma'i ne'e kira abula ta'a, ma God ka kwatea 
kwa'ikwa'inga fuada, ma ka aluda saena kula ni kwa'ikwa'inga, ma ka firi 
fafida 'ani kwalo 'i salo, ma kira ka tua go'o 'ada 'ua 'i ne'eri saena rorodo'a. 
Kira kwaimasi ana fa'i asoa ana matalanga'inga. 

5 Ka 'una'eri logo fuana na ngwae ki saena magalia ba kira tua 'ua na'a ma'i, 
sulia ne'e abula'anga kira ki ta'a liu ma noa'a kira kasi fa'adufa God. God ka 
saungida 'ani kafo doe liu. Ta'i ta'ifilia sa Noa go'o ne'e God fa'amauria fa'inia 
na fiu ngwae ki logo. God ka fa'amauri kira, osi'ana sa Noa fa'amanata sulia 
abula'anga ne'e 'olo'olo. 
6 'Iu, ma God ka kwatea logo na kwa'ikwa'inga fuana ngwae 'i Sodom ma 'i 
Gomora ki. Nia saungi kira 'ani mafula, fasi 'iri ka fa'ata'inia fuana ngwae ki 
ta'ifau tae ne'e ke ba'a fuli fuana ngwae ne'e kira aburongo ana nia'a ki. 
7 Bore ma God fa'amauria sa Lot, sulia sa Lot nia'a na ngwae saga, ma nia kasi 
oga na abula'anga ta'a ana ngwae ne'e kira aburongo ana taki God ki. 
8 Ma sa Lot ne'e nia saga, nia tua fa'inida, ma ka lisi kira, ma ka rongo kira 
sulia asoa, ma na liana ka figwanu liu sulia na abula ta'alada. 
9 Nia ne'e, na Aofia saiana 'afilana na ngwae ne'e kira fa'amamana ana nia'a 
ki, fasi 'iri ne'e 'afita'i'anga ki noa'a kasi fa'alida. Ma nia saiana ka kwatea logo 
na kwa'ikwa'inga fuana ngwae ta'a ki, leleka ka dao ana fa'i asoa fuana na 
matalanga'inga mamana. 
10 Ma nia ka kwatea na kwa'ikwa'inga doe ka tasa fuana ngwae ne'e kira 
ro'osulia na kwaiogai'anga ta'a kira ki 'ani nonida, ma kira ka 'aila 'ani na 
gwaunga'i 'anga God. Ma na ngwae ki ne'e nau ku fata sulida ne'e kira 
fa'amanata 'ani sokea ki, kira fata ba'alafe ma kira ka fata nonira'a liu. Ma 
noa'a kira kasi manata doe go'o ana ano'i ru 'inoto'a ki 'i langi, ma kira ka 
ina'u ana fata buri tolinga'i 'anga logo ada. 
11 Aia, ma na 'ainsel ki bore, ne'e kira to'o ana ngasingasi'anga doe liufia na 
fa'amanata 'oso'oso ne'eri ki, noa'a kira kasi fata fa'alia go'o na ano'i ru 'inoto'a 
ki 'i langi 'ani ala'anga 'oidorole 'una'eri ki 'i na'ona na Aofia. 
12 Ma na fa'amanata 'oso'oso ne'e ki noa'a kira kasi manata sulia na tae ki ne'e 
kira sasi'i. 'Una'eri, kira ka di'ia na'a ru mauri kwasi ki ne'e kira bolo fuana 
daulada ma fuana saungilada. Osi'ana ne'e ngwae ne'eri ki, kira ka fata 

'oidorole sulia ru ne'e noa'a kira kasi saiana ki. 'Una'eri, God ke saungida di'ia 
na ru mauri kwasi ki. 
13 Ma sulia na nonifii'anga ne'e kira sasia ana ngwae, God ke du'ua logo 'ani 
nonifii'anga. Na fa'amanata'anga 'oso'oso ne'e ki, fangalada doe, ma kira ka 
kwa'u, ma noa'a kira kasi dau sulia maurilada fuana fanga'a saena asoa ki. 
Kamu'a nini'a, muke 'eke liu kaida'i kira fanga fa'i kamu saena fiku'a kamu ki, 
sulia na abulalada ta'a liu, ma kira saiana kike soke ana kaida'i ki ta'ifau. 
14 Ma na kaida'i kira lisia na kini, kira ka oga kakabaralana. Noa'a kira kasi 
mamalo fa'asia abula ta'anga'a. Ma kika tala'ia na ngwae ne'e 
fa'amamana'anga kira ki ngwata'uta'u 'ani abula ta'anga'a. Ma kira ka oga liua 
guguta'anga. Ma osi'ana na ru ne'eri ki, God ka kwatea kwa'ikwa'inga fuada. 
15 Kira leka matamata fa'asia na tala saga, ma kira ka leka 'ada sulia falafala 
ta'a sa Balaam, na ngela sa Beor. Sulia sa Balaam oga liua na mani ne'e nia ke 
ngalia ana sasilana ru ta'a ki. 
16 Nia ne'e God ka kwatea na hos nia ka fata balufia 'ani lingalinga 'i ru di'ia 
ngwae. Ma kaida'i sa Balaam na profet rongoa ne'e hos nia fata 'una'eri, nia 
ka fa'asia na'a abula bolebole'anga nia ki. 
17 Aia, ma na ngwae ne'e kira fa'amanata 'ani na soke'a, kira di'ia go'o 'ada ta 
ma'e kafo busu ba noa'a ta kafo saena ma ka langalanga. Ma kira ka di'ia logo 
na gwa'i salo ba na iru irufia 'iri na uta noa'a kasi to'o. Nia ne'e God ka sasi 
aka'u ana lokafo rorodo'a fuada. 
18 Kira tafeda talada ma na fatalada ka bolebole'a go'o 'ana. Ma ti ngwae ne'e 
kira kakari alifa'i ka sui, ma kira ka tala'ae kika rokisia na abula'anga kira ki, 
ma noa'a kasi abula ta'a fa'inia na ngwae ne'e kira rora ki. Ma na ngwae ne'e 
kira fa'amanata 'ani soke'a, kira fa'arora la'u ngwae ne'eri ki 'ani na 
kwaiogai'anga ta'a ki 'ani nonida. 
19 Osi'ana na ngwae fa'amanata ne'eri ki, kira fata 'uri fuada, "Kaimili fata 
alanga'i fuamu'a ne'e muke aloge fasi 'iri muke sasia amu'a ta ru bore 'ana 
ne'e kamu oga sasilani ki." Bore ma ngwae fa'amanata ne'eri ki talada noa'a 

kira kasi aloge. Kira di'ia na ngwae rao 'o'o fuana na falafala ta'a kira ki ne'e 
fa'alida. Sulia kwaiogai'anga ta'a kira ki gwaunga'i fafida, ma kira noa'a kasi 
mango fa'asia fuli ru rora'a. 
20 'I na'o na ngwae fa'amanata 'oso'oso ne'eri ki kira saiana na Aofia kia sa 
Jesus Christ ne'e fa'amauri kia, ma kira ka kakari alifa'i fa'asia na ta'anga'a ki 
saena magalia ne'e saiana fa'alilada. Bore ma kira ka oli la'u 'uana na sasilana 
ta'anga'a kira ki ba kira sasi'i ma'i 'i na'o, fasi 'iri ne'e ta'anga'a ki ka gwaunga'i 
fafida. Ma 'i nini'ari kira ka ta'a ka liufia na'a kaida'i ne'e kira 'iri sai 'ua ana sa 
Jesus Christ. 
21 Ta'i le'a nama 'ana fuada di'ia noa'a kira kasi dao to'ona na tala 'uana 
'olo'olo'a. Ma nia ka ta'a liu na'a fuada ne'e kira dao la'u to'ona tala 'uana 
'olo'olo'a, ma kira ka abula la'u fa'asia. Ma noa'a kira kasi ro'osulia 
fa'amanata'anga sa Jesus ne'e God kwatea na'a fuada. 
22 Kira ka fa'ata'inia mamana na ala'anga ba 'uri ki, "Na kui oli ka 'ania logo 
tae ne'e nia moata'inia." Ma ta ala'anga la'u ka 'uri, "Gwata ne'e kira siufia 
nonina ka sui na'a, oli ka bunibuni la'u saena mo'amo'a." 

2 Peter 3 
1 Kwaima le'a nau kina 'ae, ruana kaida'i ne'e nau ku kerekere na'a fuamu'a 
nini'a. Du'ungana tae ne'e nau ku keresia la'u kwau kerekere'a ne'e fuamu'a 
osi'ana nau ku oga fa'amanata oli'a amu'a 'uana ru ne'eri ki, 'asu 'ubani kamu 
kata manata rora. 
2 Nau ku oga muke manata to'ona ala'anga ne'e profet abu ki ba 'i na'o ma'i, 
fa'inia na fa'amanata'anga na Aofia kia ne'e fa'amauri kia. Na ngwae ni 
lifurongo ki ne'e kira fata fa'atalo'ania fuamu'a, kira ne'e saea na 
fa'amanata'anga ne'e fuamu'a. 
3 'Iu, na ru doe ne'e nau ku oga muke saiana ana fa'i asoa 'isi ki ba ti ngwae 
kike leka ma'i, ma na kwaiogai'anga ta'a kira ki ana noni ba tala'i kira. Ma 
kira ka fata 'oidorole 'uri amu'a, 

4 "Na Christ baera nia na'a 'i fa'i? Sulia nia eta fata'a nia ke ba'a oli la'u ma'i 
saena magalia ne'e, bore ma noa'a nia kasi dao 'ua. Na ngwae fa'ina'ona'o 
etaeta kia ki kira mae na'a. Ma leleka ka dao ana kaida'i ne'e, noa'a ta ru kasi 
rokisi go'o, tala'ae ma'i ana tala'aelana magalia leka ka dao 'i ta'ena, na ru ki 
ta'ifau bolo go'o 'ana.” 
5 Aia, ngwae ne'e kira fata 'una'eri ki, kira oga kike manata bura ana ne'e God 
saunga'inia 'i langi fa'inia na magalia go'o 'ani fatalana. Nia saunga'inia na 
magalia 'ani na kafo, ma nia ka kwatea na magalia ka ru'u ma'i fa'asia na 
kafo. 
6 Ma 'ani kafo logo, God ka takalonga'inia na magalia ne'e ka tua 'i na'o. 
7 Aia, ma 'ani fatalana God logo, nia ka sasia na magalia ne'e ka tua fa'inia 
lalifu'anga masia kaida'i nia ke ba'a takalonga'inida 'ani mafula. Ana fa'i asoa 
ne'eri, God ke ba'a matalangani na ngwae ne'e noa'a kasi fa'amamana ana ki, 
ma ka takalonga'inida. 
8 Aia, kwaima le'a nau kina 'ae, noa'a kamu kasi manata bura 'ani ala'anga ba 
'uri, ta'i asoa di'ia ta'i to'oni fa'i ngali ki 'i maana God, ma ta'i to'oni fa'i ngali 
ki di'ia logo ta'i asoa 'i maana God. 
9 Nia ne'e na Aofia noa'a kasi dole liu go'o fuana fa'ata'i mamana'anga ana 
fatalana sulia olilana ma'i, sui bore 'ana ti ngwae kira fia fasi nia ka dole mala 
'ana. Bore ma na Aofia nia mabetau liu fa'i kamu. Nia noa'a kasi oga ta ngwae 
ke funu. Bore ma nia oga liua ngwae ki ta'ifau kike kakari alifa'i fa'asia na 
ta'anga'a kira ki. 
10 Ma fa'i asoa ne'e na Aofia ke oli ma'i, nia ke dao ma'i di'ia ta ngwae bili, 
sulia na ngwae ki kike ba'a lebe. Ma ana fa'i asoa ne'eri, kike ba'a rongoa na 
lingalinga 'i ru doe, ma na mamanga ke ba'a sui. God ke ba'a malangisia na ru 
ki ta'ifau saena mamanga 'ani mafula. Ma na magalia ma na ru ki ta'ifau go'o 
'i saena, ni'i ke ba'a no'ana. 

11 Ma osi'ana God ke ba'a malangisia ru ne'eri ki 'una'eri, muke manata le'a 
sulia na falafala kamu ki. Na abula'anga kamu ke saga, ma muke ro'osulia na 
kwaiogai'anga God ki. 
12 Ma muke kwaimasi ana fa'i asoa ne'e God ke matalanga'i ma'i, ma muke 
sasi fasi 'iri fa'i asoa ne'e ke dao 'ali'ali ma'i. Ana fa'i asoa ne'eri, God ke ba'a 
takalonga'inia na mamanga ma na ru ki ta'ifau 'i saena 'ani mafula. 
13 Aia, ma kulu lialia masia na magalia faolu ma 'i langi faolu ne'e God ka eta 
fata'a 'ani fuaka. Ma na ngwae ki ta'ifau 'i ne'eri, kike ro'osulia God. 
14 'Iu, kwaima nau kina 'ae, kaida'i muke kwaimasi 'ua go'o amu'a masia fa'i 
asoa ne'eri, muke sasi ngangata 'uana sagalana abula'anga kamu, 'iri God 
noa'a kasi silolonga'i kamu fafia ta ru, ma kamu ka tua kwaima fa'inia. 
15 Noa'a kamu kasi manata bura 'ani du'ungana tae ne'e na Aofia ka mabetau 
fa'i kamu, sulia nia oga fasi 'iri muke kakari alifa'i 'iri nia ke fa'amauri kamu. 
Aia, osi'ana ru ne'eri logo ba ngwaefuta kia sa Paul nia kerekere fuamu'a 
sulia. God ne'e kwatea liato'onga fuana sa Paul 'iri nia ka kerekere 'una'eri. 
16 Ana kerekere'a sa Paul ki ta'ifau, nia fa'amanata sulia na ru ne'eri ki. Ti ru 
ne'e sa Paul fa'amanata 'ani ki, ni'i 'afita'i fuana sai'a ani. Ma na ngwae ne'e 
noa'a kira kasi sai 'i ru ma na fa'amamana'anga kira ki noa'a kasi ngasi, kika 
bulasia ru sa Paul saea ki, ma kira ka fa'amanata 'ani na soke'a sulia, di'ia 
logo ba kira sasia ana ti bali ana Kerekere'a Abu. Ma osi'ana kira sasi 'una'eri, 
God ke ba'a kwatea na kwa'ikwa'inga fuada. 
17 'Iu kwaima nau ki 'ae, kaumulu saiana ta'ifau na'a na ru ne'e ki. Nia ne'e, 
muke lialia, 'asu 'ubani muka fi'i fa'amamana ana soke'a ne'e ngwae ta'a ki 
kira fa'amanata 'ani, ma na fa'amamana'anga kamu ki ka 'asia. 
18 Ma muke sasi 'uana lalifu'anga 'ani ngalilana na alafe'anga na Aofia kia sa 
Jesus Christ ne'e fa'amauri kia, 'iri muke ba'a sai le'a ana. Kuke ba'atafea ana 
kaida'i ne'e ma ka tua tua firi! 'Iu ke 'una'eri. 

1 John 

1 John 1 
1 Nau ku kerekere kwau fuaumulu sulia na Ala'anga ne'e kwatea mauri'a 
mamana. Na Christ na'a ne'e Ala'anga ana Mauri'a mamana ne'eri. Ma nia tua 
mala ma'i 'ua ana etangilana magalia. Bore ma kaida'i ne'e, kaimili lifurongo 
ki rongoa na'a, ma kami ka lisia na'a 'ani maami'a. Ma kami ka sama na'a 
to'ona 'ani na limami'a. 
2 Na Mauri'a mamana ne'e ka alua na'a na ngwae, ma kami ka lisia na'a. Nia 
ne'e kami ka fata sulia, ma kami ka fa'arongo kaumulu sulia na Mauri'a firi 
ne'e nia tua ni fuli fa'inia God na Ma'a. Ma God ka fa'ata'inia na'a Mauri 
mamana ne'e fuaimili. 
3 Kami lisia ma kami ka rongoa na Christ ne'e na Ala'anga ana Mauri'a 
mamana ne'eri, ma kami ka fa'arongo logo 'ani fuamu'a, fasi 'iri muke fiku fa'i 
kaimili saena na mauri'a ne'e kami tua 'ani fa'inia na Ma'a ma sa Jesus Christ 
na Ngela nia. 
4 Ma kami keresia na ru ne'e ki kwau fuamu'a fasi 'iri na saesaele'a 'anga kulu 
ke leka talau. 
5 Ma na fa'arongo'a ne'e kami rongoa fa'asia na Ngela God ma kami ka saea 
fuamu'a ne'e 'uri: God nia di'ia na madakola'anga osi'ana nia le'a ka tasa liu, 
ma ka noa'a ta ma'e rodo ana nia'a. 
6 Ma di'ia kuka saea fasi kulu fiku 'ado kwaima na'a fa'inia God, ma kulu ka 
tua 'ua go'o 'akulu saena ma'e rodo, kulu ka soke liu 'ani fatalaka, ma falafala 
kulu ki ka 'iri tua sulia mamana'anga. 
7 Bore ma di'ia kulu tua sulia na mauri'a ana madako'anga God, di'ia God nia 
tua sulia na madako'anga nia, 'una'eri kulu fiku fa'i kulu kwailiu, ma na 
maelana sa Jesus, na Ngela nia, ka fa'asikasika kia fa'asia na ta'anga'a ki 
ta'ifau. 

8 Ma di'ia kulu saea noa'a kulu kasi fulia go'o ta rora'a, kulu ka soke kulu 
talakulu. Di'ia kulu fata 'una'eri, tama noa'a kulu kasi sai go'o ana na 
mamana'anga God. 
9 Bore ma di'ia kulu fulanga'inia na rora'a kia ki fuana God, nia ke ba'a 
rufuanata ana na rora'a kia ki, ma ka fa'asikasika kia fa'asia na ta'anga'a kia ki 
ta'ifau, osi'ana nia ke ba'a fa'amamana na eta fata'a nia fuana sasilana na ru 
ne'eri, ma nia ka sasia na'a ru saga. 
10 Ma di'ia kulu saea noa'a kulu kasi fulia go'o ta rora'a ana kia'a, tama kulu 
saea God na ngwae 'oso'oso go'o ana nia'a talana, ma na fatalana God ka 
noa'a kasi tua go'o saena maurilaka. 

1 John 2 
1 Ngela nau kina 'ae, nau ku keresia na ru ne'eri ki fuamu'a, fasi 'iri muke tua 
fa'asia abula ta'anga'a. Bore ma di'ia ta ngwae ka sasia ta ta'anga'a, sa Jesus 
Christ na ngwae ana 'olo'olo'a ne'e ka kwaiamasi ana Ma'a nia fuaka. 
2 Ma sa Jesus Christ na'a ne'e kwaisu'usi'anga fuana na lafulana na ta'anga'a 
kia ki. Ma noa'a la'u na ta'anga'a kia ki ta'ifilia go'o, bore ma ta'anga'a na 
ngwae ki ta'ifau. 
3 Ma di'ia kulu ro'osulia fata totonga'i 'anga God ki, kulu ka sai mamana ana 
ne'e kulu saiana God. 
4 Ma na ngwae ne'e saea nia saiana God, bore ma noa'a nia kasi ro'osulia go'o 
na fata totonga'i 'anga nia ki, na ngwae ne'eri nia ka soke liu, ma noa'a kulu 
kasi sai go'o ana mamana'anga God. 
5 Ma sa tai ne'e ka ro'osulia na fatalana God, nia'a na ngwae ne'e alafe 
mamana ana God. Ma ru ne'e fa'ata'inia ne'e kulu fiku fa'inia God nia 'uri: 
6 Sa tai ne'e saea nia tua fiku fa'inia God, nia ke fulia ru le'a ki, ka di'ia logo 
ba sa Jesus Christ ne'e fulia. 
7 Kwaima nau kina 'ae, na ala'anga totonga'i ne'e nau ku keresia kwau 
fuamu'a, noa'a la'u ta ru faolu, bore ma na ala'anga totonga'i 'ua ba kamu 

saiana na'a ma'i 'ua, ana etangilana kaida'i kamu fa'amamana. Ma na ala'anga 
totonga'i ne'eri na'a ne'e fa'arongo'anga ba kamu rongoa ka sui na'a, ne'e 
muke alafe fuamu'a kwailiu. 
8 Ma na ala'anga totonga'i ne'eri nama ne'e nau ku keresia kwau fuamu'a ne'e 
faolu logo, osi'ana ne'e mauri'a sa Christ ma na mauri'a kamu ne'e fa'ata'inia 
na'a mamana'anga na ala'anga totonga'i ne'eri, sulia na ma'e rodo karangi ka 
sui na'a, ma na madako'anga mamana ka rara na'a saena maurilamu'a. 
9 Ma sa tai ne'e ka saea nia tua saena na madako'anga God, bore ma nia mala 
ta'a ana na ngwaefuta nia, nia tua go'o 'ana 'ua saena na mae rodo. 
10 Ma sa tai bore 'ana ne'e alafe fuana ngwaefuta nia, nia tua sulia na 
madako'anga God. Ma noa'a nia kasi fa'arora ta ngwae. 
11 Ma sa tai ne'e nia mala ta'a ana ngwaefuta nia, nia tua 'ua saena na ma'e 
rodo. Ma nia ka liu saena ma'e rodo, ma noa'a nia kasi saiana na kula ne'e nia 
leka 'uana, sulia na ma'e rodo fa'arodoa na maana. 
12 Ngela nau kina 'ae, nau ku kerekere fuamu'a, sulia God nia rufuanata na'a 
ana ta'anga'a kamu ki osi'ana sa Christ, ma kaumulu saiana God na Ma'a. Ma 
nau ku kerekere fuamu'a na ma'a ki, sulia ne'e kamu saiana na Christ ne'e nia 
tua 'ua na'a ma'i ana etangilana magalia. Ma nau ku kerekere fuamu'a na 
'alako ki, sulia kaumulu ngasingasi'a, ma na fatalana God ka tua amu'a, ma 
kaumulu ka liufia na'a 'ani sa Saetan ne'e ta'a. 
15 Ta ne'e nau ku saea fuamu'a, noa'a kamu kasi oga na falafala ta'a ki ana 
mauri'a ne'e ma na ru ta'a ki 'i saena na magalia. Di'ia kamu kwaima ana 
magalia, noa'a kamu kasi kwaima fuana God na Ma'a. 
16 Na kwaiogai'anga fuana na ru ta'a ki, ma na ru ne'e ngwae ki kira lisia ma 
kira ka oga, ma na to'o ru'a ki ne'e ngwae ki kira lafe fa'inia, ma na ru ta'a ki 
ta'ifau saena na magalia, noa'a ta ru ada kasi leka go'o ma'i fa'asia na Ma'a. 
Kira leka ta'ifau go'o ma'i fa'asia na magalia. 

17 Bore ma na magalia ma na ru 'i saena ki ta'ifau ne'e ngwae ki kira oga, ke 
ba'a funu. Ma sa tai ne'e ke sasi sulia na kwaiogai'anga God, nia ke ba'a mauri 
firi. 
18 Ngela nau kina 'ae, 'isilana na magalia nia karangi na'a! Ma kaumulu 
rongoa ta'ifau na'a ba na Malimae sa Jesus Christ ke ba'a dao ma'i. Ma ana 
kaida'i ne'e, na malimae 'oro nia ki kira dao na'a. Nia ne'e, kulu ka saiana ne'e 
'isilana na magalia nia karangi ka dao na'a. 
19 Na malimae ne'e ki kira leka na'a fa'asi kulu, du'ungana noa'a kira kasi 
mamana go'o saena na fikuta'i ngwae fa'amamana kulu. Ma di'ia kira tua 
saena na fikuta'i ngwae fa'amamana kulu, kira tua fiku go'o 'ada 'ua fa'i kulu. 
Bore ma, ana kaida'i kira leka na'a fa'asi kulu 'una'eri, nia fa'ata'inia ne'e kira'a 
ta'ifau noa'a la'u na ngwae mamana ki ana fikuta'i ngwae kulu. 
20 Bore ma fuamu'a, sa Christ na ngwae abu nia kwatea na'a Ano'i ru Abu, 'iri 
ne'e kamu'a ta'ifau go'o muke saiana na mamana'anga. 
21 Nau ku kerekere fuamu'a ma noa'a la'u osi'ana ne'e kamu kina na 
mamana'anga. Nau ku kerekere fuamu'a, osi'ana kamu saiana na 
mamana'anga, ma muka saiana logo ne'e noa'a ta soke'a 'iri leka ma'i fa'asia 
na mamana'anga. 
22 'Uri ma sa tai ne'e na ngwae 'oso'oso? Ta ngwae bore 'ana ne'e saea fasi sa 
Jesus noa'a la'u na ngwae filia God. Na ngwae 'una'eri, nia ne'e na malimae sa 
Jesus Christ, sulia nia 'aila 'ani God na Ma'a ma na Ngela nia. 
23 Ma ngwae ki ta'ifau ne'e 'aila 'ani na Ngela, kira 'aila logo 'ani na Ma'a. 
Bore ma ngwae ki ta'ifau ne'e kira saea kira fa'amamana ana na Ngela, kira 
tua fiku logo fa'inia na Ma'a. 
24 Muke gonia saena na liamu'a na fa'arongo'anga ne'e kamu rongoa na'a ma'i 
'ua. Ma di'ia kamu gonia na fa'arongo'anga ne'eri, muke tua fiku fa'inia na 
Ngela ma na Ma'a sulia asoa ki. 
25 Ma kuka to'o ana na mauri'a firi ne'e sa Christ eta fata'a 'ani fuana 
kwatelana fuakulu. 

26 Nau ku keresia kwau na ru ne'e ki fuamu'a, 'iri kamu ke madafia na ngwae 
ne'e kira iliili 'uana soke lamu'a ki. 
27 Bore ma fuamu'a, sa Christ nia kwatea na'a na Ano'i ru Abu. Noa'a kamu 
kasi lulu na'a 'uana ta ngwae ne'e ke fa'amanata ru la'u fuamu'a, sulia na Ano'i 
ru Abu tua na'a fa'i kamu. Ma na Ano'i ru Abu ne'e sa Christ kwate fuamu'a, 
nia fa'amanata kamu na'a 'ani na ru ki ta'ifau. Ma na ru ki ta'ifau ne'e nia 
fa'amanata kamu 'ani ki ni'i mamana, ma noa'a kasi rora. Nia ne'e muke tua 
fiku fa'inia sa Christ, di'ia na Ano'i ru Abu fa'amanata kamu'a 'ani. 
28 Ngela nau kina 'ae, kamu tua fiku fa'inia sa Christ, fasi 'iri ana na kaida'i 
nia ke oli ma'i, noa'a kulu kasi ma'u, ma noa'a kulu kasi ago la'u fa'asi nia 
'ania 'eke'a ana fa'i Asoa nia ke dao ana. 
29 Muke saiana God nia 'olo'olo. Nia ne'e, muke sai logo ana na ngwae ki 
ta'ifau ne'e kira sasia na ru ne'e 'olo'olo ki, kira na'a ne'e na ngela God ki. 

1 John 3 
1 Muke manata basi sulia na alafe'anga God na Ma'a fuaka! Na alafe'anga nia 
doe liu, nia ne'e nia ka sae kulu 'ani na ngela nia ki, ma nia ka mamana na'a. 
Na ngwae saena magalia ki noa'a kira kasi saiana ne'e kulu'a ngela God ki, 
osi'ana noa'a kira 'iri saiana God. 
2 Kwaima nau kina 'ae, kulu'a ngela God ki na'a, ma God kasi fa'ata'inia 'ua 
fuakulu nia ke ba'a rokisi fa'uta akulu ana kaida'i ne'e ke dao ma'i. Bore ma 
kulu saiana ana kaida'i ne'e sa Jesus Christ ke ba'a oli ma'i, kuke ba'a di'ia 
nia'a, osi'ana kuke ba'a lisia nia'a mamana na'a. 
3 Ma na ngwae ki ta'ifau ne'e kira kwaimasi ana sa Christ 'una'eri, kira tagi 
sulida talada kika tua sikasika, di'ia sa Christ ne'e nia tua sikasika. 
4 Ma ngwae ki ta'ifau ne'e kira abula ta'a, kira 'oia na taki God ki, osi'ana ne'e 
abula ta'anga'a na'a ne'e 'oilana taki God ki. 
5 Ma kaumulu sai na'a ana, sa Jesus Christ nia leka na'a ma'i 'iri ka lafua na 
ta'anga'a kulu ki, ma nia noa'a kasi to'o go'o ana ta ta'anga'a. 



815 

 

 
© 2003, Wycliffe Bible Translators, Inc. 

 

 
 

 

6 Ma sa tai fa'ida ne'e kira tua fiku fa'inia sa Christ, noa'a nia kasi tua tari go'o 
'ana fuana abula ta'anga'a. Ma sa tai ne'e ka tua tari go'o 'ana fuana abula 
ta'anga'a, noa'a nia kasi malinga'inia ma noa'a kasi saiana sa Christ. 
7 Ngela nau kina 'ae, kamu kasi fa'amamana ana ta ngwae ne'e soke kamu. Sa 
tai ne'e fuli ru lana saga, nia saga 'i maana God, di'ia logo sa Christ ne'e nia 
saga. 
8 Ma sa tai ne'e ka tua tari go'o 'ana fuana abula ta'anga'a, nia'a na ngela sa 
Saetan, sulia sa Saetan abula ta'a 'ita na'a ma'i ana etangilana magalia. Aia, na 
Ngela God nia leka ma'i fuana takalonga'ilana na ru ne'e sa Saetan sasi'i ki. 
9 Ma ngela God ki ta'ifau, noa'a kasi tua tari go'o 'ana 'ania na abula ta'anga'a, 
sulia nia to'o na'a ana mauri'a God ana nia'a. Ma ka 'afita'i fuana nia tua tari 
go'o 'ana fuana abula ta'anga'a, sulia God na'a ne'e na Ma'a nia. 
10 Nia ne'e ka fa'ata'inia na'a matamatalana na ngela God ki ta'ifau fa'asia na 
ngela sa Saetan ki: Ta ngwae ne'e noa'a kasi abula saga, ma noa'a kasi alafe 
fuana na ngwaefuta nia, nia'a noa'a la'u na ngela God. 
11 Na fa'arongo'anga ne'e ba kamu rongoa na'a ma'i ana etangilana nia 'uri: 
Kuke alafe fuaka kwailiu. 
12 Ma noa'a kulu kasi di'ia la'u sa Kein, na ngwae ba sa Saetan nia sura ana, 
ma nia ka saungia na ai burina sa Abel. Fa'uta ne'e sa Kein ka saungia? Sulia 
na ru sa Kein sasi'i ki ni'i ta'a, ma na ru sa Abel sasi'i ki ni'i saga. 
13 Ngwaefuta kina, noa'a kamu kasi 'arefo, si di'ia na ngwae ta'a ki saena 
magalia kira 'aila 'ani kamu. 
14 Kulu sai na'a ana na ru ne'e: 'I na'o ma'i, kulu tua 'i olofana na 
ngasingasi'anga ana mae'a, bore ma kaida'i ne'e kulu to'o na'a ana mauri'a firi. 
Kulu saiana na ru ne'eri, sulia kulu alafe fuana na ngwaefuta kia ki. Ma sa tai 
ne'e noa'a kasi alafe fuana na ngwaefuta nia, nia tua 'ua 'i olofana na 
ngasingasi'anga ana mae'a. 

15 Ma di'ia sa tai ne'e ka lia ta'afia na ngwaefuta nia, nia'a na ngwae sau 
ngwae. Ma muke saiana ne'e ngwae sau ngwae noa'a kasi to'o ana na mauri'a 
firi. 
16 Kaida'i sa Jesus Christ nia mae 'usi kia, nia fa'ata'inia na falafala fuana ne'e 
kuke alafe fuana ngwae ki. Nia ne'e kulu'a logo, fuila kuke ma'udi logo fuana 
na mae'a 'usia na ngwaefuta kia ki. 
17 Di'ia ta ngwae ne'e to'o ana ru ki ta'ifau ne'e nia bo'obo'o 'uani, ma nia ka 
lisia na ngwaefuta nia ka bo'obo'o 'uana ta ru, bore ma noa'a nia kasi 
manataia go'o na ngwae ne'eri, ma noa'a kasi 'afia go'o, nia 'afita'i ka ala'a 
mamana fasi nia alafe fuana God. 
18 Ngela nau kina 'ae, noa'a kulu kasi alafe go'o 'ani ala'anga 'o'o. Kuke 
fa'ata'inia na alafe'anga mamana kia 'ani ru ne'e kulu sasi'i ki. 
19 Kaida'i kulu alafe 'una'eri, nia ne'e kwate kulu ka saiana ne'e kulu to'o ana 
na mamana'anga, ma noa'a kulu kasi manata 'abera kaida'i kulu fo'osia God. 
20 Bore ma di'ia na manataka nia matalanga'i kia, kulu saiana manatana God 
ne'e doe ka liufia na manataka, ma nia saiana na ru ki ta'ifau. 
21 'Una'eri ngwaefuta le'ale'a kina 'ae, di'ia manataka noa'a kasi matalanga'i 
kia, noa'a kulu kasi ma'u kaida'i kulu fo'osia God. 
22 Ma kulu ka ngalia ta tae bore 'ana ne'e kulu gania God 'uana, osi'ana kulu 
ro'osulia na ala'anga totonga'i nia ki, ma kulu ka sasia ru ne'e fa'asaele'a nia 
ki. 
23 Aia, na ala'anga totonga'i nia ka 'uri: Kuke fa'amamana ana sa Jesus Christ 
na Ngela nia, ma kulu ke alafe fuaka kwailiu, di'ia ba sa Jesus Christ nia fata 
totonga'i ma'i 'ani fuaka. 
24 Ma sa tai ne'e ka ro'osulia na ala'anga totonga'i God ki, nia tua ana God, ma 
God ka tua logo ana nia'a. Ma osi'ana na Ano'i ru Abu ne'e nia ka kwatea 
fuaka, kulu ka sai na'a ana ne'e God nia tua aka. 

1 John 4 

1 Kwaima nau kina 'ae, noa'a kamu kasi fa'amamana na ala'anga ana ngwae ki 
ta'ifau ne'e kira saea kira to'o ana na Ano'i ru Abu. Bore ma muke ilito'oda 
basi fasi 'iri muke dao to'ona di'ia ne'e ano'i ru ne'e kira to'o ana nia 'ita ma'i 
fa'asia God. Sulia na profet 'oso'oso 'oro ki kira leka na'a ana kula ki ta'ifau. 
2 Muke ba'a dao to'ona di'ia nia'a to'o ana na Ano'i ru mamana fa'asia God 
di'ia kamu sasi 'uri: Ngwae ki ta'ifau ne'e fa'arongo 'ani sa Jesus Christ ne'e 
leka ma'i ma ka alua na'a na ngwae, na ngwae ne'eri nia to'o ana Ano'i ru ne'e 
leka ma'i fa'asia God. 
3 Bore ma di'ia ta ngwae ne'e tofea na ru ne'eri sulia sa Jesus, nia kasi to'o 
go'o ana na Ano'i ru ne'e nia leka ma'i fa'asia God. Na ano 'i ru ne'e nia to'o 
ana, nia leka lala ma'i fa'asia na Malimae sa Jesus Christ. Ma kaumulu rongoa 
ta'ifau na'a na Malimae sa Jesus Christ ke ba'a dao ma'i, ma ana kaida'i ne'e 
nia tua na'a 'i saena na magalia. 
4 Ngela nau kina 'ae, kamu'a na'a ne'e na ngwae God ki, ma muke liufia na'a 
na profet 'oso'oso ki. Sulia ne'e Ano'i ru Abu ne'e tua ana kamu'a, nia 
ngasingasi'a ka tasa ana sa Saetan ne'e nia tua ana na ngwae ta'a ki saena 
magalia. 
5 Ma na profet 'oso'oso ne'eri ki, kira fata sulia na ru ana ta'alana na magalia, 
ma na ngwae ta'a ne'e saena magalia ki kira ka ro'o sulida, osi'ana na profet 
ne'e ki kira'a ngwae ana unita'i ngwae ta'a saena magalia ne'e. 
6 Bore ma kulu'a na'a ne'e ngwae God ki. Ma sa tai ne'e saiana God, nia ka 
ro'o suli kulu. Ma sa tai ne'e noa'a la'u na ngwae God, noa'a nia kasi ro'o suli 
kulu. Nia ne'e sasi kulu ka lia sai na'a ana matamata'anga 'i safitana na Ano'i 
ru mamana ma na ano 'i ru 'oso'oso. 
7 Kwaima nau kina 'ae, kulu ke alafe fuakulu kwailiu, sulia na alafe'anga nia 
'ita ma'i fa'asia God. Ma sa tai ne'e ka alafe, nia'a na'a ne'e ngela God, ma nia 
ka sai logo ana God. 
8 Ma sa tai bore 'ana ne'e noa'a kasi alafe, noa'a nia kasi saiana God, osi'ana 
God ne'e nia alafe. 

9 Ma God ka fa'ata'inia na alafe'anga nia fuaka 'ani kwatelana ma'i ta'i Ngela 
muta'i nia saena magalia, fasi 'iri kulu ka to'o ana mauri mamana sulia nia'a. 
10 Aia, na alafe'anga mamana noa'a la'u ne'e kulu alafe fuana God, bore ma 
God ne'e alafe fuaka, ma nia ka kwatea ma'i na Ngela nia 'iri nia di'ia na 
kwaisu'usi'anga fuana nia rufuanata ana ta'anga'a kia ki. 
11 Kwaima nau kina 'ae, osi'ana God nia alafe fuaka 'una'eri, kuke alafe logo 
fuaka kwailiu. 
12 Noa'a ta ngwae kasi lilisia 'ua God. Si di'ia kulu ka alafe fuaka kwailiu, God 
ka tua fiku fa'i kia ma na alafe 'anga nia ka fi'i ali'afu ana kia'a. 
13 Ma kulu ka saiana kulu fiku fa'inia God ma nia ka fiku fa'i kia, sulia nia 
kwatea na'a Ano'i ru Abu nia fuaka. 
14 Ma kami ka lisia na'a na Ngela nia, ma kami ka saea na'a fuana ngwae ki 
ne'e God na Ma'a nia kwatea na'a ma'i fasi 'iri ka fa'amauria na'a ngwae ki 
ta'ifau saena magalia. 
15 Ma di'ia ta ngwae ka ala'a la'ala'a 'ani sa Jesus ne'e na Ngela God, nia tua 
fiku fa'inia God, ma God ka tua fiku logo fa'inia. 
16 Ma kulu sai na'a ana, ma kulu ka fa'amamana ana na alafe'anga ne'e God 
nia to'o ana fuaka. God ne'e na alafe'anga, ma sa tai ne'e ka alafe, nia ka tua 
fiku na'a fa'inia God, ma God ka tua fiku fa'inia. 
17 Di'ia kulu alafe mamana fuana ngwae ki, na maurilaka saena magalia ne'e 
ka di'ia logo na maurilana sa Jesus Christ, tama noa'a kulu kasi ma'u ana fa'i 
asoa ana kwai matalanga'i 'anga. 
18 Sa tai bore ana ne'e nia to'o ana alafe'anga, noa'a nia kasi ma'u, osi'ana 
kaida'i kulu alafe fuana ngwae ki, noa'a kulu kasi ma'ungia kwa'ikwa'inga 
God. Bore ma sa tai ne'e noa'a kasi alafe ana ngwae ki, nia ke ba'a ma'u, 
osi'ana nia ke ma'u lala 'ani kwa'ikwa'inga ana God. Si di'ia ta ngwae nia ma'u 
'ani God, nia fa'ata'inia ne'e noa'a nia kasi alafe mamana fuana ngwae ki. 
19 Kulu alafe osi'ana God na'a ne'e eta alafe fuaka. 

20 Di'ia ta ngwae ne'e saea nia alafe fuana God, bore ma nia ka lia ta'afia na 
ngwaefuta nia, nia'a na ngwae 'oso'oso go'o 'ana. Di'ia noa'a nia kasi alafe 
fuana ngwaefuta nia, na ngwae ne'e nia lisia, tama nia 'afita'i liu ka alafe 
fuana God ne'e noa'a nia kasi lisia. 
21 Ma na ala'anga totonga'i ne'e God kwatea fuaka nia 'uri: Sa tai bore 'ana 
ne'e ke alafe fuana God, nia ke alafe logo fuana na ngwaefuta nia. 

1 John 5 
1 Ngwae ki ta'ifau ne'e kira fa'amamana ne'e sa Jesus nia'a na Christ, na 
ngwae ne'e God filia, kira na'a ne'e ngela God ki. Ma ngwae ki ta'ifau ne'e 
alafe fuana na Ma'a, kira ka alafe logo fuana na ngela nia ki. 
2 Aia, kulu saiana kulu ka alafe fuana ngela God ki sulia kulu alafe fuana 
God, ma kulu ka ro'osulia na ala'anga totonga'i nia ki. 
3 Ma di'ia kulu ka alafe fuana God, kulu ka fa'ata'inia 'ania ne'e kulu ro'osulia 
na'a ala'anga totonga'i nia ki. Ma na ala'anga totonga'i nia ki kasi 'afita'i go'o 
fuaka, 
4 sulia ne'e ngela God ki ta'ifau, kira ka liufia na ta'anga'a ki saena na 
magalia. Ma kulu ka liufia na'a ta'anga'a sulia na fa'amamana'anga kia ana sa 
Jesus. 
5 Ta'ifilia go'o na ngwae ne'e kira fa'amamana ne'e sa Jesus na ngela God, kira 
liufia na ta'anga'a. 
6 Sa Jesus Christ na'a na ngwae ne'e nia leka ma'i fa'inia na kafo ana 
siuabu'anga ma na 'abu ana maelana. Noa'a nia 'iri leka ma'i fa'inia na kafo 
go'o ti'ana, bore ma nia leka ma'i fa'inia na ro ru ne'eri ki ta'ifau go'o, na kafo 
ma na 'abu. Ma na Ano'i ru Abu ka fa'arongo logo sulia, osi'ana na Ano'i ru 
nia fata 'ani na mamana'anga. 
7 Na uulu ru ne'e ki kira fa'ata'i madako ana sa Jesus fuaka: 
8 Na Ano'i ru Abu, ma na kafo, ma na 'abu. Ma na uulu ru ne'eri ki, kira 
fa'ata'inia go'o ta'i ru. 

9 Kulu fa'amamana ana na fatalana na ngwae. Bore ma na fatalana God ne'e 
ngasingasi'a ka tasa, ma nia ka fata fa'amamana na'a ta'ifau sulia na Ngela 
nia. 
10 Sa tai ne'e ka fa'amamana ana na Ngela God, nia ka fa'amamana ana tae 
ne'e God nia fata 'ania sulia na Ngela nia. Bore ma sa tai ne'e noa'a kasi 
fa'amamana ana tae ne'e God nia fata 'ania sulia na Ngela nia, nia saea God 
na ngwae 'oso, sulia noa'a nia kasi fa'amamana ana na tae ne'e God saea sulia 
na Ngela nia. 
11 Ma ala'anga ne'e God ka fa'amamana sulia na Ngela nia ne'e 'uri: God 
kwatea na'a na mauri'a firi fuaka, ma na mauri'a ne'e ka 'ita ma'i fa'asia na 
Ngela nia. 
12 Ma sa tai bore 'ana ne'e tua fiku fa'inia na Ngela God, nia to'o ana na 
mauri'a firi. Ma sa tai ne'e noa'a kasi tua fiku fa'inia na Ngela God, nia noa'a 
kasi to'o logo ana na mauri'a firi. 
13 Nau ku keresia na ru ne'e fuamu'a ngwae ne'e fa'amamana ana na Ngela 
God, fasi 'iri muke saiana ne'e kaumulu to'o na'a ana na mauri'a firi. 
14 Ma kulu sai le'a ana ne'e God rongoa na fo'onga'a kia ki, ana kaida'i kulu 
gania 'uana ta ru ne'e donga na kwaiogai'anga nia. 
15 Nia rongo kia go'o 'ana ana kaida'i ki ta'ifau ne'e kulu gania ana. 'Una'eri, 
kulu ka sai logo ana ne'e nia kwatea fuaka na tae ne'e kulu gania fa'asia. 
16 Ma di'ia 'oko lisia ta ngwaefuta amu nia sasia ta ru ta'a ne'e noa'a nia kasi 
maelia, nia totolia 'oko fo'osia God fuana, ma nia ka kwatea mauri'a fuana. 
Nau ku fata sulia na ngwae ne'e ta'anga'a kira ki noa'a kasi tala'ia na ngwae ki 
'uana mae'a 'ua. Bore ma ta ta'i ta'anga'a logo tala'ia na'a ngwae 'uana na 
mae'a. Ma noa'a nau kusi saea la'u fasi ne'e muke fo'osia God fuana sulia ru 
ne'eri. 
17 Na ru ki ta'ifau ne'e kulu sasi'i ka ta'a ni'i rora ta'ifau go'o. Bore ma ti 
ta'anga'a noa'a kasi tala'ia na ngwae 'uana na mae'a. 

18 Kulu ka saiana na ngela God ki noa'a kasi ina'u ana abula ta'anga'a, osi'ana 
sa Jesus na Ngela God nia lia sulida, ma sa Saetan ne'e ta'a nia 'afita'i liu ka 
sasia ta ru ka fa'alida. 
19 Aia, kulu sai na'a ana kulu'a na ngwae God ki, ma sa Saetan ka gwaunga'i 
fafia na ngwae matamata ana magalia ne'e. 
20 Ma kulu ka sai logo ana ne'e Ngela God nia leka na'a ma'i, ma ka kwatea 
na'a na malinga'i ru'anga fuaka, fasi 'iri kulu ka saiana na God mamana. Ma 
kulu ka tua fiku fa'inia na God mamana 'ania fiku'a fa'inia sa Jesus Christ na 
Ngela nia. Nia na'a ne'e God mamana, ma nia na'a ne'e mauri'a firi. 
21 Ngela nau kina 'ae, muke tagi suli kamu talamu'a fa'asia na ru ne'e ti ngwae 
kira saea 'ani god ki, bore ma noa'a la'u na God mamana. 

2 John 

2 John 1 
1 Nau na ngwae fa'ina'ona'o ana fikuta'i ngwae fa'amamana nini'a, nau ku 
kerekere fuamu 'afe ne'e God filia na'a. Nau ku alafe mamana liu fuamu ma 
na ngela 'oe ki. Noa'a la'u ta'ifili nau, bore ma na ngwae ki ta'ifau go'o ne'e 
kira saiana na fa'arongo'anga mamana God, kira alafe logo fuamu'a. 
2 Kami alafe fuamu'a sulia kulu fa'amamana ana na fa'arongo'anga mamana 
ne'e nia tua firi fa'i kia. 
3 Nau ku fo'o fasi 'iri God na Ma'a, ma sa Jesus Christ na Ngela nia 'iri ke 'ofe 
kia ma ka manatai kia, ma ka kwatea aroaro'anga fuaka ne'e kulu 
fa'amamana ana fa'arongo'anga mamana, ma kulu ka alafe fuakulu kwailiu. 
4 Nau ku saele'a liu sulia nau ku dao na'a to'ona ti ngela ana ngela 'oe ki, kira 
tua sulia na fa'arongo'anga mamana di'ia na Ma'a nia fata totonga'i ma'i 'ani 
fuaka. 
5 Ma ngwae kwaima, nau ku saea kwau fuamu fa'inia ngela 'oe ki fasi 'iri kuke 
alafe fuaka kwailiu. Ru ne'eri noa'a la'u na ala'anga totonga'i faolu nini'a nau 
ku keresia kwau fuamu'a, bore ma na ala'anga totonga'i 'ua ba kulu saiana 
na'a ma'i ana etangilana kaida'i kulu fa'amamana. 
6 Na fadalana na alafe'anga ne'e nau ku fata sulia ne'e 'uri: Kuke ro'osulia na 
ala'anga totonga'i God ki. Na ala'anga totonga'i ba kamu rongoa 'ua na'a ma'i 
ana etangilana kaida'i kamu fa'amamana ne'e muke alafe fuamu'a kwailiu. 
7 Na ngwae 'oso'oso 'oro ki kira leka ta'ifau na'a 'i saena na magalia. Ma kira 
na ngwae ne'e saea sa Jesus Christ koso ma'i ma noa'a kasi to'o ana noni'i 
ngwae. Ma na ngwae 'una'eri ki na'a ne'e ngwae 'oso'oso ki, ma na Malimae sa 
Jesus Christ ki. 
8 Muke madafia 'asu 'ubani kira kata 'oi 'amu'a ma na kwaiara'a ne'e kamu rao 
'uana kata funu. Bore ma muke dau ngasi 'iri muke ngalia na kwaiara'a ali'afu 
kamu. 

9 Ma na ngwae ne'e nia rokisia na fa'amanata'anga sa Jesus Christ, ma ka 
fa'amamana ana ta fa'amanata'anga matamata, noa'a nia kasi tua fiku fa'inia 
God. Ma sa tai ne'e ka fa'amamana 'ua ana fa'amanata'anga mamana, nia tua 
fiku fa'inia na Ma'a ma na Ngela. 
10 Nia ne'e, di'ia ta ngwae ka dao siaumulu fasi 'iri ne'e nia fa'amanata, ma nia 
ka ngalia ma'i ta fa'amanata'anga matamata, noa'a kamu kasi kwaloa saena 
na luma kamu ki, nama noa'a kamu kasi 'afia fa'inia ta ru bore 'ana. 
11 Si di'ia ta ngwae ka 'afia fa'inia ta ru bore 'ana, nia 'ado kwaima na'a fa'inia 
ana ru ta'a ne'e nia sasi'i ki. 
12 Nau ku to'o ana ru 'oro ki fuana na fa'arongolamu'a 'ani, bore ma noa'a nai 
si oga go'o keresilana. Nau ku manata 'uana dao'a to'omu'a, ma kulu ke tala 
ala'a fiku 'akulu, fasi 'iri kuke saele'a liu 'akulu. 
13 Na kini futa 'oe ne'e God filia, na ngela nia ki kwatea logo kwau fata le'a 
le'a 'anga kira ki fuamu. 

3 John 

3 John 1 
1 Na ngwae fa'ina'ona'o ana fikuta'i ngwae fa'amamana, nini'a kerekere kwau 
fuamu sa Geas ne'e nau ku alafe mamana fuamu. 
2 Kwaima nau 'ae, nau ku fo'o 'iri na ru ki ta'ifau ka le'a fuamu, ma 'iri 'oko 
tua 'akwa, di'ia logo ne'e mangomu nia tatakila. 
3 Nau ku saele'a liu na'a ana kaida'i ti ngwaefuta akulu ana sa Jesus Christ 
ne'e kira dao ma'i, ma kira ka fa'arongo nau ne'e maurilamu ro'osulia na 
fa'amanata'anga mamana. 
4 Ana kaida'i nau ku rongoa na ngela nau ki kira ro'osulia 'ua na 
fa'amanata'anga mamana, nau ku saele'a ka liufia na'a ru matamata ki ta'ifau. 
5 Ngwae kwaima nau 'ae sa Geas, 'oko rao le'a liu ana na kwai'afi'anga ne'e 
'oko sasia fuana ngwae ne'e kira fa'amamana, ma kira ka liu kwailiu kika 
fa'amanata, sui bore 'ana noa'a 'oe kosi saiada. 
6 Ma kira ka ala'a fuana na fikuta'i ngwae fa'amamana 'i ne'e sulia na 
alafe'anga 'oe. 'Oke 'afida fasi 'iri kike leka ana leka'a kira sulia falafala ne'e 
God saele'a sulia. 
7 'Oko 'afida sulia kira leka ana na leka'a kira ana rao'a sa Jesus Christ, ma 
noa'a kira kasi ngalia go'o ta kwai'afi'anga fa'asia na ngwae ne'e noa'a kira 
kasi fa'amamana ki. 
8 Aia, kulu na ngwae ne'e kulu fa'amamana ana sa Jesus Christ, kuke 'afia na 
ngwae ne'eri ki, fasi 'iri kuke kwai'afi ana na rao'a kira fuana na fa'arongo'a 
mamana. 
9 Nau ku keresia na'a kwau ta'i kerekere'a fuana na fikuta'i ngwae 
fa'amamana 'i ne'ana. Bore ma sa Diotrefes, na ngwae ne'e oga tala'ilamu'a, 
noa'a nia kasi fafarongo go'o sulia na ru ne'e nau ku saea. 
10 Ma ana kaida'i nai dao kwau, nai ba'a ala'a sulia ru ta'a ne'e nia sasi'i ki, ma 
na soke'a ta'a nia ki ne'e nia sasia fuaimili. Noa'a nia kasi sasi go'o 'una'eri ma 

ka mango, bore ma nia kasi kwaloa logo ti ngwaefuta ne'e kira leka ma'i, ma 
nia ka luia logo na ngwae ne'e kira oga kwalolada ki, ma nia ka sasi 'uana 
lalilada fa'asia na fikuta'i ngwae fa'amamana. 
11 Ngwae kwaima 'ae sa Geas, noa'a 'oe kosi sasi sulia na ru ne'e ta'a ki, bore 
ma 'oko sasi lala sulia na ru ne'e le'a ki. Ma sa tai ne'e ka sasia ta ru ne'e le'a, 
nia na ngwae God. Ma sa tai bore 'ana ne'e ka sasia ta ru ta'a, noa'a nia kasi 
saiana God. 
12 Na ngwae ki ta'ifau, kira ala'a le'a sulia sa Demitrius, ma falafala le'a nia ki 
ne'e tala fa'amamana logo sulia nia'a. Nia ne'e kami ka ba'atafea logo nia'a, 
ma 'oko saiana na ru nini'a kami sae'e ki ni'i mamana. 
13 Nau ku to'o ana ru 'oro ki fuana na fa'arongo lamu 'ani'i, bore ma noa'a nau 
kusi oga go'o keresilani. 
14 Ma nau ku manata to'o 'iri nai ba'a lia to'omu 'ali'ali go'o, fasi 'iri koro ka 
tala ala'a 'akoro. 
15 Nau ku oga na aroaro'anga God ke tua fa'i 'oe. Na ngwae kwaima 'oe ki 
ta'ifau 'i ne'e, kira kwatea kwau na fata le'a le'a 'anga kira ki logo fuamu. Ma 
'oko kwatea logo na fata le'a le'a 'anga nau ki fuana na ngwae kwaima kaimili 
ki ta'ifau 'ani satada to'oto'o. 

Jude 

Jude 1 
1 Nau'a sa Jude, na ngwae rao sa Jesus Christ ma na ngwaefuta sa James. Nau 
ku kerekere fuamu'a ngwae ne'e God na Ma'a nia fili kamu ma ka alafe 
fuamu'a, ma sa Jesus Christ ka lia suli kamu. 
2 Nau ku fo'osia God fasi 'iri nia ke kwaimanatai fuamu'a ma ke kwatea na 
aroaro'a mamana fuamu'a ma na alafe'anga doe nia fuamu'a. 
3 Kwaima le'a nau kina, 'i na'o ma'i nau ku oga liua kerekere'a fuamu'a sulia 
na fa'amauri'anga ne'e God nia fa'amauri kia 'ani. Bore ma ana kaida'i ne'e 
nau ku oga nai kerekere sulia ta ru matamata la'u fuamu'a. Ma nau ku oga nai 
fata totonga'i 'iri muke uu ngasi 'usia na ngwae ne'e kira iliili 'uana rokisilana 
na fa'amanata'anga mamana ne'e God kwatea fuaka na ngwae nia ki. God 
kwate dangalua na'a fa'amanata'anga fuana kaida'i ki ta'ifau, ma noa'a nia 
kasi oga ta ngwae ka rokisia fa'amanata'anga mamana ne'eri. 
4 Nau ku saea na ru ne'e sulia ti ngwae ne'e noa'a kasi fa'amamana ana God, 
kira leka ma'i, kira ka fiku fa'i kamu. Ma kira ka saea kira fa'amamana, bore 
ma kira ka rokisia na fa'amanata'anga mamana sulia na alafe'anga God, fasi 
'iri na 'usu'a kira sasi'i ki ka lia di'ia nia le'a go'o 'ana. Ma noa'a kira kasi 
fa'amamana ana sa Jesus Christ. Nia'a ta'ifilia ne'e ngwae gwaunga'i kia ma 
na Aofia kia. Aia, na Kerekere'a Abu 'ua na'a ma'i ka fata sulia tae ne'e na 
kwa'ikwa'inga kira ki. 
5 Na ru ne'e nai ba'a ala'a sulia, kaumulu sai ta'ifau na'a ana. Sui bore 'ana, 
nai saea la'u fuamu'a 'iri noa'a kamu kasi manata bura 'ani. Ana na kaida'i 'ua 
na'a ma'i, God nia 'afia na'a ngwae nia ki fasi 'iri kira ka tafi fa'asia fanoa 
Ejipt. Ma 'i buri 'ana kira leka fa'asia 'i Ejipt, God saungia ta bali ada ne'e 
noa'a kira kasi fa'amamana ana. 
6 Muke manata sulia na 'ainsel ki 'i langi ana kaida'i 'ua na'a ma'i. Ta bali ada 
kira oga kike 'inoto'a liufia na ru ne'e God kwatea fuada, ma kira ka leka 
fa'asia na kula ni tua'a mamana kira. Sulia kira 'una'eri, God ka alu kira saena 

kula ni lokafo rorodo'a. Ma nia ka firi fafida 'ani kwalo sene ne'e 'afita'i kira 
ka fa'alia tuatua firi. Ma kira ka tua 'una'eri masia fa'i Asoa ne'e ke dao ma'i 
'iri God ke kwatea na'a kwa'ikwa'inga fuada. 
7 Kamu ka manata sulia logo na ngwae ne'e kira tua saena ma'efanoa 'i Sodom 
ma 'i Gomora ki, ma na ma'efanoa karangi ada ki. Kira di'ia logo na 'ainsel 
ne'eri ki, osi'ana kira tua logo 'ani 'usu'a ma tualada ka ta'a liu. Ma na ngwae 
ki 'i ne'eri, ma noa'a la'u na kini ki ta'ifilida ne'e ngwae ki kira 'abera'anida, 
sulia ne'e ngwae ki kira kakabara logo fuada kwailiu. Ma sulia ru ne'eri, God 
ka kwatea na kwa'ikwa'inga 'ani mafula ne'e tua firi fuada. Ma na ru ne'eri 
ne'e di'ia fata fa'abasu'a God fuana ngwae ki ta'ifau fuana na kaida'i ne'e ke 
leka ma'i, ne'e nia ke ba'a kwatea na kwa'ikwa'inga 'una'eri. 
8 Ka 'una'eri logo fuana ngwae ne'e kira fa'amanata 'ani soke'a 'i safitamu'a ki. 
Kira sasia na'a ru ta'a ki 'ani nonida, ma kira saea kira ro'osulia na'a tae ne'e 
kira lisia 'ani maliu bole'a ki. Ma kira ka 'aila 'ani na gwaunga'inga God, ma 
kira ka fata buri tolinga'i ana 'ainsel 'inoto'a ki 'i langi. 
9 Ma sa Maekol bore, na 'ingata'i 'ainsel God, noa'a kasi sasia go'o ru 'una'eri. 
Si ne'e ana kaida'i sa Moses nia mae, sa Maekol ma sa Saetan kera olisu'usu'u 
fa'inia sulia sa tai ne'e ke ba'a ngalia nonina sa Moses. Ma sa Maekol bore 
noa'a kasi nonira'a go'o fuana ka fata buri tolinga'i ana sa Saetan. Bore ma nia 
ka fata go'o 'ana 'uri, "God ke balufi 'oe.” 
10 Bore ma fuana ngwae ba kira fa'amanata 'oso'oso ki, kira fata ta'a liu sulia 
na ru ne'e noa'a kira kasi sai ani ki. Kira di'ia ru mauri kwasi ki ne'e noa'a kasi 
manata. Sulia ngwae ne'eri ki kira sasia go'o 'ada na tae ki ne'e nonida ka oga, 
ma na ru ne'eri ki ne'e ka takalonga'i kira. 
11 Kwaimanatai fuada, sulia God ke ba'a kwatea na'a kwa'ikwa'inga doe 
fuada! Sulia kira sasi ta'a di'ia sa Kein. Ma kira di'ia sa Balaam ne'e sasi go'o 
'ana ta ru ne'e nia saiana ka toda mani 'ania. Ma kira ka di'ia logo sa Kora ne'e 
nia tata'e saulia God, ma God ke ba'a malangisida logo di'ia sa Kora. 
12 Ma na ngwae fa'amanata 'oso'oso ne'eri ki, kira fiku fa'i kamu ana kaida'i 
ne'e kamu fiku fuana fanga kwaima'a, ma kira kasi 'eke go'o 'ani su'uma'ilada 

talada fuana fanga'a. Ma sui bore 'ana noa'a kira kasi 'eke, kaumulu nini'a le'a 
fuana muke 'eke 'ani ana kaida'i kira fiku fa'i kamu. Sulia kira dalafa'a go'o 
'ada, di'ia ta gwa'i salo ne'e noa'a kasi kwate ta uta, ma na iru ka ufi 
lofota'inia. Ma kira di'ia logo na 'ai ki ne'e noa'a kasi fungu ana kaida'i fuana 
fungu'a, sulia kira mae ta'ifau na'a, ma kira ka tufu'i na'a ta'ifau. 
13 Ma na ngwae ne'eri ki, kira sasia ru ta'a fuana 'eke'a fafia, ka di'ia na nafo 
doe ki ukua ngisu ngisu bili'a oro ki 'i fafona one. Ma sulia na fa'amanata'anga 
'oso'oso kira ki, kira ka di'ia logo na'a bulubulu ki ne'e kira 'idu fa'asia fuli 
mamana kira ki. Ma God ka sasi aka'u na'a ana na kula rorodo'a fuana tua'a 
ana fuada tua tua kasi sui. 
14 'Iu, ma sa Enok ne'e fiuna tala'i ngwae ana kwalafa fa'asia sa Adam ne'e 
fata sulia na ngwae ne'eri ki 'ua na'a ma'i ka fata 'uri, "Na Aofia ke ba'a leka 
ma'i fa'inia mole'e ana to'oni 'ainsel abu nia ki, 
15 fasi 'iri ke matalangani na ngwae ki ta'ifau. Ma nia ke ba'a kwatea na'a 
kwa'ikwa'inga fuana ngwae ki ta'ifau ne'e noa'a kira kasi fa'amamana ana, 
sulia na ru ta'a kira ki ne'e kira sasi'i ma sulia na fata ta'anga'a kira ana God.” 
16 Na ngwae ne'eri ki, kira ngunungunu ma kira ka 'ugalia na ngwae ki. Ma 
kira ka ro'osulia na kwaiogai 'anga ta'a kira ki. Ma kira ka tangoda talada, ma 
kira ka gaea na ngwae ki fasi 'iri kira ka ngalia ti ru fa'asida. 
17 Bore ma kwaima nau kina, muke manata to'ona na ala'anga ba na ngwae ni 
lifurongo na Aofia kia sa Jesus Christ ki kira saea fuamu'a. 
18 Kira fata 'uri fuamu'a, "Ana na kaida'i ne'e ka leka ma'i ana fa'i asoa 'isi ki, 
ti ngwae ne'e kira 'oidorole 'ani kamu kike ba'a dao ma'i. Ma kike ro'o lala 
sulia na kwaiogai'anga kira ki talada ne'e kira tata'e saulia God.” 
19 Na ngwae ne'e ki kira sasia na barangisi 'anga ana fikuta'i ngwae 
fa'amamana. Noa'a kira kasi to'o ana na Ano'i ru Abu, ma na kwaiogai'anga 
ta'a kira ki talada ne'e ka tala'ida. 

20 Ma kamu na kwaima nau ki, muke ngangata ana 'afilamu'a kwailiu 'iri 
muke ngasingasi'a saena fa'amanata'anga God nia kwatea fuamu'a. Ma muke 
fo'o 'ani na ngasingasi'anga na Ano'i ru Abu. 
21 Kamu ka tua ma muka saiana ne'e God nia alafe fuamu'a. Ma muke tua ni 
kwaimamani ana na Aofia kia sa Jesus Christ ne'e kwatea mauri'a firi fuamu'a 
sulia na kwaimanatai'anga nia. 
22 Ma fuana ngwae ne'e fa'amamana'anga kira ki kasi babato'o, muke alafe 
fuada. 
23 Ma muke 'afia ti ngwae 'ani laulada 'iri noa'a kira kasi leka 'uana kulani 
kwa'ikwa'inga ana mafula. Ma ti ngwae la'u, muke kwaimanatai fuada, ma 
muke ma'u logo 'asu 'ubani kamu kata sasi ta'a logo di'ida. Muke 'aila 'ani na 
sasi ta'anga'a kira ki ne'e kira sasia sulia na kwaiogai'anga ta'a kira ki. 
24 Kuke ba'atafea God ne'e nia saiana 'afilamu'a fa'asia na abula ta'anga'a fasi 
'iri muke tua saga fa'inia na saele'anga ana na kaida'i nia ke ba'a ngali kamu 
ka tua fa'inia saena 'inoto'anga le'a nia. 
25 Ma ta'ifilia God ne'e ka fa'amauri kia 'ani na Aofia kia sa Jesus Christ. Di'ia 
'i na'o ma'i, ma ana kaida'i ne'e, ma ana ta kaida'i ne'e nia ke ba'a dao ma'i 
noa'a kasi sui, God nia tua 'ani 'inoto'anga, ma na gwaunga'inga, ma na 
mamana'anga, ma na ngasingasi'anga! 'Iu ke 'una'eri. 

Reveleson 

Reveleson 1 
1 Saena buka ne'e, sa John nia keresia na fa'arongo'a sulia na ru ne'e sa Jesus 
Christ nia fa'ata'ini'i ki. God ne'e fa'ata'inia fuana sa Christ 'iri ka fa'ata'ini'i 
fuana ngwae rao God ki sulia ru ne'e karangi ke ba'a dao ma'i ki. Sa Jesus 
Christ ka fa'ata'inia na ru ne'e ki fuana na ngwae rao nia sa John 'ani 
asunga'ilana ma'i na 'ainsel nia siana. 
2 Ma sa John ka keresia na'a ru ki ta'ifau ne'e nia lisi'i. Aia, na fa'arongo'anga 
ne'eri ne'e God saea fuana ma na ru ne'e sa Jesus Christ ka fa'ata'ini'i ki. 
3 'Oilaki'a fuana sa tai ne'e ke to'omani na buka ne'e, ma ka 'oilaki'a logo 
fuana sa tai fa'ida ne'e kira rongoa ala'anga ne'e ki fa'asia God, ma kira ka sasi 
sulia na tae ki ne'e sa John keresia saena buka ne'e! Osi'ana kaida'i nia 
karangi na'a 'iri na ru ne'e ki ke dao ma'i. 
4 Nau'a sa John, nau ku kerekere kwau fuamu'a na fiu fiku ta'i ngwae ne'e 
kamu fa'amamana ma muka tua ana fiu fanoa ki saena aba'i kula 'i Asia. Nau 
ku fo'o, 'iri God fa'inia na fiu mango'i ru ne'e kira tua 'i na'ona kula fuana 
tua'a ana 'inoto'anga God, ma sa Jesus Christ kira ke ba'a alafe fuamu'a, ma 
kira ka kwatea logo na aroaro'a fuamu'a. Ana kaida'i noa'a 'ua ta ru, God nia 
tua na'a. Ma God ka tua logo ana kaida'i ne'e. Ma nia ka tuatua firi logo. Sa 
Jesus na'a ne'e ngwae fa'arongo mamana, ma nia na ngwae etaeta ne'e God 
nia ta'ea fa'asia na mae'a, ma nia logo ne'e ngwae 'inoto'a fafia ngwae 
tatalafa'a ki ana magalia. Sa Jesus ka alafe fuaka, ma 'ani maelana nia ka loge 
kia fa'asia abula ta'anga'a kia ki. 
6 Sa Jesus ne'e na ngwae tatalafa'a kia, ma nia ka alu kulu na fikuta'i ngwae 
fata abu ki, fasi 'iri kulu ka rao fuana God na Ma'a nia. Nau ku fo'o 'iri sa 
Jesus Christ ke to'o ana na 'inoto'anga ma na ngasingasi'anga tuatua firi! 'Iu 
ke 'una'eri! 
7 Lia basi, nia karangi ka dao ma'i 'i fafona na gwa'i salo ki! Ma na ngwae ki 
ta'ifau kira ke ba'a lisia. Ma na ngwae ba kira labua ki, kira ke ba'a lisia logo. 

Ma na ngwae ki ta'ifau saena magalia kira ke ba'a o'omae ma kike angi 
osi'ana nia'a. 'Iu, nia ka mamana. 
8 Ma God ne'e ngasingasi'a ka tasa, nia tua na'a 'i na'ona mala na ru ki ta'ifau, 
ma nia ka tua ana kaida'i ne'e, ma ke ba'a tua firi logo. Nia ka saea logo, 
"Nau'a ne'e Alfa ma na Omega, na tala'aelana ma na suilana na ru ki ta'ifau.” 
9 Nau'a sa John na ngwaefuta kamu sulia nau ku fa'amamana ana sa Jesus 
Christ di'ia logo kamu'a. Ma kira fa'akaisi nau di'ia kamu'a sulia sa Jesus 
Christ ne'e na ngwae tatalafa'a kia ma nia gwaunga'i fafi kia. Ma kulu 'alatai 
saena fa'akaisi'anga, osi'ana kulu ngwae nia ki. Kira ka dau nau, ma kira ka 
alu nau saena bubunga ne'e kira saea 'ani 'i Patmos, sulia nau ku fatatalo'ania 
na fatalana God ma na ru ne'e sa Jesus fa'ata'inia ki. 
10 Sui ana ta'i asoa fuana fo'osilana na Aofia, ne'e Ano'i ru Abu nia fa'ata'inia 
ru ki fuaku, ma nau ku rongoa ta'i lingalinga'i ru doe, di'ia na lingalinga'i 
bungu, fata ma'i 'i buriku, 
11 ka 'uri, "'Oke keresia na'a tae ne'e 'oke lisia, sui 'oko kwatea na'a buka ne'e 
fuana fiu fikuta'i ngwae fa'amamana 'i Efesus, Smirna, Pergamum, Taeataera, 
Sardis, Filadelfia, ma 'i Laodisea.” 
12 Ma kaida'i nau ku kakari abula fuana lisilana sa tai ne'e ala'a fuaku, nau ku 
lisia fiu fa'i matanga'i 'ai fuana unu ki kira saunga'inia 'ani gol. 
13 Aia, ma safitana matanga'i 'ai fuana fa'i unu ne'eri ki, nau ku lisia na ru ne'e 
lisilana di'ia ngwae, nia ru'ufia ifi fafo keta leka ka dao fafona 'aena. Ma na 
fo'osae ana gol ne'e teo 'i fu'ufu'una. 
14 Ma na ifuna kwao ka di'ia na faufau, ma na maana ka rara di'ia na mafula. 
15 Ma na 'aena lisilana ka di'ia barasi ne'e kira do'ofia saena mafula doe sui 
ma nia ka ngwasinasina. Ma rongolana lingana ka di'ia rurulana ta tata doe. 
16 Ma nia ka dau fafia fiu fa'i bulubulu ki 'ani bali lima 'olo'olo nia. Ma na sele 
ni ofo'a ne'e to'o ro bali ne'e sakatafa ma'i fa'asia saena kwakwana. 'Iu, ma na 
maana darana ngwasinasina ka doe di'ia na sina. 

17 Ma kaida'i nau ku lisia na'a, nau ku 'asi fafia na maaku 'i 'aena, di'ia ta 
ngwae ba nia mae. Ma nia ka alua na'a lima 'olo'olo nia fafi nau, ka fata 'uri, 
"Noa'a 'oe kosi ma'u. Nau'a ne'e tala'aelana ma na suilana na ru ki ta'ifau. 
18 Nau'a na ngwae ne'e nau ku mauri. Osi'ana nau ku mae, bore ma kaida'i 
ne'e, nau ku mauri la'u tua tua firi. Ma nau'a ne'e nau ku 'inoto'a fafia na 
mae'a ma na kula ne'e ngwae ki leka 'uana kaida'i kira mae. 
19 Ma 'oke keresia na ru ne'e 'oko lisi'i ki, ma na ru ne'e ka dao ma'i ki ana 
kaida'i ne'e, ma na ru ne'e ke ba'a dao ma'i. 
20 Aia, na manata ago'a sulia na fiu fa'i bulubulu ne'e 'oko lisia nau ku dau 
fafia 'ani lima 'olo'olo nau, ma na fiu fa'i unu ba kira saunga'ini'i 'ani gol nia 
'uri: Na fiu bulubulu ki ne'e na 'ainsel ne'e kira lia sulia na fiu fikuta'i 
fa'amamana ne'eri ki. Aia, na fiu fai matanga'i 'ai fuana unu ki ne'e kira 
saunga'ini'i 'ani gol ne'e na fiu fikuta'i fa'amamana ana fiu ma'efanoa ne'e ki." 

Reveleson 2 
1 Sui na ngwae ka fata la'u 'uri, "'Oke keresia na fatalaku fuana na 'ainsel ne'e 
lia sulia na ngwae saena fanoa 'i Efesus ki ne'e kira fa'amamana, 'oke kere 'uri, 
'Nau'a na ngwae ne'e nau ku dau fafia na fiu fa'i bulubulu ki 'ani lima 'olo'olo 
nau, ma nau ku liu safitana na fiu fa'i matanga'i 'ai fuana unu ana gol ne'eri 
ki. 
2 Nau ku saiana ru kamu sasi'i ki, ma nau ku saiana na rao ngasingasi'anga 
kamu fa'inia na mabetau'a kamu ki. Ma nau ku saiana kamu 'aila 'ani ngwae 
ta'a ki, ma muka ilito'ona na ngwae ne'e kira saea kira na ngwae ni lifurongo 
ki ma kira ka soke go'o 'ada, ma muka saiada kira soke. 
3 Kaumulu mabetau, ma muka nonifii du'ungaku, ma noa'a kamu kasi 
ngwata'uta'u ana fa'amamana 'anga kamu. 
4 Aia, ta'i ru ne'e nau ku balufi kamu fa'inia, ne'e noa'a kamu kasi alafe na'a 
fuaku di'ia ba kamu fulia 'i na'o. 
5 Muke manata to'ona na doe'a 'ani alafe'anga kamu ana nau'a 'i na'o, ma 
kamu ka 'asi na'a fa'asi nau. Aia, muke kakari alifa'i fa'asia na abula ta'anga'a 

kamu ki, ma muke sasia na'a ru ba kamu sasi'i 'i na'o. Di'ia noa'a kamu kasi 
kakari alifa'i fa'asia na abula ta'anga'a kamu ki, nai ba'a leka ma'i siaumulu 
ma nau ku lafua na fai matanga'i 'ai fuana unu kamu fa'asia na fulini. 
6 Aia, ta'i ru le'a ne'e kamu sasia ne'e nau ku oga: Kamu 'aila 'ania abula'anga 
ta'a ana na ngwae sa Nikolaus ki, ka di'ia nau'a bore nau ku 'aila logo 'anida. 
7 Alu sa tai ne'e ka rongo'i, nia ka fafarongoa tae ne'e Ano'i ru Abu saea fuana 
na fikuta'i ngwae fa'amamana ne'e ki. Sui bore 'ana tai ne'e noa'a kasi danga 
'ania fito'onga nia, nai ba'a ala'ania ke 'ania fuana 'ai ana mauri'a ne'e nia uu 
ana kula ne'e God nia tua ana.' “ 
8 Ma nia ka fata la'u 'uri fuaku, "'Oke kerekere fuana 'ainsel ne'e lia sulia 
ngwae ki saena fanoa 'i Smirna ne'e kira fa'amamana, 'oke fata 'uri, 'Nau'a ne'e 
na tala'aelana ma na suilana na ru ki ta'ifau, ba nau ku mae ma nau ku mauri 
la'u. 
9 Nau ku saiana na 'afita'i'anga kamu ki, ma nau ku saiana kaumulu dala'a. 
Bore ma noa'a kamu kasi dala'a go'o, osi'ana kaumulu to'oru liu 'ania 
fa'amamana'anga. Ma nau ku saiana logo na ngwae ne'e kira saea ru ta'a ki 
suli kamu. Ma kira ka saea kira 'ani Jiu ki, bore ma noa'a la'u na Jiu mamana 
ki, ma kira na ngwae sa Saetan ki lala! 
10 Noa'a kamu kasi ma'u 'ani ta'i tae ne'e muke ba'a nonifii 'ani. Sulia sa 
Saetan ke ba'a ilito'omu'a, ma ke ba'a alua ti ai amu'a saena luma ni lokafo, 
ma ana akwala asoa ne'e muke ba'a to'o ana 'afita'i'anga ki. 'Iu, muke tua 
mamana 'ania fa'amamana'anga kamu ana nau'a, bore 'ana kira ka saungi 
kamu, ma nai ba'a kwatea na 'eregwau ana mauri'a firi fuamu'a. 
11 Ma di'ia kamu ka rongo'i, alu muke fafarongoa tae ki ne'e Ano'i ru Abu nia 
saea fuana na ngwae fa'amamana ki. Sa tai fa'ida ne'e noa'a kasi danga 'ania 
fito'onga kira ki, noa'a kira kasi ba'a dao to'ona ta nonifii'a ana ruana mae'a.' “ 
12 Sui nia ka fata la'u 'uri, "'Oke kerekere fuana 'ainsel ne'e lia sulia na ngwae 
saena ma'efanoa 'i Pergamum ne'e kira fa'amamana, 'oko saea, 'Nau'a na 
ngwae ba nau ku to'o ana sele ni ofo'a ba nia to'o ro bali. 

13 Nau ku saiana kula ne'e mulu tua ana, ma 'i ne'eri logo ne'e na fuli 
gwauru'a 'inoto'a sa Saetan nia doe ana. Kamu ro'osuli nau, ma noa'a kamu 
kasi oli oli'a fa'asia na fa'amamana'anga kamu aku, sui bore 'ana kira saungia 
sa Antipas ana kula ne'e sa Saetan nia tua ana. Sa Antipas ne'e na ngwae rao 
le'a 'ani fa'arongo'anga 'ani nau. 
14 Aia, ma bara ru ne'e kamu sasi'i ne'e nau ku balufi kamu fa'ini'i. Ti ngwae 
amu'a, kira sasi go'o 'ada sulia na fa'amanata'anga sa Balaam, ba fa'amanata 
sa Balak 'uana tala'ilana ngwae 'i Israel ki 'iri kira ka sasia ru ta'a ki. Sulia sa 
Balak kwatea na ngwae ki kira ka 'ania na fanga ne'e kira fo'osi 'ani fuana na 
malamala god ki fa'inia na kakabara'a. 
15 Aia, nia 'una'eri logo, ti ngwae amu'a kira ka leka sulia na fa'amanata'anga 
ta'a ana ngwae sa Nikolaus ki. 
16 Aia, muke kakari alifa'i na'a fa'asia na abula 'anga ta'a kamu ki! Di'ia noa'a, 
nai ba'a leka 'ali'ali ma'i go'o, ma nau ku fu'a fa'inia ngwae ne'eri 'ani sele ni 
ofo'a ne'e sakatafa ma'i fa'asia na kwakwaku. 
17 Aia, di'ia mulu ka rongo'i, alu muke fafarongoa tae ki ne'e Ano'i ru Abu 
saea fuana na ngwae fa'amamana ki. 'Una'eri ma sa tai fa'ida ne'e noa'a kasi 
danga 'ania fito'onga nia, nai ba'a kwatea na mana ne'e ba kira sofongani 'i 
langi. Ma nai ba'a kwatea logo fuada na fau kwao ne'e kira keresia na sata 
faolu 'i fafona, ne'e noa'a ta ngwae kasi saiana, ta'ifilia go'o sa tai ne'e ke ba'a 
ngalia.' “ 
18 Ma nia ka fata la'u 'uri fuaku, "'Oke kerekere fuana na 'ainsel ne'e lia sulia 
na ngwae saena fanoa 'i Taeataera ki ne'e kira fa'amamana, 'oko saea, 'Nau'a 
ne'e na Ngela God. Na maaku ka rara di'ia mafula, ma na 'aeku ka 
ngwasinasina di'ia na barasi kira do'ofia saena mafula. 
19 Nau ku saiana na ru ne'e kamu sasi'i ki. Ma nau ku saiana na alafe'anga 
kamu, ma na fa'amamana'anga kamu, ma na rao'a kamu, ma na mabetau'a 
kamu. 'Iu, ma nau ku saiana na ru ne'e kamu sasi'i ana kaida'i ne'e 'oro ka 
liufia tae ki ne'e kamu sasi'i ana kaida'i ba sui na'a kwau. 

20 Aia, ma ru ne'e noa'a nau kusi oga: Kamu ala'ania na kini satana 'i Jesabel 
ka fa'amanata. Nia saea fasi God kwate nia fuana ala'anga, bore ma nia soke 
go'o 'ana. Nia ka fa'arora na ngwae rao 'oro nau ki 'ani na fa'amanatalada 'ani 
falafala ana kakabara'a, ma na 'anilana fanga ne'e kira fo'osi 'ani fuana 
malamala god noa'a 'iri mamana ki. 
21 'Iu, ma nau ku kwatea kaida'i fuana kini ne'e 'iri nia ke kakari alifa'i fa'asia 
abula 'anga ta'a nia ki, bore ma noa'a nia kasi oga go'o kakari alifa'i 'anga 
fa'asia abula 'anga ta'a nia ki. 
22 Nia 'una'eri, nai ba'a kwatea ma nia'a fa'inia sa tai ne'e kira fo'osia 
malamala god ki fa'inia, ma kira ke ba'a nonifii ka doe. Ma nai ba'a sasia ru 
ne'eri di'ia noa'a kira kasi kakari alifa'i fa'asia na abula'anga ta'a kira ki ne'e 
kira sasia fa'inia na kini ne'e. 
23 Ma nai ba'a saungia na fafarongo nia ki logo, 'iri na ngwae ki ta'ifau ne'e 
kira fa'amamana nau, kira saiana nau'a na ngwae nau ku saiana manatana 
ngwae ki ta'ifau fa'inia na kwaiogai'anga kira ki. Ma nai ba'a du'u fuana 
ngwae ki ta'ifau du'ungana ru ne'e kira sasi'i ki, na ru le'a ki ma na ru ta'a ki. 
24 Ma ta bali aumulu ne'e kamu tua 'i Taeataera noa'a kamu kasi sasi sulia na 
fa'amanata'anga ta'a ne'e, ma noa'a kamu kasi ala'ani kira ke fa'amanata kamu 
'ani na ru ne'e kira saea 'ani ru ago sa Saetan ki. Nia ne'e, nau'a bore noa'a 
nau kusi kwatea ta 'afita'i'anga la'u fuamu'a. 
25 Ma ta'i ru go'o ne'e, di'ia ru muke dau ngasi ana tae ki ne'e kamu to'o na'a 
ana, leleka ka dao ana kaida'i nau ku oli la'u ma'i. 
26 'Iu, ma sa tai fa'ida ne'e noa'a kasi danga 'ania fito'onga kira, ma kira ka 
ma'udi fuana ro'onga'a sulia na kwaiogai'anga nau ki leleka ka dao ana 
'isilana, nai ba'a kwatea fuada na'a gwaunga'i 'anga fafia na fanoa ki, 
27 di'ia na Ma'a nau ne'e kwatea fuaku. Ma kira ke ba'a gwaunga'i fafia na'a 
fanoa ki 'ani ngasingasi'anga, ma noa'a ta ngwae kasi bolo fuana na 
ngengelana ala'anga kira. 

28 Ma nai ba'a kwatea fuada na kwalikwali ne'e tala 'i 'ofodangi 'iri ke 
fa'ata'inia ne'e kira liufia ta'anga'a. 
29 Ma di'ia kamu ka rongo'i, alu muke fafarongoa tae ki ne'e Ano'i ru Abu saea 
fuana na ngwae fa'amamana ki.' " 

Reveleson 3 
1 Ma nia ka fata la'u 'uri fuaku, "'Oke kerekere fuana na 'ainsel ne'e lia sulia 
na ngwae saena fanoa 'i Sardis ki ne'e kira fa'amamana, 'oko saea, 'Nau'a na 
ngwae ne'e nau ku to'o ana na fiu Ano'i ru Abu God ki ma na fiu bulubulu ki. 
Nau ku saiana ru ne'e kamu sasi'i ki. Ma na ngwae ki kira saea kaumulu 'ania 
ngwae fa'amamana ki, bore ma na rao'a kamu ki fa'ata'inia noa'a kamu kasi 
ro'o suli nau. 
2 Kamu di'ia ngwae kira maliu ki. Muke ada, fasi 'iri muke fa'angasingasia na 
fa'amamana'anga kamu ki ne'e karangi ka mae na'a. Sulia nau ku dao to'ona 
ru ne'e kamu sasi'i ki noa'a kasi saga ta'ifau 'i maana God nau. 
3 Noa'a kamu kasi manata bura 'ani na ru ne'e kira fa'amanata kamu 'ani ki 'i 
na'o, ma muke ro'osulida, ma muke kakari alifa'i fa'asia na abula 'anga ta'a 
kamu ki. Si di'ia noa'a kamu kasi lialia, nai ba'a leka ma'i siaumulu, di'ia ta 
ngwae bili ana kaida'i ne'e noa'a kamu kasi saiana nai ba'a dao ma'i ana. 
4 Ma na bara ngwae ana ngwae 'i Sardis ki ne'e kamu dau le'a sulia 
maurilamu'a ka sikasika 'ua, muke ba'a leka fa'i nau, ma muke ru'ufia na ifi 
kwao ki, osi'ana kamu totolia. 
5 Ma sa tai fa'ida ne'e noa'a kasi danga 'ania fito'onga kira, kira ke ba'a ru'ufia 
ifi kwao ki, ma noa'a nau kusi lafua na satada fa'asia na buka ana mauri'a. 'I 
na'ona Ma'a nau ma na 'ainsel nia ki, nai ba'a saea kira 'ani na ngwae nau ki. 
6 Aia, di'ia kamu ka rongo'i, alu muke fafarongoa tae ki ne'e Ano'i ru Abu saea 
fuana na ngwae fa'amamana ki.' “ 
7 Sui nia ka fata la'u 'uri fuaku, "'Oke kerekere fuana 'ainsel ne'e lia sulia 
ngwae ki saena fanoa 'i Filadelfia ne'e kira fa'amamana, 'oko saea, 'Nau'a ne'e 
ngwae nau ku abu, ma nau ku fata mamana. Nau ku to'o ana na kii ba sa 

David na ngwae tatalafa'a nia to'o ma'i ana 'i na'o. Ma kaida'i nau ku 'ifingia 
na sinamaa, nia 'afita'i fuana ta ngwae ka fono 'usia. Ma kaida'i nau ku fono 
'usia na sinamaa, nia 'afita'i fuana ta ngwae ka 'ifingia. 
8 Nau ku saiana na ru ne'e kamu sasi'i ki, ma nau ku saiana kamu kasi to'o 
go'o ana ta ru le'a ne'e ngwae ki saena fanoa ne'e kike fu'usi 'inoto'a amu'a 
fa'inia. Ma kamu ka sasi sulia na fatalaku. Ma noa'a kamu kasi tofea sataku 
ma na fa'amamana'anga kamu ki ana nau'a. Aia, nau ku 'ifingia na'a na 
sinamaa fuamu'a fasi 'iri muke ru'u ma'i, ma 'afita'i fuana ta ngwae bore 'ana 
ka fono 'usia. 
9 'Iu, ma na ngwae ne'e kira saea kira ne'e ngwae Jiu ki, ma kira ka soke sulia 
kira ngwae sa Saetan, nai ba'a sasia kike fa'a'inoto'a kamu fasi 'iri kike saiana 
nau ku alafe fuamu'a. 
10 Ma sulia kamu ro'osulia na taki nau 'ani ngangata 'anga, nai ba'a lia suli 
kamu kaida'i ana 'afita'i'anga ki ne'e ke ba'a dao ma'i saena magalia 'uana 
ilito'olana ngwae ki ta'ifau. 
11 Noa'a kasi tau, nai ba'a oli ma'i. Muke dau ngasi ana na ru ne'e kamu to'o 
ani ki, 'asu 'ubani ta ngwae kata bilia na kwaiara'a ne'e nai ba'a kwatea 
fuamu'a. 
12 Ma sa tai fa'ida ne'e noa'a kasi danga 'ania fito'onga nia, nai ba'a alu nia ta 
ma'e funu ana Luma Abu God nau, nia ka tua tari ma noa'a nia kasi 'idu 
fa'asia. Ma nai ba'a keresia logo na satana God nau ana na nonina, ma na 
satana fanoa doe God nau, na Jerusalem faolu ne'e ke ba'a koso ma'i fa'asia 
God 'i langi. Ma nai ba'a keresia logo na sata faolu nau ana na nonina. 
13 Aia, di'ia kamu ka rongo'i, alu muke fafarongoa tae ki ne'e Ano'i ru Abu 
saea fuana na ngwae fa'amamana ki.' “ 
14 Sui nia ka fata la'u 'uri fuaku, "'Oke kerekere fuana na 'ainsel ne'e lia sulia 
na ngwae saena fanoa 'i Laodisea ki ne'e kira fa'amamana, 'oko saea, 'Nau'a na 
ngwae ne'e kira sae nau 'ani 'Iu ke 'Una'eri. Nau kusi mamalo fa'asia fa'atalo'a 

'ani ala'anga mamana ki sulia God. Ma nau'a logo ne'e nau ku saunga'inia na 
ru ki ta'ifau fa'inia God. 
15 Nau ku saiana na ru ne'e kamu sasi'i ki, ma nau ku saiana logo noa'a kamu 
kasi gwari ma noa'a kamu kasi 'ako'ako go'o aku. Ma nau ku oga muke 
kwaima fa'i nau, nama muke malimae'a fa'i nau. 
16 Ma sulia na fa'amamana 'anga kamu aku noa'a kasi gwari nama ka 'ako'ako 
'una'eri, nai ba'a ilanga'i kamu. 
17 Aia, kaumulu saea kamu to'oru, ma muke toda ru 'oro, ma noa'a kamu kasi 
oga na'a la'u ta ru sulia na ru ki ta'ifau kamu to'o na'a 'ani. Bore ma noa'a 
kamu kasi saiana go'o ne'e kamu dala'a ana fa'amamana'anga, ma muka di'ia 
na ngwae maa rodo ma kira ka dadara. 
18 Nia ne'e, nau ku saea fuamu'a, muke folia na'a gol ne'e kira fa'afaolua 'ani 
mafula ana nau'a, fasi 'iri muke to'oru mamana. Ma muke folia logo na ifi 
kwao ki ana nau'a, sasi kamu kata 'eke sulia ne'e kamu dadara. Ma muke folia 
logo na ngwaingwai fuana ongolana na maamu'a 'ani, 'iri muke lia le'a. 
19 Ma na ngwae ki ne'e nau ku alafe fuada, di'ia kira ka sasia ru ta'a, nau ku 
saiana balufilada, ma nau ku kwatea na'a kwa'ikwa'inga fuada. Nia ne'e muke 
saiana, muke kakari alifa'i fa'asia na abula ta'anga'a kamu ki, ma muke sasia 
na'a ru le'a ki. 
20 Lia basi, nau ku uu 'i burina babalita ana sinamaa ana luma kamu ki, ma 
nau ku fa'afo. Di'ia ta ngwae ka rongo nau ma ka 'ifi fuaku, nai ba'a ru'u ma'i 
siana saena luma nia, ma nau ku fanga fiku fa'inia. 
21 Ma sa tai bore 'ana ne'e noa'a kasi danga 'ania fito'onga nia, nai ba'a kwatea 
na ngasingasi'anga fuana tua'a fa'i nau, ana kaida'i nau ku tua ana kula ni 
tua'a ana 'inoto'anga, ka di'ia logo nau ku liufia ma nau ku tua na'a fa'inia na 
Ma'a nau ana kula ni tua'a nia. 
22 Ma di'ia kamu ka rongo'i, alu muke fafarongoa tae ki ne'e Ano'i ru Abu saea 
fuana na ngwae fa'amamana ki.' " 

Reveleson 4 

1 Sui 'i buri 'ana nau ku lia, ma nau ku lisia ta'i sinamaa 'i langi nia 'ifi. Ma na 
lingalinga'i ru ne'e eta fata fata fuaku 'i na'o di'ia na bungu, ka fata la'u 'uri, 
"'Oke ra'e ma'i 'i ne'e, 'iri nai fa'ata'inia fuamu na ru ne'e ke ba'a dao ma'i 'i 
buri ki.” 
2 Ma ana kaida'i ne'eri nama go'o, na Ano'i ru God ka tala'i nau, ma nau ku 
tua na'a 'aku 'i langi. Ma nau ku lisia ta'i fuli gwauru'a ana 'inoto'anga, ma ta'i 
ngwae ka tua 'i fafona. 
3 Ma na maana ka di'ia na'a na fau ngwasinasina ki ne'e kira saea 'ani na 
daspa ma na karnelian. Ma na tafisi'oro ka tua kalikalia fuli gwauru'a ne'eri. 
Ma na tafisi'oro ne'eri ka lia di'ia na fau ngwasinasina kira saea 'ani na 
emaral. 
4 Ma kalikalia na ngwae ne'e tua ana fuli gwauru'a ne'eri ana 'inoto'anga, ro 
akwala ma fai fuli gwauru'a ana 'inoto'anga ki ne'e ni'i teo 'i ne'eri. Ma ro 
akwala ma fai ngwae fa'ina'ona'o ki ne'e kira tua 'i fafona na fuli gwauru'a 
ne'eri ki, ma kira ka toro 'ani ifi kwao ki, ma na 'eregwau ana na gol ki 'i 
gwauda. 
5 Ma na meamea ka sina, ma na lingalinga'i ru doe ki, ma na kwangakwanga 
ka talo ma'i fa'asia na fuli gwauru'a ana 'inoto'anga ne'eri. Ma na fiu unu ki ka 
du'a 'i ne'eri 'i na'ona na fuli gwauru'a ana 'inoto'anga. Ma na fiu unu ne'eri ki 
ne'e na fiu Ano'i ru Abu God ki na'a. 
6 Ma 'i na'ona logo ana na fuli gwauru'a ana 'inoto'anga, ta'i ru di'ia na asi ana 
galasi ma ka raola liu ka teo logo 'i ne'eri. Ma na fai ru mauri ki ne'e kira to'o 
ana maa 'oro ki kalikalia nonida ta'ifau, kira tua kalikalia na fuli gwauru'a 
ana 'inoto'anga ne'eri. 
7 Na etana ru mauri lisilana ka di'ia na lion. Ma na ruana ru lisilana ka di'ia 
na buluka. Ma uula ru, ne'e maana lisilana di'ia na maana ngwae. Ma na faina 
ru lisilana di'ia na afa ne'e lofo. 
8 Na fai ru mauri ne'eri ki ta'ifau kira to'o ana ono 'aba'aba ru 'anga, ma na 
maa'i ru 'oro ki logo teo 'i nonida'a, 'i na'oda ma 'i olofana 'aba'abada. Ma ana 

asoa ki ma ana rodo, noa'a kira kasi mamalo go'o ana ngu'a kira ka 'uri, "Abu, 
abu, abu na God ne'e ngasingasi'a ka tasa. Nia ka tua 'ua na'a ma'i 'i na'o, ma 
ka tua ana kaida'i ne'e, ma ka tua ana kaida'i ne'e ka nia ma'i 'ua.” 
9 Kaida'i ne'e fai ru mauri ne'eri ki kira ngulia na fa'i ngu ana fa'a'inoto'anga, 
ma na fu'usi doe'anga, ma na ba'atafe'anga fuana na ngwae ne'e nia tuatua firi 
ne'e tua 'i fafona fuli gwauru'a ana 'inoto'anga, 
10 na ro akwala ma fai ngwae fa'ina'ona'o ba kiri kira ka bobouruuru 'i na'ona 
'aena na ngwae ne'e tuatua firi ne'e tua 'i fafona fuli gwauru'a ana 'inoto'anga. 
Ma kira ka alua na'a 'eregwau kira ki 'i ano 'i na'ona fuli gwauru'a ana 
'inoto'anga ne'eri, ma kira ka fata 'uri, 
11 "God kami, 'oko totolia na'a na ngalilana na talo'a, ma na fu'usi doe'a, ma 
na ngasingasi'anga, osi'ana 'oko saunga'inia na ru ki ta'ifau. Ma sulia na 
kwaiogai'anga 'oe na'a ne'e ru ki ta'ifau kira ka tua ma kira ka mauri." 

Reveleson 5 
1 Sui nau ku lisia ta'i buka'i ru ne'e kira kere ro bali ana. Kira ka bula fafia 
buka'i ru ne'eri, ma kira ka fono fa'angasia buka'i ru ne'eri ana fiu kula ki. Na 
ngwae ne'e tua ana fuli gwauru'a ana 'inoto'anga, nia dau ana buka'i ru ne'eri 
saena lima 'olo'olo nia. 
2 Ma nau ku lisia ta'i 'ainsel ne'e ngasingasi'a liu, ma nia ka fata doe ka 'uri, 
"Sa tai ne'e 'olo'olo 'iri nia ka totolia 'ifingilana na fiu ru ana fono'a ngasi ne'e 
ki, ma ka 'ifingia na buka'i ru ne'e?” 
3 Ma noa'a kasi lisia go'o ta ngwae 'i langi, nama saena na magalia, nama 'i 
olofana na magalia ne'e ka bolo fa'inia 'ifingilana na buka'i ru ne'eri ma ka lia 
saena. 
4 Ma nau ku angi liu, sulia noa'a kira kasi dao to'ona ta ngwae ne'e totolia 
'ifingilana na buka'i ru ne'eri ma ka lia saena. 
5 'Una'eri, ta'i ngwae ana na ngwae fa'ina'ona'o ki ka fata 'uri fuaku, "Noa'a 'oe 
kosi angi. Lia basi. 'Oko lisia na Lion ana kwalafa sa David ma sa Juda. Nia 

ka liufia na'a malimae nia ki, ma ka totolia 'ifingilana na fiu ru ana fono'a 
ngasi ki, ma na 'ifingilana na buka'i ru ne'e.” 
6 Sui nau ku lisia ta'i kala Sipsip nia uu 'i safitana kula ni tua'a ne'eri, ma na 
fai ru mauri ki ma na ngwae fa'ina'ona'o ki kira ka tua kalikalia. Ma nau ku 
lisia logo na ma'e maala ki ana nonina ne'e di'ia kira saungia 'i na'o. Nia ka 
to'o ana fiu konakona ru ki ma na fiu maa ki. Aia, na fiu maa ne'eri ki ne'e na 
fiu mango'i ru God ki ne'e ka kwatea 'uana saena magalia ta'ifau. 
7 Ma na kala Sipsip ne'eri ka dao, ma ka ngalia na'a buka'i ru baera fa'asia na 
bali lima 'olo'olo na ngwae ne'e tua ana kula ni tua'a ne'eri. 
8 Ma kaida'i nia ka ngalia na'a na buka'i ru ne'eri, na fai ru mauri ne'eri ki, ma 
na ro akwala ma fai ngwae fa'ina'ona'o ne'eri ki, kira ka bobouruuru 'i ano 'i 
'aena na kala Sipsip ne'eri. Ma kira ta'ifau go'o kira ka dau ana na ru ni 
kwa'ilana ne'e kira saea 'ani na harp ki, ma kira ka dau ana titiu ana gol ki 
ne'e fungu 'ani na 'ai moko le'a ki fuana do'ofilana. Aia, ma na sasu fa'asia na 
'ai moko le'a ne'eri ki na'a ne'e fo'onga'a na ngwae ne'e kira fa'amamana ana 
sa Jesus Christ. 
9 Ma kira ka ngulia ta'i fa'i ngu faolu kira ka 'uri, "'Oko totolia ngalilana na'a 
buka'i ru, ma 'oko 'ifingia na'a ru ana fono'a ngasi ki. Osi'ana kira saungi 'oe, 
ma 'ani na kwaisu'usi'anga 'ani maurilamu ka foli olita'inia na ngwae ki ana 
na kwalafa ki ta'ifau, ma na ala'anga matamata ki ta'ifau, ma na ma'e fanoa ki 
ta'ifau fuana God. 
10 'Oko aluda na fikuta'i ngwae na fata abu ki 'iri kike rao fuana God kia. Ma 
kira ke ba'a gwaunga'i saena magalia.” 
11 Ma nau ku lia la'u, ma nau ku rongoa na ngu'a na 'ainsel 'oro ki. Kira 'oro 
liu, kira to'oni ma na mole'e ki. Kira uu kalia na kula ni tua'a ana 'inoto'anga 
ne'eri, ma na fai ru mauri ba kiri, ma na ngwae fa'ina'ona'o ki. 
12 Kira ngu doe kira ka 'uri, "Na kala Sipsip ne'e kira saungia ka mae, nia 
totolia na'a ngalilana na mamana'anga, ma na to'oru'a, ma liato'o 'anga, ma 

na ngasingasi'anga, ma na fa'adoe'anga, ma na 'inoto'anga, ma na 
ba'atafe'anga!” 
13 Ma nau ku rongoa na ru mauri ki ta'ifau 'i langi, ma saena magalia, ma 'i 
olofana na magalia, ma 'i saena na asi, kira ta'ifau kira ngu kira ka 'uri, "Na 
ba'atafe'anga, ma na fa'adoe'anga, ma na 'inoto'anga, ma na ngasingasi'anga 
tuatua firi fuana ngwae ne'e ka tua ana fuli gwauru'a ana 'inoto'anga ma 
fuana na kala Sipsip.” 
14 Ma na fai ru mauri ne'eri ki kira olisia kira ka 'uri, "Nia mamana." Ma na 
ngwae fa'ina'ona'o ki kira ka bobouruuru 'i ano, ma kira ka fo'osidaro'o. 

Reveleson 6 
1 Sui nau ku lisia na'a kala Sipsip ne'eri ka 'ifingia etana ru ana fono'a ngasi 
ana na fiu ru ana fono'a ngasi ne'eri ki. Ma nau ku rongoa ta'i ru ana fai ru 
mauri ba kiri ka fata 'ani lingalinga'i ru ne'e ka di'ia na kwanga kwanga ka 
'uri, "'Oke leka ma'i!” 
2 Ma nau ku lia, ma nau ku lisia ta'i hos kwao. Ma na ngwae ne'e ka tua 'i 
fafona, ka dau ana ta'i basi. Ma kira ka kwatea na 'eregwau fuana. Ma nia ka 
leka fuana na liufilana di'ia ta ngwae ramo. 
3 Sui na kala Sipsip ne'eri ka 'ifingia ruana ru ana fono'a ngasi, ma nau ku 
rongoa na ruana ru mauri ka fata 'uri, "'Oke leka ma'i!” 
4 Ma ta'i hos meo ka sakatafa ma'i. Ma na ngwae ne'e ka tua 'i fafona, kira ka 
kwatea ta'i naifi doe fuana, ma ka to'o ana na ngasingasi'anga fuana ngalilana 
aroaro'a fa'asia na ngwae ki saena magalia, fasi 'iri ne'e ngwae ki kike 
saungida kwailiu. 
5 Sui na kala Sipsip ne'eri ka 'ifingia uula ru ana fono'a ngasi, ma nau ku 
rongoa na uula ru mauri ka fata 'uri, "'Oke leka ma'i!" Ma nau ku lia, ma nau 
ku lisia ta'i hos goa. Ma na ngwae ne'e ka tua 'i fafona, nia dau ana ta'i ru ni 
'oito'onga'a ana na ru kulu ki. 

6 Sui nau ku rongoa ta'i lingalinga'i ru ka ra'e ma'i 'i safitana na fai ru mauri 
ne'eri ki ka 'uri, "Kira 'oifoli 'ani fanga ki 'uana mani doe! Ma noa'a 'oe kosi 
fa'alia na ngwaingwai ma na waen!” 
7 Sui na kala Sipsip ne'eri ka 'ifingia na'a faina ru ana fono'a ngasi, ma nau ku 
rongoa na lingana na faina ru mauri ka fata 'uri, "'Oke leka ma'i!” 
8 Ma nau ku lia, ma nau ku lisia ta'i hos balabala'a, ma na satana na ngwae 
ne'e ka tua 'i fafona ne'e na Mae'a, ma Kula ana na Mae'a ka leka 'i burina. Ma 
kira ka kwatea mamana'anga fuana kero'a fafia faina na bali ana na magalia 
fuana saungilana ngwae ki 'ani fu'anga, ma fiolo'a, ma mata'inga, ma na ru 
kwasi ki saena magalia. 
9 Ma kaida'i ne'e kala Sipsip ka 'ifingia na'a limana ru ana fono'a ngasi, nau ku 
lisia na mangona ngwae ne'e kira saungida sulia kira ngangata fa'inia na 
fa'arongo'a 'ani Fatalana God ma na Fa'arongo'a Le'a. Kira tua go'o 'ada 'i 
olofana na fu'a ana kwaisu'usi'anga. 
10 Ma kira ako doe kira ka 'uri, "God ngasingasi'a ka tasa, 'oko abu, ma 'oko 
mamana. 'I angita ne'e 'oke matalangani na ngwae saena magalia ki, ma 'oko 
du'ua fuada osi'ana kira saungi kami?” 
11 Ma God ka kwatea na ifi keta kwao ki ta'ifau go'o fuada, ma nia ka saea 
fuada fasi 'iri kira ka kwaimasi ti'iti'i basi, leleka ka dao ana kaida'i ne'e kira 
ke saungia na ngwae ni rao kwaima ki ma na ngwae fa'amamana ki, mala nia 
ka fi'i du'ua ana ngwae ne'e kira saungida ki. 
12 Sui nau ku lisia na'a kala Sipsip baera nia 'ifingia na'a onona ru ana fono'a 
ngasi, ma na tikitiki doe ka liu, ma na sina ka rorodo'a di'ia ta toro goa, ma 
na madamo ka meo na'a di'ia na 'abu. 
13 Ma na bulubulu ki ka 'asia ma'i saena magalia di'ia na'a fua'i 'ai ki ne'e kira 
'asia fa'asia na 'ai ki kaida'i ne'e iru doe nia geloda. 
14 Ma saena mamanga ka di'ia na'a 'abafola ne'e kira la'umia. Ma na ua ki 
ta'ifau ma na bubunga ki ta'ifau ka 'idu fa'asia fulida. 

15 Sui na ngwae tatalafa'a ki saena magalia ma na ngwae gwaunga'i ki, ma na 
ngwae 'inoto'a fuana na ngwae ana ofo'a ki, ma na ngwae to'oru ki ma na 
ngwae ngasingasi'a ki, ma na ngwae ki ta'ifau ne'e kira rao laga ulafu, ma na 
ngwae sulitala'a ki, kira ka ma'u, kira ka ago saena na faoda'i fau ki ma 'i 
olofana fau ki gwauna fa'i ua ki. 
16 Ma kira ka ako fuana na fa'i ua ki ma na fau ki kira ka 'uri, "Muke 'asi ma'i 
fafia kaimili ma kamu ka sofonga'i kaimili fa'asia maana na ngwae ne'e nia 
tua ana fuli gwauru'a ana 'inoto'anga. Ma kamu ka sofonga'i kaimili fa'asia na 
saeta'anga na kala Sipsip. 
17 Sulia fa'i asoa doe ana na saeta'anga kera ka dao na'a, ma ka noa'a ta 
ngwae 'iri bolo fuana uu'a 'usia." 

Reveleson 7 
1 Sui nau ku lisia fai 'ainsel ki kira uu ana fai su'u su'ua ki ana magalia, ma 
kira luia na fai iru ki ana magalia, fasi 'iri na iru noa'a kasi irufia na magalia, 
ma noa'a kasi irufia na asi, ma noa'a kasi irufia ta 'ai. 
2 Ma nau ku lisia ta'i 'ainsel la'u ka fane ma'i fa'asia fanelana sina, ma ka 
ngalia ma'i na ma'etoto ana God mauri. Ma ka ako doe fuana fai 'ainsel ne'eri 
ki, ne'e God ka kwatea na ngasingasi'anga fuada fuana fa'alilana na magalia 
fa'inia na asi. 
3 Ma ka fata 'uri, "Noa'a kamu kasi fa'alia 'ua na magalia, ma na asi, ma na 'ai 
ki, leleka kulu ka keresia na ma'etoto 'i maana darana ngwae rao God kia ki.” 
4 Ma kira ka fa'arongo nau 'ani fita ngwae ki ne'e kira keresia na ma'etoto 
God 'i maana darada, ka 'uri: ta'i talanga'i ma fai akwala ma fai to'oni ngwae 
ki. Ma kira ne'e fa'asia na akwala ma ro kwalafa ki ana ngwae 'i Israel ki. 
5 Fa'asia kwalafa sa Juda, ta'i akwala ma ro to'oni ngwae. Fa'asia kwalafa sa 
Ruben, ta'i akwala ma ro to'oni ngwae. Fa'asia kwalafa sa Gad, ta'i akwala ma 
ro to'oni ngwae. 

6 Fa'asia kwalafa sa Asa, ta'i akwala ma ro to'oni ngwae. Fa'asia kwalafa sa 
Naftali, ta'i akwala ma ro to'oni ngwae. Fa'asia kwalafa sa Manase, ta'i akwala 
ma ro to'oni ngwae. 
7 Fa'asia kwalafa sa Simion, ta'i akwala ma ro to'oni ngwae. Fa'asia kwalafa sa 
Lifae, ta'i akwala ma ro to'oni ngwae. Fa'asia kwalafa sa Isakar, ta'i akwala 
ma ro to'oni ngwae. 
8 Fa'asia kwalafa sa Sebulun, ta'i akwala ma ro to'oni ngwae. Fa'asia kwalafa 
sa Josef, ta'i akwala ma ro to'oni ngwae. Fa'asia kwalafa sa Benjamin, ta'i 
akwala ma ro to'oni ngwae. 
9 'I buri 'ana, nau ku lia, ma nau ku lisia ta'i fiku'a doe, ne'e noa'a ta ngwae 
kasi bolo na'a fa'inia to'oma'ilana. Ma kira leka ma'i fa'asia na kwalafa ki 
ta'ifau, ma na fanoa ki ta'ifau, ma na ala'anga matamata ki ta'ifau, ma kira ka 
uu 'i na'ona fuli gwauru'a ana 'inoto'anga ma 'i na'ona kala Sipsip ne'eri. Ma 
kira ka ru'ufia na ifi kwao keta ki, ma kira ka dau ana uli niniu ki fuana 
fa'ata'ilana saele'anga kira. 
10 Ma kira ako doe kira ka 'uri, "God kia ne'e tua ana fuli gwauru'a ana 
'inoto'anga fa'inia na kala Sipsip, kero'a ka fa'amauri kia.” 
11 Ma na 'ainsel ki ta'ifau ne'e kira uu kalikalia fuli gwauru'a ne'e ana 
'inoto'anga, ma na ngwae fa'ina'ona'o ki, ma na fai ru mauri ki. Ma kira ka 
bobouruuru 'i na'ona fuli gwauru'a ne'eri, ma kira ka fo'osia God, 
12 kira ka 'uri, "Nia mamana! Na aura'e 'anga, ma na 'inoto'anga, ma na 
liato'onga, ma na ba'atafe'anga, ma na fa'adoe'anga, ma na mamana'anga, ma 
na ngasingasi'anga, ru ne'eri ki ne'e ru fuana God kia ne'e tua tua firi! Nia 
mamana.” 
13 Ma ta'i ngwae ana ngwae fa'ina'ona'o ne'eri ki ka saefilo nau, ka 'uri, "Tai 
fa'ida nini'a kira toro 'ani ifi kwao ne'e ki ma kika leka ma'i fa'asia 'i fa'i?” 
14 Ma nau ku olisia ku 'uri, "Nau ku kina. 'Ae'o na'a ne'e 'oko saiana." Ma nia 
ka fata 'uri fuaku, "Na ngwae ne'e ki na ngwae ne'e kira liu ma'i 'i saena na 

kwai ma'udui'anga doe, ma noa'a ta ru kasi fa'alida. Kira ka taufia na'a ifi keta 
kira ki, ma kira ka fa'akwaoa 'ani na 'abuna na kala Sipsip. 
15 Nia ne'e kira ka uu 'i na'ona fuli gwauru'a God, ma kira ka rao fuana 'i 
saena Luma Abu nia sulia kaida'i ki ta'ifau. Ma God ne'e ka tua ana fuli 
gwauru'a ne'eri, ka lia suli kira. 
16 Ma ka 'afita'i la'u kira ka fiolo nama kira ka silikwa'u, nama na sina 
'ako'ako nama ta ru 'ako'ako ka 'akofida. 
17 Osi'ana ne'e kala Sipsip ne'e tua 'i fafona na fuli gwauru'a ana 'inoto'anga, 
ka lia sulia kira'a. Ma nia ka tala'i kira 'uana busulana na kafo ana mauri'a ki. 
Ma God ka ongoa na'a kafo ana maada ki." 

Reveleson 8 
1 Kaida'i ne'e kala Sipsip nia 'ifingia na'a fiuna ru ana fono'a ngasi, 'i langi ka 
aroaro sulia kala agi asoa dokodoko. 
2 Sui nau ku lisia na fiu 'ainsel ki ne'e kira uu 'i na'ona God, ma kira ka ngalia 
na'a fiu bungu ki. 
3 Ma ta'i 'ainsel la'u ne'e ka to'o ana na titiu'i ru ana gol fuana na do'ofilana na 
'ai moko le'a 'i saena, ka dao ma ka uu maana na fuli fu'a ni kwaisu'usi 'anga. 
Ma kira ka kwatea 'ai moko le'a 'oro ki nia ka do'ofia fuana fasi 'iri ka alua 
fa'inia na fo'onga'a ngwae God ki ta'ifau 'i fafona na fu'a ana gol ne'e tua 'i 
na'ona fuli gwauru'a ne'eri. 
4 Ma na sasu fa'asia na 'ai moko le'a ne'eri ki, ka ra'e 'i langi fa'inia na 
fo'onga'a na ngwae God ki, fa'asia na limana na 'ainsel ne'eri ne'e uu 'i na'ona 
God. 
5 Sui na 'ainsel ne'eri ka ngalia na'a titiu ne'eri, ma ka fa'afungua 'ani na 
mafula fa'asia fu'a, ma ka 'ui 'ania ma'i fafona magalia. Ma na kiri ma na 
lingalinga'i ru doe ki ka talo ma'i, ma na meamea ka bina, ma na tikitiki ka 
liu. 

6 Sui na fiu 'ainsel ne'eri ki kira ka sasi aka'u na'a fuana na ufilana na fiu 
bungu ne'e kira dau ani ki. 
7 Ma etana 'ainsel ka ufia na bungu nia, ma na maga 'aesi ki di'ia uta, ma na 
mafula ka dola fa'inia 'abu, ka to'o ma'i fafona na magalia. Ma ka du'afia na 
ta'i uula bali ana magalia, ma na 'ai ki, ma na karasi ki ta'ifau 'i saena. 
8 Sui na ruana 'ainsel ka ufia na'a bungu nia, ma ta'i ru di'ia fa'i ua doe ka 
du'a, ma nia ka 'asia saena asi. Ma ta'i uula bali ana asi ka rokisi ka di'ia na'a 
'abu. 
9 Ma ta'i uula bali ana ru mauri ki saena asi kira ka mae, ma ta'i uula bali ana 
faka ki ka takalo. 
10 'Una'eri na'a uula 'ainsel ka ufia na bungu nia, ma ta'i fa'i bulubulu doe ka 
di'ia ta unu, ka 'asia ma'i fa'asia saena mamanga ma ka 'asia fafia ta'i uula bali 
ana na kafo doe ki, ma na busulana kala kafo ti'iti'i ki. 
11 Aia, na satana bulubulu ne'eri ne'e "'Afae." Ma ta'i uula bali ana na kafo ki 
ka 'afae, ma na ngwae 'oro ki kira ka mae ana kwa'ufilana na kafo ne'eri ki 
sulia kira 'afae. 
12 Sui na faina 'ainsel ka ufia na bungu nia, ma ta'i uula bali ana na sina, ma 
na madamo, ma na bulubulu ki ka mae, ma ta'i uula bali ana madakola'a ka 
noa'a na'a. Ma ta'i uula bali ana fa'i asoa nia rodo'a na'a, ma ta'i uula bali ana 
rodo noa'a kasi dangi logo. 
13 Sui nau ku lia, ma nau ku rongoa ta'i no'o abu ka lofo saena mamanga ka ri 
doe ka 'uri, "Na ta'anga'a, na ta'anga'a! Nia ke ba'a ta'a liu fuana ngwae ki 
ta'ifau ne'e kira tua saena magalia, si kaida'i ne'e ta uulu 'ainsel la'u kike ba'a 
dao ma'i, ma kike ufia na bungu kira ki." 

Reveleson 9 
1 Sui na limana 'ainsel ka ufia na bungu nia, ma nau ku lisia fa'i bulubulu ne'e 
ka 'asia ma'i 'uana saena magalia, kira kwatea na kii ana na kilu ne'e 'ato ka 
gwagwa lingalinga fuana bulubulu ne'eri. 

2 Sui na bulubulu ne'eri ka 'ifingia na'a na kilu ne'eri, ma na sasu ka sakatafa 
ma'i ma ka tae ma'i di'ia sasuna ta mafula doe. Ma na sina ma saena 
mamanga ka rodo'a ana na sasu ne'e sakatafa ma'i fa'asia na kilu ne'eri. 
3 Sui na siko 'oro ki kira ka sakatafa ma'i fa'asia na sasu ne'eri, ma kira ka 
leka ma'i saena magalia, ma kira ka ngalia na'a ngasingasi'anga di'ia na 
ngasingasilana na farifari ki. 
4 Ma kira ka saea fuana na siko ne'eri ki noa'a kasi fa'alia na'a karasi ki, nama 
ta 'ai, nama ta ru ne'e ka mauri fafona ano. Aia, ma na ngwae ne'e noa'a kasi 
to'o ana ma'etoto God 'i maana darada ne'e, na siko ki kwatea na nonifii'a 
fuada. 
5 Ma noa'a nia kasi ala'ania na siko ne'eri ki fasi 'iri ka saungia 'ua na ngwae 
ne'eri ki, ma kira ala'ania 'iri kira ka kwatea go'o 'ada nonifii'a fuada sulia 
lima madamo ki. Ma na fiilada ka di'ia na farifari nia 'alea ngwae. 
6 Ma sulia lima madamo ne'eri ki, ngwae ki kira ke ba'a lulu 'uana mae'a, ma 
noa'a kira kasi dao to'ona. Ma kira ka oga kike mae, ma na mae'a ka tafi fa'asi 
kira. 
7 Na siko ne'eri ki, lisida ka di'ia na hos ki ne'e kira sasi aka'u fasi 'iri na 
ngwae ki kika uu fuana na fu'anga. Ma na maada ka di'ia na maana na ngwae 
ki, ma kira ka sa'ingia na ru ki di'ia na 'eregwau ana gol 'i gwauda. 
8 Ma na ifuda keta ka di'ia na ifuna kini ki, ma na lifada ka di'ia na lifana na 
lion ki. 
9 Ma na ru di'ia na reba salo ki ne'e ka teo 'i fu'ufu'uda. Ma na lingana na 
'aba'abada ka doe di'ia na lingana na hos 'oro ki ne'e kira tara fa'inia ngwae ki 
fuana fu'anga. 
10 Ma na ku'iku'ida ne'e di'ia na farifari ki, ma kira to'o ana io fuana susu'ilana 
ngwae ki. Ma ku'iku'ida ne'e fuana fa'afiilana ngwae ki sulia lima madamo ki. 
11 Ma na ngwae tatalafa'a kira na'a ne'e 'ainsel ne'e gwaunga'i fafia na kilu, 
ma na satana ana ala'anga 'i Hebru na'a ne'e sa Abadon, ma ala'anga 'i Grik 

kira ka saea 'ani sa Apolion. Ma sata ne'eri ki ne'e fadalana, "Na ngwae ne'e 
fa'afunua ru ki.” 
12 Na etana ta'anga'a ka sui na'a, ma ta ro ta'anga'a la'u ke dao ma'i. 
13 Na onona 'ainsel ka ufia na'a bungu nia, ma nau ku rongoa ta'i lingalinga'i 
ru ka talo ma'i fa'asia na fai su'u su'ua ki ana fu'a ne'e kira saunga'inia 'ani gol 
ne'e tua 'i na'ona God. 
14 Ma na lingalinga'i ru ne'eri ka fata 'uri fuana na onona 'ainsel ne'e to'o ana 
bungu ka 'uri, "'Oke logea na'a fai 'ainsel ki ne'e kira firi fafida 'i ninimana na 
kafo doe ne'e 'i Iufretes.” 
15 Ma nia ka logea na'a fai 'ainsel ne'eri ki kira sasi aka'u 'una'eri masia kaida'i 
ne'eri na'a, fasi 'iri kira ka saungia ta'i uula bali ana ngwae ki. 
16 Ma nau ku rongoa fita ngwae ana ofo'a kira ki ne'e kira tua 'i fafona hos ki: 
ka dao ana 200,000,000 ngwae ki. 
17 Ma 'ani fa'ata'inga ne'eri fuaku, nau ku lisia na hos ki, ma na ngwae ne'e 
kira tua fafoda ki kira ru'ufia na reba ru ki 'i fu'ufu'uda. Ma na reba ru ne'eri 
ki ka meo, ma ka goa, ma ka sakosako'a. Ma na gwauna hos ki kira di'ia na 
gwauna lion ki. Ma na mafula ma na sasu fa'inia na sulfa ne'e ka ru'u ma'i 
fa'asia na kwakwada. 
18 Ma na ru ta'a ne'eri ki ka saungia na'a uula bali ana ngwae ki saena 
magalia 'ani na mafula, ma na sasu, ma na sulfa ne'e ru'u ma'i fa'asia na 
kwakwada. 
19 Sulia ne'e ngasingasilana na hos ne'eri ki, nia ana na kwakwada ma na 
ku'iku'ida. Na ku'iku'ida ka di'ia na loi ki ne'e to'o ana gwau'i ru ki, ma kira ka 
fa'afiia na ngwae ki 'ani na ku'iku'ida. 
20 Ma na ngwae ne'e kira ore ma na ru ta'a ki noa'a kasi saungida, noa'a kasi 
abula matamata fa'asia ta'anga'a kira ki. Sulia noa'a kasi tua fa'asia na 
fo'osilana na ano'i ru ta'a ki, ma na nunu'i ru ki ne'e kira saunga'ini'i 'ani gol 
ma na silva ma na brons ma na fau ma na 'ai. Ma na ru ne'eri ki, noa'a kira 
kasi lia ma noa'a kira kasi rongo, ma noa'a kira kasi fali. 

21 Ma na ngwae ne'eri ki noa'a kasi kakari alifa'i go'o fa'asia na saungwae'a 
ma na rao'a fuana ano'i ru ta'a ki ma na kakabara'a ma na bili'a. 

Reveleson 10 
1 Sui nau ku lisia ta'i 'ainsel ngasingasi'a la'u ka koso ma'i fa'asia 'i langi. Nia 
toro 'ani na gwa'i salo, ma na tafisi'oro ka tua kalia na gwauna, ma na maana 
ka di'ia na sina, ma na ro 'aa nia ki ka di'ia ta ro diro'i mafula. 
2 Ma nia ka dau ana na buka'i ru ti'iti'i ne'e kira 'ifingia 'i saena limana, ma ka 
uu 'i fafona na asi 'ani na bali 'ae 'olo'olo nia, ma na bali 'ae mauli nia ka uu 
'ani fafona ano. 
3 Ma ka ri 'ani ako'a doe ne'e rongolana di'ia ngorangoralana na lion ki. Ma 
buri 'ana nia ri ka sui, na fiu kiri ki kira ka olisia. 
4 Ma kaida'i ne'e fiu kiri ne'eri ki ka fata, nau ku sasi aka'u fuana keresilana 
na ala'anga kira ki, ma nau ku rongoa ta'i lingalinga'i ru fata ma'i fa'asia 'i 
langi ka fata 'uri, "Noa'a 'oe kosi saea fuana ta ngwae na ru ba na fiu kiri ki 
kira saea, ma noa'a 'oe kosi keresia.” 
5 Sui na 'ainsel ne'e nau ku lisia nia uu fafona na asi ma na ano, nia ta'ea na 
bali lima 'olo'olo nia 'i langi. 
6 Ma ka fata alanga'i 'ani na satana God ne'e tuatua firi ma ka saunga'inia na'a 
'i langi ma na ru ki ta'ifau ne'e kira tua 'i saena, ma na magalia ma na ru ki 
ta'ifau kira tua 'i saena, ma na asi ma na ru ki ta'ifau ne'e kira tua 'i saena. Ma 
nia ka fata 'uri, "Kaida'i sui God noa'a kasi fa'amadakola 'ua na lia'i ngwae nia. 
Bore ma ta'ena, God noa'a kasi dole na'a fuana fa'amamanalana lia'i ngwae 
nia. 
7 Ana kaida'i ne'e fiuna 'ainsel ka ufia na bungu nia, na lia'i ngwae God ka fi'i 
dao na'a ma'i, di'ia ba nia fa'arongo 'ani 'i na'o 'ania na ngwae rao nia ki na 
profet ki.” 
8 Sui na'a lingalinga'i ru ne'e nau ku rongoa 'i na'o ka fata la'u fuaku fa'asia 'i 
langi ka 'uri, "'Oke leka kwau, 'oko ngalia na buka'i ru ne'e 'ifi na'a saena 
limana na 'ainsel ne'e uu 'i fafona na asi ma na ano.” 

9 Ma nau ku leka, ma nau ku gania na 'ainsel ne'eri fasi 'iri ke kwatea na 
buka'i ru ti'iti'i ne'eri fuaku. Ma nia ka fata 'uri fuaku, "'Oke ngalia, 'oko 'ania. 
Nia ke ba'a mamasi'a 'i kwakwamu di'ia na ngingidua. Bore ma nia ke ba'a 
'afae saena siramu.” 
10 Ma nau ku ngalia na buka'i ru ti'iti'i ne'eri fa'asia na limana na 'ainsel 
ne'eri, ma nau ku 'ania. Na 'anilana ka mamasi'a 'i kwakwaku di'ia na 
ngingidua. Bore ma kaida'i nau ku onomia kwau, ka 'afae na'a saena siraku. 
11 Sui kira ka fata 'uri fuaku, "'Oke fa'arongo la'u 'ani na lia'i ngwae God fuana 
na ngwae 'oro ki, ma na fanoa 'oro ki, ma na ala'anga 'oro ki, ma na ngwae 
tatalafa'a 'oro ki." 

Reveleson 11 
1 Sui kira ka kwatea ta'i ma'e 'ai ni 'oito'onga'a fuaku, ma God ka fata 'uri, 
"'Oke leka, 'oko 'oito'ona na Luma Abu nau fa'inia na fu'a, ma 'oko to'oma'inia 
na ngwae ki ne'e kira fo'o 'i ne'eri. 
2 Aia, ma noa'a 'oe kosi 'oito'ona agi kula 'i maa ana Luma Abu nau, osi'ana 
nau ku kwatea na'a fuana ngwae ne'e kira noa'a la'u Jiu ki. Ma kira ke ba'a 
leka ma'i, kira ka gwaunga'i fafia 'i Jerusalem sulia fai akwala ma ro madamo 
ki. 
3 Ma nai ba'a kwatea na ro ngwae fata fa'amamana suli nau ki. Kera ka toro 
'ani toro ta'a ne'e fa'ata'inia kera kwaimanatai, ma kera ka fa'arongo 'ani 
fa'arongo'anga nau sulia 1,260 asoa ki.” 
4 Ma na ro ngwae fata fa'amamana ne'eri ki na'a ne'e ro 'ai ne'e kira saea 'ani 
na olif ki, ma na ro matanga'i 'ai fuana unu ki ne'e kira uu 'i na'ona God ne'e 
gwaunga'i fafia na magalia. 
5 Ma di'ia ta ngwae ka sasi 'uana malangisiladaro'o, na mafula ne'e ka 
sakatafa ma'i fa'asia na kwakwadaro'o ke ba'a malangisia na malimae kera ki. 
Ma 'una'eri ta ngwae ne'e ka oga malangisiladaro'o, nia ka mae logo. 
6 Ma kera to'o ana na ngasingasi'anga fuana fonelana na'a saena mamanga, 
fasi 'iri na uta kasi to'o sulia asoa ne'e kera fa'arongo 'ani fatalana God ana. 

Ma kera to'o ana na ngasingasi'anga logo fuana kwa'ilana na ma'e kafo ki fasi 
'iri ka rokisi 'ania na 'abu. Ma kera ka to'o logo ana na ngasingasi'anga fuana 
na kwa'ilana na magalia 'ani na ta'anga'a ki ta'ifau ana kaida'i ki ta'ifau ne'e 
kera oga. 
7 Ma kaida'i kera fa'asuia na'a na fa'atalo'a 'ani na fa'arongo'anga kera ki, na 
ru mauri kwasi ne'e ka ra'e ma'i 'i maa fa'asia na kilu ne'e 'ato ka gwagwa 
lingalinga ke ba'a fu'a fa'i kera, ma ka liufia kero'a, ma ka saungidaro'o. 
8 Ma na nonidaro'o ke ba'a teo go'o 'ana sulia tala ana fanoa ba kira foto'ia na 
Aofia kera ana na 'ai rara folo. Na ngwae ana na fanoa doe ne'eri ki ta'a ka 
di'ia na ngwae ana 'i Sodom ma 'i Ejipt ne'e kira 'aila si rongoa na ngwae ni 
lifurongo God ki. 
9 Na ngwae ki fa'asia na fanoa ki ta'ifau ma na kwalafa ki ta'ifau ma na 
ala'anga matamata ki ta'ifau, kira ka bubungia na'a nonidaro'o sulia uulu asoa 
la'ula'u ki ma fa'inia ta'i korenga'i asoa, ma noa'a kasi ala'ania na'a fuana 
kwaiatolana na nonidaro'o. 
10 Ma na ngwae ki saena magalia kira ka saele'a sulia na maeladaro'o. Ma kira 
ka saele'a 'ani kwatelana na kwatea ki fuada kwailiu osi'ana na ro profet 
ne'eri ki kera fa'afiia liu na'a ngwae ki ne'e kira tua saena magalia. 
11 Sui, 'i buri 'ana uulu asoa la'ula'u ki ma ta'i korenga'i asoa ka sui, na 
mango'i ru ana mauri'a ka 'ita ma'i fa'asia God, ka ru'ufidaro'o, ma kera ka 
tata'e, ma kera ka uu. Ma na ngwae ki ta'ifau ne'e kira lisi kera kira ka ma'u 
liu. 
12 Sui kera ka rongoa ta'i lingalinga'i ru doe ka 'ita ma'i fa'asia 'i langi ka fata 
'uri fuadaro'o, "Moro leka ma'i 'i langi." Ma na malimae kera ki kira ka bubu 
go'o 'ada ana kaida'i kera leka 'i saena gwa'i salo 'uana 'i langi. 
13 Ana kaida'i ne'eri nama go'o, na tikitiki doe ka liu ma na tangafulana fanoa 
doe ne'eri ka funu na'a. Ma fiu to'oni ngwae ki ne'e kira mae ana na tikitiki 
ne'eri. Ma na ngwae ne'e kira mauri 'ua ki, kira ka ma'u liu, ma kira ka 
ba'atafea God 'i langi. 

14 Aia, na ruana ta'anga'a ka sui, ma na uula ta'anga'a ke ba'a dao 'ali'ali logo 
ma'i. 
15 Sui na fiuna 'ainsel ka ufia na'a na bungu nia, ma na lingalinga'i ru doe ki 'i 
langi ka fata 'uri, "God kia fa'inia na Christ, na ngwae ne'e nia filia 'iri ke 
fa'amauria kia, kera to'o ana mamana'anga 'iri kike gwaunga'i fafia na 
magalia, ma God ke ba'a gwaunga'i tutua firi.” 
16 Ma na ro akwala ma fai ngwae fa'ina'ona'o ki ne'e kira tua ana kula ni tua'a 
kira ki ana 'inoto'anga 'i na'ona God, kira bobouruuru 'i ano, ma kira ka 
fo'osia God, 
17 kira ka fata 'uri, "God ngasingasi ka tasa, 'oko tua ana kaida'i ne'e, ma 'oko 
tua 'ua na'a ma'i. Kami ba'atafe 'oe fafia 'oko ngalia na mamana'anga doe 'oe, 
ma 'oko etangia na'a gwaunga'i 'anga. 
18 Ma na ngwae ne'e kina'o ki, kira ka saeta'a liu, osi'ana ne'e kaida'i fuana 
saeta'anga 'oe dao na'a ma'i, fa'inia kaida'i fuana na matalanga'ilana ngwae 
ne'e mae ki, ma kaida'i fuana na kwaiaralada na ngwae rao 'oe ki, na profet 
ki, ma na ngwae 'oe ki ne'e kira fo'osi'o, na ngwae fa'ina'ona'o ki, ma na 
ngwae ti'iti'i ki. Ma kaida'i fuana na malangisilana na ngwae ne'e kira saungia 
na ngwae saena na magalia ka dao na'a ma'i.” 
19 Sui na Luma Abu God 'i langi ka 'ifi, ma kira ka lisia na'a fa'i kisi ne'e na 
fata alanga'inga God teo 'i saena. Sui na meamea ka bina, ma na kiri ka ruru, 
ma na lingalinga'i ru doe ka talo ma'i, ma na tikitiki ka liu, ma na uta di'ia 
fau ka to'o. 

Reveleson 12 
1 'Una'eri nau ku lisia ta'i ru ni 'arefo'anga ka fa'ata'i ma'i saena mamanga. Ta'i 
kini ne'e nia toro 'ani na mada'afi, na madamo ka teo 'i olofana 'aena, ma na 
'eregwau 'ani na akwala ma ro fa'i bulubulu ki ka nia 'i gwauna. 
2 Nia ina, ma ka sasi aka'u fuana fa'afutalana ngela. Ma na nonifii'anga 'ani 
fa'afuta'anga ka sasi nia ka angi doe liu. 

3 Ma ta'i ru ni 'arefo'anga ka fa'ata'i la'u ma'i saena mamanga. Ta'i fa'i loi meo 
doe liu ne'e nia to'o ana fiu gwau'i ru ki, ma na fiu 'eregwau ti'iti'i ki, ma ta'i 
akwala konakona ru ki. 
4 Ma nia ka 'abalanga'inia na'a uula bali ana na bulubulu ki saena mamanga 
'ani ku'iku'ina, ma ka 'ui 'anida saena magalia. Ma na fa'i loi doe ne'eri ka uu 'i 
na'ona kini ne'eri ne'e karangia ka fa'afuta na'a, fasi 'iri ke 'ania na ngela 
ne'eri ana kaida'i nia ka fa'afuta. 
5 Ma nia ka fa'afuta ta'i ngela ngwane ne'e ke ba'a gwaunga'i fafia na'a fanoa 
ki ta'ifau 'ani ngasingasi'anga. Bore ma kira ka laua na ngela ne'eri, ma kira 
ka ngalia na'a siana God ana fuli gwauru'a nia ana 'inoto'anga. 
6 Ma na kini ne'eri ka tafi na'a 'ana 'uana 'i saena na aba'i kula kwasi 'uana 
kula ne'e God sasi aka'u ana fuana fasi 'iri kira ka lia suli nia sulia 1,260 asoa 
ki. 
7 Sui na fu'anga ka fuli 'i langi. Sa Maekol, na gwaunga'i 'ainsel, ma na 'ainsel 
nia ki kira ka fu'a fa'inia na fa'i loi doe ne'eri, ma na fa'i loi doe ne'eri fa'inia 
na 'ainsel nia ki kira ka fu'a logo. 
8 Bore ma na fa'i loi doe ne'eri kasi liufida go'o, ma God noa'a kasi ala'anida 
fuana tua'a 'i langi. 
9 Ma kira ka 'ui 'ania na'a na fa'i loi doe ne'eri fa'asia 'i langi. Nia ne'e fa'i loi 
doe ne'eri ba 'ita ana kaida'i 'ua ma'i ne'e kira saea 'ani Akalo, ma ta sata logo 
ana ne'e sa Saetan, ne'e ka tala'i rora ana na ngwae ki 'i saena na magalia 
ta'ifau. Kira 'ui 'ania ma'i saena magalia fa'inia na 'ainsel nia ki ta'ifau. 
10 Sui nau ku rongoa ta'i lingalinga'i ru doe 'i langi ka fata 'uri, "Kaida'i ne'e, 
God ke ba'a fa'amauria na'a ngwae ki. God ka fa'ata'inia na mamana'anga nia 
di'ia ta ngwae tatalafa'a. Aia, ma na ngwae filia God ka fa'ata'inia na'a na 
'inoto'anga nia. Sulia sa Saetan ne'e uu 'i na'ona God kia, ma ka fai fafia na 
ngwai asina kia ki sulia dangi ma na rodo, kira 'ui 'ania fa'asia 'i langi. 

11 Na ngwae asina kia ki kira ka liufia sa Saetan 'ani na 'abuna na kala Sipsip 
ma 'ani na fatalana God ne'e kira fata talo'ania, ma kira ka ma'udi fuana na 
mae'a fuana God. 
12 Kamu ngwae ne'e kamu tua 'i langi, muke saele'a 'amu'a! Ma nia ke ba'a ta'a 
liu fuana na magalia ma na asi, sulia sa Saetan koso na'a kwau siaumulu. Ma 
nia ka saeta'a liu sulia nia saiana kaida'i nia ki kasi tau na'a.” 
13 Ma kaida'i ne'e fa'i loi doe ne'e ka saiana kira 'ui 'ani nia'a 'uana saena 
magalia, nia ka lalia na'a na kini ba fa'afuta na ngela ngwane. 
14 Sui, God ka kwatea na'a ro 'aba'aba ru doe ki di'ia 'aba'abana ta afa fasi 'iri 
nia ke lofo 'uana na kula kira sasi aka'u ana fuana 'i saena na aba'i kula kwasi, 
'i ne'eri kira ke ba'a lia sulia, ma kira ke folo 'usia fa'asia na fa'i loi doe ne'eri 
sulia uulu fa'i ngali ki ma ono madamo ki, 'iri nia kasi saungia. 
15 Sui na fa'i loi doe ne'e ka moata'inia ma'i na kafo di'ia ta kafo doe fasi 'iri 
ke afeta'inia na kini ne'e. 
16 Ma na ano ka 'afia na kini ne'e, ma ka 'ifingia na'a ano, ma ka onomia na 
kafo ne'e na fa'i loi doe ne'eri ka moata'inia ma'i. 
17 Sui na fa'i loi doe ne'e ka saeta'a liu fuana na kini ne'eri, ma ka leka ka fu'a 
fa'inia na kwalafa nia ki ta'ifau ne'e kira ro'osulia na taki God ki, ma na 
fa'amanata'anga mamana sa Jesus ki. 
18 Ma na fa'i loi doe ne'eri ka dao na'a 'i asi, ma ka uu na'a 'ana 'i ninimana 
asi. 

Reveleson 13 
1 Sui nau ku lisia ta'i ru mauri kwasi nia ra'e ma'i fa'asia saena asi. Na ru 
ne'eri nia to'o ana fiu gwau'i ru ki, ma ta'i akwala konakona ru ma fa'inia na 
akwala 'eregwau ti'iti'i ne'e ka teo ana na konakona ru ne'eri ki. Na sata ta'a 
fuana fata buri tolinga'i 'anga ana God ki ne'e kira keresi'i ana fiu gwa'i ru 
ne'eri ki. 

2 Ma na ru mauri kwasi ne'eri ne'e lisilana ka di'ia na lepad, ma na 'aena 
lisilana ka di'ia na 'aena na bea, ma na kwakwana lisilana ka di'ia na 
kwakwana na lion. Ma na fa'i loi doe baera ka kwatea na ngasingasi'anga doe 
nia fuana na ru mauri kwasi ne'eri 'iri nia ka gwaunga'i fafia ngwae ki. 
3 Ma ana ta'i gwau ana gwau'i ru ne'eri ki, nau ku lisia ta'i ru lia di'ia na ma'e 
maala doe fuana saungilana, ma na ma'e maala ne'eri ka mafo na'a. Ma na 
ngwae ki ta'ifau saena magalia kira ka 'arefo liu, ma kira ka leka sulia na ru 
mauri kwasi ne'eri. 
4 Ma na ngwae ki kira ka fo'osia na'a na fa'i loi doe ne'eri, osi'ana nia kwatea 
na mamana'anga nia fuana na ru mauri kwasi ne'eri. Ma kira ka fo'osia logo 
na ru mauri kwasi ne'eri kira ka 'uri, "Noa'a ta ngwae ne'e di'ia na ru mauri 
kwasi ne'e nama ta ngwae ne'e ka bolo fuana fu'anga fa'inia.” 
5 Ma God ka ala'ania na ru mauri kwasi ne'eri fasi 'iri ka ba'atafea nia'a talana 
ma ka fata buri tolinga'i ana God ma nia ka gwaunga'i sulia fai akwala ma ro 
madamo ki. 
6 Ma nia ka tala'ae na'a na fata fa'ali lana God, ma 'ani satana God, ma 'i langi 
kula ne'e nia tua ana, ma na ngwae ki ta'ifau ne'e kira tua 'i langi. 
7 Ma God ka ala'ania fuana na fu'anga fa'inia na ngwae God ki, ma fuana na 
liufilada, ma ka gwaunga'i fafia na kwalafa ki ta'ifau, ma na fanoa ki ta'ifau, 
ma na ala'anga matamata ki ta'ifau. 
8 Ma na ngwae ki ta'ifau ne'e kira tua saena magalia ne'e, God noa'a kasi 
keresia na satada saena na buka ana mauri'a firi, ne'e kira ke ba'a fo'osia na 
ru mauri kwasi ne'eri. Na buka ne'eri, nia ne'e buka kala Sipsip ne'e kira 
saungia. Ma God ka keresia na'a buka ne'eri 'ua na'a ma'i na'ona mala na 
saunga'ilana na magalia. 
9 Aia, kamu na ngwae ki ne'e kamu to'o ana na alinga ki, muke fafarongo. 
10 Ti ngwae amu'a 'i ne'ana God filida na'a fuana daulada, kike ba'a dauda 
na'a. Ma ti ai logo amu'a ne'e God ka filida fuana saungilada 'ania sele ni ofo'a 
ki, kike ba'a saungida nama 'ania sele ana ofo'a ki. Kamu na ngwae God ki 

noa'a kamu kasi manata sala, sulia nia ne'e kaida'i kamu na'a fuana 
ngangata'anga 'ani fa'amamana'anga kamu ki. 
11 Sui nau ku lisia ta'i ru mauri kwasi la'u ka sakatafa ma'i fa'asia saena 
magalia. Nia ka to'o ana na ro konakona ru ki di'ia ta kala sipsip, ma na 
lingana ka di'ia ta fa'i loi doe. 
12 Nia ka rao 'ani na ngasingasi'anga na etana ru mauri kwasi kaida'i nia tua 
fa'inia. Ma ka su'uma'inia na magalia ma na ngwae ki ta'ifau saena magalia 
fasi 'iri kira ka fo'osia na etana na ru mauri kwasi ba na maala doe nia mafo 
na'a. 
13 Ma na ruana ru mauri kwasi ka sasi ru fa'anada'a doe fuana 'arefo'anga ani 
ki, ma ka fa'akosoa ma'i na mafula fa'asia 'i langi 'uana saena magalia 'i 
na'ona na ngwae ki ta'ifau. 
14 Ma nia ka sokea na'a ngwae ki ta'ifau ne'e kira tua saena magalia 'ani ru ni 
'arefo'anga 'ani ki, ana kaida'i nia tua fa'inia na ru mauri kwasi etaeta baera. 
God ne'e ala'ania nia ka sasia na ru ne'eri ki. Ma na ru mauri kwasi ne'e ka 
sasi na ngwae ki ka saunga'inia nununa na etana na ru mauri kwasi ba kira 
kwa'i maala ana 'ani sele ni ofo'a, bore ma nia ka mauri go'o 'ana. Na nunu'i 
ru ne'eri fuana fa'adoelana nia'a. 
15 Ma God ka ala'ania na ruana ru mauri kwasi ne'eri fasi 'iri ka kwatea na'a 
mauri'a fuana na nunu'i ru ne'eri fasi 'iri ka fata ma fasi 'iri ka saungia na 
ngwae ki ta'ifau ne'e noa'a kasi fo'osia. 
16 Ma nia ka su'uma'inia na ngwae ki ta'ifau, ngwae ti'iti'i ki ma na ngwae 
doe, ne'e ngwae to'oru ki ma na ngwae dala'a ki, na ngwae rao laga ulafu ki 
ma na ngwae aloge ki, fasi 'iri kira ke keresia na ma'etoto bali lima 'olo'olo 
kira ki nama 'i maana darada. 
17 Noa'a ta ngwae kasi foli nama noa'a kasi 'oifoli di'ia noa'a nia kasi to'o ana 
na ma'etoto ne'eri. Na ma'etoto ne'eri ne'e na satana na ru mauri kwasi ne'eri, 
nama na to'onga'a ana na satana. 



858 

 

 
© 2003, Wycliffe Bible Translators, Inc. 

 

 
 

 

18 Muke malinga'inia na ru ne'e. Sui bore 'ana sa tai ne'e ka sai 'i ru ka fada 
to'onga'a ne'e ana ru mauri kwasi ne'eri, osi'ana na kerekere'a nia ne'e satana 
ngwae ma na kerekere'a ne'eri nia 'uri: 
666. 

Reveleson 14 
1 'Una'eri nau ku lia la'u, ma nau ku lisia na'a kala Sipsip nia uu 'i gwauna na 
ua 'i Sion, fa'inia 144,000 ngwae ki ne'e kira keresia na satana na kala Sipsip 
ne'eri ma na satana na Ma'a nia 'i maana darada. 
2 Ma nau ku rongoa ta'i lingalinga'i ru fa'asia 'i langi ka di'ia kwangakwanga 
doe, ma ka di'ia ta kiri doe. Na lingalinga'i ru ne'e nau ku rongoa nia di'ia na 
ru fuana kwa'ilana ne'e kira saea 'ani na harp ki ne'e ngwae ki kira kwai'ia. 
3 Ma na ngwae ne'eri ki kira ngulia ta'i fa'i ngu faolu 'i na'ona na kula ni tua'a 
ana 'inoto'anga, ma 'i na'o 'ada na fai ru mauri ki ma na ngwae fa'ina'ona'o ki. 
Ma noa'a ta ngwae la'u ka saiana fa'i ngu ne'e, ta'ifilia go'o na 144,000 ngwae 
ne'e na Christ nia foli 'usida ki fa'asia saena magalia go'o ne'e kira saiana fa'i 
ngu ne'eri. 
4 Kira ne'e na ngwae ne'e kira tua sikasika di'ia na ngwae ma na kini ne'e kira 
'au abuda ki, osi'ana noa'a kira kasi fa'asua saena maurilada 'ani fo'osilana 
malamala god ki. Ma kira ka leka sulia na kala Sipsip 'uana kula ki ta'ifau ne'e 
nia leka ana. Ma kira'a logo na ngwae God ka foli olita'inida fa'asia na 
magalia, ma kira ka kwateda di'ia na kwate'a totonga'i fuana God ma fuana 
na kala Sipsip. 
5 Ma noa'a kira kasi soke ma noa'a kira kasi sasi ta ru ta'a. 
6 Sui nau ku lisia la'u ta'i 'ainsel ka lofo saena mamanga, fa'inia na Fa'arongo'a 
Le'a ne'e ka tuatua firi 'uana na fa'atalo'a 'ani fuana na ngwae ki ne'e kira tua 
saena magalia, ma fuana na kwalafa ki ta'ifau, ma na ala'anga matamata ki 
ta'ifau, ma na fanoa ki ta'ifau. 
7 Ma nia ka ako doe ka 'uri, "Muke fa'a'inoto'a God, ma muke ba'atafe nia! 
Sulia kaida'i nia fuana na matalanga'ilana na ngwae ki nia dao na'a. Muke 

fo'osia God ne'e nia saunga'inia 'i langi, ma na magalia, ma na asi, ma na kafo 
ki!” 
8 Sui na ruana 'ainsel ka leka ma'i 'i buri na, ka fata 'uri, "Nia funu na'a. Na 
fanoa doe ba 'i Babilon funu na'a, osi'ana nia kwate na ngwae ki ka sasia ru 
ta'a liu.” 
9 Aia, ma uula 'ainsel ka leka ma'i burina na ro 'ainsel etaeta ne'eri ki, ka fata 
doe ka 'uri, "Di'ia ta ngwae bore 'ana ka fo'osia na ru mauri kwasi ne'eri ma 
na nununa ma ka ngalia na'a ma'etoto nia 'i maana darana nama ana limana, 
10 nia ke ba'a ru'ufia logo kwa'ikwa'inga ana na saeta'anga God. Ma sa tai 
fa'ida ne'e kira sasia ru ne'e, kike ba'a nonifii 'ani mafula ma na ru ne'e kira 
saea 'ani salfa 'i na'ona 'ainsel abu ki ma na kala Sipsip. 
11 Ma sasuna na mafula ne'e ka fa'anonifii kira ka sasu talau na'a 'ana sulia 
asoa firi. Ma ka noa'a ta mamalo'anga ana nonifii'anga sulia rodo ma na asoa 
fuana sa tai fa'ida ne'e kira fo'osia na ru mauri kwasi ne'e, ma na nununa, ma 
fuana sa tai fa'ida logo ne'e kira to'o ana na ma'etoto ana satana.” 
12 Ma osi'ana na ru ne'eri ki, ngwae God ki ke su'ute, bore 'ana kaida'i ana 
'afita'i'anga. Kira'a na'a na ngwae ne'e kira ro'osulia taki God ki, ma kira ka 
rao le'a fuana sa Jesus. 
13 Sui nau ku rongoa na'a lingalinga'i ru fa'asia 'i langi ka fata 'uri, "'Oke 
keresia ru ne'e ki: 'Ita ana kaida'i ne'e ma ka oli 'ala'a, God ke fa'ale'a sa tai 
fa'ida ne'e kira mamana fuana ana kaida'i kira mae!" Ma na Ano'i ru Abu ka 
olisia ka 'uri, "'Iu, nia mamana liu. Kira ke ba'a saele'a, sulia kira mamalo 
fa'asia na rao'a doe kira ki, sulia na le'anga'a ana raolada ka leka fa'inida.” 
14 Sui nau ku lia la'u, ma nau ku lisia na gwa'i salo kwao. Ma na ru ne'e 
gwauru 'i fafona na gwa'i salo ne'eri lisilana ka di'ia na ngwae, ma na 
'eregwau ana gol ne'e ka teo 'i fafona na gwauna, ma nia ka dau ana ta'i naifi 
to'o liu. 
15 Ma ta'i 'ainsel la'u ka ru'u ma'i fa'asia na Luma Abu God, ma ka ako doe 
fuana na ngwae ne'e tua 'i fafona na gwa'i salo ka 'uri, "'Oke ngalia na naifi 

'oe, 'oko fikua na ru ki, osi'ana ne'e kaida'i fuana loiru'a saena magalia dao 
na'a ma'i, sulia ne'e magalia nia di'ia na'a fua'i ru maua!” 
16 Ma na ngwae ne'e ka tua 'i fafona na gwa'i salo ka siru 'ani na naifi nia 
fafona na magalia, ma ka loia na'a na ru saena magalia ki ta'ifau. 
17 Ma ta'i 'ainsel la'u ka ru'u ma'i fa'asia na Luma Abu God 'i langi ma ka dau 
logo ana ta'i naifi to'o liu. 
18 Sui ta'i 'ainsel la'u ne'e ka gwaunga'i fafia na mafula, ka leka ma'i fa'asia na 
fulifo'osi, ma nia ako kwau fuana na 'ainsel ba dau ana na naifi ka 'uri, "'Oke 
sikilia na'a fingi grep ki saena magalia 'ani naifi 'oe, sulia na fingi 'ai ne'e ki 
maua na'a!” 
19 Na grep ki uu fuana na ngwae ta'a ki. Ma na 'ainsel ne'eri ka siru 'ani naifi 
nia fafona na magalia, ma ka loia na'a na grep ne'eri ki, ma ka 'ui 'anida saena 
kula fuana na ngisilana na grep fuana waen, na kula fuana nonifii'anga sulia 
saeta'anga God. 
20 Ma na grep ne'eri ki kira ka uria ngisia na'a 'i saena na ru fuana ngisilana 
na grep ne'e teo 'i maa fa'asia na fanoa doe. Ma na 'abu ka ra'e ma'i fa'asia 
saena na ru ne'eri fuana ngisilana na grep, ma ka afe na'a sulia 296 kilomita 
ki, ma na 'atolana ka bolo fa'inia lima fa'i 'oi'a ki. 

Reveleson 15 
1 Sui nau ku lisia la'u ta'i fa'ata'inga doe ni 'arefo'anga ana 'i langi: Na fiu 
'ainsel ki fa'inia na fiu kwa'ikwa'inga 'isi ki. Na fiu kwa'ikwa'inga ne'eri ki na'a 
ne'e 'isilana na saeta'anga God fuana ngwae abula ta'a ki. 
2 Sui nau ku lisia ta'i ru di'ia na asi ne'e lisilana ka di'ia na galasi ne'e ka dola 
fa'inia na mafula. Ma nau ku lisia logo na ngwae ki ne'e kira liufia na ru 
mauri kwasi, ma na nununa, ma na ru ne'e kira keresia na namba olisia na 
satana. Ma kira uu 'i ninimana asi ne'eri, ma kira ka dau ana ru ni kwa'ilana 
ki ne'e kira saea 'ani na harp ki ne'e God kwatea fuada. 
3 Ma kira ka ngulia na fa'i ngu sa Moses, na ngwae rao God, ma na fa'i ngu na 
kala Sipsip, kira ka 'uri, "God ngasingasi'a ka tasa, na rao'a 'oe ki ta'ifau ka 

doe ma ka le'a liu. 'Ae'o ne'e na tatalafa'a ana fanoa ki ta'ifau, ma na 
malitamu ka saga ma ka mamana. 
4 Aofia 'ae, ngwae ki ta'ifau kira ke ba'a ma'u, ma kira ka fa'a'inoto'a 'oe, sulia 
ta'ifili 'oe go'o ne'e 'oko saga mamana. Ma na ngwae ana fanoa ki ta'ifau kira 
ke ba'a fo'osi 'oe, si ne'e kira ka lisia na'a na rao'a saga 'oe ki.” 
5 Ma buri 'ana, nau ku lisia na Babala Abu God 'i langi, ma kira ka 'ifi 'afia na 
Kula Abu Liu ne'e God tua 'ana 'i saena. 
6 Ma na fiu 'ainsel ki kira ka ru'u ma'i fa'asia na Babala Abu God fa'inia na fiu 
kwa'ikwa'inga ki. Kira ka ru'ufia na ifi kwao ki ne'e faolu ma ka ngwasinasina, 
ma kira ka nikia na fo'osae 'ani gol ki 'i fu'ufu'uda. 
7 Sui ta'i ru ana na fai ru mauri ba ki ka kwatea fuana na fiu 'ainsel ki na fiu 
titiu ana gol ki ne'e fungu 'ania na saeta'anga God ne'e tuatua firi. 
8 Ma na sasu fa'asia na 'inoto'anga God ma na ngasingasi'anga nia ka fungulia 
saena Babala Abu God, ma noa'a ta ngwae ka 'iri totolia fuana ru'unga'a saena 
Babala Abu, leka ka dao ana kaida'i ne'e fiu kwa'ikwa'inga na fiu 'ainsel ne'eri 
ki kira ngalia ma'i ka sui. 

Reveleson 16 
1 Sui nau ku rongoa ta'i lingalinga'i ru doe ka talo ma'i fa'asia na Luma Abu 
God, ma ka fata 'uri fuana fiu 'ainsel ne'eri ki, "Kamu ke leka, muke kisitani 
na fiu dako ru ana saeta'anga God ki 'i fafona na magalia.” 
2 Ma na etana 'ainsel ka leka, ka kisitani na dako ru nia 'i fafona na ano. Ma 
na ma'e maala ta'a ki ne'e ka fii liu ka du'afia na ngwae ne'e kira to'o ana na 
ma'etoto ana na ru mauri kwasi baera ma kira ka fo'osia na nununa. 
3 Sui na ruana 'ainsel ka kisitani na dako ru nia 'i saena na asi. Ma na asi ka 
rokisi di'ia na 'abuna ta ngwae ba nia mae, ma na ru mauri ki 'i saena na asi 
kira ka mae ta'ifau. 
4 Sui na uula 'ainsel ka kisitani na dako ru nia 'i saena na kafo afeafe ki, ma 
na ma'e busu ki, ma kira ka 'abula ta'ifau na'a. 

5 Sui nau ku rongoa na 'ainsel ne'e gwaunga'i fafia na kafo ka fata 'uri, "God 
'ae'o ne'e 'oko abu, 'oko tua 'ua ma'i 'i na'o, ma 'oko tua logo ana kaida'i ne'e. 
Na matalanga'inga 'oe ki ne'e 'oko sasia, nia saga liu, 
6 osi'ana kira saungia na ngwae God ki, ma na profet ki ka mae na'a. Ma nia 
ne'e sasia 'oko kwatea na'a 'abu fuada fuana na kwa'ufilana. Nia ne'e, kira ka 
ngalia na kwa'ikwa'inga ne'eri.” 
7 Sui nau ku rongoa ta'i lingalinga'i ru fa'asia fu'a ka fata 'uri, "God 
ngasingasi'a ka tasa, ne'e matalanga'inga 'oe ki ka mamana ma ka saga liu!” 
8 Sui na faina 'ainsel ka kisitani na'a na dako ru nia 'i fafona na mada'afi, ma 
God ka ala'ania fuana ka sarufia na ngwae ki 'ani 'ako'ako 'anga doe nia. 
9 Na 'ako'ako'anga ne'eri ka du'afia na ngwae ki, ma kira ka fata ta'a ana 
satana God ne'e nia to'o ana na ngasingasi 'anga fuana na kwa'ikwa'inga ne'eri 
ki. Ma kira ka 'aila 'ani kakari alifa'i 'anga fa'asia na rora'a kira ki, ma kira ka 
'aila logo 'ani ba'atafelana 'inoto'anga nia. 
10 Sui na limana 'ainsel ka kisitani na dako ru nia 'i fafona kula ni tua'a ana 
'inoto'anga ana na ru mauri kwasi baera, ma na 'inoto'anga nia ka rodo'a. Ma 
na ngwae ki kira ka 'ala fafia na meada osi'ana nia fiida liu. 
11 Ma kira ka fata ta'a ana God 'i langi, osi'ana nonifii'a kira ki ma na maala 
kira ki. Ma noa'a kira kasi kakari alifa'i go'o fa'asia na falafala ta'a kira ki. 
12 Sui na onona 'ainsel ka kisitani na'a na dako ru nia saena kafo doe ne'e kira 
saea 'ani 'i Iufretes. Ma na kafo ne'eri ka langalanga ma ka alua na'a tala 
fuana na ngwae tatalafa'a ki ne'e kira leka ma'i fa'asia fanelana sina. 
13 Sui nau ku lisia uulu ano 'i ru ta'a ki ne'e kira lia di'ia na gwere ki, kira ka 
ru'u ma'i fa'asia kwakwana na fa'i loi doe baera, ma fa'asia kwakwana na ru 
mauri kwasi baera, ma fa'asia kwakwana na profet 'oso'oso baera. 
14 Kira na'a ne'e ano 'i ru ta'a ki ne'e kira sasia na ru fa'anada'a 'oro fuana 
'arefo'anga 'ani ki. Na uulu ano 'i ru ta'a ne'e ki kira leka ma'i siana na ngwae 
tatalafa'a ki ta'ifau saena magalia, fasi 'iri kira ka fiku kira 'uana na fu'anga 
ana fa'i asoa ne'e God ngasingasi'a ka tasa ke matalangani na ngwae ki. 

15 Sui na uulu ano 'i ru ta'a ne'eri ki kira ka fikua na ngwae tatalafa'a ki ana 
ta'i kula ne'e kira saea 'ani ala'anga 'i Hebru "Armagedon." Ma sa Jesus ka fata 
'uri, "Muke rongoa, nai ba'a leka ma'i ana ta'i kaida'i ne'e kamu kasi saiana, 
di'ia ta ngwae bili! Ma 'oilaki'a fuana sa tai fa'ida ne'e kira tua kwaimamani 
ma kika ru'ufia na ifi kira ki, 'iri noa'a kira kasi 'eke fuana na liu dadara'anga 
safitana ngwae ki!” 
17 Sui na fiuna 'ainsel ka kisitani na dako ru nia saena mamanga. Ma ta'i 
lingalinga'i ru doe ka talo ma'i fa'asia fuli gwauru'a ana 'inoto'anga 'i saena na 
Luma Abu God, ka fata 'uri, "Nia sui na'a!” 
18 Sui na meamea ka bina, ma na lingalinga'i ru doe ki ka talo, ma na kiri ka 
kwa, ma na tikitiki doe ka liu. Aia, ma ka noa'a ta tikitiki 'una'eri 'ita 'ua ma'i 
ana kaida'i God nia saunga'inia na ngwae ki, sulia na tikitiki ne'e nia ta'a ka 
tasa. 
19 Ma na fanoa doe ne'e 'i Babilon ka afole 'ani uulu bali'i ru ki, ma na fanoa 
doe ana fanoa ki ta'ifau kira ka takalo. God ka manata to'ona fanoa doe ne'e 'i 
Babilon ma ka kwai'ida ka di'ia ne'e kira kwa'ufia na waen saena na titiu ne'e 
fungu 'ania saeta'anga nia. 
20 Ma na bubunga ki ta'ifau ka noa'a na'a 'ada, ma na fa'i ua ki ta'ifau ka noa'a 
na'a 'ada logo. 
21 Ma na uta ne'e ka di'ia na fau doe ki ne'e kulu liu ka 'asia ma'i fa'asia saena 
mamanga fafona ngwae ki. Kululana ta'i gwa'i fau ana fau ne'eri ki di'ia 45 
kilogram. Ma na ngwae ki kira ka fata ta'a ana God osi'ana na ru ne'eri, 
du'ungana na kwa'ikwa'inga ne'eri nia ta'a liu. 

Reveleson 17 
1 Sui ta'i 'ainsel ana na fiu 'ainsel ba kira dau ana na fiu dako ru ba kiri ka 
leka ma'i siaku, ma ka fata 'uri, "'Oke leka ma'i, 'iri nai fa'ata'inia na 
kwa'ikwa'inga ne'e God ke ba'a sasia ana fanoa ne'eri ne'e nia tua karangia na 
kafo 'oro ki. God ka kwai'ia na fanoa ne'eri sulia nia di'ia na kini 'usu. 

2 Na ngwae tatalafa'a ki saena magalia kira ina'u ana sasilana ru ta'a ki di'ia 
na kini ne'e, ma na ngwae saena magalia ki oga logo sasilana ru ta'a ne'e kini 
ne'e oga sasilani'i ki.” 
3 Sui na Ano'i ru Abu ka tala'i nau, ma na 'ainsel ka ngali nau 'uana saena 
aba'i kula kwasi. Ma nau ku lisia ta'i kini ne'eri nia tua 'i fafona ta'i ru mauri 
kwasi meo ne'e kira keresia na sata ta'a ki 'i nonina ne'e ka fata buri tolinga'i 
ana God. Na ru mauri kwasi ne'eri ka to'o ana fiu gwau'i ru ki ma na akwala 
konakona ru ki logo. 
4 Ma na kini ne'eri ka toro 'ani na toro meo borabora'a, ma kira ka laungi 'ani 
na laungi ne'e kira saunga'inia 'ani na gol ma na ru iroiro'a ki liulada ka doe 
liu. Ma nia ka dau ana ta'i titiu ne'e kira saunga'inia 'ani gol, ma ka fungu 'ani 
na ru ta'a nia sasi'i ki. 
5 Ma na kerekere'a ne'e kira keresia 'i maana darana ka 'uri: "Na fanoa doe 'i 
Babilon, na te'a ana 'usu'a ki ta'ifau, ma na ngwae ta'a ki ta'ifau saena 
magalia." Ma na fadalana kerekere'a ne'eri kira ka sofonga'inia na'a. 
6 Ma nau ku lisia na kini ne'e fasi nia kwa'u ka gwaulilinga ana na 'abuna na 
ngwae God ki ne'e nia saungida osi'ana ne'e kira fa'amamana ana sa Jesus. 
Kaida'i nau ku lisia, nau ku 'arefo liu. 
7 Ma na 'ainsel ne'e ka fata 'uri fuaku, "Fa'uta ne'e 'oko 'arefo kwa? Nau ku 
fada 'aku na fadalana na kini ne'e, ma na ru mauri kwasi ne'e nia tua 'i fafona, 
ne'e nia to'o ana fiu gwau'i ru ki ma na akwala konakona ru ki. 
8 Na ru mauri kwasi ne'e 'oko lisia nia mauri 'i na'o, bore ma nia mae na'a. Ma 
nia ka karangi ra'e na'a ma'i 'i maa fa'asia na kilu gwagwa lingalinga baera, 
fasi 'iri ka leka 'uana na malangisilana. Ma na ngwae ki saena magalia ne'e 
noa'a kira kasi keresia na satada saena na buka ana mauri'a 'ita 'ua ma'i na'o 
ana saunga'ilana na magalia, ma kira ke ba'a 'arefo ana kaida'i kira lisia na ru 
mauri kwasi ne'e. Sulia nia mauri ma'i 'i na'o ma kaida'i ne'e nia ka mae na'a, 
bore ma nia ke ba'a dao la'u ma'i. 

9 "'Oke manata le'a 'ania liato'onga'a sulia na ru ne'e: Na fiu gwau'i ru ki ne'e 
fiu fa'i ua ne'e kini ne'e nia tua 'i fafoni ki. Ma kira logo ne'e fiu ngwae 
tatalafa'a ki. 
10 Na lima ngwae ki ada kira mae na'a, ta'i ngwae ka gwaunga'i 'ua, ma ta ta'i 
ngwae kasi dao 'ua ma'i. Ma kaida'i nia dao ma'i, nia ke ba'a gwaunga'i go'o 
'ana sulia kala kaida'i ti'iti'i. 
11 Ma na ru mauri kwasi ba maumauri 'i na'o ma ka mae na'a, nia ne'e kwaula 
ngwae tatalafa'a. Nia'a ta ngwae ana na fiu ngwae tatalafa'a ki, ma nia ke ba'a 
leka na'a fuana na fa'afunulana. 
12 "Ma na akwala konakona ru ki ne'e 'oko lisia ne'e na akwala ngwae 
tatalafa'a ne'e noa'a kira kasi 'inoto'a 'ua. Ma kira ke ba'a kwatea na 
'inoto'anga fuana kike tatalafa'a fa'inia na ru mauri kwasi ne'eri sulia ta'i agi 
sina. 
13 Ma na akwala ngwae tatalafa'a ne'e ki, kira rao go'o 'ada fasi 'iri kira ka 
kwatea na'a ngasingasi'anga kira ki ma na gwaunga'i 'anga kira ki fuana na ru 
mauri kwasi baera. 
14 Ma kira ke ba'a fu'a fa'inia na kala Sipsip. Ma na kala Sipsip ne'eri fa'inia na 
ngwae nia ki ne'e nia filida ne'e kira ro'osuli nia, kira ke ba'a liufi kira. Sulia 
nia ne'e Aofia fafia na Aofia ki ta'ifau, ma ka tatalafa'a fafia na ngwae 
tatalafa'a ki ta'ifau.” 
15 Ma na 'ainsel ka fata la'u 'uri fuaku, "Na kafo ne'e 'oko lisia ne'e kini 'usu 
ne'e nia tua 'i fafona ki ne'e na fanoa ki, ma na ngwae ki, ma na ala'anga 
matamata ki. 
16 Na ru mauri kwasi ma na akwala konakona ru ne'e 'oko lisida ne'e, kira ke 
ba'a liata'afia na kini 'usu ne'e. Ma kira ke ba'a lafua na ru nia ki ta'ifau 
fa'asia, ma nia ka dadara na'a 'ana. Ma kira ka 'ania na'a fasi 'ana nonina, ma 
kira ka du'afia 'ani mafula. 
17 Sulia God alua na'a manata'i ngwae 'i saena na liada, kira ka sasia na ru 
ne'e nia oga'i ki. Ma kira ka alua ta'i manata'anga 'uana na kwatelana na 

ngasingasi'anga kira fuana na 'inoto'anga fuana na ru mauri kwasi ne'e, 'iri nia 
ka gwaunga'i leleka ka dao ana kaida'i ne'e fatalana God ke ba'a fuli mamana 
na'a. 
18 "Ma na kini ne'e 'oko lisia nia'a ne'e na fanoa doe ne'e gwaunga'i fafia na 
ngwae tatalafa'a ki ta'ifau saena magalia." 

Reveleson 18 
1 'I buri, nau ku lisia ta'i 'ainsel la'u nia koso ma'i fa'asia 'i langi. Ma nia ka 
to'o ana na ngasingasi'anga doe, ma na raralana ka rara'afia na magalia 
ta'ifau. 
2 Ma nia ka ako ka 'uri, "Nia funu na'a! Na fanoa doe ba 'i Babilon funu na'a! 
Nia ka rokisi ka alua na'a na fanoa fuana na ano 'i ru ki. Ma na ano 'i ru ta'a 
ki ma na no'o ta'a ki ne'e kira tua na'a 'i saena. 
3 Sulia na ngwae Babilon ki kwate ma ngwae ana fanoa ki ta'ifau ka sasia ru 
ta'a 'oro liu. Na ngwae tatalafa'a ki saena magalia kira ka sasia ru ta'a di'ia 
ngwae Babilon logo. Ma na ngwae 'oro ne'e kira foli ru ma kika 'oifoli ki kira 
to'o ana na to'oru'a doe ki osi'ana ne'e ngwae Babilon ki oga ru le'a 'oro ki.” 
4 Sui nau ku rongoa ta'i lingalinga'i ru la'u fa'asia 'i langi ka fata 'uri, "Ngwae 
God ki 'ae, mulu leka ma'i fa'asia na fanoa ne'ana! 'Asu 'ubani kamu kata 'ado 
fa'inia ana sasia ta'anga'a nia ki, ma 'asu 'ubani kamu kata ru'ufia na 
kwa'ikwa'inga nia ki. 
5 Sulia na sasi ta'anga'a ana ngwae Babilon ki ra'e ka bolo na'a fa'inia 'i langi, 
ma God noa'a kasi takadalafa na sasi ta'anga'a kira ki. 
6 Alu God ke sasi na ru ta'a ki fuana 'i Babilon, di'ia logo 'i Babilon nia sasia 
fuamu'a ngwae God ki, ma nia ke du'u ro fau ani fuana 'i Babilon. 
7 Alu God ke kwatea na nonifii'anga ma na liadila'anga fuana Babilon, ka di'ia 
logo na 'inoto'anga ma na tua le'anga'a ne'e 'i Babilon kwatea fuana nia'a 
talana. Sulia na ngwae Babilon ki ka fata go'o 'ana 'uri fuada talada, 'Kulu 
gwaunga'i fafia ngwae ki ta'ifau! Ma kulu noa'a la'u di'ia ta gwa'i 'uru dala'a, 
ma noa'a kulu kasi saiana ta liadila'anga.’ 

8 Osi'ana ngwae Babilon ki fata 'una'eri, ana ta fa'i asoa God ke ba'a kwai'ia 
nia'a 'ani na mata'inga, ma na liadila'a, ma na fiolo'a. Ma na mafula ke ba'a 
sarufia nia'a, osi'ana ne'e God ngasingasi'a ka tasa, nia ka matalanga'i kira.” 
9 Ma na ngwae tatalafa'a ki fa'asia saena magalia ne'e kira sasia ru ta'a liu ki 
fa'inia 'i Babilon, ma kira ka 'ado 'ani na to'oru'a nia, kike ba'a angi fafia na 
fanoa ne'eri kaida'i kira lisia na sasuna mafula ne'e do'ofia nia'a. 
10 Ma kira ke uu tau sulia kira ma'u 'asu 'ubani kira kata nonifii di'ia logo 
nia'a. Ma kira ka fata 'uri, "Nia ta'a liu fuamu 'i Babilon, na fanoa doe ma 
fanoa 'inoto'a! Na kwa'ikwa'inga 'oe, nia dao 'ali'ali na'a ma'i fafi'o!” 
11 Aia, ma na ngwae ne'e kira foli ru ma kika 'oifoli ki saena magalia, kira 
angi ma kira ka kwaimanatai fuana 'i Babilon, sulia noa'a ta ngwae kasi folia 
na'a na ru kira ki. 
12 Sulia noa'a ta ngwae kasi folia na'a na gol kira ki, ma na silva kira ki, ma 
na fau ngwasinasina kira ki, ma na ru folilana doe ki, ma na toro kwanga 
kerokero ki ne'e folilada doe, ma na 'ai ne'e folilani doe ki, na ru saunga'ini'i 
'ani na suli ki, ma na ru kira saunga'inia 'ani 'ai folilana doe ki, ma na barasi 
ki, ma na ka'ika'i salo ki ma na mabol ne'e folilani doe ki, 
13 ma na fanga le'a ki, ma na ru moko le'a ki ne'e folilani ka doe. Ma noa'a 
logo ta ngwae ne'e ka folia na'a na waen kira ki, ma na ngwaingwai kira ki, 
ma na ru kira ki fuana saunga'ilana na beret, ma na buluka kira ki, ma na 
sipsip kira ki, ma na hos kira ki, ma na ru ne'e na hos ki kira tara, ma na 
ngwae rao 'o'o ki. 'Iu ma ngwae ki bore, kira ka folida ma kika 'oifoli logo 
'anida. 
14 Ma na ngwae ne'e kira foli ru ma kika 'oifoli ki, kira ka fata 'uri fuana 
Babilon ne'eri, "Na ru le'a ki ta'ifau go'o ne'e 'oko oga 'oke to'o ani, kike ba'a 
noa'a na'a fa'asi'o. Ma na to'oru'a 'oe ki ta'ifau ma na ru ngwasinasina 'oe ki 
ni'i funu logo, ma ka 'afita'i 'oko lisida la'u.” 

15 Ma na ngwae ne'e kira foli ru ma kika 'oifoli ki, ne'e kira to'oru 'ani 
Babilon, kira ke ba'a uu tau sulia kira ma'u 'asu kira ka ru'ufia logo na 
nonifii'anga nia. Ma kira ke ba'a angi ma kira ka kwaimanatai. 
16 Ma kira ke ba'a angi kira ka fata 'uri, "Nia ta'a liu, sulia na ngwae ana fanoa 
doe ba 'oko toro 'ani na ifi le'a ki ne'e folilani doe, ma ka laungia 'ani na ru 
ngwasinasina ki ne'e folilani doe. 
17 Aia, ana kaida'i ti'iti'i ne'e to'oru'a nia ki ka sui fa'asi nia." Na ngwae doe ki 
ta'ifau ana faka ki, ma na ngwae ne'e kira leka saena faka ki, ma na ngwae 
ne'e kira rao saena na faka ki, ma na ngwae ki ta'ifau ne'e kira rao saena asi, 
kira ka uu tau na'a 'ada. 
18 Ma kira ka angi kaida'i kira lisia na sasuna na mafula ne'e sarufia Babilon, 
kira ka 'uri, "'Ita ma'i etangilana, noa'a na'a ta fanoa doe la'u ne'e ka di'ia na 
fanoa doe ne'e!” 
19 Ma kira ka 'uia na gwauda 'ani fu'a, ma kira ka angi ma kira ka 
kwaimanatai kira ka fata 'uri, "Ta'a liu fuana na fanoa doe ne'e. Na ngwae ki 
ta'ifau ne'e kulu to'o ana faka ki, kulu to'oru 'ani na to'oru'a Babilon. Ana 
kaida'i ti'iti'i go'o ne'e ru nia ki ta'ifau ka sui na'a fa'asia.” 
20 Ma kamu na ngwae 'i langi ki, muke noni saele'a, sulia 'i Babilon funu na'a. 
Ma na ngwae God ki, ma na ngwae ni lifurongo ki, ma na profet ki, muke 
saele'a sulia God matalanga'inia na'a fafia ru ta'a ne'e nia sasi'i fuamu'a. 
21 Sui ta'i 'ainsel ngasingasi'a ka ngalia ta'i fau doe ma ka 'ui 'ania saena asi, 
ma ka fata 'uri, "Kira ke ba'a 'ui 'ani 'oe, na fanoa doe ne'e 'i Babilon, 'iri noa'a 
ta ngwae kasi lisi 'oe la'u. 
22 Ma ka 'afita'i la'u kira ka rongoa na lingana na harp ki, ma lingana ngwae 
ki, ma na 'au ki, ma na bungu ki fa'asi 'oe. Ma ka 'afita'i na'a ta ngwae rao ka 
tua la'u fa'i 'oe. Ma noa'a kasi rongoa na'a lingana ta sau'a ana fanga fa'asi'o. 
23 Ma noa'a ta unu kasi du'a la'u ana 'ae'o. Ma ka 'afita'i kira ka rongoa la'u 
lingana ta ara'i faolu ma ta gwagwae'a fa'asi 'oe. 'I na'o na'a ma'i, na ngwae 

ne'e kira foli ru ma kika 'oifoli ki, kira ngwae talo magalia ki. Ma 'ani na 
soke'a 'oe ki, 'oko fa'arora na ngwae ki ta'ifau saena magalia.” 
24 God kwatea na'a kwa'ikwa'inga fuana na ngwae 'i Babilon ki, sulia ne'e kira 
ba saungia na'a na profet ki, ma na ngwae God ki, ma ti ngwae 'oro la'u ne'e 
kira saungida saena magalia. 

Reveleson 19 
1 'I buri 'ana ru ne'e ki, nau ku rongoa na'a lingana ako'a ne'e doe di'ia lingana 
na fiku'a doe 'i langi kira 'uri, "Kulu ba'atafea God! Talito'ona God go'o ne'e 
nia fa'amauri kia. Ma na 'inoto'anga ma na ngasingasi'anga ki fuana God kia! 
2 Na matalanga'inga nia ki ka mamana ma ka 'olo'olo. Nia ka matalanga'i 
maelia na'a kini 'usu ne'e nia fa'alia na ngwae ki saena magalia 'ania sasi 
ta'anga'a nia. Ma God ka kwatea na'a na kwa'ikwa'inga fuana, sulia nia 
saungia na ngwae rao God ki.” 
3 Ma kira ka ako la'u kira ka 'uri, "Kulu ke ba'atafea God! Ma na sasuna 
mafula ne'e ka du'afia na fanoa doe ne'e ka ra'e 'i langi sulia asoa firi.” 
4 Ma na ro akwala ma na fai ngwae fa'ina'ona'o ki, ma na fai ru mauri ki, kira 
bobouruuru 'i ano ma kira ka fo'osia God ne'e tua ana fuli gwauru'a ana 
'inoto'anga. Ma kira ka fata 'uri, "'Iu, nia ke 'una'eri! Kulu ke ba'atafea God!” 
5 Sui na lingalinga'i ru ne'e ka talo ma'i fa'asia fuli gwauru'a ana 'inoto'anga, 
ka fata 'uri, "Na ngwae ki ta'ifau ne'e kamu fu'usi doe ana God, ngwae doe ma 
ngwae ti'iti'i, ma na ngwae rao nia ki, muke ba'atafea God kia!” 
6 Sui nau ku rongoa la'u na ru di'ia na lingana ta fiku'a doe ma ka ngwa'igi 
di'ia na rurulana ta tata doe, ma ka di'ia ta kiri doe. Ma nau ku rongoa kira 
fata 'uri, "Kulu ke ba'atafea God, sulia God ngasingasi'a ka tasa, nia na ngwae 
tatalafa'a! 
7 Kulu saele'a liu, ma kulu ka ba'atafea na'a 'inoto'anga nia! Sulia nia dao na'a 
ana kaida'i fuana na fiku'a fa'inia na kala Sipsip, ma na gwagwae'a nia ka sasi 
aka'u na'a ana nia'a fuana. 

8 Ma God ka kwatea na'a toro mamao'a ne'e faolu ma ka ngwasinasina fuana 
gwagwae'a 'iri ni ka toro 'ani." (Aia, na fadalana na toro mamao'a ne'e nia 
na'a ne'e ru le'a ne'e ngwae God ki kira sasi'i.)  
9 Sui na 'ainsel ka fata 'uri fuaku, "'Oke keresia ru ne'e: 'Oilaki'a fuana na 
ngwae ki ne'e God laefida fuana na fanga'a ana ara'inga na kala Sipsip." Ma 
na 'ainsel ka fata la'u 'uri, "Na ala'anga God ne'eri'a, nia mamana!” 
10 Nau ku rongoa ru ne'eri ki ta'ifau, nau ku bobouruuru 'i 'aena 'ainsel ne'eri 
fuana na fo'osilana. Sui, nia ka fata 'uri fuaku, "Noa'a 'oe kosi fo'osi nau la'u! 
'Oke fo'osia lala God! Sulia nau'a na ngwae rao God go'o di'ia logo 'ae'o ma na 
ngwaefuta 'oe ki, na ngwae ki ta'ifau ne'e kira fa'amamana ana na 
mamana'anga ne'e sa Jesus fa'ata'inia. Sulia ne'e mamana'anga ne'e sa Jesus 
fa'ata'inia, nia ne'e kwatea ma na ngwae God ki ka fa'atalo 'ani na Fatalana 
God.” 
11 Sui nau ku lisia 'i langi ka 'ifi, ma nau ku lisia ta'i hos kwao. Ma na ngwae 
ne'e ka tua 'i fafona kira saea 'ani sa Rao Le'a ma sa Mamana, osi'ana nia 
matalanga'i ma ka fu'a sulia na 'olo'olo'a. 
12 Na maana ka di'ia na meameana mafula, ma ka alua na'a 'eregwau 'oro ki 'i 
gwauna. Ma nia to'o ana sata ne'e kira keresia ana nonina, ma nia'a ta'ifilia 
go'o ne'e saiana. 
13 Ma na ifi keta ne'e nia ka fungu 'ani 'abu. Ma na satana ka 'uri, "Na 
Fatalana God.” 
14 Ma na fuani oro 'i langi kira leka sulia. Ma kira toro 'ani toro kwao ma ka 
sikasika ki, ma kira ka tua 'i fafona na hos kwao ki. 
15 Ma ta'i sele ni ofo'a to'o liu ka ru'u ma'i fa'asia saena kwakwana 'iri ke ba'a 
liufia 'ani na ma'e fanoa doe ki. Ma nia ke ba'a 'inoto'a 'usi kira 'ani na 
ngasingasi'anga doe nia, ma 'ani na saeta'anga God ngasingasi'a ka tasa, nia 
ka ngisia na malimae nia ki, ka di'ia nia uria ngisia na grep 'i saena na ru ni 
ngisilana na grep ki fuana waen. 

16 Ta sata ne'e kira keresia sulia na toro keta nia ma sulia na 'aena ka 'uri, "Na 
Tatalafa'a fafia na ngwae Tatalafa'a ki, ma na Aofia fafia na Aofia ki.” 
17 Sui nau ku lisia ta'i 'ainsel ka uu 'i saena na mada'afi. Ma nia ka ako fuada 
na no'o ki ne'e kira lofo saena mamanga ka 'uri, "Kamu leka ma'i, muke fiku 
ana na fanga'a doe God. 
18 Muke leka ma'i, muke 'ania na nonina ngwae tatalafa'a ki, ma na ngwae 
'a'ana ki ana ofo'a, ma na ngwae ana ofo'a ki, ma na hos ki, ma na ngwae ki 
ne'e kira tua fafona na hos ki, ma na ngwae ki ta'ifau, na ngwae rao 'o'o ki, 
ma na ngwae aloge ki, ma na ngwae 'a'ana ki, ma na ngwae ti'iti'i ki.” 
19 Sui nau ku lisia na ru kwasi baera, ma na tatalafa'a ki saena magalia, ma 
na ngwae ni ofo'a kira ki, kira ka fiku ma'i fuana na fu'anga fa'inia na ngwae 
ne'e tua 'i fafona na hos kwao ma na fuani oro nia. 
20 Ma kira ka daua na'a na ru kwasi baera fa'inia na profet 'oso'oso ne'e sasia 
na ru fuana 'arefo'anga ani ki fuana na ru kwasi baera. (Ana ne'e ru fa'anada'a 
ne'eri ki ne'e ka 'oi'ana na ngwae ne'e kira to'o ana na ma'etoto ana na ru 
kwasi ne'e ma na ngwae ne'e kira fo'osia na nununa.) Ma na ru kwasi ne'eri 
fa'inia na profet 'oso'oso baera, kira 'ui fa'i mauri 'ani kero'a 'i saena na 'osi 
ana mafula ne'e du'a 'ani salfa. 
21 Ma na sele ni ofo'a ba sakatafa ma'i fa'asia na kwakwana na ngwae ba tua 'i 
fafona na hos kwao ka saungida na fuani oro kera ki. Ma na no'o ki kira ka 
leka ma'i, kira ka 'ania na fasi 'ana nonida. 

Reveleson 20 
1 Sui nau ku lisia la'u ta'i 'ainsel ka koso ma'i fa'asia 'i langi, ma ka dau ana 
ta'i sene doe fa'inia na kii ana na kilu gwagwa lingalinga. 
2 Ma nia ka daua na'a na fa'i loi doe ba kira saea 'ani sa Saetan, ne'e ngwae 
'a'ana fuana na ano 'i ru ta'a ki, ma ka firi fafia sulia ta'i to'oni fa'i ngali. 
3 Ma na 'ainsel ne'eri ka 'ui 'ani nia 'i saena na kilu ne'eri ma ka fono 'usia, fasi 
'iri noa'a nia kasi sokea la'u na ngwae ki, leleka na ta'i to'oni fa'i ngali ne'eri ki 
ka sui. Ma buri 'ana kaida'i ne'eri, kira ke ba'a logea la'u fuana kaida'i ti'iti'i. 

4 Sui nau ku lisia na'a ru ni tua'a ki 'ana 'inoto'anga ma na ngwae ki ne'e kira 
tua 'i fafoda ki. God ka kwatea na'a ngasingasi'anga fuada fuana gwaunga'i 
'anga. Ma nau ku lisia logo na mangona ngwae ki ne'e kira saungida sulia kira 
fa'atalo'ania na mamana'anga ne'e sa Jesus fa'ata'inia ma na fatalana God. 
Sulia noa'a kira kasi fo'osia go'o na ru mauri kwasi baera ma na nununa, ma 
noa'a kira kasi ngalia go'o na ma'etoto ana na ru kwasi ne'eri 'i maana darada 
nama ana limada. Nia ne'e, kira ka mauri la'u, ma kira ka gwaunga'i di'ia na 
ngwae tatalafa'a ki fa'inia sa Jesus Christ sulia ta'i to'oni fa'i ngali. 
5 Nia na'a ne'e etana na tata'enga fa'asia na mae'a. (Aia, ma bali ana ngwae ki 
ne'e kira mae, noa'a kira kasi mauri la'u leleka ta'i to'oni fa'i ngali ne'eri ki ka 
sui.)  
6 Na ngwae ki ne'e kira mauri la'u ana na etana tata'enga fa'asia na mae'a, 
kira ka saele'a liu, ma kira ka to'o ana na 'oilaki'a. Sulia na ruana na mae'a 
kasi ngasingasi'a fafi kira. Ma kira ke ba'a alua na'a na fata abu God ki ma sa 
Jesus Christ, ma kira ka gwaunga'i fa'inia sa Jesus Christ sulia ta'i to'oni fa'i 
ngali. 
7 'I buri 'ana to'oni fa'i ngali ka sui, kira ke ba'a logea sa Saetan fa'asia saena 
luma lokafo. 
8 Ma nia ke ba'a leka fuana na sokelana ngwae ki saena fanoa ki ta'ifau saena 
magalia. Nia ne'e na fiku ta'i ngwae ne'e kira saea 'ani sa Gog ma sa Magog 
ki. Sa Saetan ke ba'a fikuda ma'i fuana na fu'anga, ma kira ke ba'a 'oro liu 
di'ia na magana one ne'e tua sulia na asi. 
9 Kira ka takalo saena magalia ta'ifau, ma kira ka 'ere'afu kalia kula ne'e 
ngwae God ki kira tua ana ma na fanoa doe 'i Jerusalem ne'e God alafe fuana. 
Sui na mafula ka koso ma'i fa'asia 'i langi ka fa'afunuda. 
10 Sui sa Saetan na ngwae ne'e sokeda, God ka 'ui 'ania saena na 'osi ana 
mafula ne'e du'a 'ani salfa, kula ba God 'ui 'ania logo na ru mauri kwasi baera 
ma na profet 'oso'oso 'i na'o. Ma kira ke ba'a tua 'ani nonifii'anga sulia asoa ki 
ta'ifau, ma na rodo ki ta'ifau tutua kasi sui. 

11 Sui nau ku lisia ta'i fuli gwauru'a kwao ana 'inoto'anga ne'e doe. Ma nau ku 
lisia logo na ngwae ne'e ka tua 'i fafona. Na magalia ma 'i langi, kira ka tafi 
na'a 'ada fa'asia, ma noa'a ta ngwae kasi lisia na'a la'u na magalia ma 'i langi. 
12 Sui nau ku lisia logo na ngwae mae ki ta'ifau, ne'e kira doe ma kira ka 
ti'iti'i, kira uu 'i na'ona fuli gwauru'a ana 'inoto'anga ne'eri. Ma God ka 'ifingia 
na buka ki. Ma ka 'ifingia ta buka la'u, na buka ne'e ka to'o ana satada ngwae 
ne'e mauri ki. Ma God ka matalangani na ngwae mae ki sulia ru ne'e kira 
sasi'i ki, ka di'ia na'a kerekere'a saena na buka ne'eri ki. 
13 Sui, na ngwae ne'e kira mae saena na asi kira ka mauri la'u. Ma na ngwae 
ne'e kira tua saena na ano ma na fanoa ana mae'a, kira ka mauri la'u. Ma God 
ka matalangani na ngwae ki ta'ifau 'ani ru ki ta'ifau ne'e kira sasi'i 'i na'o. 
14 Sui God ka 'ui 'ania na mae'a ma na fanoa ana mae'a saena na 'osi ana 
mafula. (Aia, ma na asi ne'eri ana mafula nia ne'e ruana mae'a.)  
15 Ma ta ngwae ne'e satana kasi tua saena na buka ana mauri'a, God ke 'ui 'ani 
nia logo saena na 'osi ana mafula. 

Reveleson 21 
1 Sui nau ku lisia na mamanga faolu ma na magalia faolu. Na mamanga 
etaeta ma na magalia etaeta ka nonga na'a ma na asi ka no'ana na'a. 
2 Ma nau ku lisia na fanoa doe abu ne'e na Jerusalem faolu ka koso ma'i 
fa'asia God 'i langi. Ma kira sasi aka'u ana, di'ia na kini gwagwae'a ne'e kira 
laungia ta'ifau na'a 'iri nia ka dao to'ona na ara'i faolu nia. 
3 Ma nau ku rongoa ta'i lingalinga'i ru doe ka fata ma'i fa'asia na fuli gwauru'a 
ana 'inoto'anga ka 'uri, "Na fanoa God tua na'a siana na ngwae ki. Ma nia ke 
ba'a tua fa'inida ma kira ne'e na ngwae nia ki na'a. Ma God talana ke ba'a tua 
fa'inida, ma nia na'a ne'e God fuada. 
4 Ma nia ke ba'a ongoa kafo ana angi'a fa'asia na maada. Na mae'a, ma na 
liadila'anga, ma na angi'a, ma na nonifii'a ke ba'a noa'a na'a, sulia na ru 'ua ki 
sui na'a.” 

5 Sui na ngwae ne'e ka tua ana kula ni tua'a ana 'inoto'anga ka fata 'uri, "Na 
kaida'i ne'e, nau ku fa'afaolua na ru ki ta'ifau!" Ma nia ka fata logo 'uri fuaku, 
"'Oke keresia ru ne'e ki, sulia ala'anga ne'e ki mamana, ma ni'i ka totolia 
fa'amamanalani.” 
6 Ma nia ka fata 'uri, "Na ru ne'eri ki ka sui na'a 'uri! Nau'a ne'e Alfa ma na 
Omega, na safalilana ma na suilana na ru ki ta'ifau. Ma sa tai ne'e ka 
silikwa'u, nai ba'a kwate 'o'o ana ta ma'e kafo ana mauri'a fuana, ma noa'a nia 
kasi folia. 
7 Ma ta ngwae ne'e noa'a kasi danga 'ania fito'onga nia, nia ke ba'a to'o ana ru 
ne'e: Nau'a ne'e God nia ma nia'a ne'e ngela nau. 
8 Aia, na ngwae ki ne'e kira tafi osi'ana kira ka ma'u, ma na ngwae ne'e kira 
danga fa'i buri 'ani fito'onga kira ki, ma na ngwae ne'e kira sasia na ru ta'a ki, 
ma na ngwae sau ngwae ki, ma na ngwae kakabara ki, ma na ngwae kelema 
ki, ma na ngwae ne'e kira fo'osia na malamala god saunga'ini'i ki, ma na 
ngwae 'oso'oso ki ta'ifau, kula fuada na'a ne'e saena 'osi ne'eri ana mafula ne'e 
du'a 'ani salfa. Ma nia na'a ne'e ruana mae'a.” 
9 Ma ta'i 'ainsel ana fiu 'ainsel ba kira to'o ana na fiu dako ru ana 
kwa'ikwa'inga 'isi ki, ka leka ma'i siaku, ma ka fata 'uri, "'Oke leka ma'i, nau 
ku fa'ata'inia na'a gwagwae'a na kala Sipsip ne'e fuamu.” 
10 Ma na Ano'i ru Abu ka sura aku ma ka ngali nau 'uana gwauna ta'i fa'i ua 
ne'e fane liu. Ma nia ka fa'ata'inia na fanoa abu 'i Jerusalem ne'e koso ma'i 
fa'asia God 'i langi. 
11 Ma na 'inoto'anga God ka kwate ma nia ka ngwasinasina liu. Na fanoa doe 
ne'eri ka ngwasinasina liu di'ia ta'i fau ne'e folilana doe ne'e kira saea 'ani na 
jaspa, ma ka raola di'ia na galasi ne'e kira saea 'ani na kristele. 
12 Ma na fanoa doe ne'eri ka to'o ana sulufaua doe ne'e ka fane kalia, ma na 
akwala ma ro tafa ki, ma na akwala ma ro 'ainsel ki ne'e kira folo 'afia na tafa 
ne'eri ki. Ma na satana na akwala ma ro kwalafa ana ngwae Israel ki ne'e kira 
keresia ana na akwala ma ro tafa ne'eri ki. 

13 Na akwala ma ro tafa ana sulufaua ne'eri ne'e teo kalikalia na fanoa doe 
ne'eri, ta uulu tafa bali 'i fanelana sina ma ta uulu tafa 'i bali sulana sina, ma 
ta uulu tafa bali mauli, ma ta uulu tafa la'u ana bali 'olo'olo. 
14 Na sulufaua kalia na fanoa doe ne'eri kira saunga'inia fafona na ta'i akwala 
ma ro fau ki. Aia, na satada ne'e akwala ma ro ngwae lifurongo ana kala 
Sipsip ne'e kira keresia fafona na fau ne'eri ki. 
15 Ma na 'ainsel ne'eri ka fata fa'i nau, nia dau ana ta'i ma'e 'ai ana 'oito'onga'a 
ne'e kira saunga'inia 'ani gol fuana na 'oito'olana na fanoa doe ne'eri, ma na 
tafa ana ki, ma na sulufaua ki. 
16 Na ketalana na sulufaua ana fanoa doe ne'eri bolo ka sui go'o. Na 'ainsel 
ne'eri ka 'oito'ona na fanoa doe ne'eri 'ani ma'e 'ai ne'eri, ma ka dao to'ona na 
ketalana, ma na rebalana, ma na fanelana ka bolo ta'ifau go'o, na akwala ma 
ro to'oni agi tala ki ta'ifau go'o. 
17 Na 'ainsel ne'eri ka 'oito'ona logo na sulufaua ma ka dao to'ona nia dao ana 
ta'i talanga'i fai akwala ma fai fa'i 'oi'a ana na fanelana, ana 'oito'onga'a ne'e 
nia sasia 'ani. 
18 Na sulufaua ki kira saunga'inia 'ani na fau kira saea 'ani jaspa, ma na fanoa 
doe ne'eri kira saunga'inia 'ani na gol ne'e raola di'ia na galasi. 
19 Aia, ma na fau fa'ababato'olana na sulufaua ki ana fanoa doe ne'eri, kira 
laungia 'ani na fau ne'e folilani doe ki ta'ifau go'o. Na etana fau 
fa'ababato'onga, kira saea 'ani na jaspa. Na ruana fau, kira saea 'ani na safaea. 
Na uula fau, kira saea 'ani na aget. Na faina fau, kira saea 'ani na emaral. 
20 Na limana fau, kira saea 'ani na oniks. Na onona fau, kira saea 'ani na 
karnelian. Na fiuna fau, kira saea 'ani na karts ne'e nia sakosako'a. Na kwaula 
fau, kira saea 'ani na beril. Na sikona fau, kira saea 'ani na topas. Na 
tangafulana fau, kira saea 'ani na kalkedoni. Na akwala ma etana fau, kira 
saea 'ani na turkois. Ma na akwala ma ruana fau, kira saea 'ani na ametist. 
21 Ma na akwala ma ro tafa ne'e ki kira saunga'inia 'ani na akwala ma ro fau 
folilani doe liu ne'e kira saea 'ani perel. Ta'i fa'i perel nama go'o fuana ta'i 

tafa. Ma na tala ki saena na fanoa doe ne'eri kira saunga'inia 'ani na gol ne'e 
raola ka di'ia galasi. 
22 Noa'a nau kusi lisia go'o na Luma Abu God saena na fanoa doe ne'eri, 
osi'ana na Luma Abu ne'eri ne'e na God ngasingasi'a ka tasa ma na kala 
Sipsip. 
23 Na fanoa doe ne'eri noa'a kasi oga la'u na mada'afi nama na madamo 'iri ka 
sina saena, osi'ana na 'inoto'anga God na'a ne'e sina saena, ma na kala Sipsip 
ne'eri ne'e unu nia. 
24 Na ngwae saena magalia ki kira ka totolia tua'a saena madako'anga ne'eri, 
ma na ngwae tatalafa'a ki kira ke ba'a ngalia ma'i na to'oru'a kira ki 'uana 
saena. 
25 Ma na sinamaa ki ana na fanoa doe ne'e ke ba'a 'ifi talau go'o 'ana ma noa'a 
kasi fono, osi'ana noa'a ta rodo 'i ne'eri. 
26 Ma kira ke ba'a ngalia ma'i na kwanga'a ki ma na to'oru'a ki ana na fanoa 
ki ta'ifau saena magalia 'uana saena na fanoa doe ne'e. 
27 Aia, ma noa'a ta ru ne'e ka bulibuli, nama ta ngwae ne'e ka sasia ta ru ni 
'eke'a 'ani, nama ta ngwae ne'e ka soke ke ba'a ru'u saena na fanoa doe ne'e. 
Bore ma ta'ifilia go'o na ngwae ne'e kira keresia na satada saena na buka ana 
mauri'a na kala Sipsip ne'e kira ke ba'a ru'u saena na fanoa doe ne'e. 

Reveleson 22 
1 Na 'ainsel ne'e ka fa'ata'inia logo fuaku na busulana na kafo ana mauri'a ne'e 
raola ka di'ia ta galasi, nia busu ma'i fa'asia fuli gwauru'a ana 'inoto'anga God 
ma na kala Sipsip, 
2 ma ka igo ma'i tofongana na tala ne'e liu saena na fanoa doe ne'e. Ma na 'ai 
ana mauri'a ki, kira ni'i uu ana ro bali ki ana kafo ne'eri, ma kira ka fungu 
talau go'o sulia akwala ma ro madamo ki saena ta'i fa'i ngali. Nia ka fungu 
ana ta'i kaida'i saena madamo ki ta'ifau, ma na rauna 'ai ne'eri kira ka ngalia 
fuana na guralana na ngwae ki ana na fanoa doe ki. 

3 Aia, ma na ru ne'e God nia agi'i ki, noa'a kira kasi tua saena fanoa doe 
ne'eri. Na fuli gwauru'a ana 'inoto'anga God ma na kala Sipsip ne'e tua saena 
na fanoa doe ne'eri, ma na ngwae rao nia ki kira ka fo'osia. 
4 Ma kira ke ba'a lisia maana God, ma na satana kira ka keresia maana 
darada. 
5 Ma noa'a go'o ta rodo na'a 'i ne'eri, ma noa'a kira kasi oga na'a ta unu nama 
na madakolana na sina, osi'ana God na'a ne'e madako'anga kira, ma kira ka 
gwaunga'i na'a fa'inia sulia bongi firi. 
6 Sui na 'ainsel ka fata 'uri fuaku, "Ala'anga ne'e ki mamana, ma ala'anga ana 
fa'amamanalani ki. God ne'e kwatea ma'i na Ano'i ru nia fuana na profet ki, 
ma ka kwatea ma'i na 'ainsel nia fasi 'iri ke fa'ata'inia fuana na ngwae rao nia 
ki ru ne'e ke fuli 'ali'ali ma'i ki.” 
7 Ma sa Jesus ka fata 'uri, "Muke sailinga, nai ba'a leka 'ali'ali go'o ma'i. 
'Oilaki'a fuada na ngwae ne'e kira ro'osulia na kerekere'a abu ki saena na 
buka ne'e!” 
8 Nau'a sa John ne'e nau ku rongoa ma nau ku lisia na ru ne'e ki ta'ifau. Ma 
kaida'i nau ku rongoa ma nau ku lisia na ru ne'e ki, nau ku bobouruuru 'i 
na'ona 'aena na 'ainsel ne'e nia fa'ata'inia na ru ne'eri ki fuaku, ma nau ku sasi 
'uana fo'osilana. 
9 Ma nia ka fata 'uri fuaku, "'Oe kosi sasi la'u 'una'eri! Nau'a na ngwae rao 
go'o, di'ia logo 'ae'o, ma na to'olamu na profet ki, ma na ngwae ki ta'ifau ne'e 
kira ro'osulia na ala'anga ki saena na buka ne'e. 'Oke fo'osia God!” 
10 Sui nia ka fata la'u 'uri fuaku, "Noa'a 'oe kosi sofonga'inia na kerekere'a God 
ki saena na buka ne'e. Sulia nia karangi ka dao na'a ana kaida'i ne'e na ru ne'e 
ki ke dao ma'i. 
11 Ta ngwae bore 'ana ne'e fulirulana ta'a, nia ke dau ngasi ana fuli ru'a ta'a 
ki. Ma sa tai bore 'ana ne'e ka saga ma ka sasia na ru le'a ki, nia ke dau ngasi 
ana ru saga ki, ma sasilana na'a ru le'a ki.” 

12 Ma sa Jesus ka fata ka 'uri, "Muke sailinga, nai ba'a leka 'ali'ali go'o ma'i. 
Nau ku ngalia na'a ma'i na kwaiara'anga nau ki fa'i nau, 'iri nai kwatea fuana 
sa tai fa'ida ne'e kira dau sulia ru le'a ki ne'e kira sasi'i. 
13 Nau'a na'a ne'e Alfa ma na Omega, na safalilana ma na suilana na ru ki 
ta'ifau.” 
14 'Oilaki'a fuada na ngwae ne'e kira taufia na ifi keta kira ki ka faolu, fasi 'iri 
kira ka totolia 'anilana fufuana na 'ai ana mauri'a, ma kira ka ru'u ana na tafa 
ki 'uana saena na fanoa doe. 
15 Ma na ngwae ne'e kira sasia na ru ni 'eke'a ki, ma na ngwae ne'e kira 
kelema ki, ma na ngwae kakabara ki, ma na ngwae sau ngwae ki, ma na 
ngwae ne'e kira fo'osia na nunu'i ru ki, ma na ngwae ne'e kira soke, ma kira 
ka sasia na ru 'oso'oso ki, kira ka tua 'i maa fa'asia saena na fanoa doe ne'eri. 
16 Ma sa Jesus ka fata la'u 'uri, "Nau'a sa Jesus ne'e nau ku kwatea kwau na 
'ainsel nau fasi 'iri ke fa'arongo 'ani ru ne'e ki fuamu'a na ngwae fa'amamana 
ki. Nau'a ne'e na ngwae ana na olitana kwalafa sa David na ngwae tatalafa'a. 
Ma nau'a na'a ne'e na kwalikwali 'ofodangi ne'e raralana ka madako liu.” 
17 Ma na Ano'i ru Abu fa'inia na gwagwae'a, kera ka fata 'uri fuana sa Jesus, 
"'Oke leka ma'i!" 'Iu, ma sa tai ne'e kira rongoa na buka ne'e, kira ka fata logo 
'uri, "'Oke leka ma'i!" Ma sa tai bore 'ana ne'e ka silikwa'u ma ka oga ngalilana 
kafo ana mauri'a, 'oke leka ma'i, 'oko ngalia 'o'o ana na kafo ana mauri'a. 
18 Nau'a sa John, nau ku fata totonga'i fuana ngwae ki ta'ifau ne'e kira rongoa 
fatalana God saena na buka ne'e. Di'ia ta ngwae bore 'ana ka alua la'u ta ru 
tarenga fa'inia, God ke ba'a kwate tarenga logo ana na kwa'ikwa'inga ki ne'e 
kira fata sulia saena na buka ne'e fuana. 
19 Ma di'ia ta ngwae ka lafua ta ru fa'asia na ala'anga God ki saena na buka 
ne'e, God ke ba'a fonea fa'asia 'ai ana mauri'a, ma na kula nia ana na fanoa 
abu doe ne'e kira fata sulia 'i saena na buka ne'e. 
20 Sa Jesus, na ngwae ne'e fata sulia na ru ne'e ki ta'ifau, nia fata 'uri, "Nia 
mamana liu! Nai leka 'ali'ali ma'i!" 'Iu, Jesus Aofia 'ae, leka na'a ma'i! 

21 Nau ku amasia na Aofia sa Jesus Christ fuana na kwai'ofe'anga nia ke tua 
fa'i kamu ta'ifau. 'Iu nia ke 'una'eri.  

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Capa: Pôr do sol sobre o mar. Trata-se de imagem disponibilizada na internet, 
dentre as que não informam haver restrição ao uso. 

 


